
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯДУУ ГУЦУУ НЬ Л ЗӨВХӨН АРИГЛАЖ ХЭМНЭДЭГ ЮМ БИШ

	 

	Ойрмогхон бяцхан нүүдэл хийв. Машиндаа багтаачихна гэсэн бүтэшгүй зүйл байж, портер хөлслөв. Хүн суусан газраа хэрэгтэй хэрэггүй хог хураах юм даа. 

	2004 онд АНУ-ын Мэриландад нүүлгэлтийн компанид ажиллаж байхад тохиолдсон нэгэн явдал эрхгүй санаанд орж байна. Тэгэхэд хоёулхнаа нээг их халуун өдөр энэтхэг гаралтай өвөө, эмээ хоёрынхыг 2 давхар хаусаас нь ердийн апартментийн 3 давхарт нүүлгэж өгсөн юм. 

	Өглөө 7 цагт эхэлсэн нүүлгэлт 20 тн-ын чингэлэгт тэргээр гурван удаа явж, шөнийн 2 цагт арай гэж дууссан даа. Ядаж байхад эртний антик хийцийн том том хүнд хар хүрэн тавилгатай. Хаусынх нь хоёр давхрын шат мушгиу учир ханыг нь цөмлөчих гээд нэн төвөгтэй, мөн нүүн орж буй 4 давхар апартмент нь цахилгаан шатгүй тул 3 давхар өөд хоёул бүгдийг нь өргөж гаргана. Бүх тавилгынх нь буланг хөөстэй гялгараар ороож, ноосон хөнжлөөр хулдаж зөөнө. Шинэ байранд нь оруулж өгөөд, хүссэн газарт нь байрлуулна. Өнөөх 4 өрөө байр бараг бөгс эргэх зайгүй болов. “Үхэх дөхсөн юмнууд байж, энэ их новшоор яадаг байна аа” гэж үглээд л зөөгөөд байх. Би хөлс хатуутай, барагтайд хөлс гардаггүй юм. Тэгэхэд цамцаа тайлаад мушгих шахам хөлсөрч билээ. Тамирдаж, сульдаад мах болохоо шахав. Шөнө болсонд хоёр хөгшин манай босс руу залгаж “Танай нүүлгэлтийн компани маш их цаг зарцуулж, биднийг чирэгдүүллээ, унтаж амрах боломж гаргасангүй” гэж гомдол гаргаад бөгс төлбөрөө өгсөнгүй. Ер нь ч энэтхэгүүд чийп буюу их нарийн талдаа, ялих шалихгүй өө гаргаад мөнгө төлөхгүй шалтаг амархан олдог улс. Бид хоёрт тип ч өгсөнгүй. Босс “Та хоёр нэг ажилтнаа орхиж явсан байна” гэж уурлаад, тэр хүнд хэцүү өдрийн цалин дашийн шог болов. 

	Боссын ч буруу байхгүй л дээ, уг нь бид гурвуулаа ажиллах ёстой байсан ч гурав дахь этгээдийг бид хоёр тэр өдөр гай нь таарсан юм шиг ажилд авч гаралгүй “гээчихсэн” хэрэг. 

	Гурав дахь нөхөр бол гүрж залуу байлаа. Уг нь гүржүүд гүдэсхэн, бас бяралхаг ч бид хоёрт ямар гай нь таарсан юм, тамир тэнхээ ч байхгүй чөрийсөн нөхөр, залхуу ч гэж жигтэйхэн, дөнгөсгүй тамхи баагиулаад шүлсээ хаяад суучихна. Тийм атлаа тухайн өдрийн хөлсийг яг адилхан хувааж аваад байдагт хоёул баахан дургүй, хааяа өглөөд жаахан хоцрохыг нь далимдуулаад гээчихдэг байв. Тэр өглөө СевнЭлевн (7eleven) дээр уулзах байсан, мань хүн ирэхгүй таван минут болохоор нь явчихсан хэрэг л дээ. Уг нь ирж явааг нь харсан ч хараагүй дүр эсгээд давхичихсан чинь гай болж тийм их новштой айлтай тулчхав. Хожмоо Батсайхан бид хоёр үүнээ дурсаад хөгжилддөг сөн. Мартагдахааргүй өдөр байсан даа. Гол нь тэр хоёр хөгшний тэр их эд хэрэглэл, хог новш. Гараашнаас нь л гэхэд бүтэн чингэлэг хог гарч байгаа юм. Арай л муми гараагүй. “Өө, нөгөө Гобсек* чинь энд бүр хосоороо амьдаараа үзмэр болоод байж байна шүү” гэж бид хоёр хошигнох аядна. 

	Хоёр хөгшний гутлаас тусдаа хувцас л гэхэд 17 томоо хайрцаг болсон. Саваагүйрхээд эмгэний даашинзыг тоолсонд 100 гаргаад алдчихаж билээ. Гутал нь ч бас хэдэн ч хайрцаг боллоо доо. 

	Тэгэхэд надад илүү дутуу юу ч авч явдаггүй, хог новшгүй нүүдэлч ахуй маань ямар гайхалтай билээ хэмээн эрхгүй бодогдож байсан сан. Дөрвөн ам бүлтэй дундаж айлын ачаа гэр дөрөвхөн тэмээнд өлхөн багтдаг сан. 80-аад оны сүүлчээр Алтайн их уулсын суга, хөтөл, даваа гүвээгээр давж нааш цааш их нүүсэндээ. Гобсек шиг илүү хог цуглуулна гэдэг манай нүүдэлч ахуйд харш, бүр боломжгүй зүйл юм. Яг тодорхой хэрэгтэй юмс л байна. 100 даашинз, 20 гутал хадгалах шаардлага огтоос үгүй. Тийм байлаа гээд ядуу, хоосон гэж адлагдахгүй. Цомхон, эмх цэгцтэй байх л эрхэм юм, ихдээ биш. Хот харш овоолж, агуулах сав барьж байсангүй, өв соёлоо зан заншил, оюун сэтгэлдээ л тээж иржээ. Чухам тиймээс л барууны зарим нөхөд “Монголчууд бол соёл иргэншил бүтээгээгүй, бүдүүлгүүд” гээд байдаг, манай зарим гэнэнүүд түүнийг нь давтана аа, бас. Тэр бүү хэл “Монголын эзэнт гүрэн гэж огт байгаагүй, яагаад гэвэл биет ул мөр байдаггүй” гэлцэх. Орд харш л овоолох нь соёл иргэншлийн гагц үр дүн, ул мөр биш, биет ул мөр үлдээх нь Эзэнт гүрний ч зорилго биш билээ. Монголын аугаа их эзэнт гүрэн хүн төрөлхтний оюун сэтгэлгээнд сүндэрлэж үлдсэн юм. 

	Хэдэн мянганаар уламжилж ирсэн энэ ахуй амьдралын шаардлага, хэвшил, соёл маань бидний сэтгэлгээг ч ихээхэн өвөрмөц онцлогтой болгосон. Материаллаг эд зүйлсийг эн тэргүүнд эрхэмлэх нь үгүй, харин мөн чанар, алс холын аян нүүдлийн цаадхыг харах цөлх ухааныг төлөвшүүлж, түүнийг эрхэмлэх болгожээ. Өнөөгийнхний хэллэгээр нүүдэлчин ахуй бол цэвэр минималист (Zero waste minimalist - Хэмнэлттэй хаягдалгүй цомхон) байж. Хэмнэлттэй гэж жигтэйхэн. Урсгал голын усыг нь хүртэл хэмнэдэг байв шүү дээ. Гол усны хөвөөнд буучихсан атлаа, зөөж ирсэн усаа хүртэл цалан палан асгаж цутгаж хэрэглэдэггүй байсан нь дахин зөөхөөс залхуурсных гэхээс илүүгээр цаагуураа оршихуйн мөн чанарыг таньсан, түүнийг эрхэмлэн дээдэлсэн аугаа ухаан байгаа юу даа. Орчлон ертөнцийн мөн чанартай эвлэлдэн зохицож аж төрөх арга ухаан нь тийн голын хөвөөнд буй атлаа усаа гамнаад буйгаар илэрнэ. Ер ариглаж хэмнэхэд утга учир их бий. Ядуу гуцуу нь л зөвхөн ариглаж хэмнэдэг юм биш. Ухаарч мэдэрсэн нь ч бас ариглаж хэмнэдэг. 

	Элдэв хэрэглээндээ ариглаж, хэмнэлттэй байх атлаа эргэл өргөл, тусламж дэмжлэгт бол хэмнэхийг цээрлэдэг, нарийн харамч, өгөрч хатсанаар нь шоглож дуудна. Их өвөрмөц сэтгэлгээ шүү. Олон дотор мэдээж хэрэг Гобсек шиг нөхөд байх л. Гэхдээ түүнийгээ их шоолно. Миний багад манай нутагт нэг ганц бие өвгөн байсан юм. Замын жолооч нарын машиныхаа тосыг арчсан тостой даавууг гуйж цуглуулдаг нөхөр байж. Яадаг вэ гэхээр гал асаахад амар гэж... Харин нутгийнхан түүнийг нь шоолно, галын бурхнаа ч дээдэлж мэдэхгүй, монголоо алдсан хог гэнэ. Хаяагаар нь хар мод, хатсан аргал хөглөрч л байгаа шүү дээ. Гэрт нь тухлаад цай уух нь байтугай хаяагаар нь ойрмогхон гарахаас ч цээрлэнэ. Уг нь баян хүний ганц хүү юм гэнэ билээ. Хураасан хөрөнгөө үрж ч чадахгүй байсаар байгаад эцэстээ үгүйрчхээд тийн тостой алчуур цуглуулж буй нь тэр. Монгол маягийн Гобсек юм уу даа. Гэхдээ түүнийг хотлоороо “Монголоо алдсан” гэлцэнэ. Тэгэхээр тийм шинж бол Монгол унаган шинж биш байх нь ээ. 

	Харин саяхан бяцхан нүүдэл хийхдээ өөрийн мэдэлгүй портер хөлсөлснөө үзвээс бас л хог цуглуулаад эхэлжээ. Ер бид язгуурын элдэв эрээн мяраанд автдаггүй, илүү хог новш овоолдоггүй, түүндээ хүлэгдэж зовдоггүй ахуйн минималист хэвшил, сэтгэлгээтэй ард түмэн байж, одоо харин эд хэрэглээнд донтох тал руугаа л гулсаад байна уу даа гэж хааяа бодогдох... Бүр зориудаар донтуулаад ч байгаа мэт хар сэр ч төрөх. Тийм атлаа улсаараа ядуураад байдаг, хачирхалтай гажиг үзэгдэл шүү. Шуналыг л эс дарваас сэтгэл цаддаггүй гэдэг. 

МУУХАН МАШИНТАЙ Л БОЛ МУУХАЙ ХҮН БОЛОХ УУ?

	 

	Машинаа эвдчихээд, дүүгийн гадаа сул хэвтэх хуучин микрогоор гурав хоног хөл дүүжлэв. Будаг нь халцарсан, навсайсан, төмөр нь харжигнасан ч мотор сайн, тун дажгүй. Ном зөөхөд даац сайтай. Гэсэн ч үүргээ гүйцэтгэж, нэлээд юм зөөгөөд амжив. Харин энэ гурван өдөрт хүнийг унаж буй унаагаар нь үнэлдэг үнэлэмж нэлээд байдгийг мэр сэрхэн анзаарч мэдрэв. 

	Хажуугаар гарахдаа тун сүрхий шахах юм. Микронууд ер их хамаагүй явдаг учир тэдэнд хандах бусдын хандлага нэлээд сөрөг. Тэр нь ч надад мэдрэгдсэн байж магад. Дуут дохиогоор цочоох нь их байна. Машиндаа сайн дасаагүйгээс хааяа будилж, арааг нь буруу зөрүү хийж, хөдөлгөж ядах нь ч байх. Тэр бүрд хараал, доромжлол сонсох нь арай л их. Байж ядан сигналдаж, дэргэдүүр гарахдаа цонхоороо хашхична. 

	Уулзах хүмүүсийн харьцаа машиныг маань харчхаад их өөр болчихно. “Энэ ч дээ” гэсэн янзтай. (Мэдээж хэрэг бүгд биш л дээ. Намайг мэддэг, сайн таньдаг хүмүүс бол байдгаараа л байх.) Машин маань халсан үедээ унтарчихаараа асахгүй болчихдог гэмтэй. Өнөөдөр ШУТИС-ийн уулзвар дээр унтарчхаад асдаггүй. Буугаад ганцаараа түрэх гэж үзээд барсангүй. Хүмүүс хараад л зогсох ч ирээд түрэлцээд өгөх нь үгүй. 

	 

	* * *

	 

	1960-аад оны үед сэтгэгч Эрих Фромм (герман үндэстэн) барууны эд материалд түшиглэсэн нийгмийн хөгжлийн их урсгалд “Хүн алга болж, хүн зүгээр л бараа материалтай адилхан болж буй үзэгдэл” бий болсон тухай бичиж байв. Ф. Ницще “Бурхан таалал төгсөв” гэсэн лугаа адилаар Фромм “Хүн таалал төгсөв” хэмээн тунхаглаж билээ. Тэгээд тэр бээр “Хүн стандарчлагдав. Хүний давтагдашгүй дотоод мөн чанар улам бүр бүдгэрч, нэг нэгнээсээ ялгарах юмгүй үйлдвэрийн бүтээгдэхүүн шиг стандарт хүмүүс бий болов. Тэр хэмжээгээр амьдралын гоо сайхан үгүй болж, уйтгартай бүрхэг утга учиргүй амьдрал ноёрхоно” гэж тэрхүү санаагаа задлан тайлбарлаж байсан санагдана. “Хүн дэлгүүрт ороод өөрт хэрэгтэй, таалагдсан бараагаа л сонгож авдаг лугаа адил хүмүүс нэг нэгтэйгээ харьцахдаа зөвхөн өөрт хэрэгтэй хүмүүстэйгээ л харьцдаг болж байна. Тэр хэмжээгээр хүний үнэ цэнэ үгүй болж, хүн бараа таваар шиг болж хувирлаа. Хүн таваарчлагдав” гэсэн. 

	Социалист улс төр, гүн ухаан, социологийнхон Э. Фроммын энэхүү гаргалгаануудыг баярлалдан шүүрэн авч, барууны хөрөнгөтний нийгмийн хөгжил гэдэг үнэн хэрэгтээ ийм л байдаг хэмээн сурталдаж байлаа. Тэр бүхэнд үнэний ор бий ч бас хэтрүүлэн улс төржүүлж, үзэл сурталжуулсан нь илүү талдаа. 

	Харин монголчууд бид сүүлийн хорин хэдэн жил хүссэн ч, эс хүссэн ч тэрхүү хүнийг бараа таваар болгодог хөрөнгө мөнгөний нийгмийн их далайд хөвж, живж явна. Ямаршуу үр дүнд хүрч байгааг нь бараглаж мэдэх ч өнгөрсөн хэдэн хоногт зүс царай тааруухан машин хүлэглэхдээ илүү тод мэдрэв. 

	 

	* * *

	 

	2008 онд АНУ-аас ирээд гар утас авах үед нэг бус хүн 9911-тэй утас авахыг зөвлөж байсан сан. Учир нь тийм л утастай байх нь таны нийгмийн байр суурь боломжийн буйг илтгэдэг гэсэн. Ер тоо хүнд нөлөөлдөгт итгэдэг. Таардаг тоо, таардаггүй тоо гэж үнэхээр бий. Гэхдээ 9911 гэдэг тоо хүн бүхэнд сайн нөлөөтэй гэдэгт бол огт итгээгүй учир би ердийн утас авсан. 

	Хааяа нэг том дугаартнууд утсаа авахгүй, дахин дахин залгуулах нь бий ч, ерөнхийдөө 9911-тнүүд утсаа авдаг. Бас найрсаг, соёлтой харьцах нь илүү ч байж магад. Гэхдээ л нэгэн үе энэ дугаар нэлээд хэдэн саяын үнэ хүрснийг бодоход хүн бүхэнд таарсан азтай тоо гэхээс илүүгээр нийгмийн зиндааг илэрхийлдэг чадал нь тийм үнэ хүргэсэн биз. 

	2013 онд үйлдвэрлэгдсэн ердийн товчлууртай утсыг 4 жил барив. Утсаар ярихаас өөрөөр хэрэглээ байхгүй надад бол болоод л байдаг юм. Хамгийн гол нь авсаархан, сүлжээ сайн барьдагт нь дуртай. Харин надад цөөнгүй хүн “Утсаа солиоч ээ, санаа зовмоор юм. Амбасын юм бариад. Бүдүүлэг гэдэг нь” гэж “зөвлөсөн.” 

	 

	* * *

	 

	Хэдий унаж буй унаа, өмсөж буй хувцас нь тэр хүний нийгмийн амьдралын зэргийг тодорхойлох нэг үзүүлэлт мөн боловч, харин тэр хүний дотоод мөн чанарыг тодорхойлох үндсэн хүчин зүйл биш юм. Харамсалтай нь бид нүдэнд харагдах, гарт баригдах төдий зүйлсээр л хязгааргүй орчлон хорвоог хэмжиж, үнэлдэг гэнэн хөөрхий доордос мэт хүнийг өмссөн зүүснээр нь, эдэлж хэрэглэснээр нь тодорхойдог өрөөсгөл үзэл, хандлагад ихэд живж дээ. Хэтэрхий бүдүүлэг болхи материализм руу гулсаж байх шиг. 

	Чухам тийм болохоор л зөвхөн материаллаг ахуйн төлөө дээр доргүй үхэн хатан тэмцэлдэж, тэр нь даамжраад улсаа ч цөлбөн хоосолж, авлигадаж, офшордож, бүлэглэж, талцаж, мафижсан улс төрийн тогтолцоог нэгэнт бий болгож орхижээ. 

	Улс орон хэрхэн санасанчлан хөгжих билээ, ард иргэд хэрхэн сэтгэл хангалуун аж төрөх билээ. 

	Үндэстний үнэт зүйлсийн эрэмбэд нэлээд доогуур байх учиртай эд материалын баялаг хэмээх зүйл өнөөдөр бүхнээс дээр заларчхаж. Ийм байхад хэрхэн үймээн самуунгүй, бухимдал стрессгүй нийгэм байгуулж чадах билээ. Улс орны хөгжлийг зөвхөн Эдийн засгийн үзүүлэлтээр л хэмждэг, ЭЗ-ийн өрсөлдөөнийг шударга өрсөлдөөн гэж сурталчилдаг үзэл нь угтаа нийгэм болоод хүний оршихуйн мөн чанарын эсрэг гэдгийг бид анзаардаггүй. Тиймээс энэ төөрөгдөлд хошуурцгаагаад оршихуйн уг сууриа өөрийн мэдэлгүй нурааж, эвдэлж байна. Суурьгүй барилга хэрхэн босох билээ. Түүн лүгээ адил суурь үнэт зүйлээ эвдэж орхисон хүний нийгэм хэрхэн хөгжих, хөгжих бүү хэл оршин тогтнох билээ. Нүднээ өндөр байшингууд босож, үнэт машинууд хөлхөлдөвч мөн чанартаа хөгжил гэхэд нэн эргэлзээтэй. Хүн нь хөгжөөгүй, хүн нь үнэ цэнгүй нийгэмд хөгжил жинхэнэ утгаараа байх ямар ч боломжгүй. Хүн ийнхүү бараа таваар лугаа адил болоод ирэхээрээ хүний мөн чанар үнэгүйдэж, хүн хүндээ машин, хувцас, албан тушаал төдийхөн болж байна. Олонхдоо хүн хүндээ зүгээр л хог новш болов. Монгол хүн монгол хүндээ хог новш мэт болов. Монгол хүн монгол хүндээ ихэрхэж бардамнах нь их болов. Угтаа дотоод үнэт зүйлгүй хүн л тийн ядарсандаа ихэрхэж, бардамнаж, дээрэлхдэг юм. Яг л ядарснаа эврээрээ ямагт сэжих тавтиргүй ямаа шиг. Үр дүн нь бид нэгнээ унадаг машин, уудаг иддэг зүйлс, эдэлж хэрэглэдгээр нь үнэлдэг болов. Хамгийн гачлантай нь түүнээ зүй ёсны үнэлэмж гэж итгэж төөрөлдөх... 

	Бид дээр дооргүй хулгайлцгаадаг болов. Хүн чанар, ёс журам, шударга үнэн гэдэг зүйл хоосон чамирхал, наргиа наадам, зарим тохиолдолд алиа маазрал мэт болов. 

	 

	* * *

	 

	Ингэхэд хүний мөн чанар амьдрал хийгээд хүмүүст, ялангуяа өөртөө хандах харьцаа, үзэл хандлагаар л илэрдэг болохоос биш өмссөн зүүсэн, уусан идсэн, унасан хэрэглэснээр тэр бүр илэрдэггүй. Түүнд хууртаж, бас түүний төлөө явах нь хайран энэ сайхан завшаант амьдралаа утга учиргүйн цаламд хаяж өгч буйгаас ялгал үгүй. Уг нь муу машин унасан бүхэн мөн чанараараа муу хүмүүс биш лугаа адил бас сайн машинтай бүхэн сайхан хүмүүс биш юм. 

	Фроммын “Хүн таалал төгссөн” гэдэгт би бүрэн итгэдэггүй, ялангуяа Монгол хүний тухайд бол... Хүмүүс амьд хэвээр байгаа гэдэгт итгэхийг хүсдэг. Энэ бүхэн бол цаг зуурын самуурал төдий гэж боддог. Бид бараа таваар болчхоогүй, бидний үнэ цэнэ өмссөн хувцас, унасан, эдэлсэнтэйгээ тэнцэх хэмжээний доош орчхоогүй. Бидэнд, бидний мөн чанарт өмссөнөөс, унаж эдэлснээс илүү их үнэт зүйлс байх ёстой. 

	 

	* * *

	 

	Одоо бүр зөчиж зөрүүдэлмээр санагдах. Энэ хандлагыг эсэргүүцэж буйгаа илэрхийлж тарах шахсан Эксел авдаг юм билүү гэж бодогдох. Дотоод хүн маань ийм байдлыг хүлээн зөвшөөрч чадахгүй нь. 

	 

	2017. 4. 3.

	



	


“ХЭНХЭГ ЧАФКА”

	 

	2004 онд. Нэг өглөө ах маань “Хийх ажилгүй хэнхэг чафкагаас болоод баахан ажил удав” гээд ихэд инээчихсэн сууна. 

	Яасан гэхээр, ахын гэр Вашингтон хотын төвөөс нэлээд зайдуу, хувийн сууцны хороололд байх. Хөдөлгөөнтэй том замаас салаад тэднийх байх циркул буюу тойргийн зам руу ороход алив хөдөлгөөн эрс багасна. Тэр сэлүүн замаар нэг км орчим яваад гэртээ хүрэх ба замын яг тэхий дунд нэг ЗОГС тэмдэгтэй (STOP sign) Манай хүн уг нь тэр тэмдэг дээр ямар ч хөдөлгөөн, хүнгүй байсан ч дандаа зогсдог байж л дээ. Нэг удаа тун яарч яваад зогсолгүй өнгөрчхөж, бас нэг хоёр удаа юунаас ч болсон гэлээ, зогсолгүй дүрэм зөрчиж орхиж л дээ. Явган хүн барагтай л үзэгддэггүй зам юм. Гэтэл шуудангаар сануулах бичиг ирэх нь тэр. Тэнд, “Та төдөн цагт, тэнд байх ЗОГС тэмдэг дээр зогсолгүй өнгөрсөн байж магадгүй байна. Анхаарна уу?” гэжээ. Гайхаад өнөөх Зогс тэмдгийн орчимд очиж камер шүүгээд олсонгүй. 

	Лавлавал, иргэдийн мэдээллээр гэсэн хариу өгчээ. Шалгаж туршиж үзэх нь ээ тэрхүү тэмдгийн дэргэд байх дан цагаан байшинд нэгэн өндөр настай эмгэн амьдардаг агаад, зайлуул, уйдсан самган өдөржин цонхоор ширтэж суудаг байж мэдэхээр. Тэгээд л нэг том бандгар хар машинтай нөхөр Зогс зураас дээр зогсолгүй нэг бус удаа өнгөрөөд явчихаар нь цааш нь утасдаж “матсан” байгаа юм. 

	Ах маань хэдий аман дээрээ “Хэнхэг чафка” гэж наргин хөхөрч байвч, цаанаа тэр хөгшний үйлдлийг тун зөвшөөж буй нь анзаарагдав. Ялангуяа АНУ-ын замын хөдөлгөөнд дөнгөж суралцаж буй надад “Дүрмээ яс барих ёстой шүү. Зогс тэмдэг дээр хэзээ ч хүн хөндлөн гардаггүй, хөдөлгөөн байхгүй байсан ч, өдөр ч, шөнө ч заавал зогсож байх ёстой” гэв. Яагаад гэвэл “Хэрвээ Зогс тэмдэг дээр зогсолгүй өнгөрөөд сурчихвал хожмоо том осолд хүргэж мэднэ. Дүрмийг өөртөө зуршил болгож хэвшүүлэх ёстой юм. Чи Монголдоо байдаг шигээ боломж харж явна гэж хэзээ ч байж болохгүй” гэж хатуу анхааруулж билээ. Бас болоогүй араас нь “АНУ-г яагаад ийм сүрхий хөгжчихсөний нэг хөл нь энэ дүрэм журмаа аль болох сахин биелүүлэх гэж эрмэлздэг, бас нэгнээсээ нэхдэг явдал юм. Анзаараад байгаарай. Цаадуул чинь айхтар. Төрийн дор хууль буй, хуулийн дор бид амьдарна гэдгээ айхтар мэддэг туучийнууд. Ер нь Зогс гэсэн газар нь зогсож байгаарай. Ямар насаараа зогсох гэж буй биш, тав, сайн бол арван секундийн л явдал” гэх мэтээр үглэв. 

	Үнэхээр ч тийм. Харин Монголдоо бол өөрөө, өөр. Дөнгөж сая оройн 10. 30-д Улиастайн гүүрний буланд нэг явдал болов. Улаан гэрэл урдаас мэлтийж байхад л араас сигналдаад байх, Цонхоо онгойлгоод, “Улаан гэрэл байна шүү дээ” гэж учирлавал, “Тэр ямар хамаатай юм, эргүү минь. Цаад зам чинь чөлөөтэй байгаа биз дээ. Хөлдүү гар вэ” гэх. Уг нь тэр залуугийн зөв ч байж мэдэхээр, урд зам чөлөөтэй л байвал, бас тэнд камер л үгүй бол тэр муу улаан гэрэл ер ямар хамаа байх вэ гэмээр... Дээр нь манайд ямар дээр дурдсан “Хэнхэг чафка” нар байх биш. 

	Гэхдээ бас тийм биш юм аа. Энэ их энгийн, жижигхэн хэрэг явдал мэт боловч, ахын хэлдгээр хөгжлийн нэг тулгуур мөн үү гэвэл эргэлзээгүй мөн. Ерөөс суурь том асуудал чухам яг энэ мэт энгийн жижигхэн зүйлээр илэрч байгаа нь тэр. 

	Соц үед 160 хуультай байсан гэдэг. Одоо лавтай 1000 хүрээ байх. Хууль олон болсноор сайхан болчихдог ч юм бас биш шиг ээ, олон цөөндөө гэхээс илүүгээр хуулиа хүндлэн дээдлэх, сахин биелүүлэх эрмэлзэл дээд Төрдөө ч, доод бидэндээ ч хэр хэмжээтэй байхаас олон зүйл хамаарч байх шиг байна. Бүх төр засгийн бодлого шийдвэр, хөгжлийн хөтөлбөр, стратегиуд дараалан дампуурсны шалтгаан, энэ их гэмт хэрэг, авлига гаарсны шалтгаан, бид дор бүрдээ ихээр бухимдаж сууцгаадгийн шалтгаан магадгүй энэ мэт энгийн зүйлтэй ч холбоотой байж мэднэ, Өөрөөр хэлбэл бидний өөрсдийн маань ухамсарт, хууль ёсоо, журам зарчмаа эрхэмлэн дээдлэх, хүндэтгэн сахих хүсэл сонирхол, зориг эрмэлзэл нэн сул байгаа маань бидний хөгжлийг сул дорой болгоод байгаа юм биш үү.

	Надад сүүлийн үед Дээд төр засгаас, эрхэм дээдсээс шударга ёс, зарчим нэхэх нь бараг л дэмий талдаа санагдах болсон. Зүйрлэвэл ёроол нь цоорхой хувингаар ус зөөх гэж оролдож буйтай адил мэт. Тэднээс боломжгүй зүйлийг нь бид шаардаад байна шүү дээ. Тэд чинь угаасаа хууль сахиж, хүндэтгэж сураагүй, хэвшиж дадаагүй, зарчим гэж юу байдгийг мэддэг ч үгүй, утга учрыг нь ойлгодог ч тоодоггүй, бүр нулимдаг нөхөд шүү дээ. Хөгшин азарга жороо сурдаггүй гэдэг дээ. Харин гэхдээ мэдээж хэрэг тэднийг давраачихгүй шиг л барьж байх нь чухал учраас хянаж, үглэж, шүүмжилж, хааяа бас айлгах гэж оролдож байх нь зөв л байх, гэхдээ айна ч гэж бараг үгүй дээ, ёстой үл тооно. Шоолоод, инээлдээд л сууж байгаа. Тэднийг шахаад шахаад юм гарах шинжгүй. Бас солиод солиод олигтой болшгүй нь. Өнөөгийнх шиг нөхцөлд нэг фийдаалаа нөгөөгөөр нь солихоос хэтрэхгүй. Нэмэгдэхүүний байрыг сольж тавихаас цаашгүй.

	Тэгвэл яах ёстой вэ, энэ байдалтай эвлэрээд бууж өгөөд, нөгөө Гүндалайн хэлдгээр “ча... царайлаад сууж байх” хэрэг үү, гэвэл биш. Нийгэмд аливаа зөв хандлага, шударга ёс, зөв зарчим зөвхөн ганцхан Дээрээс, Толгойноос хамаардаг ч юм биш аж. Харин бид зөвхөн дээрээс, Төр засгаас л шударга ёс нэхэх ба өөрийнхөө бичил орчноосоо тэр бүр тэрхүү шударга ёсоо, зарчмаа нэхэж, бас тийм уур амьсгал бүрдүүлж чаддаг уу?. Нийгмийн суурь гэж нэг айхтар нөлөөтэй хүчирхэг юм байна. Тэр суурь нь бид өөрсдөө шүү дээ. “Ямар нийгэм байна, тийм л төр засаг байна” гэдэг нэг эзэнгүй постулат тэнээд явдаг даа. Үнэндээ бол гашуун ч үнэн юм. 

	Дээр ахын хэлдэг “Жолооны дүрэм журмыг дадал хэвшил болтлоо өөртөө хэвшүүлэх ёстой” гэдэгтэй адил бид хүсэж буй, үр хүүхдүүддээ өвлүүлэх гэж буй нийгмээ ямар байлгахыг хүсэж байна вэ, түүнээ ядахдаа эргэн тойрноосоо бүр хэвштэл нь нэхэж шаардаж байх нь явж явж, тэр дээр байгаа болдоггүй Төр засгийг өөрчлөх хамгийн сайн, үр дүнтэй арга зам биш байгаа. 

	Ингэхэд нийгмийн хөгжил дэвшил, сайн сайхны өмнө зөвхөн Төр засаг л дангаараа хариуцлага үүрдэг, хүлээдэг юм биш, бид, иргэн бүр бас хариуцлага үүрдэг, хүлээдэг байж л урагшилна. Энэ харин ч нэг гарцаагүй постулат болно. Өнөөдөр бид асуудал бүгдийг Төрд тохож орхичхоод, тэгээд төрөө хараагаад л суух, ядахдаа тэр “хэнхэг чафка” шиг жолооны дүрэм зөрчсөн хүнд шаардлага тавьж чаддаг билүү. Өрсөөд л зүтгэчихдэг маань олонх нь. Орцны үүдэн дээр шүлсээ, тамхиныхаа ишийг шидэж буй залууст үг хэлдэг нь хэд вэ? Орцондоо, эсвэл хашаагаа давуулаад хогоо цацдагт анхааруулдаг нь хэд вэ? Автобусанд настан, жирэмсэнд суудал тавьдаггүй залуус, хүүхдүүдэд хэлдэг нь хэд вэ? Жолооч нь тамхи баагиулаад байхад шаарддаг нь хэд вэ? Цонхоороо хогоо шиддэг хүмүүст анхааруулж хэлдэг нь хэд вэ? 

	Дэндүү цөөхөн нь тэгж шахаж шаарддаг, үглэх. Тэгээд өөдөөсөө хараалгаж, бөөн хэл ам болдог болохоор халшраад амаа жимийх нь их талдаа. Нэлээд олуулаа тийн үглээд, “хэнхэглээд” эхэлбэл эрх биш өөр болно доо. Ингэхэд төрийн үүрэг, хариуцлагаас гадна бас Иргэн та бидний үүрэг хариуцлага гэж байх ёстой. Иргэний нийгэм гэдгийн маань мөн чанар чухам энд бий. Зэрлэг хогийн ургамал ургах эсэх нь хөрснөөс ихээхэн шалтгаалдаг биз. Тэгээд тэр зэрлэг хогийн ургамал ургасаар эцэст нь толгой дээр гараад зайдагначхаж байна. Нийгмийн суурь үнэлэмж, хандлага, эрмэлзэл өөрчлөгдөөгүй бол Төр мянгантаа солигдоод нэмэргүй гэдгийг бид гашуунаар үзэж харж, мэдэрч туулж явна. 

	Гэрийнх нь гадаа нэг машин Зогс тэмдэг дээр зогсохгүй явах нь үхлээ хүлээн буй хөгшинд бараг юуны хамаа гэмээр. Гэвч тэр хүнд нийгмийнхээ өмнө хүлээсэн үүргээ сахин биелүүлэх хийгээд бусдаас түүнээ нэхэх нь хэвшил болчихсоных юм. 

	Ер нь зөв зүйл дээрээ бүгдээрээ жаахан хэнхэгдүү л байцгаамаар байна шүү, тэр “Хэнхэг чафка” шиг. 

	Хэн ч тэр ЗОГС гэсэн газар зогсдог л болчихвол их юм өөрчлөгдөнө дөө. 

“ШИНЖ”

	 

	Худалдагч охин хариулт мөнгө өгөхдөө нэлээд уцаарлангуй жишүү харж ярвайгаад, түлхэж өгч байх юм. Энэ үйлчилгээний соёлын хүрээнд яригдах асуудал л даа. Гэхдээ надад эрхгүй хүний шинж байдлын талаар эргэцүүлэхэд хүргэв. 

	Гэрийн ойр байх засварын газарт машинаа үзүүлтэл, ер машин маань яаж хөдөлж байсан юм бол гэмээр болчхов. Олон эд ангийг зайлшгүй солих шаардлагатай гэнэ. Зардал дийлэхээргүй өндөр болсон тул жаал гайхаж сууснаа, хотын нөгөө захад байх танил засварчнаа хэрэг болгон зорилоо. Өмнөхөөс эсрэг онош гарч, ганц хоёр резин, жийрэг төдийг солиод зүв зүгээр. Энэ худал хуурмаг хийгээд шударга ёсны хүрээнд яригдах асуудал байх. Гэсэн ч дахиад л хүний шинж байдал бодогдох. 

	Туслах замаас төв замруу орох гэж гэрэл дохиогоо өгсөн ч арван машин “харалгүй” өнгөрөв. Энэ замын хөдөлгөөний соёлын хүрээний асуудал ч дахиад л өнөөх хүний шинж... 

	Эмийн санд нэгэн эмэгтэй эмийн үнэ сонсоод, гүн санаа алдаж, “Өөр аптект арай хямд байдаг болов уу” гэж итгэлгүйхэн асуув. Эмийн санч хоёр охин “Байхгүй байхгүй. Бүгд нэг тарифтай” хэмээн ам өрсөн толгой сэгсэрцгээх. Эмэгтэйг толгойгоо ганзагалсаар гараад явсан хойно нь “Яг хямдыг нь олж харагдаач. Хэдхэн төгрөг дээр дандаа ингэж гуриа царайлдаг юм” хэмээн тавлаад ч байгаа юм шиг, гомдоод, эсвэл зэвүүцээд ч байгаа ч байгаа юм шиг хэлэлцэх. Тэр эмэгтэйн цаана ямар амьдрал, ямар хүнд хэцүү өвчин зовлон буй талаар өчүүхэн ч анзаарч, бодож, эмзэглэж буй шинжгүй. 

	Зогсоолд ухарч орох гэтэл ар хударгаар сигналдаж дайраад орчих. Мөчийн өмнө л “Чи мундаг шүү” хэмээн дал мөрийг нь илбэж байсан хүнээ булан тойронгуут “Муу новш. Энэний улс төрч гэж юу байсан юм” хэмээн надад муулж, араас нь нулимж зогсох. 

	Хэлэлцэж ярилцмаар сэдвээр нийтлэл, өгүүлэл бичив. Гэвч хоёр үг алдаж бичжээ. Гэтэл уг нийтлэлийн утга санааны зөв буруугийн тухай огтоос сөхсөнгүй, мэтгэлцсэнгүй. Зөвхөн өнөөх алдсан хоёр үгийг маань шүүрч аваад адалж, чичилж, гутааж, харааж гарах. 

	Төрийн түшээд нь мэдээлэлд илүү ойроо, эрх мэдлийн давуугаа ашиглаад баялаг бүтээгчдэд тэнгэрийн умдаг мэт олддоггүй бага хүүтэй ЖДҮ-ийн зээлээс хэдэн тэрбумаар нь авчих. Гэхдээ тэдгээр зээлээ зарим нь бүр Банк бусаар оруулаад угаачих. Нэг л ёс зүйгүй, хоолондоо цадаагүй мэт шинжгүй. 

	Өөрийн намынхан нь өм цөм хусаж байхад ам нь үдээтэй байсан атлаа өрөөлийн намынхныг үзэхээрээ уул нурж, улс орон сүйрч байна хэмээн улс төржих. 

	Улсын эмнэлэгт очихоор “Үхэх болоогүй л байна” гээд хөөх нь холгүй, хувийн эмнэлэгт очихоор “Одоохон үхлээ, эрүүл эрхтэн гэж алга. Бушуухан манайд хэвт” гэх. 

	 

	* * *

	 

	Миний багад “Шинжгүй амьтан” гэж ярилцдаг байв. Бүр “амьтан” шүү. “Хүн” гэсэнгүй. “Өө, тэр чинь бүр нэг шинжгүй хог байгаа юм”, эсвэл “Шинжгүй дээ, цаадах чинь. Амны гарз” гэх мэтээр ярилцах. Багад элдэв ааш гаргаж байгаад “Битгий шинжгүй царайлаад бай” хэмээн зэмлүүлж, ихэд гэмших. “Шинжгүй” гэх нь сайн шинж үгүй гэсэн үг юм. Сайн шинжтэй байж хүний тоонд орно. 

	Хүнд юм өгөхдөө буруу харж түлхэж өгөх, авахдаа угзарч авахыг цээрлэнэ. Тэгж буй бол өнөөх “Шинжгүй амьтан”-ых нь тоонд гарцаагүй орно. Яагаад гэвэл эхнийх нь өгч буй зүйлийнхээ араас харуусч буйг, удаах нь өглөг хийгээд сайн сайхныг үнэлэх, талархах чадваргүйг илтгэнэ. Эдгээрийн цаана тэр хүний хүмүүжил, төлөвшил, сэтгэлгээ, хандлага төдийгүй бүр дотоод мөн чанар, уг язгуур шинж нь илэрнэ. Тиймээс л “Шинжгүй” гэх. Хоол идэж буйгаас нь эхлээд л шинж мэдрэгдэнэ. Шал пал хийлгэн дуу чимээ гаргаж, хүжигнэтэл сорж, нүдээ гялалзуулан, том том үмхэлж, хахаж цацан байж идэхийг харангалчихсан, хоолны бараа хардаггүй байнга өлөн хоосон явсан мэт хэмээн шинж муутайд тооцно. Хомхой ховдог гэнэ. Ер нь дорд зан байдал юм даа. Түүнээс гадна энэ нь тэр хүний дотоод соёл нэн сулыг илтгэнэ. Үргэлж л “Өлслөө, цангалаа” хэмээн явах нэгнийг “Бүр нэг шинжгүй, урьд насандаа өлбөрч үхсэн хүний сүнс биз. Энэ насаа ч өлсөж цангаж туулах даг шүү” гэх. 

	Хийгээд өгсөн цай хоол нь хүртэл амтгүй сулхийсэн нь байх. “Өө нөгөө тэдний усан гарт эхнэр” гэнэ. Нэг л гэмтэй, нүнжиг сүжиг муутайг илтгэнэ. Ядарсан зутарсандаа эрэлхүү дээрэлхүү байхыг бол бүр ч их шинжгүйд тооцно. Хүнтэй мэндлэхээс эхлээд л хүний шинж байдал мэдрэгдээд эхэлнэ дээ. 

	“Харц нь гялалзаж, царай нь гэрэлтсэн, алхаж гишгэх нь цэх, мөн ч золбоотой хүү байна даа”, “Гонгиноо дуут”, “Усан нүдэт”, “Хавьтсан ойртсоноо муучилж, өөлсөн, ханилгаагүй”, “Чонын бэлтрэг шиг гөлгөнөсөн харцтай”, “Хэлж ярих нь хүртэл хэрэлдээд байгаа мэт хэцүү хэцүү”, “Дандаа л байхгүй, чадахгүй гэж явдаг муу амт. Тэр ч өөдлөхгүй дээ”, “Хар багаасаа доль цохичихсон” гэх мэтээр хүний байдал төрх, алхаа гишгээ, дуу хоолойн өнгө, харц, яриа хөөрөө, ахуй байдал, өмссөн зүүсэн гээд бүхий л талаас нь хүнийг шинжин, мөн чанарыг нь тодорхойлдог байна. 

	Хонь, ямаандаа хуц, ухна тавихдаа хүртэл алхаа гишгээ, дуу хоолой, эвэр сүүл, өнгө зүс, гэдэс гүзээ, эвэр туруу, хамар чих, ноос хялгасыг нь хүртэл шинждэг ард түмэн чинь хүнээ тэгж айхтар шинжилгүй ч яах вэ. Бүр “Уг муутны усан дотроос түймэр асдаг” гээд хэлчихсэн л ард түмэн шүү дээ. 

	Харин энэ цагт бид “Шинж” гэж энэ айхтар ойлголтыг бараг мартаа юу даа. Хүнээ шинжиж чадахыг байсных нь нэг илрэл бол төрд хямрал нүүрлэх хэмжээнд хүртэл янз бүрийн шинжгүй нөхдийг тийш залчихсан явдал юм. Горыг нь нийтээрээ л амсаж байна. Хүнээ язгуур мөн чанараар нь шинждэг уламжлал маань бүр шалдаа бууж, зөвхөн өнгөн талаас нь өмссөн зүүсэн, эдэлсэн хэрэглэсэн, элдэвлэн чамирхсан төдийгөөр нь ялгаварлан шинжих хэмжээнд арчаагаа алдан унажээ. Тэгээд л нэг нэгнээ өмссөн зүүсэн төдийгөөр нь гоочилсон амьтад л олон. Энэ чинь шинжих нь биш сонжих нь. Эхнийх нь мөн чанарын тухайд, харин сонжих нь хэлбэр, үзэгдэл төдийд эргэлдэхийг хэлнэ. 

	Мөн соёл л яриад байх. Гэтэл соёл хийгээд боловсон байдал нь ихээхэн өнгөц юм. Учиргүй соёлтой, бахархам боловсон атлаа ямар ч шинжгүй амьтдын алийг нь гэхэв. Бишгүй л байна даг. Шинжгүй байдлаа хуурамч хоосон боловсон соёлоор халхалж, гайхуулж яваа хогуудын алийг нь гэхэв. Гэхдээ мэдээж хэрэг огт соёлгүй байснаас засдаг хуурамч ч гэсэн соёлтой байх нь дээр л дээ. 

	Харин бидний уламжлалд соёлын асуудлыг бүр хүний мөн чанартай нь холбон авч үздэг байжээ. Өөрөөр хэлбэл соёл бол хүний дотоод мөн чанартай нийцэж байх ёстой. Энэ илүү чухал. Олон зуу, мянган жилийн ажиглалт, туршлага, танин мэдэхүйн үр биз. 

	Өнөөдөр худалдагч охин хариулт мөнгөө нэг л ёозгүй өгсний ард энэ мэт элдвийн л юм бодогдов. Ер энэ цаг үед энэ мэтийг эргэцүүлэх нь зөв ч юм уу даа, мэдэхгүй ээ. 

	 

	* * *

	 

	“Ядуу л бол удам муутайн шинж” гэсэн нэг ойлголт сүүлийн үед мэр сэр сонсогдох болов. Бас л нэг төөрөгдөл юм. Уг нь бол удам муут хүн гэж удам муутай л хүнийг хэлдэг болохоос, ядуу бүхэн удам муутай байдаггүй. Яах вэ, ядуусын дотор аливаад чадваргүй, залхуу, сул дорой, эрмэлзэл тэмүүлэлгүй, гаж буруу зуршилтай, боловсролгүй нь цөөнгүй болохоор тэднийг тийн харах гээд байдаг тал бий. 

	Гэхдээ ядуу бүхний шалтгаан өөр, ядуурч үгүйрсэн дотор бурхан мэт ховорхон хүмүүн ч бий. Уг нь зөв шударга хүн хэзээд хөдөлмөрч, хичээнгүй бусдад тусламтгай, элдэв муу зуршилгүй байдаг. Тийм хүмүүс ядууран үгүйрэх нь маш ховор. Гэвч хууль, шударга ёс бүүдийсэн цаг үед сайн сайхан хүмүүс хэлмэгдэн, үгүйрч ядуурах үзэгдэл түгээмэл байдаг. Эсрэгээрээ хөрөнгө санхүүгийн элитүүд дотор удам муут ч цөөнгүй бий. Ханаж цадахгүй бирд мэт нь ч байна. Тэгэхээр хөрөнгө чинээ нь удмын сайн, мууг илэрхийлэх гол шалгуур биш. Харин ааш зан, амьдрал, хүнийг үзэх үзэл, үнэт зүйл, санаа сэтгэлийн байдал гээд их олон зүйлээр удмын сайн хийгээд муугийн шинжүүд илэрч байдаг. Хүний зан төлөв нь хоёр үндсэн эх сурвалжтай, нэг нь удмынх, ихэнхдээ генээр удамшдаг. Хоёр дахь нь хүмүүжлийнх. Гэхдээ удмынх нь суурь шинж болдог. 

	Удмын шинж алхаа гишгээ, дуу хоолойд нь хүртэл илэрдэг гэж хууччуул хэлдэг байсан сан. Тэр үнэний ортой. Захын жишээ л гэхэд юм бүхэнтэй тэрсэлдэж, тэмцэлдэх гээд байдаг, хар хор, атаа тэмцэл ихтэй, гэрэл сүүдрийн гэрлийг нь бус сүүдрийг нь урьдаж хардаг, хүнийг болон аливаа үйлдэл бүхнийг зөвхөн ашиг завшаан талаас нь үнэлэх гээд байдаг гэх мэт шинжүүд зөндөө. Мунхаг мунаг нь ч байна, зальтай хорлогчин нь ч байна. Залхуу илжирхий нь ч байна. 

	Тэр бүү хэл ямар ч сайхан орчинд өссөн угийн цаанаасаа бүдүүлэг болхи шинж нь дарагддаггүй хүмүүс ч бий. Эсрэгээрээ ямар ч хүнд бэрх орчинд өссөн ч нэг эрхэмсэг нандин чанартай нь ч бий. 

	Үнэхээр асуудал байдаг болохоор нь ард зон “Уг муутны усан дотроос түймэр асна”, “Уг муутны үүдээр ч бүү гар” гэх мэтээр хэлж захиж ирсэн буй за. 

	Удам дамжсан өвчин зэрэг шинж удамшихаас гадна зан араншин, сэтгэл хөдлөл, авьяас чадвар ч тодорхой хэмжээгээр удамшина. Удмын мэдээлэл генээр дамжих нь ч байх шиг. Тэр бүү хэл эцэг эхийн, эмэг өвгөдийн нь хийсэн сайн муу аливаа үйлийн үр ч үр удмынх нь амьдралд нөлөөлөх нь байна. Сүүлийн жилүүдэд генетикч эрдэмтэд чухам энэ хэрхэн яаж удамшаад буйд гайхаж, судалж буй гэх. АНУ-д социологичид нэгэн сонирхолтой судалгаа хийжээ. Амьдралын янз бүрийн нөхцөлтэй өөр өөр айлд өргүүлсэн 70 гаруй ихрийг 40 насанд нь эргэж судалгаа хийж үзэхэд тэдний амьдралын түвшин ижилхэн байжээ. Өөрөөр хэлбэл хоёр ихрийн нэг нь тааруухан, нөгөө нь боломжийн амьдралтай айлд өргөгдсөн ч 40 жилийн дараа тэдний амьдралын түвшин, нөхцөл байдал ижилхэн байж. 

	 

	“Сайр шандын усыг шавхаж шимж бардаггүй,

	Сайн хүмүүний үрийг давтаж дарж болдоггүй” 

	 

	гэж дуулдаг даа. Мөн “Сайн хүмүүний үр, сүүт гүүний унага” ч гэдэг. Энэ нь уг, удам сайтайг ихэд чухалчилж үзэж ирснийг илтгэнэ. Гэхдээ ихэнхдээ сэтгэлзүй, ёс суртахуун, ааш араншин, үзэл хандлагын асуудал дээр илүү төвлөрч байх шиг. Хөрөнгө чинээн дээр голлож биш шүү дээ. Хүмүүжил бол гарцаагүй чухал зүйл. Гэвч үнэхээрийн сайхан орчинд өсөж хүмүүжсэн атлаа эгзэгтэй мөчид тун хачин араншин буюу өнөөх удмынх нь муу сөрөг араншин илрэх нь бий. Түрэмгий, өөрөөсөө доод хүнд дээрэлхүү зан ихэнхдээ төрөлхийнх байдаг. Наана нь харахад өсөн орчин нь харагддаг ч, цаанаас уг нь мэдрэгдээд байх. 

	Тиймээс л үр хүүхдээ сайн хүний үртэй суулгах гэсэн эрмэлзэл ард түмний дунд хүчтэй байжээ. Өндгөн сүй тавьдаг ёс манайд байв. Энэ нь өнөөх удмын сайн шинжид бүрэн итгэж буйнх юм. Ер сайн хань гэдэг насан туршийн аз жаргалтай амьдралыг авчирдаг төдийгүй үр удмын ч аз жаргалын үүдэл баталгаа болж байдаг. “Зүс сайт зуурдын чимэг, зан сайт насны чимэг, уг сайт удмын чимэг” гэх. Гурвуул хосолбоос тэнгэрийн хишиг буй за. Харамсалтай нь тэнгэр хишгээ тэр бүр хайрлах нь үгүй. 

	Сайн хүмүүжлээр муу шинжийг засаж болдог ч удмын шинж давамгайлах нь түлхүү байна. Гэхдээ огт боломжгүй гэсэн үг бас биш ээ. Хүмүүний ертөнц бол чөлөө учрал төгс бүрдсэн аугаа гайхамшигт ертөнц билээ. Зүс царай, зан ааш, уг удам тэгш жигд үгүйн адил гялтайх ч гэрэл гэгээгүй бүх юм нь адгийн муухай хүн ч гэж бас үгүй. Сайн, муу шинжийн аль нэг нь давамгайлсан байна. Хэр давамгайлсан бэ, аль талаа илүү хөгжүүлсэн бэ гэдэгт л учир их бий. Сайн шинжээ улам төгөлдөржүүлж, муу талаа засаж залруулах боломж бий агаад чухам ухаарал, зориг тэвчээр, итгэл зүтгэлд найдах хэрэгтэй. 

	Үр хойчоо аз жаргалтай байгаасай гэж хүсэж буй бол эд хөрөнгө өвлүүлэхийг эрмэлзэхээс илүүтэй итгэл үнэмшил, зөв түвшин, ёс суртахуунлаг амьдралыг эрхэмлэх учиртай. 

	Учир нь энэ хорвоо ертөнцийн аливаа бодит болоод бодьгүй, дүрст болоод дүрсгүй бүхэн, элдэв үйлдэл бүхэн, ерөөс юм бүхэн маш нарийн ил болоод далд хэлхээ холбоотой, зохион байгуулалттай. Тиймээс хорвоо гэгч зөв, эерэг бүхнийг дэмждэг. Үхэр тэргээр туулайг хэзээ нэгэн цагт гүйцдэг л юм. 

	 

	* * *

	 

	Би боддог юм, их Платон нийтийн боловсролын эсрэг байж, учир нь угийн муу шинж бүхий нөхөд боловсрол авсны үрээр өөрийнхөө төрөлх мөн чанарыг сайн боловсролоор нуучихна. Ингэснээр нийгэм доторх зүй ёсны эрэмбэ алдагдана гэж үзэж байж. Өнөө хараад байхад энэ үнэхээр үнэн мэт ээ. Үнэхээрийн мунхаг, бэртэгчин, хогийн мөн чанартай атлаа сайн боловсролоор түүнээ нуучих тохиолдол бишгүй. Зарим нь бүр тээр дээр гараад заларчихна. Тэгээд төр самууруулж, түмнийг бухимдуулж, зүй ёсны хөгжлийн урсгалыг самрах тохиолдлууд их олон. Нэр заагаад хэлсэн ч болохоор... 

	Дорнын ухаанд энэ мөн чанарыг Билгийн Гол Мод гэсэн ойлголтоор томьёолдог. Модны гол хэчнээн бүдүүн өндөр байх хэрээр үндэс бөхтэй, хүчирхэг байна. Харин навч мөчир ихтэй болбол бүр сайхан. Гол мод нь хүний төрөлх ухаан, мөн чанар нь. Мөчир навчис нь боловсрол юм. Өндөр, шулуун, бас бүдүүн гол мод өтгөн сайхан мөчир навчистай байваас юутай сайхан. Хүнлэг, голч сайн хүн боловсрол арвинтай байх нь мөн түүн лугаа адил. 

	Харин модных нь гол гэж хариугүй жижигхэн, турьхан байх хэрээр үндэс муутай байна. Гэтэл тэр турьхан голоо их мөчир навчсаар хулдаад нуучихдаг. Тэгэхээр юуг чухалчлах вэ гэхээр голыг нь чухалчил гэж сургадаг. БИЛГИЙН ГОЛ МОДЫГ ОНОХ гэдэг нь бас өөр олон сайхан салаа утгатай мэт. Өнөө цагт бол бид ихэнхдээ голыг нь олж харах биш, мөчир навчист нь хууртах талдаа. Түүнээ энэ цаг үед “хошхирно” гэж томьёолжээ. 

	Тарвагачин тарвагыг аль болох ойроос баталгаатай нам буудахын тулд чихтэй баг бүхий тусгай өмсгөл өмсөж, цагаан даллуураар даллаж, элдвээр аяглаж, маяглаж гүйхэд хөөрхий тарвага нүх рүүгээ яаран орчихдоггүй, дошин дээрээ гозойж байгаад ихээр хошхирдог. Тэгсээр тарвагачинг ойртуулж, гэнэдэн алуулдаг билээ. Сүүлийн жилүүдэд бид нийтээрээ их ч хошхирсон доо. Хаширвал хашрахаар л... Тэгэхээр шинж... 

	Бүү сонж. Шинж чухал. 

“АМЬТНЫ ҮР ЯЛГАЛ ЮУН”

	 

	1. “Үзэл... гэдэг мухар нүх”

	— Яг одоо миний ширээн дээр Библи байна. Түүнийг харсан хүн намайг христчин хэмээн шууд л итгэдэг. Яагаад гэвэл би түүнд “Библи бол гайхалтай ариун гэгээн ном” гээд дотроос нь Тухайлбал, Коринтоос эш татаж, өнөө ахуйтай холбон ярьсан хойно арга ч үгүй. Нөхөр маань над руу нэг л шоолонгуй харж байснаа гараад явчих. 

	— Хэд хоногийн өмнө би бөө нартай хамт сарны тахилгад сууж байлаа. Тэднээс юм асуугаад л, бичиж тэмдэглэж аваад. Түүнийг сонссон нөхөр “Энэ нөхөр гарцаагүй бөө, биш юм гэхэд бөө мөргөлтөн” гэж бодох. 

	— Жилийн өмнө “Бхагавадгита судрын тайлбар номоо алдчихлаа, хайран ном, амин чухал сайхан ном сон” гээд үнэн сэтгэлээсээ халаглахаар “Чи Хиндү шүтлэгтэн үү?” гэж асуух. 

	— Зун Лалын мечат хаана байдгийг сураглавал “Яах гэж байна?” гэж өмнөөс сэжиглэнгүй асуух, “Үгүй би Куран судрыг жаахан тайлбарлуулах санаатай” гэвэл “Чи солиорчхож, ISIS-ийн улс руу явна гэж бүү өвчигнөөрэй” гэж тоглоом шоглоомын завсарт анхааруулсан. 

	— Түрүү жил Күнзийн сургаалаас баахныг постолж орхиод “Одоо болио, хар хятадын оюун санааны боол” гэж нэгэнд нь загнуулсан. 

	— “Тэнгэр шүтлэг бол монголчуудын язгуурынх юм байна. Тиймээс бид өөрсдийгөө Тэнгэрлэг гэж хэлж, дуудаж байжээ” гэх аятай юм хэлчхээд Бат-Отгоны шавь гэж шоолуулсан. 

	— Гэртээ байнга арц уугиулж, Далай лам, Ажаа гэгээн, Хамба гэгээний (Аавын минь багш, шүтээн, нутгийн их гэгээнтэн) зургийг хүндэтгэн шүтээний хайрцагтаа хийснийг, бас авдар дээр маань зулын цөгц, хэдэн шоголтой ном (Доржзодво зэрэг) байгааг хараад “Овоо л доо, сүсэгтэй хүү байна” гэж нутгийн хөгшин магтах. 

	— Нэгэнтээ Библи судар сугандаа хавчуулчихсан явж байгаад таньдаг Шарын шашны гайгүй нэр нөлөөтэй ламтантай таарсан юм. Миний суганд байгааг харчхаад царай нь хувьсхийж, тун эвгүй хяламхийчхээд зөрөн одож билээ. Уг нь би бол “Эх болсон зургаан зүйл хамаг амьтан”-ых нь нэг бол гарцаагүй мөнөөс мөн билээ. Бүр тамын, бирдийн нян, вирус, нэг эст амьтадтай харьцуулах аргагүй олон эст амьтан, оюун ухаант хүмүүн төрөлтний нэг шүү. Тэгээд Библи сугандаа хавчуулж яваагаасаа болоод хөөрхий би тэр “Хамаг амьтан”-ы тооноос хасагдаж, эрхэм ламтны залбирлаас гадуур өнгөрөх хувьтай болсон юм. 

	— Сүүлийн хоёр жил орчим хугацаанд ОШО хэмээн хүний номуудыг уншиж үнэхээр бахархаж, өөрийн эрхгүй “ОШО багш” гэж хэлчихдэг болмогцоо “ОШО шүтлэгтэн” болчхов. Тэр бүү хэл Монгол оронд ёс бус шашны урсгалыг түгээхэд хувь нэмрээ оруулж буй Мүүнчиний өрөөсөн дугуй болов. 

	— “Шинжлэх ухааны мэргэдийн онол номыг уншиж байгаарай” гээд нэг залууд зөвлөөд орхитол, “Тэр мухар сохор аргынхны номыг уншихаар улам мунхардаг юм. Та ч ёстой билгийн нүд нь тас хаалттай хүн байна” хэмээн хариу зөвлөх... 

	— Сарын өмнө Еврейн Талмуд судраас хоёр эшлэл уншиж, гайхам сэцэн мэргэнийг нь магтаад орхитол намайгаа шууд л Иедуст болгочихсон. 

	— Гэтэл гурван сарын өмнө Еврей нарын тухай Ф. М. Достоевскийн үзэл бодлоос хоёр эшлэл татаж биччихээд фашист болохоо шахаж байв. 

	— Ердөө долоохон цагийн өмнө Сталинаас эш татаж орхих нь ээ Коммунист болгож орхисон. 

	— Тавхан цагийн өмнө “Эрдэнэтийг хувьчлах нь зөв, гэхдээ хэрхэн яаж гэдэг нь чухал” гээд хэлээд тавьтал намайгаа “Улаан либерал үзэлтэн” гээд том пайз нүүрэн дээр маань наачихсан. 

	— Энэ бүгдийг маань анзаарсан нэгэн “Өглөө Далай ламд, өдөр Христ богдод, орой бөөд мөргөдөг жинхэнэ прагматик Монгол хүний тухай” онигоо надад ярьж, “Ийм байж болохгүй ээ, аль нэгийг нь л...” гэж зөвлөв. Бас нөгөөх нь “Энэ нөхөр жинхэнээсээ эргүүтчихэж, төөрчхөж” гэсэн онош тавьж өгсөн болно. 

	— Ингэхэд би зөвхөн оюун санааны эрх чөлөөг л эрж хайж яваа юм сан. 

	— Ингэхэд Монголд оюун санааны, үзэл бодлын эрх чөлөө байна уу? 

	— Ингэхэд яагаад буддын шашинтан хүн Библи судрыг сугандаа хавчуулаад явж болдоггүй юм бол?

	— Ингэхэд яагаад либераль хүн (Би либераль биш) Сталинаас эш татаж болдоггүй юм бол?

	— Ингэхэд ерөөсөө юу ч болж амжаагүй байтал өөрийнхөө төсөөллөө бушуухан надад углаж орхичхоод элдвээр цоллож, магтаж, эсвэл шоолж, муулж гарцгаана вэ?

	— Ингэхэд яагаад ийм ягшмал, хязгаарлагдмал мухар үзэлд хөтлөгдөн, түүнээ л зөвхөн үнэн хэмээн муйхарлан зүтгэцгээх нь түгээмэл байна вэ?

	— Ингэхэд, тэгээд бусдыг заавал зөвхөн өөрийнхөө л мэддэг хүрээнд байх тэр мухар давчуу нүх рүү тааруулж чихдэгээ ОЙЛГОЛТ, ҮЗЭЛ гэж юунд бодоод, итгээд, үнэмшээд байна вэ? Яагаад өөрийнхөөрөө жиргэж болдоггүй юм бол? Нөгөөх олон ургалч үзэл, сэтгэлгээний соёл, ардчилсан ёс хаана байна вэ? Өнөөх бурхны бүхнийг энэрэн нигүүлсэгч танин мэдэхүй хаачив? 

	 

	* * *

	 

	НЭГЭНТЭЭ Урианхай ахтай энэ мэтийг ярьж суутал “Ах нь яг үнэндээ шашны хувьд банзал хүн шүү дээ” гээд нэг их хөхөрч билээ. Үнэхээр л тийм. Аливааг ганцхан шагайвраар хардаг хүмүүнд Урианхай ах гарцаагүй “банзал” л харагдана. Их сайндаа төөрөлдсөн амьтан. 
 

	“Монголчууд бол шашны талаар маш их прагматик хандлагатай. Өглөө бурхан багшид, өдөр Христэд, орой бөөд мөргөдөг” гэх мэт яриа нэлээд түгээмэл. Үүнийг хоёр түвшинд ойлговол зохино. Эхнийх нь зөвхөн ашиг тусаа л өгч байвал хэнд мөргөж буй нь хамаагүй гэсэн хэт прагматик байдал. Ийм тохиолдолд ямар нэгэн оюун санаа, гэгээрэл ухаарлын тухай ярих ямар ч боломжгүй юм. Харин арай өөр түвшинд бол огт өөр хэрэг. 

	САЯХАН өнөө цагийн гэгээн хутагтуудын нэг Ажаа гэгээнтэнтэй уулзсан тухайгаа зурвасхан тэмдэглэл оруулж, гэгээний нэгэн номд буй “Найман гэгээний судрын тарни”-ийг постолсон юм. Намайг “Улаан бурханчин болжээ” (Улаан буддист) гэж дүгнэжээ. 

	Ийнхүү би “Бурханд тэрслэгч”, “Аллах шүтлэгтэн”, “Бат-Отгоны шавь”, ““Монголыг задлах ёрын үзэл суртал дэлгэрүүлэгч”, “чаралба”, “шашны банзал”, “төөрөлдсөн эргүү”, “шинжлэх ухаан үл мэдэгч” гэх мэтээр явсаар эргээд “улаан буддист” гэх мэт их олон дүртэй болж хувирах нь тэр. Намайг янз бүрээр дүгнэх ч яах вэ... 

	 

	2. Үзлийн дээр залрахуй 

	“Бхагавадгита”-гийн тайлбарт - Оюуны эрэл нь Сүмбэр уулнаа авирах лугаа адил юм. Бэл хаяагаараа хэчнээн олон зам жим байна вэ, оргил өөд өгсөх тусам тэдгээр зам жимүүд нэгдэж нийлсээр цөөрдөг. Тэгээд оргил хэмээх нэг л цэгт эцэст нь уулздаг. Үүн лугаа адил оюуны эрлийн эхэлж гарах гараа нь үй түм. Муруй, тахир, тойруу, унаж босож, уруудаж өгссөн, тойрч мушгирсан, эгц шулуун гэх мэт. Эцэст нь хүрч чадвал нэг л цэгт очно оо гэжээ. 

	Манай Монголчуудын Ертөнцийг үзэх үзэл үүнтэй адил байсан нь Их гүрний үеийн Төрийн шашны бодлогоос харагддаг. Тэнгэр үзэл буюу Монголчуудын Ертөнцийг үзэх үзлийн нэлээд тодорхой илрэл нь Мөнх хаан хэд хэдэн шашны зүтгэлтнүүдийг цуглуулж, мэтгэлцээн хийсэн үед хэлсэн үг юм. Ер тийм мэтгэлцээнийг үе үе хийдэг байсан шиг билээ. Тэгэхэд Мөнх хаан яг дээрх “Бхагавадгита” сударт өгүүлсэнтэй адил утгаар санаагаа илэрхийлсэн. Ард түмэн бүрд өөрийн зам мөр бий. Түүнээ сахь гээд гарын таван хуруугаар жишээлж байгаад хэлдэг. (Харамсалтай нь удалгүй манай хаад маань эзлэн суусан бүс нутгийнхаа шашинд орж, энэ өндөр түвшинд хүрсэн сэтгэлгээнээсээ ухарсан харагддаг. Бэрх лалын шашинд, Ил хаад эхэндээ Христ талдаа нааштай байснаа мөн Лалын шашинд, төв Монголд хожим Шарын шашинд гэх мэтээр.) Уг санаа нь Мөнх хаан хийгээд Бхагадавгитагийн танин мэдэхүйн хүрсэн ойролцоо түвшний тухай яриа юм. 

	ОШО багшийн номд ч мөн яг ийм санаа яваа. Адил түвшинд хүрсэн буюу Сүмбэр уулын их өндөрлөгт байна л гэж ойлгогддог. Оргил өөд өгсөж л буй бол мөн чанар адил. Муруй, хазгай, эгц, тойруу л гэж бий. Өөр өөрийн зам мөр нь өөр өөртөө л зөв. Тийм л заяагдсан байна. Тэр нь буруу, энэ нь зөв гэх нь утгагүй хэрэг. Харамсалтай нь миний л зам зөв, чинийх буруу гээд муйхарлаад ирэхээрээ л өгсөлт биш зогсолт болчихно. Танин мэдэхүйн зам мөр биш, үгүйсгэл, хийрхэл болчихно. Олонх шашинтнууд энэ хязгаар дээр ирээд дээш явахаа байчихдаг, гацчихдаг. Зөвхөн манай шашин л агуу, зөвхөн манай зам мөр л туйлын үнэн гээд тас гэдийчихнэ. Ингэж л буй бол эрэл төгсөж байгаа нь тэр. Тэгээд л бусдыгаа ландармууд, буруу номтнууд, хар шүтлэгтнүүд, төөрөлдөгсөд гэх мэтээр нэрлэж, үл тэвчиж, бүр энэ нь хэтрэхээрээ хядалцаад эхэлдэг. Их цус, хядлагаа шашин бурхныхаа тусын тулд хэмээн зөвтгөдөг. Юуных нь бурхан, юуных нь шашинтан байх вэ. Зүгээр л хийрхэл, туйлшрал. 

	Эзэн Чингис хаан болон Их Монгол гүрний их хаад болох Өгэдэй, Гүюг, Мөнх нар аливаа шашныг нөгөөгөөс нь илүүд үздэггүй, адилхан хүндэтгэн үздэг байсныг үе үеийн гадна, дотнын түүхчид өөр өөрсдийнхөөрөө дүгнэх. Ихэвчлэн тухайн улс үндэстнийг байлдан дагуулах, номхон хүлцэнгүй байлгаж захирахын тулд шашныг нь ашигласан, зүгээр л стратеги, ов заль л гэж тайлбарлаж ирсэн. Энэ бол өнөөх мухар сохор үзлийнх нь илрэл болно. Мөн оюун санаа, шашин шүтлэгийн ардчиллыг хүн төрөлхтөнд заасан том үйл хэрэг байлаа гэх мэтээр тайлбарлана. 

	Монголын Их хаад маань ямар нэгэн улс төр, стратегийн үүднээс л шашинд хүлээцтэй хандаж байсан юм биш ээ. Харин эцэстээ нэг л оргилд гардаг, нэг л цэгт очдог оюун санааны их эрэл хайгуулын үнэнийг ухааран таньж чадсаных нь илрэл юм. Уг нь энэ орчлон нэгдмэл юм байгаа юм шүү дээ гээд физикчид хэлээд байна. Дээд оюунтнууд нь номлоод байна. Хатуу зөөлөн хоёр уг нь цулдаа нэг байсан гэдэг. Ертөнцийн энэ олон өнгө, хар цагаан нь хүртэл угтаа нэг л өнгө гэдгийг дунд сургуулийн физикийн хичээлд уг нь заадаг сан. Монголчуудын уламжлалт ухаанд “Сайн муу нийлж байж сав ертөнц дүүрдэг” гэсэн том ухаан бий. Нэгдмэл гэсээр байтал миний чиний үзэл шашин, зөв буруу гээд түмэн салгаад хаячих нь мунхаглал. 

	Чан Чун бомбын тэмдэглэл, мөн бомбыг даган явж, тэмдэглэл бичсэн Ли Жичаны тэмдэглэл, Эзэн Чингис хааны үйл хэргээс энэ бүхэн нэн тодорхой харагддаг. Улс төр, стратегийн үүднээс шашинд хүлээцтэй хандах, танин мэдэхүй, их ухаарлын үүднээс хандах хоёрт хол зөрөө, ялгаа бий. Чухам дэлхийг энгээр нь хураах чадвар, цараа энд л бий. 

	Ер сайн, муутайгаа, гэрэл сүүдэртэйгээ ертөнц бүхэлдээ нэг цул юм, нэг цул учраас аль нэгийг нь нөгөөгөөс салгах аргагүй, нарийн учир шалтгаан, харилцан шүтэлцээнд орших агаад алив ёс зүйн болоод тэмцлийн утга зорилго нь оршихуй төлөөх тэмцэл юм гэж үзэх Тэнгэр үзэлтнүүдийн онцлог нь аль ч шашинд нааштай ханддаг явдал юм. 

	Харамсалтай нь ийнхүү аль ч шашинд нааштай ханддагийг нь зөвхөн өөрийн өнцгөөс харан хөөрцөглөж, биднийг л ивээн тэтгэлээ, бидэнд зөвхөн талтай байна. Тиймээс бидний шашин зөв нь гэсэн үзэл хандлага гаргаж, сурталчилж, хөөрцөглөх нь байжээ. Зарим нь бүр зориудаар тийн ашигладаг нь ч бий. Чингис хаан Чан Чун бомбыг хаа газраас урин авчирч, уулзаж ярилцаж, бас буцах замд нь таарсан бүхэн дэм тус бол, бүү саатуултугай хэмээх бичиг хийж өгснийг нь маш овжиноор ашиглаж, Хятад даяар зөвхөн Бомбын шашныг нь хүлээн зөвшөөрсөн хэмээн сурталчилж, тэр нь хэтрээд буддын болон күнзийнхнийг шахан хавчиж, ном судрыг нь галдан шатааж, сүм хийдийг нь хүртэл эрхшээн хувиргах монопол эрхтэй болж, улмаар бомбын сүм хийд нь татвар хураадаг агуулах шиг болсон гэдэг. Бомбынхон энэ даварсан явдлынхаа горыг хожмоо ч ханатал хүртжээ. 

	Сорхугтани хатан христүүдэд талтай байсан, тэгэхээс ч аргагүй, учир нь тэр Христийн Нестор шүтлэгт аймаг, гэр бүлд төрсөн, машид талтай байдлыг нь христүүд манай шашинтан юм байна гэж ойлгоход хүрсэн. Бас исламууд ч мөн адил. Исламуудыг ивээн тэтгэж, сүм хийд, шашны сургууль хүртэл байгуулж өгсөнд нь нөхөд бас л баярлаад, манай шашинтан гэдэг. Сорхугтани хатны байгуулж өгсөн шашны мечат өнөөг хүртэл Дундад Азид оршсоор ирсэн. 

	Тэнгэр үзэл монгол хүний ерөнхий шинж төлөвт тохирсон тун өвөрмөц үзэл, явцуурдаггүй, аливааг, бүр дэлхийн шашнуудыг хүртэл бүгдийг хүрээ хязгаартай нь харж чаддаг. Харин дутуудвал зүгээр л ямар ч зарчим, итгэл үнэмшилгүй, хэт прагматик, өнөөдрийн манайхны ихэнхийн нь үйлдэж, бас ярьдаг өнөөх өглөө лам, өдөр христ, орой бөөд очдог шиг л юм болж хувирна. 

	 

	3. Туйлшрал хийрхлийн төлбөр өндөр

	Ямарваа шашныг мухар мунхаг ухаанаар хүлээн авбал, дэлгэрүүлбээс хар тамхи байтугай ХАР ТАМ болж хувирна. Ингэхэд хүн төрөлхтний түүхэнд бүртгэгдсэн 4500 гаруй дайн тулааны 80 гаруй хувь нь шашин шүтлэгээс үүдсэн гэдэг. Үеийн үед чухам шашны ариун нэрийн өмнөөс аймшигт геноцитууд хийгдэж ирсэн. Дундад эриний үед үйлдсэн Католикуудын яргаллыг тоочвол өнөөдөр лавтайяа дуусахгүй. Тэд өөр шүтлэгтнүүд, эртний онго шүтэгчдийн эсрэг бүү хэл христ шүтлэгтнийхээ доторх өөр урсгалууддаа хүртэл хүний санаанд оромгүй яргаллыг хийж байв. Шулам гэж цоллож байгаа гэмгүй бүсгүйчүүд, эмэгтэйчүүдийг амьдаар нь гал дээр шарж шатааж алсан. Бүр сая саяар нь шүү. (17 сая орчим) Юун хүнлэг ёс, юун бурхны хайр. Хачирхалтай нь тэр бүхнээ дээд үнэн, Ариун Бурхны нэрийн өмнөөс маш итгэл үнэмшилтэй бөгөөд шургуу хийсэн байдаг. Ертөнц хязгааргүй гэснийх төлөө их эрдэмтэн Бруног амьдаар нь шатааж, дэлхий бол ертөнцийн төв биш, бусад гарагийн л адил нарыг тойрон эргэдэг тухай суурь нээлт хийснийх нь төлөө Коперникийг хяхан хавчиж, Галилейн амыг үдэж байв. Хэн гээч, өнөөх шашин, тухайлбал Католикууд... 

	Дундад зуунд “Өршөөлийн пайз” (indulgence) гэж нэг хачирхалтай зүйл Европт хэсэгтээ шуугиулаад авчээ. Юу вэ гэвэл Попын ордон санхүүжилт босгохын тулд худалдаж авсан хэн хүний хамаг нүгэл хилэнц нь өршөөгддөг тийм ер бусын “шид”-тэй пайзыг худалдаанд гаргажээ. Өөрөөр хэлбэл нүгэл, буяны гүн ухааны ойлголтоор бизнес хийж, бонд гаргасан байна. Нүгэлтнүүд олон байсан юм байлгүй, богино хугацаанд маш сайн борлогджээ. Бүр хачин хачин явдал ч болж. Хөдөө замд Попын итгэлт нэгэн лам пайз худалдаж явтал дээрэмчин таарчээ. Ламтан ч пайзаа элдвээр сурталчлав. Дээрэмчин “Хийсэн бус ирээдүйд хийх нүглийг маань ч цайруулж чадах уу?” гэсэнд ламтан “Эргэлзээгүй” гэжээ. Дээрэмчин нэгийг худалдаж авсныхаа дараа хөөрхий ламыг тавтайяа алж, хамаг пайзных нь орлогыг хуу хамж аваад талийчихсан гэдэг. Энэ нүгэл арилжаалдаг явдлыг эсэргүүцсэн хэсэг нь протестант шүтлэгтнүүд болж, мөн л европ даяар католикуудтайгаа зууралдсан дайн тэмцэл өрнүүлжээ. 

	Исламууд ч, бусад шашнууд ч мөн адил. Одоо ойрх дорнод, бага Ази, ерөөс Исламын ертөнц дэх шийдвэрлэшгүй гэгдэх зөрчил бол Шийт болоод Суни хоёр урсгалын зөрчил. Хамгийн энэрэнгүй гэгддэг Буддистууд ч бас хоцроогүй, дотроо хүртэл улаан, шараараа талцаж, бишгүй нэг цусаа урсгалцжээ. Халхын Цогт хунтайж, Хошуудын Төрбайх хан нарын хоорондын тэмцэл гэх мэтээр бидний өвөг дээдэс тэр дажинд нь татагдан ороод нэгнээ хядаж явсан гашуун түүх ч цөөнгүй. 

	Хэт туйлширсан шашны хэнээтнүүд хаа сайгүй. Афганы Талибанууд, Африкийн Бокохарам гээд байж л байна. Ялангуяа шашин нь улс төрийн зэвсэг болбол ямагт гай гамшиг дагуулна. Өнөөдрийн ISIS ч нэг тод жишээ байна. Хэт туйлширсан, хэт даврагч үзэлтнүүд... Хүний хоолой огтлохоо эзэн бурхныхаа тусын тулд гэж тэд үзэцгээж байна. 

	Дундад зуунд Монгол оронд Шарын шашин хүчтэй дэлгэрсэн. Гэвч мухар сүсэг нь хэтэрч, улс орон хавтгайдаа шашны мухар сүсгийн орон болж хувирсан нь маш сөрөг үр дагавар авчирсан. Ямар сайндаа харь дайсан өдөр бүр өлөн шүлсээ савируулан өнгөлзсөн 30-аад онд эх орноо хамгаалах цэрэг армиасаа лам нарынх нь тоо дөрөв дахин олон байх вэ дээ. Батлан хамгаалахаас гадна улс оронд ажиллах хүч хэрэгтэй байдаг, хүн амаа өсгөмөөр байдаг. Гэтэл гурван эр хүн тутмын нэг нь орхимж нөмрөөд нийгмийн амьдралаас хөндийрөөд суучихсан, бүр ажиллах хүчнийх нь тавны нэг нь өргөл барьцаар амьдардаг болоод ирж байгаа юм. 

	Тийм нөхцөлд улс орон яаж урагшаа явах юм бэ? Тийм бүтэцтэй нийгмийг ямар бүтэцтэй нийгэм гэх вэ? Эрүүл нийгэм гэх үү? Юм хэтрэхээрээ, мөн чанараасаа хазайхаараа л аюулт үр дагаварт хүрдэг. 

	Хэт нэг тал руугаа хазайхаараа нөгөө тийшээ мөн тэр хэмжээгээрээ савдаг физикийн суурь хууль бий. Физикийн суурь хууль бол түгээмэл ертөнцөд ч түгээмэл үйлчилдэг. Үнэхээр 30-аад онд аймшигт савлагаа болсон. Тийм хэтэрсэн мухар сүсэг, шашинжсан байдлаасаа ихээхэн цус төлж байж салсан. 

	Ер нь хүн төрөлхтний буурал түүхэнд туйлшрал хэтрэхээрээ нэг бол мөхлийн сүүдэр авчирдаг, эсвэл гашуун эмгэнэлт цусан тахилга, төлөөс өгдөг зүй тогтол мэт явдал байдаг. 

	Шашнаа төрийн эрхэндээ хэмжээгүй эрхтэйгээр залсныхаа горыг эртний их түүхтэй Төвд үндэстэн маш гашуунаар амсаж байна. Дээрхийн гэгээн XIV далай ламтан “Төвд үндэстний тусгаар тогтнолын тухай асуудлыг ярих боломжгүй болсон. Одоо гагцхүү үндэстний өв соёлыг л хагас хугас авч үлдэх асуудал үлдсэн” хэмээн уйлан байж ярьсан. 

	 

	* * *

	 

	Хуулийн шүүх гэж байна. Гэвч энэ шүүх тэр бүр үнэн байдаггүй. Авлига, хахууль, эрх ашиг, үзэл, төөрөгдөл, хуулийн зүйл заалтын дутуу дулимаг гэх мэт эрсдэл гарах магадлал ихтэй. 

	Түүнээс илүү үйлчлэлтэй шүүх гэж бий, тэр бол ард түмний шүүх, гэсэн ч мөн ард түмний шүүх дандаа үнэн байдаггүй. Олон түмэн төөрч, хийрхэх, мунхрах, тархиа угаалгах, алив үзэлд автах, дарангуйлал дор бөхийх гэх зэрэг мөн л олон эрсдэл бий. 

	Түүнээс хүчирхэг шүүх бол Түүхийн шүүх. Түүхийн шүүх эцсийн эцэст түүхэн үнэнийг голчоор нь ялган зааглан харуулдаг юм. 

	Гэвч түүнээс ч илүү хүчирхэг шүүх бас байх, тэр бол заяа тавилангийн шүүх... Монголчуудын уламжлалд хэлж заншсанаар Тэнгэрийн шүүх. Бусад шашинтнуудын хэлдгээр үйлийн үр, карма, Ертөнцийн эзний шүүх... 

	 

	4. “... Муу сэтгэлээ ялсан бүхэн зовлон үгүй”. 

	Шашинд хүлээцтэй ханддаггүй Соц нийгэм нурсны дараа шашин дэлгэрч сайхан боллоо гэж бодож буй бол бас л эндүүрэл. Манайд дэлгэрч буй янз бүрийн шашнуудын дэлгэрлийн зам мөрийг харвал мухар хар сүсэг, тархи угаалт тал руугаа ямагт хэт хэлбийсэн байдаг... Зарим нь бүр мөнгө угаалт, гэмт хэргийн коридор болсон. Мухар сүсэг дээр оршин тогтнож, амьдарч байдаг, шашны ариун ном шүтлэг, гэгээрэл ухааралд байтугай нийгэмд ямар ч хэрэггүй, бэртэгчлэн, шимэгчлэн амьдардаг бүхэл бүтэн “санваартан”-ы давхарга хүртэл бий болсон. Хуучин соц цагт шар хувалз гэдэг байсантай яг адил. 

	Харамсалтай нь өнөөдөр ч бид шашныг хэт ашигч хэрэглээ болгочихсон. Шашныг бид ид шидэд шүтэх мунхрал болгож төөрсөн. Гүрэм хийлгэж, сан тавиулж, засал хийлгэхээ шашинд сүсэглэж байна гэж үздэг, лам нар нь ч түүнээ шашны тусын тулд зүтгэж буй гэх. Шүтэхийн уг мөн чанар нь Далай багшийн айлдаад байгаа оюун танин мэдэхүй юм. 

	Элдвийн нүглийг баруун солгойгүй үйлдэж үйлдчихээд, тодруулбал айлын байр луйвардаж авчхаад, хулгай хийчхээд (авлига бол хамгийн том хар хулгай), хүний амьдралаар тоглож сүйдэлж хаячхаад, ална шулна гэж цамнаж цамначхаад “Хар, цагаан хэл амны ном” уншуулдгаа, нэг ламаар очоод заслаа хийлгэчихдэг ээ, аль нэг хийдийн хурлын зардлыг дааж шүтээн өргөдгөө шашныг үнэхээр шүтэж байна гэж боддог бол том эндүүрэл. Тийм нүгэлд үйлчилдэг лам нь ч шашны зүтгэлтэн биш, мөн чанараараа тэдний өөрсдийнх нь тодорхойлдог “чаралба”, “лүд” юм. Мөн чанараараа өнөөх Попын худалдаалдаг нүгэл цайруулдаг “Өршөөлийн пайз”-ын нэг хувилбар. 

	Аль нэг сүмд хурал даган баясах, зүг мөрөө гаргуулах, элдвийн сан, лүйжин тавиулж, жасаа уншуулах, сүмд өргөл барьц өргөх гэх мэт нь сүсэгтний цорын ганц мөн чанар биш. Ийн үйлдэх төдийгөө шашин шүтэж байна гэж боддог бол тэр шашныг хар там болгох тал руу нь хүчин зүтгэж буй хэрэг. Тэгээд сүмээс гараад л хараалаа урсгаад, нүглээ үйлддэгээрээ үйлдээд явчихдаг бол хэрхэн яаж шашинлаг орших вэ? Санваартнууд нь ч өргөл авахаа зорилго болгож, ном уншиж, засал хийх төдийгөөр шашны үйлээ хязгаарлаж буй бол санваартан хэмээгдэх нэр зүүгээд яанам. 

	Засдаг, янзалдаг, хараадаг, эдгээж сэхээдэг, гайтуулдаг, хийморилуулдаг гэх мэт ид шидийг бол хэн ч нь хийнэ. Лам нь ч хийнэ, ландарма нь ч, бөө нь ч, пастор нь ч, молла нь ч, чөтгөр нь ч хийнэ. Ислам, загалмайтан, бөө, тарнич, элдвийн хар шидтэнүүд бүгд хийнэ. Ялангуяа оросын Үнэн алдартныхан бол бүр гаргууд. Ийм засал, гүрэм дором нь угтаа шашны мөн чанар ч биш. Тийм зүйл хийлээ гээд хүний амьдралд эерэг сөрөг нөлөөлөл байх ч сэхээрэл, ухаарал, зөв зам мөрд зөвхөн оюун танин мэдэхүйн замаар л очно. 

	Мөнгө төгрөг, ашиг орлого ярьсан санваартныг хэрхэн шүтэж сүсэглэх билээ. Би л хувьд чаддаггүй. “Аяа бас номыг сэтгэлтэйгээ нийлүүлсэнгүй мэргэд ичиг ичиг” гэж Равжаа хутагт чухам тэднийг л заан хэлээ биз ээ. 

	Харин ухаарал сэхээрлээр шашныг хүлээж авах нь огт өөр, мухар сүсэгтэй харьцуулбаас тэнгэр газар шиг ялгаатай ойлголт. Энэ нь “Гэрээс гарсан гэлэн” шиг бодит ахуйн бүх зүйлээс татгалзаж винайн ёсыг сахихыг бүхэнд нийцтэй гэж буй тухай ч яриа биш юм. Эгэл амьдралд Цанид Чойр, Дандарын айхтар нарийн гүн мэдлэг тайлбарлах нь тэр бүр наалдахгүй, ердөө л сэтгэл, хэл, биеэр үйлддэг нүгэл бүхнээс зайлж, буян, энэрэнгүй нинж сэтгэл, сайн санааг эрхэмлэж явбал тэр өөрөө жинхэнэ үнэн сүсэгтний мөн чанар гэж би ойлгоном. Өөрөөр хэлбэл сэтгэлийн мөн чанарыг нээх тухайд юм. Сэтгэлийн цаад мөн чанарт зөвхөн нинж хайр буй. 

	Хүн хүнээ хайрлах шиг, хүн бүхий л оршихуйгаа эрхэмлэн хайрлах шиг эрүүл ухаант аж төрөхүй үгүй. 

	Ном дүнгэнэтэл уншивч сэтгэлд нь нинжийн өчүүхэн ч “тортог” суугаагүй дүвчин ламаас илүүгээр “Эш-ш хөөрхийс минь, амьтны үр ялгал үгүй” хэмээн бүгдийн төлөө сэтгэлээ чилээх эмээгийн сэтгэлд үнэний гэрэл бий. Тэр мөн чанарыг олж барьж чадсан аваас чухам ямар шашинтан байх нь тийм ч чухал биш. Дээрхийн гэгээн XIV Далай багштан “Миний шашин бол ердөө л нинжин сэтгэл” хэмээжүхүй. Нинжин сэтгэл гэгч нь лал, буддист, христ, бомбо, шинто, сүфи ялгалгүй, хүн төрөлхтний нийтлэг мөн чанар болно. 

	 

	* * *

	 

	Товчхондоо аливаа шашныг мунхаг ухаанаар хүлээж авбаас ХАР ТАМ, харин ухаарал сэхээрлээр хүлээж авбаас АРИУН ДИВААЖИН болно. Тэгэхээр асуудал нь шашиндаа биш, хэрхэн яаж шүтэх, авахдаа байна. Ингэхэд ямар ч шашны хамгийн том дайсан нь буруу шүтэх, буруу хүлээж авахад бий. Бурхан багш хүртэл ийн хэлсэн юм гэнэ билээ. “Миний шашныг миний шавь нар л сүйтгэж мэднэ” гэж... Чухам мухар сүсэг, мунхаг ухаан л шашныг ална, амьдралыг там болгоно. Сүм хийд, лам нар олширсноор сайхан болчихдог бол өөр хэрэг. Одоо монголд бараг 10 гаруй шашны 1000 гаруй сүм хийд байна. Тэглээ гээд ард түмний ёс зүй сайжирсан нь үгүй. Эсрэгээрээ шахам. Чухам энэ бодит баримт нь шашны зүтгэлтнүүд болон шүтлэгтнүүд явдал суудлаа эргэж харахыг, шашныг үзэх үзэлдээ томоохон “хувьсгал” хийх шаардлагатайг хэлнэ. 

	Ус ихэдсэн газарт өл шимгүй үхэр ширэг ургадаг. Харин ус багадваас цөл болж хувирна. Нар хур нь тэгш аваас шим шүүс арвин. Чухам аливаа юмс зүй зохист хэмжээндээ байваас зохирол тэр буюу. Ялангуяа ШАШИН ШҮТЛЭГ хийгээд УЛС ТӨР хоёрт хийрхэл ихэдвээс хэнхэг болж, төрөө ч сульдуулж, үндэстнээ ч үгүйрүүлж мэднэ. Ер нь л өнөөгийн бидний байдал тийм мэт шинжтэй бий шүү. 

	“Найман гэгээн судрын тарни”-д 

	 

	... Муу сэтгэлээ ялсан бүхэн зовлон үгүй. 

	Мунхгийн нойрноос сэрсэн бүхэн чадал төгөлдөр 

	 

	гэж буй. Чухам энэ мэт утгыг ухаж, муу сэтгэлээ ялах, мунхгийн нойрноос сэрэхийг эрмэлзэх нь, түүнээ мөч бүхэндээ өөртөө болон цул оршихуйд сануулан хэлж дадах нь, бас энэ гүн утгыг дотроо бясалгаж, үгийн эрчим болгон хувиргаж хүчийг авах нь мухар сүсгээс их өөр юм гэж өчүүхэн мунхаглан бодном. 

ФИЗИК БА МОНГОЛЧУУДЫН БЭЛГЭДЭЛТ СЭТГЭЛГЭЭ... 

	 

	БИДНИЙ ХАРЖ БУЙ ЕРТӨНЦ “ӨЧҮҮХЭН”... 

	“... Материаллаг физик оршихуй бол ер оршихуйн ердөө 4-хэн (5) хувь нь гэдгийг өнөө физикийн шинжлэх ухааны судалгаа батлаад байгаа. Өөрөөр хэлбэл хүмүүс бидний хардаг, хүртэн мэдэрдэг, мэддэг бүхэн бол ердөө мөсөн уулын оройгоос ч жаахан зүйл байх нь. Түүний цаана байгаа 96 (95) хувь нь буюу үнэмлэхүй хэсэг нь одоо та бидний үл мэддэг, үл мэдэрдэг далд нууц ертөнц байх нь...”

	Эйнштейний нэрэмжит олон улсын шагналт, Шинжлэх Ухааны Гавьяат Зүтгэлтэн, математик, физикийн шинжлэх ухааны доктор, профессор О. Лхагва гуай ийн ярьж байна. Хэн нэгэн лам, бөө, шидтэн биш шүү. Олон улсад хүлээн зөвшөөрөгдсөн физикч эрдэмтний үг. 

	Махан нүдтэй, цусан зүрхтэй хүмүүн бид зөвхөн барьж үзсэнээ л бодитой гэж үздэг нь худгийн амсраар харагдаж буй жаахан хэмжээгээр хөх тэнгэрийг төсөөлдөг худгийн өчүүхэн мэлхий лугаа адил... Өөрөөр хэлбэл ертөнц бол бидний нүднээ үзэгдэж буй төдий биш, харин ч тэр бүхэн бол илбэ зэрэглээ, үзэгдэл төдий байх нь. Харамсалтай нь бид ихэнхдээ тэр үзэгдэлд автаж, хууртан төөрөлдөг, тэгээд ахуй явдлаа тэр хуурмаг ойлголтдоо захируулан зохиодог нь эцэстээ бидний амьдралыг эмгэнэлд хөтлөх. Энэ нь өнөөгийн хүн төрөлхтний нийтлэг зовлон бэрхшээлийн учир шалтгаан болж буй мэт. 

	Бидний шашин шүтлэг, итгэл бишрэл, илбэ шид, зөн ёр, далд ертөнц, парапсихологи, бясалгал, тэнгэр бурхан, чөтгөр шулам, хараал жатга, ерөөл хүсэл гээд буй бүхэн, өөрөөр хэлбэл бодит оршихуйн бус зүйлийг илэрхийлдэг бүхэн энэ бидэнд мэдрэгддэггүй 96 (95) хувьд хамаарах нь. (Гэхдээ хамаарах нь гэж буйгаас биш тэд бүгдээрээ 96 (95) хувь гэсэн үг биш болохыг анхаарна уу?) Энэ нь тэрхүү мэдэгдэхгүй байгаа 96 (95) хувиас өчүүхэн хэсгийг нь мэдэрсэн, ямар нэгэн хэмжээгээр холбоо тогтоосны үр дүн буй за. Мэдээж хэрэг мухар сүсэг, элдвийн хийрхэл, гажуудал, солиорол ч бас энэ мэтийг сүүдэр мэт дагадаг. Гэхдээ тэдгээрт хязгаар бий. Сайн муу нийлж байж сав дүүрдэг орчлон. 

	Харин бид нэг бол материалист үзэлд хөтлөгдөн, материаллаг ахуйд хэт шүтэх, эсвэл танин мэдэхүйгээс хол ангидаар зүгээр л оюуны мэлмийгээ тас аниад, мухар сүсэгт мунхран туйлшрах нь туйлын. 

	УЧИР ХОЛБООГҮЙ ЮМ ГЭЖ ҮГҮЙ... 

	“... Хүний цуснаас жаахан аваад, алс хол, дэлхийн нөгөө бөөр дээр авааччихаад, өнөөх цусны эзнийг нь уурлуулж, бухимдуулах, баярлуулах, өвтгөн зовоох мэтээр хүчээр нөлөөлөхөд алс холд байгаа цусны эсийнх нь бүтцэд яг адилхан үр дүн өгч байгаа нь батлагдсан гэх мэт олон жишээ дурдаж болно... Одоо тэр Японы нэг эрдэмтэн усанд үг шивнээд бүтцийг нь өөрчлөөд байгаа туршилт бол анхан шатны, наад захын зүйл шүү дээ. Тэгэхээр биднийг тойроод асар олон, зүйрлүүлж хэлбэл энэ олон сая гар утасны сүлжээ дуудлагууд шиг үй олон мэдээллүүд, маш нарийн эрэмбийн тоо томшгүй үелзэл, долгионууд хором тутамд далай мэт давлагаалж байдаг байх нь. Тэр бүхэн шууд мэдэгдэхгүй ч үр нөлөө нь хувь заяаг ч өөрчлөх хэмжээний асар хүчтэй... Товчхондоо учир холбоогүй алив юмс, үзэгдэл гэж үгүй”

	Физикч, доктор О. Лхагва гуай цааш нь ийн ярив. Буддын ухаанаар бол учир шалтгаанаар шүтэн барилдсан гэсэнтэй их айлсах ч байхаа магадгүй. 

	Монголчууд үснийхээ сэв, авсан хумсаа хаа газар хаядаггүй, үсний сэвээ хийдэг тусгай ууттай, түүнээ цуглуулж байгаад домын үг хэлж цэвэрхэн газар булах, эсвэл атар салхинд хийсгэдэг байсан. Ялангуяа хүүхдийн онгон сэвлэг даахийг онцгойлон эрхэмлэнэ. Нөгөө талаар, хүнд хараал жатга хийхэд тэр хүний нэгхэн ширхэг үс байхад л хангалттай байдаг байна. Орчин цагийн судалгаагаар хүний үс, хумс эзнийхээ гений бүх мэдээлэл, шинж байдлыг агуулдгийг тогтоосон. Өнөөдөр ч энд тэндхийн хараал жатгачдад өрсөлдөгч болон муу санасан хүнийхээ хийморийг гутаах, устган дарж авахын тулд төрсөн жил, сар, мэнгийг нь хэлж, заримдаа эдэлж хэрэглэж байсан ямар нэгэн юмыг барьж очдогийг олон хүн мэднэ. 

	Монголын их хаад төрсөн он, сар, жилээ нууцалдаг, бунхан шарилаа тас нуудаг нь элдэв гаднын бодит болон бусад дом, хар жатга, муу үйлээс хамгаалдаг байсантай холбоотой байх магадлал маш өндөр. Эцэг дээдсийн шарил, булшинд үр хойчийнх нь, харин эзэн хаадын онго, бунханд ард түмнийх нь хувь заяаны учиг нууц, код байдаг гэж үздэг. Тиймээс л дээдсийн шүтээн онгон бүхий газраа нүүдэлчин ард түмэн амь тавин хамгаалж ирсэн арвин түүх намтар бий билээ. 

	Өнөөдөр ч бүрэн мартагдаж арилаагүй нэгэн заншил нь Эцгийн газрыг (оршуулсан газар) онцгойлон үзэх явдал юм. Түүнийг олон шинж байдлаар сонгох, хөндөхгүй байх, хөдөөлүүлэх үед элдэв маргаан зөрөлдөөн гаргахгүйг ихэд эрхэмлэдэг. 

	Бид “Амны билгээс, ашдын билэг” гэдэг. Ямагт сайн сайхан ерөөл билэг хэлж, аашилж, сайныг үйлдэж, санаж явдаг хүний заяа буян тэгш, царай зүс нь хүртэл өөр байх. “Санаа сайхан бол заяа сайн”, “Сайн явах санааных” гэх мэт... Үхрийн махыг үнхэлцэгт нь багтаах лугаа адил энэ мэт хоёр гуравхан үгэнд их өргөн дэлгэр утга бий. Хараал, муу үг хэлэхийг өвгөд маань ихэд цээрлэдэг байж. “Муу үгийн шид нь гүйцсэн амьтан” гэлцдэг. Энэ нь муу үг хэлсээр байгаад тэр нь хүчжиж, хараал болох хэмжээнд хүрснийг хэлнэ. Тэгээд “хүн” гээгүй “амьтан” гэсэн нь тэр бол эрхэм сайхан хүний зэргээс аль хэдийнээ доош унаад амьтанлаг болж хувирсан гэдгийг давхар илтгэнэ. Тэр бүү хэл “Өлсөж байна, цангаж байна” гэж хэлэхэд хүртэл муу амлалаа хэмээн уурсан загнадаг. “Би юм идмээр байна, хоол унд идэлгүй төдий удлаа” гэх мэтээр хэлүүлж сургадаг байв. 

	Муу үг хэлэхийн үүтгэл нь сэтгэл, санаанд буй. 

	Сэтгэл санаагаа ариутган зассанаар хувь заяа чинь тэгширнэ. Энэ нь Буддын шашны сэтгэлийг онохуйтай буюу сэтгэлээр үйлдэх нүгэл нь бие, хэлээр үйлдэх нүглээс илүү гэдэгтэй яв цав нийлнэ. Элдэв хар хор, жөтөө атаархал, өширхөл хонзогнол, гомдол зүхлийг цээрлэж, эргэж өөрт төдийгүй нийтэд гай түйтгэр болно гэж итгэж ирсэн байдаг. “Муу санаа биеийг отно”, “Санаа муут яван хатна, сарьсан багваахай наранд хатна”, “Хүн хэлсэнд өөрт” гэх мэтээр үүнээ илэрхийлжээ. 

	Уулзалдаж золгохдоо хүртэл ихэд бэлгэшээдэг. Ер нь монголчуудын хуучин уламжлалд үйл, үг бүхэндээ бэлгэдэл утгыг ямар нэгэн хэмжээгээр шингээсэн байх нь бий. Өглөө босоод цай сүүнийхээ дээжийг өргөх, гэрийн эзэндээ дээжлэн аягалахаас эхлээд, айлд орохдоо хутгаа буулгах, хаана, хэрхэн суухаас эхлээд өдөр тутмын үйлдэл бүхэнд тийм бэлгэдэлт утга бий. Өвс ургамал, уул хад, гол ус, од гарагуудыг шинжин тайлахдаа бэлгэдэлт сэтгэлгээ нь илүү тод илэрнэ. Тэгээд сэтгэлгээнийхээ онцлог, чиг хандлага, учир ухааныг зүйр, хэлц үгстээ нэн тодорхой шингээж үлдээсэн байх. Энэ мэтээр монголчуудын бэлгэдэл зүйг нэг бүрчлэн тайлж үзвэл хэдэн арван боть болмоор. 

	Ер нь Монголчууд бид бэлгэдэлт сэтгэлгээтэй ард түмэн. Энэ шинж бол бусад үндэстнээс ялгаруулдаг монгол үндэстний онцгой шинж. “Монгол хүн амны бэлгээр, хятад хүн гарын бэлээр” гэсэн үг ч бий. Монголчуудын энэхүү бэлгэдэлт сэтгэлгээний үндэс нь учир холбоогүй юмс, үзэгдэл гэж энэ хөрстийн амьдралд үгүй хэмээх танин мэдэхүй юм. Энэ нь физикч доктор О. Лхагва гуайн өгүүлж буй өнөөгийн физикийн шинжлэх ухааны судалгаа туршилтаар буюу аргаар хүрсэн түвшнийг бид тэртээ цагт билгэ ухаанаар танин мэдэж, ахуй амьдралдаа хэрэглэн, зан заншилдаа шингээж ирсэн юм биш үү гэсэн бодол эрхгүй төрүүлнэ. 

	 

	ЕРТӨНЦ ГАНЦ АМЬТАЙ... 

	“... Физикч эрдэмтдийн судалгаагаар ЕРТӨНЦ ГАНЦ АМЬТАЙ болох нь батлагдлаа. Өөрөөр хэлбэл ертөнцийн бүх зүйл, үзэгдэл юмс саланги тусдаа оршин буй мэт, тусдаа амьтай мэт, тусдаа өөрийн хууль зүйгээр өрнөж, хөгжиж мөхдөг мэт боловч өөр хоорондоо маш нарийн бөгөөд салшгүй бат бэх сэжим, сүлжээ, учир шалтгаанаар холбогдсон, нэгийг нь нөгөөгөөс ангид авч үзэх, шинжлэн судлахын аргагүй зүйл болох нь тодорхой боллоо... “. Физикч, доктор О. Лхагва гуай цааш нь ийн үргэлжлүүлэн ярьж байна. 

	Монголчууд бидний бэлгэдэл зүйг бүхэл саваар нь нэгтгэн зангидвал ердөө л ЕРТӨНЦ ГАНЦ АМЬТАЙ гэсэн үзэл санаа гарна. 

	Ялангуяа байгаль дэлхий, орчлон ертөнцтэйгөө амьд бат шүтэлцээтэй амьдарч, өөрсдийгөө түүний өчүүхэн эд эс гэдгээ төдийгүй үйлдэл, явдал бүхнээ ертөнц оршихуйн хэсэг гэсэн итгэл, бишрэл бидний бэлгэдэл зүйгээс тод илэрч байдаг. Монголчууд байгалийг хэзээ ч өөрсдөөсөө ангид хүнийчилж үздэггүй. Хамгийн наад зах нь ус голд хир буртаг оруулдаггүй, зүлэг ногоонд хөө тортог суулгадаггүй, уул хайрхны зулайд морь хардаггүйгээс эхлээд үй олон билгэдэгт зан үйл бий. Газар дэлхийгээ сүйтгэн эзэмших, баялгийг нь тонон цөлбөхийг ихэр цээрлэж ирсэн. Энэ нь монгол хүн Би-гээ хэзээ ч ертөнцийн төв гэж үзэж байсангүйгээр улам нотлогдоно. 

	Би-гээ эрхэмлэсэн хүнийг “Би-гээ ихэд, бэтгээ цатгаланд” гэх мэтээр буруутган үзэж байв. Бичил ахуйн хүрээнд “Айл хүний амь нэг, саахалт хүний санаа нэг” гэх мэтээр илэрч, “Хувиа бодож, довоо шарлуулах” бол хамгийн адгийн явдал хэмээн жигшдэг байж. Монгол хүмүүн нь Төрийн хэрэг, түмний үйлд бие сэтгэлээ хатамжлан зүтгэх нь хүний эрхэм үүрэг гэсэн итгэл үнэмшил нэн өндөр байсан билээ. 

	Харин өнөөдөр баруунаас эхлэн түгж дэлхий нийтийн хэв ёс болоод буй “Би-гээ эрхэмлэх”, “Ертөнцийн төв бол Би” гэсэн БИ ТӨВТ сэтгэлгээ бидний дунд хүчээ авсан. Сүүлийн жилүүдэд бидэнд тулган хүлээлгэсэн энэ мэт үзэл нь монгол үндэстний язгуур мөн чанарт харшилж, монгол хүний дотоод ертөнцийг ихэд эвдэн нурааж байгаа үзэгдлийг бид тодоос тод харж байна. Бачуу гутал өмсөөд цардмал замаар хол явж үл чадахын адил харийн бачуу үзэлд дөрлөгдөөд бид хэрхэн хөгжих билээ. Алив үндэстэнд өөрийн язгуур мөн чанарт нь таарч тохирсон хөгжлийн зам л чухам зөв буй за. 

	“Хүний дээл өмссөн хүний мөр татуу, 

	Хүний морь унасан хүний алцаа татуу” гэсэн хууч үг бий. Бяцхаан тайлбарлахад энэ нь хүний дээл өмсөж, хүний морь унасан хүн цаанаасаа л нэг хумигдмал, өөрийнхөөрөө байж чаддаггүй, наалдацгүй гэсэн санаа. Бид харийн үзэл онол дунд мөр ч, алцаа ч татуу явнам биш үү... Хэр хол явах... ???

	 

	ТЭНГЭРИЙН ХУУЛИЙГ ГАЗАРТ... 

	“... Эндээс нэг зүйл онцгойлон хэлэхэд түгээмэл ертөнцийн хууль хэмээн нэгэн хүчирхэг аугаа их хууль - зүй тогтлын дор орчлонгийн бүх зүйл өөр өөрийн хуулиа зохируулан оршин байдаг байх нь. 

	Бидний өвөг дээдсийн аугаа хүчирхэг байсны нууц бол энэхүү түгээмэл ертөнцийн хуулийг гүн гүнзгий ухааран танин мэдэж, зөвхөн танин мэдээд зогсохгүй төрийн бодлогын амин сүнс, хүний оршин амьдрахын суурь хууль болгон буулгаж чадсанд л байж. Чухам суу ухаан гэж түүнийг хэлэх буй за. Гегель “Монголчууд төрт ёсыг хүн төрөлхтөнд анхлан зааж сургасан юм” гэж зүгээр нэг хэлээгүй...” Физикч, доктор О. Лхагва гуай ийн ярьж байна. 

	Монголчуудаас өмнө хүн төрөлхтөнд төр байгаагүй хэрэг үү хэмээн эргэлзэх, эсэргүүцэх нь элбэг. Гэвч энд төрийн шинж чанарын тухай ярьж буй хэрэг гэдгийг ойлгоосой. Өөрөөр хэлбэл төр ямар мөн чанартай байх ёстой вэ гэдгийг Монголчууд анхлан үлгэрлэсэн гэсэн үг. Юлуй Чуцайн хөшөөнд ч ийм утгатай мөр буй. “Умардад Чингис хаан төрийг жинхэнэ утгаар нь цогцлоосон юм” гэж... Судлаачид “Их Засаг” хуулийн амин сүнс нь чухам юу вэ гэдгийг өнөө болтол онохгүй хол төөрөлддөгийн сэжүүр бол баримт материал хомсдоо биш, чухам бусад зохиомол хууль эрхзүйн жишгээр, цонхоор хараад буйтай холбоотой байж мэдэх... 

	Мөн “Яагаад Монголчууд гэж... ?” асуух нь элбэг... Нүүдэлчдэд илүү өгөгдөл заяаж. Мухар итгэл биш шүү. Нүүдэлчид өдөр тутам задгай тэнгэрийн дор, байгалийн түмэн үзэгдэл, оршихуйн дунд сэлгэн, зохицон аж төрж байсан нь байгалийн хуулийг илүүтэй ухан ойлгох, мэдрэх боломж олгосон буй за. Бидний сэтгэх арга маяг нь өргөн хүрээнд, их ерөнхий агуулгаар нь, саваар нь хардаг, цаг хугацаа, орон зайд баригддаггүй онцлогтой. Заримдаа ахуйн хэт явцуу хүрээнд буухаараа нөхцөл байдалд хурдан дасамхай, тэр хэрээрээ уйдамхай, явцуу дүрэм журмыг үл тоох гэх мэт сөрөг байдлаар илрэх нь ч бий. Ер нүүдэлч хийгээд суурин иргэншлийн сэтгэлгээний хэв маяг ихээхэн ялгаатай. 

	Харин бид энэ чадвар, мэдлэгээ яагаад ихээр алдаж асгачхав гэдэг бол тусдаа асуудал, олон тайлбар, түүхэн учир шалтгаануудыг тоочих хэрэг гарна. 

	Ертөнц арга билгийн тэнцвэр дээр зүй зохистой оршино гэх. Зүйрлүүлж хэлбэл жинлүүрийн хоёр тавагт арга, бэлгэ хоёр тэнцвэртэй байж хөгжил зүй ёсны байх нь. Харин өнөө арга нь хэтийдэж, бэлгэ нь гээгдсэнээр хүн төрөлхтний хөгжилд ноцтой гажуудал үүссэн. Бид гараг дэлхийгээ хязгааргүй хэрэглээнд шунасан шуналын гинжээр гинжилсэн. Зөвхөн өнөөдөр машин унаад, өндөр тансаг байшинд суугаад, гар утас барьж, ТВ үзэж, элдэв амттан тамшаалж буйгаа хөгжиж байна, сайхан байна гэвэл зүүдэлж буй хэрэг болно. Хүн төрөлхтөн ойрын ирээдүйд ус, хүнсээ хангахад ноцтой бэрхшээлтэй учрах ба тэсэн гарахад бэрх байгал экологийн үй олон гамшигт сүйрлүүд хүлээж буйг судлаачид сануулсаар байгаа. Энэ мэт асуудал хурц болох хэрээр улс үндэстнүүд, хүчнүүдийн хоорондох эрх ашгийн тэмцэл улам шатлан өргөжих болно.

	Гарц бол зөвхөн ухаарал. “Би” бол ертөнцийн төв биш, ертөнц нэг амьтай, нэгдмэл хуультай, тэр нэгдмэл хуулийг эцэс төгсгөлгүй өрсөлдөөнөөр бус зөвхөн хайр, шударга ёсоор сахин хэрэгжүүлэх бололцоотой, бид бүгд нэг завин дээр сууж яваа, учир холбоогүй юм нэгээхэн ч үгүй, бидэнд танин мэдээгүй зүйл асар их (95-96 хувь)..... Энэ ухаарлын гол гогцоог харин физикийн шинжлэх ухаан дэлгэн буй мэт. Харин монголчууд бидний хувьд түүхэн санамж, өв соёл руугаа өнгийхөд л хангалттай. 

	Физикийн ШУ-ны ололт нээлтүүдийн талаарх доктор О. Лхагва гуайн яриаг өөрийн хэмжээнд ийн ухав. Оносон эсэхийг мэргэн олон хэлнэ буй за... 

	 

	* * *

	 

	Монголчуудыг ёсзүйн мэдрэмж нэн сул, тэр байтугай язгуурын ёс зүйгүй, дээрэмчин араншинтай, бэртэгчин сэтгэлгээтэй гэж үзэх үзэл түгээмэл бий. Манай орчин цагийн монгол “сэтгэгчид” ч тийн үзэж, тийн сурталчилж, номлох болсоор 30-аад жил болов. Хүн төрөлхтөнд нийтлэг ёс зүйн үнэлэмжүүд байх ч бас улс үндэстнүүдэд ёс зүйн тухай ойлголт, мэдрэмж харилцан адилгүй байдаг. Орчин цагийн европ төвт үзлээр Ёс зүй нь хүмүүсийн бодит харилцаагаар нөхцөлдсөн байдаг. Өөрөөр хэлбэл бусдын эрх, бусдын давтагдашгүй ангид тусгаар оршихуйг хүлээн зөвшөөрөх, хүндэтгэхэд суурилна. Өөртэй нь адил эрхтэй учир. Ихэнхдээ хүнд хамаатуулж ойлгоно. Сүүлийн үед дэвшиж, хүрээлэн буй эко орчныг ихээхэн анхаардаг болж байна. 

	Харин нүүдэлчин монголчуудын хувьд ёс зүй нь нэлээд өөр язгууртай, утга агуулгатай. Бүхэл ертөнцийн зүй зохист оршихуйн төлөө байхыг, түгээмэл ертөнцийн үнэмлэхүй зүй жамын дагуу аж төрөхийг ёс зүй гэж үзнэ. Тиймээс булгийн усанд бохир шанага дүрдэггүй. Энэ түгээмэл ертөнцийн үнэмлэхүй зүй жамаа Тэнгэрийн жам хэмээн томьёолдог. Тэнгэрийн тэрхүү жамыг газар дэлхийд сахиулагч нь Төр гэж үзнэ. Төрийн үүргийг зөвхөн хүмүүний нийгмийн хүрээнд авч үздэггүй. Өнөө дэлхий даяар үнэмлэхүй тархсан барууны суурь үзэл адил төр нь хүмүүсийн хоорондын харилцааг зохицуулдаг төдийгөөр хязгаарлахгүй. Тиймээс Төрөө Тэнгэрийн төр гэж үзэж, Төрийнхөө сүлдэнд залбирна. Тиймээс өөрсдийгөө Тэнгэрээс тасарсан хэмээн домоглодог. 

	Өнөөдөр бид өөрсдийгөө үнэлэхдээ энэхүү суурь үзлээ гээж, өөр өнцгөөс хардаг учир тийнхүү Монголчууд бол язгуураасаа ёс зүйгүй, бэртэгчин, дээрэмчин гэж төөрөлдөх. Тэгээд ч бид энэ язгуур танин мэдэхүйгээсээ ихэд ангижирч хөндийрсөн тул, магадгүй зориуд бодлоготойгоор ангижруулсан тул Тэнгэрээсээ салчихсан. Бидэнд үндсэндээ ёс зүйн итгэл бишрэл тулгуур байхгүйтэй адил болчхов. Барууны хувь хүний чанар дээр суурилсан ёс зүйн код бидэнд тэр бүр сууж чадахгүй, зөрчилдөх, халгих нь их байна. 

ЯЛАН МАНДАХ, ТЭСЭН ҮЛДЭХИЙН ТУЛД... 

	 

	XIII зууны Монголчуудын тухай Армяны түүхч ийн бичиж үлдээжээ... 

	“... Дээд эзнээс тэдэнд (Монголчууд) өгсөн, өөрсдөө ясах (Их Засаг) хэмээн нэрлэсэн зарлиг нь энэ болой. 

	Нэгдүгээрт, бие биеэ энэрэн хайрлах

	Хоёрдугаарт, 

	— урин тачаангуйг тэвчих, 

	— эс өгснийг авахгүй байх, (хулгай хийхгүй байх)

	— худал үл андгайлах,

	— үл урван тэрслэх,

	— хөгшид болон үгээгүйг өргөн тэтгэх зэрэг болно...”

	Энэ бол хоосон домог биш, уран зохиол бол бүр ч биш. Түүхэн баримт. Григор Акренци хэмээх армян ламтан 1271 онд “Нум сумтан ард түмний түүх” хэмээх судартаа (хоёрдугаар бүлэгт) ийн бичжээ. (Орчуулагч доктор Д. Баярсайхан)

	Григор Акренци бол Жувейни, Рашид ад Дин лугаа адил Монголчуудад алба барьж байсан хүн биш, тэр бүү хэл эрхэмлэдэг багш нь монголчуудад барьцаалагдаж, зовлон үзэж явсан, монголчуудад өштэй ч байж мэдэх, монголчуудын довтолгоо, “түрэмгийлэл”-ийн үйл явцыг нүдээр үзэж харсан хүн. Түүнд монголчуудыг учиргүй бахдан шагшин, тал засан бичих учир байхгүй. Учир нь энэхүү тэмдэглэлийн өөр хэсгүүдэд Монголчуудын аллага, хядлага, түрэмгийллийн тухай цөөнгүй мөрүүд бий. 

	Үүн лугаа адил утга агуулгатай тэмдэглэл нэг бус. Григор Акренцигийн нэгэн үед амьдарч асан Киракос, 1240-өөд онд Бат, Сүбээдэй нарын Европт довтолсон довтолгооны цаг үед амьдарч асан Спилитийн Фома ламтан, түүний дараахан Монголд хүртэл аялсан Плано Карпини, Гольюм де Рубрук, хожим Бээжин хүрсэн Марко Поло нарын тэмдэглэлд ч иймэрхүү утга агуулгатай хэсгүүд бий. 

	1260-аад онд бичигдсэн Жувейнигийн “Ертөнцийг байлдан дагуулагчдын түүх”, мөн Жузани, Рашид ад Дин нарын түүхүүдэд ч бас бий. Оросын олон хотуудын он дарааллын бичиг, гүрж, перс, армяны бусад олон арван сурвалжуудад ч бий. 

	Яагаад үүнийг дурдав гэвэл хоёр учир шалтгаан байна. 

	 

	* * *

	 

	НЭГДҮГЭЭРТ, XIII зуунд талын нүүдэлчин малчин Монголчууд яагаад дэлхийн эзэн болж чадсан юм бэ? Энэ асуултад хариулахын тулд эрдэмтэн судлаачид доорх хэдэн асуултыг заавал сөхөж үздэг. Тэдэнд илүү технологи байсан уу, тэд тийм олуул байсан уу, тэд тийм хүчирхэг бие бялдартай, бусдаас илүү чийрэг, зоригтой байсан уу? Төгс боловсорсон зэр зэвсэгтэй байв уу? Тийм гарамгай дайчид, стратегичид байсан уу? 

	Судлаачид, ялангуяа гаднынхан эдгээр асуултад хангалттай хариулцгаасан. Тэгээд сая хүрэхгүй цөөхөн хүн амтай, технологийн хувьд бараг хоцрогдсон, нийгмийн олон талт харилцааны хөгжлийн хувьд суурин иргэншлээс ихээхэн сул нүүдэлч малчид зөвхөн морьдын тэсвэр, нумын холч, биеийн баатар хийгээд бөх, жанжны ур чадвар, стратеги мэтхэнээр санаанд багтамгүй асар богино хугацаанд дэлхий дахиныг дайлан дагуулж, дагуулаад зогсохгүй өөрийн дэг ёсоо зуун дамнуулан тулган хүлээлгэж чадсанд гайхаж хоцрох нь элбэг. 

	Гэхдээ тэд ихэнхдээ хамаг гол зүйлээ эрж хайдаггүй. Тэр нь чухам эхэнд дурдсан зүйл юм. Өөрөөр хэлбэл Монголчууд гэж хэн бэ? Ямар үнэт зүйлтэй, ямар ёс суртахуунтай, ямар ертөнцийг үзэл үзэлтэй, ямар дотоод ертөнцтэй хүмүүс байсан юм бэ? гэсэн хамгийн чухал асуултад хариулт хайдаггүй. 

	 

	* * *

	 

	Тэр цагт, XIII-XIV зуунд Монголчууд дэлхийн эзэн болж, супер эзэнт гүрнийг цогцлуулж, хэт үндэстэн болж явсны уг шалтгаан бол тэр цаг үеийн тэр их үйл явдлыг бүтээгч асан монголчуудын ертөнцийг үзэх үзэл санаа, үнэт зүйлийн эрэмбэ, зарчим, ёс зүйн танин мэдэхүйн түвшинтэй шууд холбогдоно. Дотоодынхоо ужиг самууныг нуга дарсан Чингис хаан хүмүүн хэмээгчийн аж төрөн оршихуйн суурь үнэнийг, төр хэмээгчийн мөн чанарыг дагасан ард түмнийхээ сэтгэл зүрхэнд итгэл үнэмшил болгон шингээж чадсанд л чухам тэр хүчирхэгжилтийн эх ундарга байсан гэж үзэлтэй. Өөрөөр хэлбэл бидний дээдэс оюун санааны хувьд тухайн эриндээ цаг үеэсээ түрүүлснийх, сэргэн мандаж чадсаных. Энэхүү оюун санааны сэргэн мандалтыг чухам дундад зууны миссионаруудынх мэт хүний махан биед баймгүй цөхрөлтгүй зүтгэл, хатан тэвчээр, энэхэн биеийг үл хайрлах итгэл үнэмшил, үлгэр домгийн баатрынх мэт хэт эрэмгий зан чанар, агуу суу заль, хэнийг ч дагуулан дарах хийморь золбоо (өнөөгийнхний мэдэхээр эрчим, энерги) зэрэг чухал хүчин зүйлүүд дагалддаг нь хууль юм. 

	Тухайн цаг үед Орос болон Европ дахинд ч, Ойрх дорнод, Бага Ази, Дундад Азид ч эв нэгдэлгүй, ёс суртахуунгүй, бурангуй, харанхуй, түгжигдмэл байдал түгээмэл байсан, түүнээ ч дээрх түүх бичээчид, “Бид ийм байгаа болохоор тэнгэр бурхан Соддом Гоморын адил бидний нүглийг ариусган гэсгээхээр Тартарын орноос тэднийг (монголчууд) ирүүллээ” хэмээн гаслан халаглан бичицгээж байж. Харин ялан мандаж явсан Монголчуудын байдал түүнийх нь эсрэг, эв нэгдэлтэй, шударга, үнэнчийг эрхэмлэдэг байж. 

	Ялалт, ялагдлын уг шалтгааныг чухам эндээс эрж хайлтай. Ингэхэд түгээмэл байгалийн оршихуйн хууль гэгч зүйл ямагт амьдралын зөв хэлбэрийг дэмжиж, ивээж байдгийг олон үеийн судлаачид батлан өгүүлдэг. Ёс зүйн танин мэдэхүй нь нийгэм ахуйн суурь танин мэдэхүй болдог. Тэр цагт монголчуудын шударга журамтай, эв найртай байснаараа байлдан дагуулсан улс орнуудын ард түмнүүдээсээ онцгой ялгарч байж гэж үзэж болно. Түүх бичлэгт ихэнхдээ байлдан дагуулагчдыг буруутгадаг, бас ил далдуур өширхөн, хонзогнож, бодит байдлыг мушгин гуйвуулдаг. Гэсэн ч даравч дардайна, булавч бултайна гэгчээр Монголчуудыг хэчнээн үзэн ядаж байсан ч тэрхүү оюуны онцгой шинж нь ямар нэгэн хэмжээгээр тэдний түүхэн бичвэрт үлдэж хоцорсны нэгээхэн гэрч нь энэхүү Григор ламтны тэмдэглэл буй за. 

	Хүн төрөлхтний түүхэнд гарсан ямарваа сэргэн мандалт бүхний эхлэл нь оюун санааны сэргэн мандалт, эрэл хайгуул, нээлт ололт байж ирсэн. 

	Григор Акренцийн дурдсан цөөн хэдэн зүйл нь ёсзүйн эрээвэр хураавар догмаг харуулахгүй, угтаа эв нэгдэл, шударга ёсонд суурилсан цогц системтэй төр засаглалын шинж байдлыг илэрхийлсэн хуулийн бодлогын (Их Засаг хууль) тодорхой илрэл гэвэл илүү ойлгомжтой болно. 

	Тэр мандаж асан цагийн Монголчуудын тухай дээрх шинжүүдийг гундаж яваа өнөө цагийнхтайгаа харьцуулж үзэхэд асуудал улам тодорхой харагдах байх. 

	— Өнөөдөр монголчууд бид бие биеэ энэрэн хайрладаг уу? Бараг л үгүй дээ. Монгол хүн монгол хүндээ хог новш, адаг шаар болж хувирсан. Нийгэм, социологийн маш олон илрэл, шинж, баримтаар үүнийг батлан хэлж болно. Зүгээр гараад л замын хөдөлгөөнд орохдоо л бид үүнийг хангалттай мэдэрнэ... Интернэт сайтуудын сэтгэгдэл рүү халтихан өнгийхөд л анзаарагдана. 

	— урин тачаангуйг тэвчих талаар ямаршуухан байдалтай байгааг тайлбарлах шаардлагагүй. Сүүлийн 30 жилд монголд сексийн хувьсгал жинхэнэ ёсоор болсон. Бэлгийн замын халдварт өвчин мэргэжилтнүүдийг түгшээж байгаа. 

	— худал, хулгай хоёрын талаар ч тун хүнд байна. Доохнуураа орон байрны, жижиг хулгай, булаалт дээрэм, дээхнүүрээ хууль гаргаж, хуйвалдаж талцаж байгаад банк банкаар нь, орд ордоор нь хулгайлдаг, улс орноо цөлмөдөг. Хулгай гэдэг нь зөвхөн эд материалын хулгай төдий биш. Чөлөөт зах зээл нэрийн дор нэг нэгнээ монжих, завших сэтгэхүйн хэв шинжтэй болчихсон. Надад ашиггүй, хэрэггүй бол чи хэн ч биш гэсэн хэт ашигт хандлага ихээхэн түгээмэл. Хүн хүндээ зөвхөн өөрийнх нь эрх ашгийг хангаж байхад хэрэгтэй материаллаг эд зүйлс шиг харагддаг болсон. Тэгээд үүнийг зүй ёсны хөгжлийн зам мэт бодож төөрөлдөн мунгинах. 

	— урван тэрслэх. Энэ ч мөн л адил. Хүн хүнээ хайрлаж, хүндэлж эс чадаж байхад урван тэрслэх, араар нь тавих, нуруу руу нь хутга шаах зэрэг явдал хавтгай байх нь ч аргагүй. Урван тэрслэхийн тодорхой сонгодог жишээ бол манай улс төрчид, улс төрийн намуудын энэ эцэс төгсгөлгүй адал явдал. Мөн л энэ мэт явдлаа төлөвшилт гэх... 26 жилийн туршид үргэлжилдэг улс төрийн тогтолцоо хийгээд намын төлөвшилт гэж байдаггүй юм. Өнөө ч сайтар төлөвших шинж байдал харагдахгүй байна. Дээрээ өдөр тутам ийм үлгэр жишээ үзүүлж байхад дунд, доод давхарга ямар байх нь тодорхой. 

	— Хөгшид болон үгээгүйчүүдээ өргөн тэтгэх... Нийгмийн бүлгүүдийн хоорондох болон бүлэг доторх харилцааг харвал харин ч эсрэгээр мэт. Ядарснаа дээрэлхэх, үл тоох, хүн амынх нь 20 орчим хувь болчхоод байгаа үгээгүйчүүдээ хүний зэрэгт үл үзэх хэмжээний сэтгэлгээтэй. Өдөр бүр гудамжинд гуринхалсан, эсвэл согтуурхаад унасан, хог ухсан монгол хүнийг харж байна. Сургуульд сурч байх насандаа өдрийн хоолны төлөө зам дээр зогсоод үнэр дарагч, кола мэтхэнийг зарах 10-аад насны балчруудыг харж байна. Хэдэн арван сая гуйлгачинтай Энэтхэг оронд яваа мэт сэтгэгдэл зарим үед төрөх. 

	Төрийн бодлогын түвшинд үзвэл хэдийгээр нийгмийн халамжийн олон бодлого, амлалт, түгээлт тараалт буй ч энэ бүхэн нь өргөн тэтгэх үнэн сэтгэлийнх гэхээс илүүгээр зөвхөн санал худалдаж авах арга заль дээр суурилсан байдалтай. Тиймээс ч үр дүн багатай, багатайгаар барахгүй бүхэл агуулгаараа улс нийгэмдээ, хөгжил дэвшилдээ асар их хортой. Нийгмийнхээ тодорхой хэсгийг тэжээврийн сэтгэхүйтэй болгож, гол зогоох төдий хишиг түгээгээд, өөрсдөө хязгааргүй завшиж байдаг тал нь илүү талдаа. 

	Энэ харьцуулалтаас тэр цагийн мандал бадралын болоод өнөөгийн уруудал доройтлын мөн чанар, шалтаг шалтгааны уг чанар тодорхой харагдах буй за. Товчхондоо тэр цагт Монголчууд өндөр ёс зүйтэй, итгэл үнэмшилтэй, шударга зарчимтай байж, монгол хүн монгол хүндээ эрхэм сайхан байж. Чухам тийм зангидсан нударга шиг цул байж л тооны цөөнийг хүчирхэг давуу тал болгон чадаж, чухам тийм шударга зарчимтай байж л дэлхийн дахиныг эрх сүрээр засаглах, дагуулах хүч чадлыг, эрх мэдлийг олж... Тиймээс Ойрх дорно, Дундад Ази, Европ дахин өөрсдийнхөө нүглийг гэсгээгч Тэнгэрийн бэрээ хэмээн Монголчуудыг үзэж байж. Монголчууд тэр цагт шударга зарчимгүй, оюун санааны хувьд давуу биш байсан сан бол ийм “Тэнгэрийн бэрээ” буюу тэнгэрийн эрх засаглалыг газар дэлхий дээр тулган хэрэгжүүлэгч гэж хүлээн зөвшөөрөх байсан нь юу л бол? Тэгээд зогсохгүй зуунаар эсэргүүцэлгүйгээр дагах нь юу л бол? Мунхаг муйхар дарангуйлагчдыг бол нэг үе өнгөрөхөд л эсэргүүцэн босож ирэх хүчийг олдог шүү дээ, ард түмэн. Харин өнөөдөр бидний байдал эсрэгээрээ. 
 

	Эндээс хөгжил дэвшил, цаашлаад сэргэн мандал, давуу тал гэдэг бол зөвхөн дан ганц эдийн засаг биш байх нь ээ гэсэн гаргалгаа хийж болно. Өөрөөр хэлбэл эдийн засгийн хуульд хамаардаггүй асуудал хүний нийгмийн амьдралд гарцаагүй байдаг гэсэн үг. 

	“Түүх гэгч бол өнгөрсөн рүү харсан зөнч юм” гэсэн мэргэдийн үг бий. Бид өнгөрсөн рүүгээ харж байж ирээдүйнхээ хөгжлийг тодорхойлох, эрч хүч, урам итгэлээ авах учиртай. Түүх гэдэг бол нэгэнт болоод өнгөрсөн баримтуудын цуглуулга төдий бус. Бүр эртнээс, Платон, Аристотелийн үеэс л их сэтгэгчид нийгэм-түүхийн танин мэдэхүй нь аливаа гүн ухааны хамгийн чухал шийдвэрлэгч асуудал гэж үзсээр ирсэн. Оюуны соёлыг материаллаг соёлоос өндөр дээд юм, оюуны соёл нь соёл гэдэг ерөнхий ойлголтын суурь нь хэмээн үзэж ирсэн. 

	 

	* * *

	 

	Удаад нь, саяхан ТВ-ээр хойд хөршийнхний хийсэн Монголын байлдан дагуулалт гэдэг зүйл бодитой бус, хоосон зохиомол домог төдий байсан гэх агуулгатай баримтат кино гарлаа. Түүнд хэн нэгэн сайн дурынхан оролцсон бол асуудал болгон хөндөх шаардлагагүй, харин Оросын нэр бүхий түүхч, эрдэмтэд, судлаачид оролцон, олон тооны баримтуудыг гаргаж ирж байгаа нь ноцтой юм. Тухайлбал, 

	— Байлдан дагуулагч колоничлогч бүр тухайн дагасан, дарагдсан улс үндэстэндээ өөрийн генээ буюу орхидсоо үлдээдэг. Латин Америкийн зарим орнуудын хүн амынх нь 50 гаруй хувь нь Испани болон уугуул иргэдийн эрлийз байдаг. Гэтэл Оросыг 200 жил дарласан гэх атлаа өнөөгийн орос үндэстний генээс монголтой төстэй өчүүхэн ч зүйл илрээгүй. Энэ нь монголчуудын эрин үе гэж Оросын түүхэнд байгаагүйг илтгэнэ. 

	— Үе үеийн колоничлолын гол зорилго бол материаллаг болон амьдрах орон зайгаа тэлэх сонирхол байж ирсэн. Гэтэл монголчуудынх тийм байсангүй. Оросын хотууд маш бага татвар төлдөг байж, Колоничлогчид өөрсдийн зан заншил, шашин шүтлэгээ хүчээр тулгадаг байсан бол Монголчуудын дарлалын үед Орост харин ч үнэн алдарт шашны сүм хийдүүд хамгийн олноор баригдаж, шашин нь хамгийн ихээр хөгжсөн байдаг. 

	— Иргэний дайны үед тодорхой алс зайнд (3000 км) морьт цэргийг шилжүүлэн байлдуулсан. Гэтэл тэр морьд зорьсон цэгтээ очсон ч байлдааны үүрэг гүйцэтгэх ямар ч чадваргүй болсон байв. Энэ нь монголын өндөрлөгөөс мориор 6000, түүнээс ч хол км замыг богино хугацаанд ямагт байлдан туулж ирэх бодит боломжгүйг харуулна. 

	— Бусад их байлдан дагуулалт, колоничлолууд нь зуун дамнан хийгдсэн бол нүцгэн шалдан нүүдэлч монголчуудынх юу ч үгүй (бараг) хоосноос эхэлж, галт уулын дэлбэрэлт мэт Евроазийг хэдхэн арван жилийн дотор агшин зуур бүрхсэн. Энэ байж боломгүй зүйл. Тиймээс Монголчуудын дэлхийг дагуулсан байлдан дагуулал гэж байгаагүй, хоосон домог шахуу гэх мэтээр тайлбарлаж байх... Үүнчлэн олон ч баримтууд гаргаж ирж байна. 

	Энэ нь мэдээж хэрэг ОХУ-ын ШУ-ын албан ёсны үзэл хандлага биш гэж найдаж байгаа. Эрүүл саруул түүхчдэд эдгээр үгүйсгэл бүхнийг няцаах баримтууд хангалттай бий. Вернадский, Владимирцов, Гумилев гэх мэт Монголын түүх судалгааг урагшлуулсан олон арван эрдэмтэд байсан. Өнөө цагт ч мөн шинэ залуу судлаачид, эрдэмтэд (Монголын түүхийн сэдвээр “Батхаан”, “Алтан орд” зэрэг хэд хэдэн судалгааны ном бичсэн Р. Ю. Почекаев гэх мэт.) хангалттай байгаа. 

	Харин энд энэ мэт үгүйсгэл, эргэлзээ зарим хэсэг бүлэгт яагаад илрээд байгаа вэ гэдгийн шалтгаан чухал юм. Ийм хандлага харь улсын иргэдэд бүү хэл манай залуусын дотор ч байдаг. Эхэнд дурдсан XIII зууны Монголчуудын ертөнцийг үзэх үзэл, ёсзүй, оюун санааны давуу онцлог талыг олж хараагүй, зөвхөн бусад түрэмгийлэл, колоничлолын жишиг, шинжээр хэмжиж байгаагаас ийм хол төөрч будилахад хүрч байх шиг. 

	Монголчуудын оюун санааны давуу тал нь материаллаг ашиг сонирхол болон орон зайгаа хүчээр тэлэх хандлагыг тодорхой түвшинд хязгаарлаж байж, мөн бусад шашныг үл тэвчих хэт фанат байдлыг ч хязгаарлаж байж, энэ төдийгүй тийм их тэсвэр тэвчээр, суу заль, арга ухааныг олж байжээ л гэсэн үг юм. 

	Оросын геостратегич А. Дугин “Монголчуудын бүдүүлэг түрэмгийлэлд ямар нэгэн аугаа тэнгэрлэг зүйл оршиж байв” гэсэн. Энэ шинжийг нь Л. Гумилев пассионер чанар гэж тодорхойлсон. “Монголын эзэнт их гүрний түүхийг бүхэлд нь бүрэн дүүрэн судлан илэрхийлэх боломжгүй, тийм аугаа юм” гэсэн хандлага ч бий. Өөрөөр хэлбэл тэд монголчуудын гэнэтийн тэр их хүчирхэгжилтийн уг шалтгааныг зөвхөн материаллаг талаас нь эрж хайх боломжгүй юм гэсэн санаанууд энд хүчтэй илэрч байна... 

	Харин энэхүү баримтат кинонд оролцогсод, бүтээгсэд эхэнд өгүүлсэн Григор Акренцийн дурдсаны цаана буй Монголчуудын онцгой идэвхт шинжийг олж харсангүй. 

	Магадгүй, хүсэхгүй бол олж харах боломжгүй. Хэрвээ хүсэхгүй буюу санаатайгаар ийм тайлбар, нэвтрүүлэг хийж буй бол болгоомжлох, сэрэмжлэх зүйл гарцаагүй гарч ирнэ. Монголын их түүхийг үгүйсгэх, өөрийн болгож авах гэсэн оролдлого зарим улс үндэстнүүдийн зүгээс өмнө нь ч гарч байсан, одоо ч үргэлжилж байгаа. 

	Тэднийг ойлгож болно, хүчирхэг улс гүрнийг цогцлооход нь аргагүй том түүх шаардлагатай байх, дарагдаж давтагдсан асан дурсамж байх шаардлага үгүй байгаа. Орон зайгаа тэлэхэд нь ч хэрэг болж мэднэ. Энэ бол тэдний асуудал. Харин бидний асуудал бол хөгжих, сэргэн мандах явдал. Бид өнөөгийнх шигээ сайн муугаа ялгах чадваргүй, арчаагүй сул дорой, эв нэгдэлгүй, эрхэмлэх зарчимгүй байсаар байх ахул бид хэн ч биш болох нь ээ. Нэг л мэдэхэд бидэнд зориулсан зохиомол түүх бичигдэж, бидэнд тулган, эсвэл илбэн хүлээлгэхийг үгүй гэх арга үгүй. Яагаад гэвэл хүн төрөлхтний түүх үргэлжийн зөрчил тэмцлийн түүх, улс орнууд, үндэстэн ард түмний мандал бадрал хийгээд уруудал мөхлийн түүх байж ирсэн. Өнөөдөр ч алмай тайван байхын аргагүйгээр тэр зөрчил тэмцэл үргэлжилсээр байгаа. Зарим улс орнууд бидний нүдэн дээр сүйрч байна. Тэднийг зориудаар сүйрүүлсээр л байгаа шүү дээ. 

	Эцэст нь, товчхондоо тэсэн үлдэхийн тулд, улмаар хөгжиж дэвшихийн тулд ялан мандаж асан тэр цагийн санамж, дурсамжаа бид сэргээн санах хэрэгтэй... 

ЭЗЭНТЭЙ МАЛД ЧОНО ХААНААС ХАЛДАХ БИЛЭЭ... 

	 

	Эдийн засгийн хувьд бид нэг л мэдэхэд өмнөд хөршийнхөө бүрэн мэдэлд ороход бэлэн болчихжээ. Хятад хэмээх нь сайнаар харвал аварга том эдийн засаг, муугаар харвал аймшигт мангас... Харамсалтай нь бид түүний аварга том хэмээх давуу талыг өөртөө ашигтайгаар эргүүлж чадсангүй, харин ч ашиглуулж, идүүлж, өөрсдийнхөө хувьд жинхэнээс нь мангас болгож байна. 

	Нэг л мэдэхэд монголын бүх өнгөт металл, нүүрс, нефть олзворлолт бүрэн, авто замын ажлын ихэнхийг хятадууд хяналтдаа авчээ. Барилгажилт ч мөн хятадаас ихээхэн хэмжээгээр хараат байдалтай. Барилгын материалынхаа үлэмжхэн хэсгийг өмнөөс татаж байна. 

	Монголын үндэсний үйлдвэрлэл хөл дээрээ босож чадахгүй мунгинасаар буйн нэг шалтгаан нь мөн л өмнөд хөрш. Монголд ямар нэгэн юм хийгээд эхлэнгүүт л яг адилхан зүйл урд хөршид олноор үйлдвэрлэгдэн Эрээнээр дамжин ирж, хямд үнээр монголын Үндэсний үйлдвэрлэгчийг нам цохин унагаж байна. Дороо нүх ухдаг ийм ажилд манайхан ч өөрсдөө их идэвхийлэн оролцоно, төр засаг нь ч хамгаалж, хянах нь үгүй. 

	Бид хэчнээн хичээсэн ч манай Эдийн засаг өмнөд хөршийнхөө түүхий эдийн бааз болох тал руугаа. Манай томоохон ордуудаас гарч буй бүхнийг ганц худалдан авагч нь тэд. Нүүрсийг л гэхэд коксжуулаад гаргая гэхэд авахгүй гэдэг. Тэгээд тонныг нь 27 доллароор авдаг. (нүүрсний олон улсын зах зээлийн үнэ 100 доллар давсан) Хил давуулаад өөрсдөө коксжуулан дотоодынхоо зах зээлд 70-80 доллароор борлуулах. Заримыг нь шууд нөөцлөх. 

	Манай 60 сая малаас гардаг асар их хэмжээний түүхий эд бүгд хятадуудын хяналтад байна. Жил бүр 10 сая гаруй арьс шир, 200 мянган тонн орчим ноос ноолуур... Яс, дайвар бүтээгдэхүүн... Тэд үнийг нь зохицуулж, унагах бол унагаж, хаягдал ч болгон чадаж байна. Манай ХАА-н болон Уул уурхайн бүтээгдэхүүний нэр хүндийг дэлхийн зах зээл дээр унагах, үнэгүйдүүлэхийг ч тэд чадаж байна. Оёдол, хөнгөн үйлдвэрүүдийн талыг нь тэд хянаж байгаа гэсэн мэдээлэл байна. Нийтийн хоолны салбар ч мөн ихээхэн хамааралтай. Ингэхэд манай эдийн засагт өмнөд хөршөөс хамааралгүй зүйл гэж бараг үгүй. Манай гадаад худалдаа, банк санхүүгийн хэчнээн хувийг тэд хянадаг болохыг бид гадарлана. Монголын жижиг дунд үйлдвэрлэл, худалдаа улам бүр өмнөд хөршөөс хамааралтай болсоор... 

	Ийнхүү эдийн засгаар дамжин, ходоод, хэтэвчээр нь дөрөөлөн манай улс төр, цаашлаад үндэсний оюун санаанд нөлөөгөө тэлж байгаа үзэгдэл бидний нүдэн дээр өрнөж байна. Монголын түүх соёлын арвин баялаг өвийг бид булш бунхан тонох, тэр бүү хэл сүм хийд, музейгээсээ хүртэл хулгайлан хэдэн халтар юаниар хятад руу хулгай авлигаар дамжуулан зарцгааж байна. Ялангуяа монголчуудын гарал үүсэл, түүхтэй холбоотой эд зүйлс ихээр урагшаа урсаж, оронд нь сөрөг утга санаатай, хуурамч бэлгэдлийн шинжтэй зүйлс олноор орж ирэх болсон. 

	“Мөнгөтэй л байвал хаана ч амьдарна шүү дээ”, “Зөвхөн өнөөдрөөрөө л амьдарцгаая” гэж ойлгосон залуу үетэй болов. “Эх орон гэдэг бол их хийсвэр худлаа ойлголт байгаа юм шүү дээ” гэж номчирхдог сэхээтэн мэргэдтэй болов. Хэт ахуйч явцуу үзэлтэй оюун санааны удирдагчидтай болов. “Монгол гэж юу байсан юм. Хэдэн зэрлэг нүүдэлчин малчид л байсан шүү дээ” гэж хэлдэг мэргэдтэй болов. Сэтгэл нь эмзэглээд үглэж, хэлсэн, шүүмжилснээ “Муу Популист хорлон сүйтгэгч” хэмээн хараан зүхэж, буланд шахдаг болов. 

	Байчхаад “Өмнөговийг хятадад зарчихъя, тэгээд өрнөөсөө салаад амар жаргана”, “Дорнодыг Япон, эсвэл Солонгост зарчихъя. Тэд баярлаад л мөнгөө бариад гүйгээд ирнэ. 3 сая монгол хүн бүрд зуун сая доллар ногдоно. Түүгээрээ бид хангалттай сайхан амьдарна” гэж тооцоо хийдэг эдийн засагчтай, эрх мэдэлтэнтэй ч болов. Түрүүчээс нь ил далдаар зараад ч эхлэв бололтой. Манай газар нутгийн ашиглалтын болон хайгуулын лицензийн 70 гаруй хувь нь мөн л өмнөд хөрш. Урдаас их хэмжээний хөрөнгө оруулалт орох ч ихэнхдээ монголд наалдац багатай, жишээлбэл хөнгөн үйлдвэрийн тоног төхөөрөмж, шинэ технологи ирэх нь үгүй, аар саархан, хадаас, зүү хийх хэмжээний зүйлс орж ирнэ. 

	Хятад бараа л гэхээр хэврэг, хортой, хямдхан байдаг юм биш. Хятадууд үйлдвэрлэгч ард түмэн. АНУ, Австрали, Японд гаргаж буй бараануудын чанар өндөр. Гэтэл манайд ихэнхдээ хамгийн хэврэг, хамгийн хортой нь орж ирэх. Бүр бодлогоор мэт гэмээр... Төр засаг ч тэр бүх бараа бүтээгдэхүүнүүдэд чанарын стандарт, шаардлага тавьж мэдэхгүй, тавьсан ч ор нэр төдий, авлигын сиймхийгээр гоожчихно. Манайх нэг л мэдэхэд хорт хавраар дэлхийд тэргүүлэх хэмжээнд хүрэв. Ялангуяа элэг. 

	Газар тариаланд рапсаас өөр зүйл тариад ашиггүй нөхцөл байдлыг тулган хүлээлгэж байна. Рапс гэдэг энэ ургамлын хор хөнөөлийг бид бүгдээрээ л шогшрон гайхах атлаа жил бүр тариалалтын талбай нь нэмэгдсээр л байна. 

	Урд хөршөөр дамжин орж ирдэг хар тамхины хэрэглээ газар авч, манай тагнуул, хуулийнхан хүчирхээ байлаа. 

	Манай эрх мэдэлтэн, ихэс дээдэс эд хөрөнгө, элдэв барьцаа, элгэн садан, эд эсээрээ хүртэл өмнө талаас улам бүр хамааралтай болж байна. Хаанаас санхүүждэг нь тодорхойгүй янз бүрийн бүлэглэлүүд элдэв сайхан нэр хаяг, шошгын дор мөөг шиг олон болж байна. Эрх мэдэл, албан тушаал, одон тэмдэг, эд хөрөнгөнд дуртай хүмүүс гэнэтхэн ихээр баяжицгаагаад, их хөрөнгө мөнгөөр гуядаж төрийн сэнтий өөд зүтгэцгээх болов. 

	Товчхондоо өмнөд хөршийн нөлөөлөл хэт давамгайлах болов. 

	Барууны томоохон хөрөнгө оруулалтууд ээлж дараалан хятадуудад байраа тавьж өгсөөр байгаа. Угаасаа манайд гурав дахь хөршийн бодлого, ашиг сонирхол гэдэг зүйл хүчтэй, нөлөөтэй байх боломжгүй юм. Тэр бол зүгээр л хоосон яриа. 

	Гэтэл Монгол Улс дахь хоёр хөршийн маань хүчний тэнцвэр хэт урагшаа хазайлаа. Хойд хөрш монгол дахь эрх ашгаа монголчууд биднээр өөрсдөөр маань дамжуулан хятадуудад найр тавин өгч байна. Тэр бүү хэл хойд хөршөө үзэн яддаг үзэл монголд гаарч, түүнийг нь санаатай болон санамсаргүйгээр улам дэвэргэн өөгшүүлэх болов. Тэр хэрээрээ бид хаашаа халтирч буйгаа мэдэрдэггүй нь харамсалтай. 

	Бид монголыг задалж буй хоёр дахь шатлалын хүйтэн дайн, барууны неолибералимзын түрэлт, дэлхийн дэг журмыг сахиулагч люциферүүдийг буруутгах боловч, үнэн хэрэг дээрээ тэдний үйл ажиллагааны сүүдэр дор өмнөд хөрш маань сэмхэн хийдгээ хийж, шургуулдгаа шургуулж амжсан байна. Африкийн Зимбабе улс хятадын юанийг үндэснийхээ валют болгосноо зарлахад дэлхий даяар Хятад Африкт томоохон колонитой болов хэмээн шуугьж байна. 

	Тив дамнаад сунаж чаддаг гар бидний өрц дор байгаа атал харин бид ямар байдалтай байна вэ????

	Монгол үндэстний оюун санаа ардчилал нэрийн дор түмэн хэсэг сарниж, нэгдсэн итгэл үнэмшил, бишрэл, үнэт зүйл, эрхэмлэх юмгүй болж хаос байдалтай болчихсон. Зарим нь бүр ардчилал ийм л байх ёстой гэж онолдох. Бид түмэн үндэстэн, соёлын хольц болсон хүчирхэг Америк биш. Үнэмлэхүй нэг үндэстнээс бүрдсэн, нэгдмэл соёл, түүх, уламжлал, үнэт зүйлтэй манай нөхцөл байдал огт өөр. Харамсалтай нь ийм хаос байх хэрээрээ бид хайлж, хүчээ барж, тарамдаж байна. 

	Бид хөлгүй эдийн засагтай, нийгмийн баялгийн үнэмлэхүй их нь хүн амын хэт үнэмлэхүй цөөнхийн гарт орсон. Мөнгө санхүүгээр дамжиж, төрийн эрх мэдэлд хүрдэг олигархи буюу мафижсан системтэй болсон. Үүнийг дагаад манайд антигонист буюу зөрчилт ангит нийгэм бий болсон. Кастийн систем маягийн. Кастууд хэзээ ч нэгнээ хүлээн зөвшөөрдөггүй. 

	Бид дотроо улаан цэнхэр намаараа солиортлоо талцан, эрх мэдлээ үхэн хатан булаалдан толхилцох зуур бидний тусгаар тогтнол бүхий л утгаараа хойд туйлын мөс шиг хайлж байна. Бидэнд санал нийлэх юм гэж өнөө бараг үгүй болсон. Түүхээрээ хүртэл хуваагдан талцаж, бие биеэ хараан зүхэцгээж байна. Бид энэ явцуурсан толхилцоондоо хэт автаад нийтээрээ хаашаа гулсаж буйгаа ч анзаарахгүй болчихжээ. 

	Ингэхэд мэдээж буруутан нь хэн бэ гэдэг асуулт гарна. Бид бас ихэнхдээ буруутныг гаднаас хайдаг, энэ тохиолдолд шууд л хятад гэх байх. 

	Буруутан нь хятад биш шүү. Тэд хийх ёстойгоо л хийж байгаа. Харин жинхэнэ буруутан нь бид өөрсдөө. 

	Бид хэт жижиг эрх ашгаа эрхэмлэж, талцаж, хэмлэлдэж, тэмцэлдсээр эв нэгдэлгүй болж, хүчээ барж байна. Бид үл ойлголцож байна. Бид “Чи л буруутан нь” хэмээн нэгнийгээ чичилж байна. Бид хар хайрцгийнхаа бодлогыг мартсан байна. Бид үндэсний хөгжлийн үзэл санаагүй, тэр үзэл санаагаа шингээсэн хөтөлбөргүй, стратеги зорилтгүй байна. Бид төрийн хуулиа бусдаар хийлгэж, төрийн бодлогоо, ялангуяа боловсролынхоо бодлогыг гаднаас заалгаж, зааварлуулж байна. Бидний лидерүүд зөвхөн өнөө маргаашийн л асуудал ярьдаг болж, улс төрийн хэмжээгүй эрх мэдэлд хүрч сонгогдохын тулд амаа ар дээрээ гартал нь амлаж, дээд тал нь дөрөвхөн жилийн настай хэт явцуу улс төр, дэндүү харалган нийгэм эдийн засгийн бодлого явуулдаг болж явцуурсан. Ард олноо зээлээс зээл, амлалтаас амлалт, амь зогоосон цалингаас цалин, нүд хуурсан халамжаас халамжийн хооронд амиа зогоодог, хүлээдэг тэжээврийн мэт сэтгэхүйтэй болгож байна. 

	Бид охорхон бодолтнууд, ойворгон явдалтнуудаа орой дээрээ залдаг болжээ. Бид шударга ёс байдаг гэдэгт ихээхэн эргэлздэг, зарим тохиолдолд шударга ёс гэдэг бол мааз яриа, эсвэл хийрхүү солиотой хүмүүсийн өөрийгөө илэрхийлэх тунхаг хэмээн ойлгох хэмжээнд хүрэв. 

	Бүхэлд нь харвал БИД зүгээр л зөнгөөрөө эзэнгүй бэлчиж яваа сүрэг хонь шиг байна. Эзэнгүй сүрэг хонинд чоно орох нь ойлгомжтой. Хэрвээ эзэнгүй хонинд чоно орвол хэний буруу вэ? Бидний буюу малаа эзэнгүй тавьж явуулсан алмай хоньчны буруу. Чоно бол хэзээ ч, хаана ч байна. 

	Чоныг байхгүй гэж бодох нь их гэнэн, жинхэнэ тэнэг явдал. Тэгэхээр чоныг биш, бид өөрсдийгөө буруутгах хэрэгтэй. 

	Ингэхэд би өмнөд хөршөө харааж зүх гэж огт хэлээгүй шүү. Бүү мушгин гуйвуулаарай. Харин бид өөрсдийнхөө явдал үйлийг анхаарч цэнээсэй гэж хэлж байна. Өдөр өдрөөр хүчирхэгжин, ойрын ирээдүйд дэлхийн шинэ дэг журмыг сахиулагчийн байр суурь луу зүтгэж буй өмнөд хөршийгөө харааж зүхээд юу ч өөрчлөгдөхгүй. Их шуурганы өөдөөс нулимахтай адил. Тэр нулимдас бүхэн эргээд нүүрэн дээр чинь унах болно. Харин тэдний хүчирхэгжилтийг бид өөртөө мангас болгож бус эергээр ашигтайгаар ашиглах нь бидний ухаан, сэхээрлийн асуудал. 

	Өөрөөр хэлбэл монгол түмэн Нам болоод бүлэглэлийнхээ эрх ашгийг биш, нийт Монголынхоо язгуур эрх ашгийг тууштай хамгаалж чаддаг ХҮЧИРХЭГ ТӨР-тэй болох хэрэгтэй байна. Бас бид эрүүл саруул ухаанаар эргэцүүлэн тунгааж, зөв зүйл дээрээ нам, хүчин, баруун - зүүн, увс - халх, ардчилсан - ардчилаагүй, баян - ядуу, бөө - лам гэж явцууралгүйгээр нэгдэж чаддаг болох хэрэгтэй байна. 

	Бид манай нөхцөлд таарч тохирохгүй байгаа нь 20 гаран жилийн гашуун туршлагаар батлагдсаар байгаа Төрийн тогтолцоогоо өөрчлөх хэрэгтэй байна. 

	Ингэхэд эзэнтэй малд чоно хаанаас орох билээ... 

НАРМАЙ МОНГОЛ ҮЗЛИЙГ ЗОХИХ ХЭМЖЭЭНД ХҮЛЭЭН ЗӨВШӨӨРНӨ

	 

	 “Даяар Монголын Ариун Голомт...”

	  Монгол Улсын Төрийн дууллаас... 

	 

	МҮОНТ-ээр Сэтгүүлч Н. Бадамсамбуугийн хөтөлдөг нэвтрүүлгээр түүхч Д. Өлзийбаатар, Цэрэндорж нарт бараа болж оролцов. 

	Ярилцсан сэдэв маань:

	— “Нармай Монгол буюу Панмонголизм” гэж юу вэ? 

	— Ямар түүхтэй вэ? 

	— Монголын түүхэнд ямар сайн муу үр дагавраа үлдээсэн бэ? 

	— Бас өнөөдөр хэрэгтэй юу?

	Энэ талаар нэвтрүүлэгт яригдсан гол санааг тоймлоё. 

	 

	* * *

	 

	Панмонголизм гэдэг нь Нармай Монгол буюу дэлхий дээрх нийт, даяар монголчуудыг нэгтгэх тухай үзэл. Энэ нэгдэх тухай асуудал нь 

	1. Газар нутгаар нэгдэх,

	2. Оюун санааны буюу өв соёл, түүх, уламжлалаар нэгдмэл байх гэсэн хоёр өнцөгтэй. 

	Нармай улс гэдэг үг нь Нэгдмэл нэг үндэстний даяар их улс гэсэн утгатай эртний монгол үг болох. Түүнээс хамар нармайны асуудал биш аж. 

	1890-ээд онд Оросын сэтгэгч Соловьев анх Панмонголизм гэсэн зөнт шүлэг бичсэнээр энэ үгийг түүх, судалгаанд хэрэглэж эхэлсэн. Харин Монголчуудын хувьд аль XVI-XVII зууны үед л Нармай их улсынхаа тухай ярьдаг байж. 

	XX зууны эхэн үеийн улс орнуудын хувь заяа шийдэгдэж байсан нэн ээдрээтэй хүнд цаг үед Нармай Монгол үзэл хүчтэй сэргэж, 1911 оны Үндэсний тусгаар тогтнолын төлөөх хөдөлгөөний нэгэн хүчирхэг хөдөлгүүр ч болж байж. Тухайн үед ташуураас өөр зэвсэггүй шахам Монголчууд Өвөрлөгч ахан дүүсээ чөлөөлөх гэж таван замаар хятадын их хүчний эсрэг дайтаж, Цагаан хэрэм хүрч чөлөөлж байжээ. Гэвч харамсалтай нь их гүрнүүдийн, бас их том эрх ашгуудын галын шугамд хэрчүүлэн хэрчүүлсээр 1915 онд өмнөх ололтоо таллан алдаж, Хятадын хараат Автономитын хэмжээнд унаж, түдэлгүй 1919 онд бүр тусгаар тогтнол ч үгүй болтлоо навс унажээ. Энэ үед өнөөх Нармай Монголын үзэл дахин улам хүчтэй сэргэсэн байна. Энэ үзлийн гол төлөөлөгч Элбэгдорж Ренчино тэргүүтэй олон хүмүүс Ардын хувьсгалд оролцов. Хувьсгалчид юутай ч Хятадаас Ар монголоо салгаж авчээ. Монгол цустай Атаман Семенов Японы дэмжлэгийг авч, ПанМонголизмын далбаан дор Дагуурт босож ирэв. Түүний бодлогыг хэрэгжүүлэгч Барон Унгерний Азийн морин дивиз бол Паназизмын бэлэг тэмдэг шахуу байжээ. Япончууд энэ Паназизмын үзлийг хүчтэй илэрхийлж, энэ эрх ашгийнхаа гол төвийг Монгол гэж харж байжээ. 

	Монголын Ардын хувьсгалд Элбэгдорж Ренчиногоос гадна Цэвээн Жамсрано, Дамбадорж нарын зэрэг олон панмонголист үзэлтнүүд оролцов. Д. Сүхбаатар жанжин ч энэ үзэл санаанд их ойр байж. Гэвч дахиад л хар сүүдэр нөмөрч, Коминтерны шууд оролцоотойгоор Нармай Монгол үзлийг шовинизмын нэрээр дарж, хядлага хийв. 20-30-аад оны хэлмэгдүүлэлтийн нэг шалтаг нь Нармай Монгол үзэл байжээ. 

	Гэсэн ч Монголчууд Нармай үзлээ гээсэнгүй, түүний сүүлчийн дуу хоолой нь 1945 онд Манжуур, Өвөр Монголд Японы эсрэг хийсэн дайныг Монголчууд Чөлөөлөх дайн гэж нэрлэж байсан хэрэг юм. Юуг чөлөөлөх вэ гэхээр Өвөрлөгч ахан дүүсээ Япон, Хятадаас салгаж чөлөөлж авах. Маршал Х. Чойбалсангийн 1945 оны 8 сард Чөлөөлөх дайнд мордож буй цэргүүдэд төдийгүй нийт Монголчууддаа хандаж хэлсэн үгэнд энэ санаа маш хүчтэй илэрсэн байдаг. Тэнд “... Японы түрэмгийлэн эзлэгч нарыг бут цохисны эцэст бүх Монголчуудыг эрх чөлөөтэй, тусгаар тогтносон, бүрэн эрхтэй нэгэн ах дүү улс гэр болгон нэгдүүлэх явдлыг хангах болно” гэжээ. 

	Гэвч дахиад л хэрчүүлэв. Нэг талаас дэлхийг улаан тугаар бүрхэх гэсэн Коминтерн, нөгөө талаас Уралын нуруу хүртэл эзэлж, Азийн их улс байгуулах гэсэн Япон гэсэн хоёр их том амбицын тулааны галын үндсэн шугам болж байсан Нармай Монгол дахин золиос болов. (Танакагийн хэлцлээр Япон зүүн талаас Урал хүрэх, Гитлер Баруун талаас Урал хүрэх зорилготой байсан гэх. Өөрөөр хэлбэл Гитлерийн нацизм, Японы милитаризм хоёрын Евроазийн хувааж авах хүсэл.) Хятадад Коммунист засаглал тогтов. 

	Бид юутай ч Ар Монголтойгоо үлдэв. Ар Монголтойгоо тусгаар үлдсэн нь эцсийн эцэст Судлаач Д. Ганхуягийн дүгнэснээр “... Тухайн үеийн нөхцөл байдалд Панмонголизмын хүрч болох хамгийн дээд цэг” нь байлаа. 

	Тун товчхондоо Панмонголизмын түүх нэг иймэрхүү. 

	Дэлхийд энэ төст үзэгдэл нэлээд бий. 

	Тухайлбал Панэллинзм, Панславанизм, Пангерманизм, Пантуркизм гэх мэт. Тэр бүү хэл хятадын Дундад иргэн улс гэх үзэл нь угтаа Панчайнизмын нэг хэлбэр ч байж магад юм. 

	Гэхдээ том түүхтэй ард түмний хувьд л энэ үзэл зөвхөн байдаг, Панвьетнамизм, Панкомбочизм гэж үгүй. Япон хүртэл Панжапанизм гэж гаргаж чадаагүй, харин тэр хүсэл сонирхлоо Их Монголоор төвлөрүүлсэн Паназизмын дор илэрхийлж байжээ. 

	Энэхүү Пан үзэл нь хэтрэхээрээ их осолтой. Тухайлбал нацизм байна. Ер аливаа пан үзэл бүхний ард их цус урсгасан том дайнууд өрнөж байжээ. 

	Монголын хувьд улс орон нь туйлдаж, тусгаар оршихуй нь хэврэг болж ирэх бүр энэхүү Нармай Монгол үзэл хүчтэй сэргэдэг байна. 

	 

	* * *

	 

	Өнөөдрийн хувьд Монголд Нармай Монгол үзэл илэрхий анзаарагдах болсон. Түүнийг хүлээн зөвшөөрөх ёстой юу?

	Нэгэнт ил тодорхой буй үзлийг, бодит байдлыг байхгүй гэж үгүйсгэх боломжгүй, бас байж болохгүй гэж үгүйсгэх нь улам ч аюултай. Тодорхой түвшинд Нармай Монгол буюу Панмонголизмыг хүлээн зөвшөөрөх шаардлагатай. 

	Энэ тодорхой түвшинд гэдэг нь ямар түвшнийг хэлж буй гэвэл, 

	— Нэгд, өнөөдөр олон улсын гэрээ хэлцлээр нэгэн хүлээн зөвшөөрөгдсөн бусад улс орны, ялангуяа хоёр хөршийнхөө газар нутгийн бүрэн бүтэн байдлыг үгүйсгэж, салган тусгаарлах үзлийг илэрхий өдөөж болохгүй. 

	— Хоёрт, хэтрүүлэн шовинизм болгож, бусад үндэстний тусгаар байдал, оршихуйд халдаж, дорд үзэж, илэрхий зөрчилдөж болохгүй. 

	— Гуравт, Пан үзлийг зөв утга учиртай илэрхийлэх шаардлага бий. Жишээлбэл хас тэмдэг дээр гэхэд Хас тэмдгийг яг Гитлерийн фашизмын хэрэглэж байснаар нь улаан дэвсгэр дээр цагаан дугуй дотор хар өнгөтэйгөөр авч хэрэглэх, фашистуудын ёсолгоо, дүрэмт хувцсыг хэрэглэх нь Панмонголизмын илрэл биш, фашист үзлийн илрэл болно. Монгол уламжлалд хасыг хэрхэн хэрэглэж байснаар нь хэрэглэж байж Үндэсний шинжийг илэрхийлнэ гэх мэт. 

	 

	* * *

	 

	Нармай Монгол үзэл байх гурван хөрс суурь, учиг байж болох юм. Үүнд,

	— Нэгд, өнөөдөр хоёр хөршийг оруулаад дэлхийн арав гаруй улсад Монгол туургатан суугуул амьдарч байна. Бас 80 гаруй улс оронд Монгол Улсын иргэд урт богино хугацаагаар амьдарч, ажиллаж сурч байна. Тэдний Монгол орноо, Монгол Улсаа гэх тэмүүлэл, эрмэлзэл нь панмонголизмын нэг илрэл байж болох. Дэлхий даяар тархан суурьшсан Монголчуудын оюун санаа, өв соёл, уламжлалаараа нэгдэх гэсэн эрмэлзлийг үгүйсгэж болохгүй. Гадаад улс орнуудад буй монголчуудын хүсэл мөрөөдөл, бахархал, найдвар нь, тэдний оршихуйн үндэс нь Монгол Улс болж байх учиртай. Төрийн дуулалд маань хүртэл “Даяар Монголын Ариун голомт” гэсэн мөр бий. Энд газар нутгийн хамаатал, салан тусгаарлах үзэл яригдаагүй болно. 

	— Хоёрт, Орос, Хятад хоёр хөршийн хувьд Монгол Улс гарцаагүй ашиг сонирхлынх нь нэг чухал бүс болж байгаа. Тэр бүү хэл барууны ертөнцийн ч хүчтэй ашиг сонирхол сүүлийн жилүүдэд Монголд орж ирсэн. Ийм хайчилсан ашиг сонирхол дунд монголчууд бидэнд ч бас, Монгол Улсад ч бас ашиг сонирхол, эрх ашиг гэж заавал байх ёстой. Бид жижиг улс орон биш. Тэр эрх ашгийн нэг тулгуур нь өмнөд хөршид буй Өвөрлөгч, Алшаа, Дээд зэрэг тэргүүтэй 40 гаран угсаат Монголчууд, хойд хөршид буй Буриад, Халимаг, Тува зэрэг олон Монголчууд болно. 

	 

	— Гуравт, Өнөөдөр Монгол улсад задрал, хагарал туйлдаа хүрсэн. Монголчууд бидний утга учиргүйгээр талцахгүй, тангаргалцахгүй салбар гэж алга. Том эрх ашиг, үнэт зүйл дээрээ нэгдэж чадахгүйгээр, өчүүхэн жижиг эрх ашигт далбаалан намаараа, эрх ашгаараа, шинэ хуучнаараа, баян ядуугаараа гэх мэт нийгэм маань улам бутарч жижгэрсээр байгаа нь эргээд улс орны хөгжилд сөрөг төдийгүй даамжирвал Тусгаар байдалд ч аюул болж мэдэхээр. Бидний энэ хагарал бол ардчиллын зөв хандлага илрэл ч биш, эрх чөлөөний мөн чанар ч биш. Ийм тохиолдолд Нармай монгол үзэл нь бидний нэгдмэл байдлыг барьж тогтоож байх нэг судас шөрмөс ч байж болно. 

	Гэхдээ мэдээж хэрэг хэтрүүлэн шовинизм, хэт дээрэнгүй үзэлд гааруулах, бусдын эрх ашигт, ялангуяа тусгаар байдалд халдаж болохгүй. 

	 

	* * *

	 

	Нармай үзлийн тухай ярилцсан зүйлсийн маань агуулга ерөнхийдөө иймэрхүү. Хэлсэн үгээр нь биш агуулгаар нь тоймлож буулгав. 

	 

	2016. 12. 11. 

	



	


ШУВУУН СҮРГИЙН ХАРУУЛЧИЙГ ӨӨРСДӨӨР НЬ БАРИУЛДАГ... 

	 

	Нүүдлийн шувуудад харуулчийн үүрэг гүйцэтгэдэг шувуу байдаг байна. 

	Тэр Харуулч хол аянд ядарсан бусдыгаа унтаж амарч байхад сонор соргог байж, болзошгүй аюулаас сэрэмжлүүлдэг гэнэ. Гэтэл Харуулч шувууг нь өөрийн сүргээр нь бариулж, сонор сэрэмжгүй болгон хуугаар нь намнадаг муухай хар арга шувууны анчдад байдаг ажээ. Хэрхэн яаж гэхээр, нуурт ирж буусан аянчин шувуудыг яг ид амарч байх үед сэмхэн гэтэж очдог байна. Харуулч шувуу түүнийг мэдээд чимээ өгч бусдыгаа сэрээх мөчид өнөөх гэтэж очсон хүн нам нуугдчихдаг гэнэ. Эхний удаад шувууд сэрээд эргэн тойрноо ажиж, анхаараад, ноцтой аюул үгүйд тайвшран унтана. Яг сайхан амрах үеэр нь үймүүлэгч анч хүн дахиад сэжиг үзүүлж, Харуулч шувууг өднө. Харуулч шувуу дахин аюулын дохио өгнө. Сүрэг дахин сэрж, аюул занал үгүйг мэдээд эргэж амарна. 

	Амрангуут анч хүмүүн дахин Харуулч шувууг өдөж, сэжиг өгнө. Энэ мэтээр хэд хэдэн удаа Харуулч шувуугаар нь сүргийг сэрээлгэхэд амарч чадаагүй сүрэг ихэр уурсан “Худал дохио өгөн амруулахгүй” байгаа Харуулчаа тал талаас нь дайран өд сөдийг нь зулгаасаар алдаг байна. Ингээд аюулын сэрэмжлүүлэг өгдөг Харуулчгүй болж хоцорсон сүргийг олноор нь намнахад амархан болдог ажээ. Энэхүү шувуун сүргийг ангуучлах технологийг хүчирхэг улс орнууд бага буурай орнуудыг колоничлох бодлогодоо гарамгай ашигладаг байна. Колоничлогчдын санаархлыг олж харсан эх орончдыг байн байн түгшээсэн үйлдэл хийж, тэднээр байнгын аюулын дохио өгүүлэх атлаа өөрсдөө огтхон ч гэм зэмгүй, тэр бүү хэл хүмүүнлэгийн тусламж өгч буй мэт байдал төрх олонтоо үзүүлдэг. 

	Байн байн колонийн аюул занал, өр зээл, хууль бус үйлдэл, баялгийг нь хуу цөмөх гэсэн оролдлого, мөнгө хүүлэлт, тархи угаалт, эзлэн түрэмгийллийн тухай өнөөх эх орончдоор залхтал шуугиулах атлаа тэдэнд ямар ч баримт болчих сэжүүр өгдөггүй. 

	Ингэсээр ард олон эх орончдыгоо эцэст нь худал популистууд, тэнэг хөөрүү хийрхэгчид, эргүү мангуунууд гэсэн ойлголттой болж, тэднийхээ үгийг огтоос тоож сонсохоо ч больж, залхаж, гадуурхах, ад шоо үзүүлэх, тэр ч бүү хэл амь насанд нь хүртэл халдуулдаг байна. 

	Гэхдээ бас үнэхээрийн популистууд, солиотой хийрхэгчид ч бий. Зарим тохиолдолд зориуд тийм хүмүүсийг дотор нь оруулж бужигнуулан жинхэнэ эх орончдынх нь үнэ хүндийг унагадаг. Эцэст нь хэн нь үнэн, хэн нь худал хэлээд буйг ялгаж салгах боломжгүй болгож, энэ байдлаас залхсан олон түмэн аар заар зугаа цэнгэлдээ илүү анхаардаг. Ийнхүү ард олныг аюулын дохио санамжгүй болгож авсан хойно газрын баялгийг нь нэг л өдөр гэнэтхэн өөрийн болгож, өр зээлээр боомилж авдаг. Гэхдээ ихэнхдээ өөрсдөөр нь тэр бүхнийг хийлгэнэ. Африк болон Латин Америкийн олон оронд ийм жишээнүүд бий дээ. 

	 

	2016. 9. 22

	



	


СОЦИАЛИЗМЫГ ӨМӨӨРӨХ ӨНЦӨГ БИЙ... 

	 

	Социализмын үеийн алдаа завхралыг гайхан шагширдаг, бүр үзэн ядаж, өш авах гэж буй мэт аашилдаг хүнтэй би огтхон ч санал нийлдэггүй ээ. 

	Тэр үед алдаа завхрал байсан, түүнийг үгүйсгээгүй. Бүгдийг нь цагаанаар будах ч гээгүй. Гэхдээ... 

	Социализмын 70 жилийн түүх бол монгол үндэстний түүхэн дэх нэгэн сэргэн мандалтын үе гарцаагүй мөн юм. Эрүүл саруул сэтгэдэг түүхч, ер нь хэн ч бай, үүнтэй санал нийлэх байх гэж найдна. 

	Энэ он жилүүдэд бидний олсон амжилт нь том суурь хүчин зүйлс байлаа. Тусгаар Тогтнолоо баталгаажуулж чадсан. Энэ нэн эрхэм. Харин түүнийхээ төлөө нэлээдгүй өртөг золио өргөсөн. Өртөггүй үнэт зүйл, тэр дундаа Тусгаар Тогтнол гэж хаана ч үгүй. Хэдэн мянган лам, сүм хийд, өв соёл. Гэхдээ энд ч бас лам сүм хийдийн асуудлыг өнөөдөр огт өөр өнцгөөр эргэж харах шаардлагатай. Ярих зүйл бишгүй бий. Юутай ч Тусгаар Тогтнол бол нэн чухал байв. Түүнгүйгээр юу ч, өнөөдрийн хийрхүү ардчилагчдын ямар ч сайхан үг хов хоосон байх болно. 

	Удаад нь хүн амаа огцом өсгөж, эрүүлжүүлж, бас боловсролтой болгож чадав. Энэ том амжилт биш гэж үү. Тэгж хүн ардаа алж хядаад бараад дуусгаад байсан юм байхгүй ээ. Ерөнхий дүнгээр нь харвал хэд дахин өссөн байдаг юм. Нүдээ нээгээд харах хэрэгтэй, дөрвөн аргын тоо мэддэг бол өссөн, хэлмэгдсэн хоёрын тоог нэмээд хасаад үз. 

	Мөн улс ардын аж ахуй, хөнгөн хүнсний болон аж үйлдвэрийн бүхий л салбарын суурийг тавьж чадсан. Арьс ширний, нэхий нэхий эдлэлийн, эсгий эсгий гутлын, сүлжмэлийн, ноосны, шил шаазангийн, гутлын, шевроны, оёдлын, байшин угсрах, цемент, бүр нефтийн үйлдвэртэй хүртэл болоод амжсан байв. Зөвхөн гутлын үйлдвэр л гэхэд жилдээ 3,5 орчим сая хос гутал үйлдвэрлэж, заримыг нь экспортолдог байсан. Мэргэшсэн ажилчны давхарга бий болсон. 230 гаруй сум сангийн аж ахуйнууд улс орны өнцөг булан бүрд байгуулагдаж, хэд хэдэн хот, хотхонуудыг цоо шинээр бүтээн босгосон. Үр тариагаа, хүнс хүнсний ногоогоо дотоодоосоо бүрэн хангаад зогсохгүй заримыг нь гадагш худалддаг ч байв. Мэдээж хэрэг ЭЗ-ийн үр ашиг, технологийн асуудлууд дээр бэрхшээл, алдаа дутагдлууд бий. 

	Ер ингэхэд соц системийн орнуудаас хамгийн их хожсон нь манай улс. Ялангуяа зүүн европын орнуудтай харьцуулахад бидний юутай байгаад юутай болсон нь үнэхээрийн тэнгэр газар шиг ялгаатай байв. 

	Эрдэм судлал, оюуны салбарын бүх суурь тавигдав. Юу юу юм бол гэж мэдэхгүй хүмүүс гайхаж магадгүй. ШУА, Их дээд сургуулиуд, Боловсрол, судалгаа, шинжилгээний байгууллагууд, төрөл бүрийн лабораториуд, ном хэвлэл, зохиолчдын болон орчуулагчдын байгууллага, элдэв хүрээлэнгүүд, бүр одон орон судлалын оргил хүртэл дахин шинээр байгуулсан. Янз бүрийн эрдэм судлалын судлаачид, эрдэмтэд олноор төрж, дээд боловсролтой сэхээтний гэгдэх бүхэл бүтэн давхарга ч бас бий болсон. 

	Товчхондоо улс оронд хэрэгтэй, байх ёстой бүхнийг бий болгосон юм. Тоо баримтууд дурдвал нэг коммент бүү хэл хэдэн боть номд багтахгүй их бий. 

	Энэ бүхнийг амжилт гэдэг. Сэргэн мандалт гэдэг юм. 

	Ю. Цэдэнбал хэмээх энэ хүн бол яах аргагүй тэрхүү сэргэн мандалтын эрин үетэй бүрнээ холбоотой, ачаагаа нэр төртэй итгэл дүүрэн үүрч гарсан, монгол үндэстний бахархал, үнэт зүйлсийн нэг болсон хүн. 

	Удирдагч жолоодогч хүнийг юугаар нь үнэлдэг вэ гэвэл, хүрч чадсан цэгээр нь үнэлдэг. Хөлгийнхөө жолоог баттай барьж, зарим үед дайвж, гуйвж байсан ч чигээ алдалгүй зорьж, хүрэх газраа хүрч чадсанаар нь. Түүнээс биш зам зуурт нь шуурга дайрахад тавцан дээрээс шидэгдсэн, эсвэл хугарсан шургаа засахаар авираад золиослогдсон далайчдын тоогоор, тэдний ар гэрийнхний эмгэнэл зовлонгоор Их удирдагчийг үнэлдэггүй юм. 

	Хэрвээ тийм сэн бол оросууд Их Петрээ, америкууд Вашингтоноо, хятадууд Ши Хуандигаа, эсвал Мао Зедунаа одоо харааж суух учиртай болно. Тиймээс л Их Петр хүчирхэг орос гүрний суурийг тавих явцад хэчнээн олон эр цэрэг эрсдэж, ард олон зовж, хэлмэгдэж, дүүжлүүлж байсныг гайхан шогширдоггүй юм. Харин түүнийг Их Перт хэмээн бахархан хүндэлдэг. Тэр бахархал, хүндэтгэл нь үндэстний оюун санааны нэг цэвэр тунгалаг ундарга нь болж байдаг юм. 

	Ардчиллын гажуудал юугаар илэрсэн бэ гэвэл юуны өмнө үндэстнийхээ үнэт зүйл рүү дайрцгаасан юм. 

	Үнэт зүйлээ буртаглуулсан ард түмэн талцан хуваагдаж, юуг сайн, юуг муу гэдгээ ялгаж мэдэхээ больж, итгэл үнэмшил, цог жавхаагүй болон уруудан доройтдог. 

	Тэгээд учраа олохгүй үймж бужигнаж байх завшааныг ов зальтнууд, өштөн дайснууд нь овжин ашиглаж, завшиж чаддаг учраас л үеийн үед нэг талаас ард түмэн үндэстнийхээ үнэт зүйлийг хэвээр нь хадгалж эрхэмлэхийн төлөө яг л газар нутгийнхаа төлөө тэмцэж буй мэт тэмцэж, нөгөө талаас нь ов зальтнууд, өштнүүд тэр бүхнийг нь үгүйсгэж, гутааж, уллан дэвсчихийн төлөө улайран чардайж ирсэн түүх байдаг. Тийм түүхэн сургамж байдаг юм шүү. Шүүмжлэхдээ ч учиртай шүүмжилж баймаар санагдах. 

	Миний бага нас тэнд өнгөрсөн, өнөөдрийн өсвөр насны хүүхдүүдийн дийлэнх олонхын хажууд аз жаргалтай эрх тааваараа дутагдах гачигдах зүйлгүй байлаа. Ихэнхийнх маань миний л адил байсан гэдэгт эргэлзэхгүй байна. Гар утас л байгаагүй бол тэр бүдүүлэг хоцрогдол, хөгжилгүй тэнэг явдал биш юм. Угаас тэр үед дэлхий нийтээрээ л гар утасгүй байв. Цагийн юм цагтаа л эрхэм байдаг. 

	Бид өнөөдөр өнгөрсөн үеийнхнийхээ цус, нулимс, хөлсөөр бүтсэн хөрсөн дээр зогсож байгаа. Тэдний ололт амжилт бидний хувь заяатай хамаатайн адилаар алдаа ч мөн адил. Тиймээс алдаа эндлийг нь хэтрүүлэлгүй, бодитоор харж, үнэлж шүүн цэгнэж байх хэрэгтэй юм. Тэднийхээ мөрөн дээр гишгэчин байж өнөөгийн өндөрлөгт зогсож буйгаа мартаад, мартах бүү хэл үгүйсгээд толгой руу нь саривал хожмоо бидний толгой дээр ч хойч үе маань мөн адил үйлдэх болно. 

	 

	* * *

	 

	Хамрынхаа үзүүр дээр суусан ялааг тэмээ гэж хардаг зарим “ардчилсан” нэртэй хүмүүст хэлэхэд, нүдээ нээ, цаг эргэж байгаа, хийрхэл, туйлшралаасаа ангижир гэмээр... Гэхдээ би эргээд социализмаа байгуулъя хэмээн уриалж, турхирч буй улаан коммунист биш шүү, өнгөрснөө санагалзан санааширч буй урагшаа гишгэх чадваргүй болчихсон хоцрогдсон нэгэн ч биш шүү. Гагцхүү өнгөрснөө бодитоор шүүе, энэ цаг үеэ ч эрүүлээр эргэцүүлье. 

	Хувьчилсан өмчийг эргүүлэн нийгэмчилж, дахиад тэр тоталитар тогтолцоотой хуарангийн нийгмийн байгуулах боломж ч байхгүй. Тийм юмаар хүүхэд нохой айлгадаг,улс төрийн коко үнэлгээ цохидог цаг чинь ч өнгөрсөн шүү. Бид өнөөдөр алдаатай, оноотой ч, ихээхэн золиос өртөгтэй ч алгуурхан урагшилж л байгаа, алдах хэрээрээ бид улам хэрсүүжин ухаажиж, хүчирхэгжиж, туйлшрал, хийрхлээс бага багаар ангижирч байгаа. 

	Хөгжлийнхөө гарц замыг ч уйгагүй эрж хайж байгаа болно. 

	 

	2017. 11. 7

	



	


ҮНДЭСНИЙ БААТАР ЦӨӨХӨН ЯДАРСАН МОНГОЛ ГЭЖ ҮҮ?

	 

	2004 оны үед АНУ-ын Вашингтон хотноо Элчин сайдаар сууж байсан Р. Болд гуай дэлхийн улс төрийн томоохон төв болсон Вашингтон хотноо Мянганы хүн Чингис хааны хөшөөг босгохоор хөөцөлдөж байсныг санаж байна. Тэгэхэд Вашингтон хотын захиргаанаас “Чингис хаан бол дэлхийд нэртэй цэрэг, улс төрийн том зүтгэлтэн. Бид тэр хүнийг ихэд хүндэтгэдэг. Гэвч манай хотын захиргаа нь өөрийн үндэсний түүхэн зүтгэлтнүүддээ хөшөө босгохыг илүү эрхэмлэдэг. Хөшөө босгуулаагүй манай үндэстний баатар, түүхэн зүтгэлтнүүд бишгүй олон байна” гэсэн агуулгатай хариу өгснөөр энэхүү санаачилга зогссон. Айлын хүүхдүүд ийм айхтар. Манай хүүхдүүд харин ямар байна вэ?

	Улаанбаатар хотын маань төв гудамжинд, тэр дундаа магадгүй хамгийн хараа өртөм газарт Марко Пологийн хөшөө сүндэрлэж буйг харахаар өөрийн эрхгүй Вашингтон хотын захиргааны тэр хариу санаанд ордог юм. 

	Таван шараас - Офицер ортол шулуун явахад таарах хөшөө хэд билээ. ТБД андуудын урд талд ардчиллын дуучин Цогтсайхан хөшөө харагдана. Их дэлгүүрийн урд талд Битлзийн хөшөө (одоо байна уу, үгүй юу?), их жанжин Жуковын хөшөө, Офицерын тойрог дээр онгоцны хөшөө бий. III эмнэлгийн үүдэнд орос эмч Шастиний хөшөө байдаг ч одоо өмнүүр нь байшин баригдаад үзэгдэхийг болив. Эдгээрээс нь л монгол хүний хөшөө. 

	— Монгол Улсад Марко Пологоос өөр түүхэн их зүтгэлтэн байхгүй, эсвэл их цөөхөн юм байна. 

	— Монголчууд үндэснийхээ түүх, соёлыг мэддэггүй юм байна. 

	— Монголчууд их долдой ард түмэн юм байна. 

	Нэг иймэрхүү л ойлголт манай төв гудмаар явж өнгөрсөн гаднын аялагчид, ажил хэргийн хүмүүст төрдөг биз. Ялангуяа, бидний өөрсдийн хүүхэд залууст их л сонин үлгэр санаа өгнө. Өөртөө итгэх итгэл гэдэг хувь хүнд ч, улс үндэстэнд ч их чухал хөшүүрэг байдаг. 

	Мэдээж хэрэг Монголын Их гүрний алдар цууг дэлхийд нээж өгөхөд оруулсан Марко Пологийн гавьяа зүтгэлийг үгүйсгэх аргагүй. 

	Гэхдээ их түүхийг бүтээсэн Монгол хаад, баатрууд, мэргэд нь хөшөө ч үгүй шахам байхад, тэр тухай бусдад өгүүлсэн нь хөшөөтэй байдаг арай л санагддаг. Ингэхэд бидэнд чинь Марко Пологоос өөр үндэсний баатрууд, түүхэн их хүмүүс, аугаа их аялагчид, эрдэмтэн мэргэд зуу зуугаараа байгаа юм сан. Модун хаанаас эхлээд Зэв, Зэлмэ, Боорч, Шихихутаг, Чулуун, Елуй Чуцай гээд Чингис хааны их өрлөгүүд, Зүчи, Мөнх, Бат, Хүлэг гээд Их хаад, Мандухай сэцнээс эхлээд их хатад, Мянгат, Инжинаашаас эхлээд эрдэмтэн мэргэдтэй сэн. Эдний олонх нь хөшөө байтугай самбар ч үгүй. 

	Залуу хойч үедээ их түүхээ, өв соёлоо танин мэдүүлэх, сурталчлахад хөшөө дурсгал багагүй үүрэгтэй. Дели хотын төвд Махатма Гандигийн даруухан бунхан бий. Гэвч тэнд амралтын өдөр гэлтгүй дунд сургуулийн хүүхдүүд анги ангиараа жагсан ирж хүндэтгэл үзүүлээд буцаж байдаг юм билээ. Хичээлийнх нь хөтөлбөрт багтсан гэдэг. Шинэ Энэтхэг улсын эцэг болсон хүн. Тэдгээр хүүхдүүдийн зүрх сэтгэлд нэг юм лавхан үлдээд хоцордог нь тодорхой. Марко Пологийн хөшөөг харсан хүүхэд багачууд маань юу бодож үлддэг бол. Жуулчдад ямар сэтгэгдэл төрдөг бол гэж өөрийн эрхгүй бодогдох... Бид чинь хэн нэгэн гаднын жуулчдын, хөрөнгө оруулагчдын тусын тулд оршин тогтнож буй үндэстэн биш л баймаар... Бас үндэсний баатар цөөтэй ядарсан үндэстэн ч биш. 

	Марко Полод хөшөө босгож болно оо. Бололгүй яах вэ. Гэхдээ энд нэг л байраа олсонгүй санагддаг. Аль нэг жуулчны баазын үүдэнд ч юм уу? Аялал жуулчлалын газрын хавьцаа байхад юу нь болохгүй байх вэ?

	Үндэсний соёлын бодлого нь хөшөө дурсгал босгох тухай хууль журамдаа хэр туссан байдаг юм бол. Хэн дуртай нь хаа дуртай, боломжтой газраа хөшөө босгоод байвал юу болох вэ? 

	 

	2017. 9. 27

	



	


ТҮҮХЭН САНУУЛГА МЭТ... 

	 

	Дундад зуунд, бидний хэлдэгчлэн дотоодын дажин бутралын үед бичигдэж, тэр цаг үеэ тольдон, шүүмжилж асан бичлэг гэхэд энэ цаг үед юутай их аймсан таарч байна вэ. Мөр бүр нь ижилгүй мэт нийцэх аж... Үүнийг анзаарваас түүх давтагддаг гэх сэжиг эрхгүй төрнө. 

	 

	“... Энэ цаг боловч (XVI-XVII зууны орчим)

	Эрдэмгүй бардмууд 

	Энсэн гүйж, завшиж

	Эрх зэрэг хүртээд 

	Дээшээ хөдөлгөн (авлигалдаж)

	Дорогшоо гасалган (олныг зовоох)

	Бузар журам барьж 

	Шударгыг мурийлган

	Ариуныг бузарлан

	Буруугаа далдлан 

	Биедээ омогшин 

	Нэгэн агшин зуур

	Мянга түм хувилан 

	Барьсаар идэгч

	Барс мэт хэцүү буюу... 

	Ердөө монгол бид

	Их болхи омгоор

	Гүжирлэн явсаар

	Гөрөөс шувууны 

	Сүрэг мэт болсныг

	Эрхэм ард

	Энэ цагт

	Заан засаж тавиваас

	Ач үр

	Нэгэн цагт

	Тэнхэрч босох агсан ажгуу...”

	“Алтан товч” судраас... 

	 

	* * *

	 

	Ийм утга агуулга бүхий сануулгууд “Алтан товч” болон бусад судар номуудад олонтоо. 

	Тухайлбал, 

	 

	“... Бие биеэсээ их омогт болбоос 

	Бие юүгээн барьюу... 

	Ухнын эврийг огло нудрав хэмээн

	Улсыг бүү эвдэгтүн...”

	Лу Алтан товч-оос

	 

	“... Үйлгүй тэнгэрийн хүйтэн сумнаас хатуу

	Өвсгүй газрын хумхи өргөснөөс ширүүн

	Санвааргүй тойн үнэн юмыг салхинд хийсгэюү

	Төр үл мэдэх засаг ноёд уулнаас хүнд...”

	Цагаан түүх-ээс 

	 

	“... Өчүүхэн дураа барьж олон лугаа зохь

	Үнэхээр нүүн нөгчих бие биш үү, их төрөө сахь...”

	Шар тууж-аас

	(Өөрийн эрх дурыг бүү өндөрт өргө, олны ашгийг эрхэмлэ, Их төрөө дээдлэн сахь)

	 

	Ийнхүү хэдий олонтоо сануулан байвч тэр цагт сэхээрэх дутаж, үнэн худал, хар цагаан, сайн муугаа ялгахаа байн үймэлдэж, худлыг үнэн хэмээн төөрч, гүжрийг ёс хэмээн дагаж, эдийг эрдмээс дээгүүрт өргөж, өөр өөрийнхөөрөө явцууран туйлшрах нь хэтэрч, жалгын нэг хуваагдаж, талын нэг тарснаас төд удалгүй Монгол төр харийн эрх сүр дор гудайж, харийн хууль ёсыг даган, уруудан доройтсон эмгэнэлт зуунууд эхэлсэн билээ... 

	 

	* * *

	 

	“Алтан товч”-ийн эл мөрүүдийг орчин цагийнхны ойлгох хэлээр хөрвүүлбэл

	 

	“... Эдүгээ бидний цаг дор

	Эд мөнгөтэй бардмууд

	Элдэв арга заль хэрэглэн

	Элбэж Нам хэмээн үгсээд

	Эрх мэдэл, албан тушаалд хүрч,

	Төрийг авлигалдан хувьчилж,

	Түмнийг үгүйрүүлэн гасалгаж,

	Худал хуурмагийг зөв хэмээж

	Шударга хичээнгүйг хоцрогдсон хэмээж

	Хууль ёсыг эрх, мөнгөөр дарж

	Хударгагүй муугаа нууж,

	Энэ бүхнээ чадаж буй хэмээн омогшиж

	Нэгэн зуур ихэд бардамнах... 

	Улааныг үзэн урваж

	Цагааныг үзэн шарваж

	Түрэмгий бүдүүлэг явдлаа

	Түгсэн ёс хэмээн зарлах,

	Хор найруулж, гувчуулж завшихаа

	Хорвоогийн жам хэмээн батлах,

	Хийрхэж бүгдээр мунхаглахаа

	Хэв ёст ардчилал болгон тулгах нь 

	Өтөг баасанд шавах

	Өлөн батгана мэт хэцүү... 

	Энэ цагийн монголчууд бидэн

	Ийм батганын үг, ёсоор

	Элдэвлэн мунгинаж явсаар 

	Тэргүүнгүй сүрэг гөрөөс 

	Тэмтчин тэнүүчлэх мэт болсныг

	Эрхэм мэргэд нь 

	Илчлэн зааж,

	Засаж залруулж тавиваас

	Ирэх нэгэн цаг дор

	Элгэн Монгол минь 

	Бадран хөгжих ажгуу...”

	 

	* * *

	 

	Хэрэв энэ мэт явдал үйлээ засаж залруулж эс чадваас хувь заяа биднээс нүүр буруулна, хэрэв бид ухааран сэхээрч чадваас чухам мандал бадралын суурь тэр буюу. 

	 

	 2016. 10. 31

	



	


“ОРЧИН ҮЕИЙН ЗАЛУУ”-Д ХОЁР ҮГ ХЭЛМЭЭР 

	 

	Ноён уулыг дархан цаазтай болгож, хамгаалах агуулга бүхий нийтлэлд маань нэгэн “орчин үеийн залуу” ийм сэтгэгдэл үлдээсэн байна. 

	“Доор нь (Ноён ууланд) эртний олдвор байхгүй л юм бол ухах хэрэгтэй. Байгаа бол гаргаж археологийнхонд тушаагаад л цаашаа ухах хэрэгтэй. Үхсэн элийсэн баларсан агуу түүх мүүх вэ. Одоо ингэж хөдөөтдөгөө, дундад зуунархдагаа болих хэрэгтэй шүү дээ, орчин үеийн залуус аа. Харин, ухаж олборлосных нь дараа байгаль орчны нөхөн сэргээлтийг нь яс хийлгэх хэрэгтэй. 

	Ер нь Бурхан Халдуны орой дээр байгаа бунхан шиг зүйл дотор Чингисийн шарил байгаа нь бараг үнэн гээд байгаа. Тэрийг бушуухан ухаж гаргаад түүхийн, эд өлгийн зүйлсийн судалгааны эргэлтэд оруулах хэрэгтэй. Сайхан музей байгуулчих юм бол, түүнийг дагуулаад дэлхийн стандартын аялал жуулчлалын бүс байгуулбал дэлхийд хосгүй бөгөөд маш их орлого оруулах дурсгалт үзмэрийн газартай болох юм шүү. 

	За ингэж бичлээ гээд манай эх орончид, дундад зууныхан тэнэгтээд хараагаад эхлээрэй л дээ. Жаахан орчин үежиж, урагшаагаа харж амьдрах хэрэгтэй шүү, алийн болгон хөдөө хээр морио унаад давхиж явдаг шигээ Улаанбаатарын гудмаар машинаараа зэрлэгтсэн хэвээр явах вэ. Нусаа шүлсээ хаяхаа байчихвал, гудамд морь хардгаа больчихвол мөн их дэвшил ээ, эх орон энэ тэр гэж тэнэгтэхээсээ өмнө...”

	 

	* * *

	 

	Энэ нийтийн сүлжээнд бичсэн хувь хүний үзэл бодол (коммет) хэдий ч бас нийгмийн тодорхой хэсгийнхний үзэл хандлагыг төлөөлж буй. Ийм хандлага үнэхээр нэлээд байгаа нь байнга анзаарагдаж, мэдрэгдэж байдаг. Тэр бүү хэл төрийн шийдвэр гаргах түвшнийхний дундаас ийм хандлага маш хүчтэй илэрдэг. 

	Тиймээс энэхүү сэтгэгдэлд ганц нэг тайлбар хийлээ. 

	 

	Нэг: АУГАА ТҮҮХ МААНЬ ЭЛЭРСЭН БАЛАРСАН ЗҮЙЛ БИШ

	“Үхсэн элийсэн баларсан агуу түүх мүүх вэ. Одоо ингэж хөдөөтдөгөө, дундад зуунархдагаа болих хэрэгтэй шүү дээ, орчин үеийн залуус аа“... Ийн бичжээ. 

	Ноён уулыг ухуулах эсэх тухай асуудал нь эцэстээ тэр хэдэн булш бунхан төдий асуудал биш, өв түүхээ эрхэмлэн дээдлэх үү, үгүй юу гэсэн ац асуултад тулж очно. 

	Учир нь Ноён уул бол хэдэн булш бунхантайгаа, алттайгаа бүхэлдээ Монгол туургатны түүх, соёлын нэгэн нэн чухал өв гэж үзэх бүрэн үндэслэлтэй юм. Бурхан халдун уул лугаа адилаар энэ уулыг онгон дагшнаар нь хадгалах, дээдлэн хамгаалах шаардлага бий гэдэг үүднээс тэнд аливаа уул уурхайн олзворлолт хийхийг эсэргүүцэж байгаа юм. 

	Ингэхэд эх түүхээ эрхэмлэх сэтгэлгээ нь, бүр тодруулбал Ноён уулыг хамгаалах гэсэн сэтгэл, санаачилга нь хөдөөгийн бүдүүлэг, юм мэддэггүй, дундад зууны хоцрогдсон сэтгэлгээний илрэл биш ээ. Харин танин мэдсэн мэдлэгийн илрэл болно. Ингэхэд юуг танин мэдсэн хэрэг вэ гэсэн асуулт гарцаагүй. 

	Түүх нь өөрөө зөвхөн үнэт сургамж төдий биш, үндэстний язгуур мөн чанар, оршихуйн суурь, бас ирээдүйг нь өөрчлөх том хүч болж байдаг. Өнөөдөр улс үндэстнүүд бахархах түүхийнхээ эрэлд хатаж байхад бидний залуу үе эсрэг байж таарахгүй. Түүхийн алдар суу энэ үеийг зоригжуулан сэргээгээд зогсохгүй, маргаашийн хөгжлийг тодорхойлох чухал нэгэн хөшүүрэг болдог гэдгийг мартаж боломгүй. 

	Онгон дагшнаар нь хадгалан хамгаална гэдэгт хоёр чухал учир шалтгаан бий. 

	Нэгд, юуны өмнө хүндэтгэл, дээдлэл, эрхэмлэл юм. Өв соёлдоо зөвхөн бодит ашиг талаас нь харсан хүйтэн хөндий сэтгэлээр хандваас хэрхэн түүнийг хайрлаж, дээдэлж чадах билээ. Хайрлаж дээдэлж эс чадваас хэрхэн түүний мөн чанарыг танин мэдэж чадах билээ. Танин мэдэж эс чадваас хэрхэн бахархах билээ. Бахархаж эс чадвал хэрхэн эрч хүч, эрмэлзэл тэмүүллээ олж чадах билээ. Энэ бүхний эхлэл болж буй хүндэтгэл, дээдлэл, эрхэмлэлийн мөн чанар нь бэлгэдэлт сэтгэлгээ юм. Ноён уул бол Хүн гүрнээс энэ цаг үед үлдээсэн бүхэлдээ ариун дагшин байх учиртай өв. Ерөөс алив зүйлд бэлгэдэл зүй тун чухал үүрэг, нөлөөтэй гэдэгт өнөө цагийн менежментийн ухаан хүртэл ихэд анхаарч буй гэдгийг орчин үеийн залууст дашрамд сонирхуулчихъя. 

	Хоёрт, байгаль экологийн зүй зохистой тэнцвэрт харьцаанд байлгах гарцаагүй шаардлагад үндэслэсэн болно. 

	Харамсалтай нь юуны ч учраа олоогүй, мөн чанарыг нь таниагүй, сургаар асуудлыг босгож бужигнуулдаг, хийрхдэг, мэдлэггүй, бүдүүлэг, соёлгүй, товчхондоо орчин үежээгүй, ареархи төрхтэй, жинхэнээсээ дундад зуун царайлж явдаг тийм нөхөд ч бас бий. Тэдний хувьд субьектив хандлага нь хүчтэй давамгайлдаг учир уг нь ялгахад хүнд биш л дээ. Тэр ч бүү хэл ийн бужигнуулж байгаад дундаас нь ашиг олж цохидог цөөвөр шиг нөхөд ч бас мэр сэр бий. 

	Гэхдээ бүхнийг ганц энэ цонхоор харчхаад, нэг хэвд цутгачхаад, энэ дундад зуун царайлж явдаг нөхөдтэй хамт өв түүх рүүгээ, түүнээ эрхэмлэх, дээдсээ хүндэтгэх, бахархах сэтгэлгээ рүү, түүхэн ухамсар луугаа нулимж болохгүй ээ. Нулимах гэж буй бол ялгаа заагтай, онож нулимах хэрэгтэй. 

	 

	Хоёр: ЧИНГИС ХААНЫ БУНХАН БҮҮ ОЛДООСОЙ... 

	“Чингис хааны бунхан хэрвээ олдвол ухаж гаргаад түүх, эд өлгийн зүйлсийн судалгааны эргэлтэд оруулах, дэлхийн стандартын аялал жуулчлалын бүс байгуулж, хосгүй бөгөөд маш их орлого олох” гэсэн санаачилга гаргасан байна. 

	Би хувьдаа “Их хааны маань онгон бүү олдоосой” хэмээн түгшин залбирдаг. Ингэлээ гээд дундад зуундаа байгаа нөхөр болчихгүй гэдэгтээ итгэлтэй байна. 

	Их хааныхаа онгоныг бидний дээдэс тэгтэл нь амь тавин нууцалсан нь, уул хайрхнаа үеийн үед тахиж дээдэлж ирсэн нь мухар сохор итгэл төдий бус, жир бус учиртай гэдэгт үл эргэлзнэм. Яагаад тийм учиртай болохыг тайлбарлахад бэрх, гэвч оролдъё. 

	Их дээдсийн ёс, өв уламжлалд гүн бат шингэсэн тэнгэр буюу орчлонгийн мөнх оршихуйг шүтэх үзэл, байгалийг дээдлэн бишрэх хандлага, ер алив бүхнийг учир шалтгаан, уялдаа холбоо хийгээд үр дагавартай нь бүхэлд нь, гурван цагийн хэлхээнд авч үздэг ухаан нь өнөөгийн бидний тайлж мэдэх, ухан ойлгох учиртай тов тодорхой зорилт болохоос биш, мөрөө давуулаад арагш нь чулуудчихдаг дундад зууны хоцрогдсон бүдүүлэг ёс, мухар сүсэг биш юм. Үзүүлж харуулах мэтээр зөвхөн асар их ашиг олох эртний түүхийн олдвор төдий, араг яс ч бас биш болно. 

	Хэдэн мянган жилийн турш амьдралд туршлагаар дахин дахин давтан батлагдсаар, зүй тогтол нь нэн тодорхой болчихсон олон нээлт, ойлголтууд ихэнхдээ ард түмний өв уламжлалд ямар нэгэн ёс заншил, хориг цээр, итгэл бишрэл хэлбэрээр шингэсэн байдаг. Ийнхүү цаг хугацааны шалгуурыг давж чадсан учраас өв уламжлал, ёс заншил гэдэг хамгийн амь бөхтэй оршдог буй за. Тэр эртний уламжлал, ёс заншил дотор нэг томоохон байр суурь эзэлдэг зүйл нь оршуулах, бунхлах, тайлга тахих, шүтэх, хамгаалах, нууцлах ёс юм. “Эцэг дээдсийн ясыг бүү өндөлзүүл” гэсэн хуучин үг бий шүү дээ. Хэрвээ хөндвөөс ямар нэгэн муу үр урхаг дагуулна хэмээн ихэд цээрлэдэг. 

	Хүндлэл бишрэл, айдас, түгшүүр, хайр, үзэн ядалт гэх мэт хүний сэтгэлийн үйлдэл бүхний цаана бодит физик хүч үйлчилж байдаг. Үүнийг орчин цагийн лабораторийн нарийн судалгаанууд ч ээлж дараалан нотолсоор байгаа. Тэр мухар сохор итгэл бишрэл гэж үздэг асан хуучин ёс заншил дотор асар их хүчийг хадгалсан тийм зүйлс ч их бий. Амьдралын асар олон хэлбэр төлөв байж болох, тэр ч бүү хэл плазм төлөвт ч амьдрал байж болох. Бидний мэдэхгүй энергийн асар олон шавхагдашгүй мэт эх үүсвэр буйн нэг нь эфир гэх мэтээр үргэлжилнэ. Бид нүдээр үзээгүй зүйлээ байхгүй, барьж батлаагүй зүйлээ боломжгүй гэж үзэж болохгүй. 

	Хүний нийгэм, түүхийн үзэгдэл бол байгалийн үзэгдлээс ангид зүйл огтхон ч биш. Байгалийн үзэгдэл гэдгийг зөвхөн хүрээлэн буй байгаль орчин (environment) төдийгөөр хязгаарлаж болохгүй шүү. Орчлон ертөнцийн саваас гадуур, түүний түгээмэл зүй тогтлоос ангид өрнөдөг үйл явц гэж огт үгүй. 

	Шинжлэх ухааны суурь салбар болсон физик өнөөдөр бөөн гайхширал дотор хөвж яваа. Юутай ч энэ ертөнц бол хаанаас нь ч, юуг ч салгаж, ангид үзэх аргагүй нэгдмэл цул ертөнц юм гэдэгт эргэлздэггүй гэдэгт итгэлтэй байна. Өөрөөр хэлбэл энэ орчлон бидний таван мэдрэхүйд өртөгддөг шиг төдий хялбархан биш, өөр хоорондоо маш олон зүйлээр (өнөөгийнхний сайн мэддэг болоод буй элдэв төрлийн энерги, долгион, туяа гэх мэт ч орно), далд нарийн учир шалтгаанаар холбогдож байдаг байна

	Нэгдмэл байгалийн түгээмэл хуулийг тухайн үзэгдэл, илрэлд нь оноон барьж, алив хориг цээрийг тогтоож байсан нь чухам бидний хоцрогдсон гэж үзээд буй тэрхүү ёс заншил. (Гэхдээ ёс заншил болгон гарцаагүй үнэн гэсэн үг биш. Зарим тохиолдолд гажиж, гажуудуулж, зохиомлоор гаргах нь ч бий). Чухам тиймээс л өвөг дээдсийн, ялангуяа их хааны шарил бунхныг хөндөж, халдашгүйгээр дархалж, далд шүтээн болгож, чандлан нууцалдаг, бас үүнээ сахин биелүүлж ирсэнд нэг бус нэлээд хэдэн ил далд нийлмэл учир шалтгаан байна

	— Хамгийн эхлээд ёс зүйн асуудал хөндөгдөнө. Чингис хааны шарилыг нууцлах шаардлагатай байсан учраас нууцалсан байж таарна. Нууц байх ёстой юм шүү гэсээр хэдэн зууныг элээсэн атал хэчнээн их ч бай зөвхөн мөнгөн ашгийн төлөө нээнэ гэдэг нь өөрөө эцэг дээдсийнхээ гэрээслэлийг зөрчиж буй ёс суртахуунгүй, эрээгүй явдал. Тэр дундаа Чингис хааны хувьд тийм ёс бус сэтгэлгээгээр хандана гэдэг байж боломгүй. Бүр шинжлэх ухааны нэрийн өмнөөс, тусын тулд нээдэг байлаа ч бэлгэ бэлгэдлийг эрхэмлэдэг Монгол үндэстний хувьд ёс бус явдал. 

	— “Дээдсийн ясыг бүү өндөлзүүл” гэдэг нь эцэг дээдсийнхээ нэр сүрийг эрхэмлэ, бүү гутаа, өөрсдөө нэр төртэй амьдар, ялан манд гэсэн босго өндөр шаардлага болно. Эцгийнхээ ясыг харжигнуулан хэлхэж бусдад сонирхуулан бор ходоодоо тэжээдэг адгийн гуйранч боол шиг сэтгэлгээтэй бүү яв гэсэн сануулга. 

	— Энэ зүгээр нэг өвөг дээдсээ гэх хүндэтгэл төдий хэрэг ч биш. Шарил бунхныг хөндсөнөөр өнгөрсөн үе, дээдэстэйгээ холбогдож байдаг алив олон нарийн сэжим холбооснуудаа тасалж буй явдал гэж үздэг. Ийнхүү тасалснаар дээдсийн алдар суу, сүр хүч, хийморь золбоо, хайр ивээл, бэлэг билгүүнийг нь өвлөх ёс суртахууны эрхгүй төдийгүй оюун билгийн чадамжгүй болдог байна. 

	— Яагаад уламжлал, ёс заншил чухал гэж... Өнгөрсөн, одоо, ирээдүй гурван цагийн хэлхээ гэдэг нэг зүйл байна. Энэ хэлхээг салгаж болшгүй. Өнгөрсөн цагт үүдсэн алив учир шалтгаанд чухам уламжлал, ёс заншлын үйлдэл, хориг цээр, түгжээ, оньс, элдэв ёслол бүхэн нэн чухал үүрэгтэй байх нь бий. Ямар нэгэн үүрэг зориулалтаар үйлдэгдсэн, бүтээгдсэн бүхэнд тодорхой хэмжээний эрчим хуримтлагддаг. Эрчим хуримтлагдах хэрээр үр нөлөөлөл өндөр. Тиймээс л уламжлал, ёс заншил бол тухайн үндэстний тусгаар оршихуйн суурь хууль болж байдаг. Суурь хуулиа зөрчинө гэдэг маань үндэстэн мөн чанараа алдаж, мөхөн гудайх, уусан алга болохын шинж дохио болдог. Үүнийг дагалдан олон ёр зөн, шинж тэмдэг, бэлгэ бэлгэдэл ч илрэх... 

	Пантеизм нь зүгээр нэг байгалийг мухар сохроор бишрэн шүтэх үзэл биш юм. Догматизмаас ангид тодорхой гүн ухааны үзэл хандлага. Бидний дээдэс пантеизм тал руугаа нэлээд хазайсан буюу өнөөдөр ихэд ярих болсончлон Мөнх тэнгэрийн үзэлтэй. Мөнх тэнгэрийн үзлийг чухам ертөнцийн мөнхийн түгээмэл зүй тогтол, гажиж үл болох оршихуйн тулгуур зарчимд итгэх бишрэх, даган мөрдөх үзэл гэж тодорхойлж ч болох мэт. Энэ нь хувьсан өөрчлөгдөх байгаль болоод нийгэм, хүний амьдралын алив үзэгдлийг зүй тогтлоор нь тэмтэрч үзэж, нарийн учир уялдаа харилцан хамааралд нь ойлгохыг эрмэлздэг, далд битүү олон давхар тойрог гогцоог ямар нэгэн хэмжээгээр анзаарч, ажиглаж байдаг сэтгэлгээний онцлог шинж төлөвийг бий болгосон харагдана. Чухам тиймээс манай үндэстний сэтгэлгээний хамгийн хүчтэй илэрдэг онцлог нь бэлгэдэл зүй юм. Товчхондоо бид бэлгэдэлт сэтгэлгээгээр сэтгэдэг ард түмэн. Хэрвээ үндэстнүүдийг сэтгэлгээнийх нь хэв шинжээр нэгэн шугамд байршуулбал бид энэ шинжээрээ нэг туйлд нь байж магад. Алив үндэстний уламжлал, ёс заншил нь бас тэр үндэстний ертөнцийг үзэх үзлийнх нь тодорхой илрэл болно. Харин бид үнэхээр дэлхийд хосгүй өвөрмөц байя гэвээс энэ бэлгэдэлт өвөрмөц талаа бүхий л талаар өвлөн хамгаалах, өвлөн хамгаалаад зогсохгүй танин мэдэх, танин мэдсэнээ дэлхий даяараа дэлгэн харуулж, жинхэнээс нь алмайруулан бишрүүлэх явдал... Түүнээс биш Их хааныхаа шарилыг гаргаад, дэлхийд хосгүй стандарт музей босгон олон гайхуулж, асар их ашиг олох явдал биш. Тэгвээс бид соёлт хүн төрөлхтний доог тохуу, эмгэнэл л болохоос хэтрэхгүй. 

	 

	Гурав: ЭХ ОРОНЧ БАЙХАД УЧИР БИЙ... 

	“За ингэж бичлээ гээд манай эх орончид, дундад зууныхан тэнэгтээд хараагаад эхлээрэй л дээ”... гэжээ. 

	Ингэхэд эх орон гэдэг ойлголт нь түүх, өв уламжлалаас ангид байх боломжгүй юм. Эх орон ярьж буй бүхэн түүх, өв уламжлал ярихаас арга үгүй. Үгүй ядаж л мэдэж байх шаардлагатай болдог. Эх оронч байна гэдэг нь өнөө өөрт буй газар нутаг, байгаль дэлхий, түүний дээр болон хэвэлд нь буй баялгаа зөвхөн минийх гэж өмчирхөх төдий материаллаг сонирхолд суурилсан үзэл хандлага биш юм. Хэрвээ түүх, өв уламжлал, ёс заншлаас ангид эх оронч үзэл байна гэвэл хашааныхаа газрыг өмчилж булаалддагтай адил зөвхөн ахуйн сонирхолд дөрлүүлсэн шунал л болно. Тэгэхээр түүх, өв уламжлалаа хамгаалж, бахархаж буй бүхэн орчин үежээгүй, дундад зууныхаараа байгаа тэнэг солиотой эх орончид биш. Бас эх орончид гэхээр л орчин үежээгүй, мэдлэггүй, хий хоосон түүхэн бахархлаар цээжээ балбасан өвчтөнүүд ч биш болно. 

	Эх орон ярьсан хорлогчид цаагуур чинь зөндөө байна. Монголын төр уг нь ганц уулыг дархан цаазтай болгоод, хамгаалалтдаа авчих бүрэн чадамжтай. Гэвч энэ хугацаанд огтхон ч санаачилга гаргасангүй. Тэр бүү хэл нинжа нарыг ч хориглох тал дээр хуруугаа ч хөдөлгөсөнгүй. Зарим баримтаас үзэхэд зориуд нинжа нарыг тийш нь оруулж, “За хар, нэгэнт ингээд хөндөж орхисон юмыг, одоо ухсан нь дээр биз дээ” хэмээн мэлзэх гэсэн ов заль ч байна. Харааж зүхэх гэж буй бол жинхэнээсээ хорлон сүйтгэж буй энэ мэт шийдвэр гаргадаг нөхдийг онилбол зохино. 

	 

	Дөрөв: ОРЧИН ҮЕИЙН ХҮНИЙ ШААРДЛАГА АРАЙ ӨӨР... 

	“Жаахан орчин үежиж, урагшаагаа харж амьдрах хэрэгтэй шүү, алийн болгон хөдөө хээр морио унаад давхиж явдаг шигээ Улаанбаатарын гудмаар машинаараа зэрлэгтсэн хэвээр явах вэ. Нусаа шүлсээ хаяхаа байчихвал, гудамд морь хардгаа больчихвол мөн их дэвшил ээ, эх орон энэ тэр гэж тэнэгтэхээсээ өмнө...”

	Энэ үгстэй бол санал нэг байна аа. Орчин үежиж буюу соёлжиж, иргэншиж, мэдлэгжиж, урагшаа харж амьдрах хэрэгтэй. Ёстой хэзээ болтлоо Улаанбаатарын гудмаар эзэнгүй талд яваа зэрлэг адгуус мэт явах вэ дээ. Эх орон энэ тэр гэж орилох атлаа эзэн хааныхаа талбай дээр нус цэрээ хаядаг бол, татвараа төлөхөөс зугтаадаг бол... 

	Гэхдээ эх түүх, өв соёлоо хамгаалах гэсэн эрмэлзэл яахаараа хоцрогдсон орчин үежээгүй, бүдүүлэг дорд сэтгэлгээнээс гардаг хэрэг вэ... Огт хоёр өөр зүйлийг, хоёр өөр үзэгдлийг ингэж хольж хутгах нь өөрөө орчин үеийн сэтгэлгээ лав биш. Нөгөө талаар зөвхөн хөндөөнийхөн л ийм болхи бүдүүлэг байдал гаргаад байгаа гэвэл бас эргэлзээтэй. Хэдэн үеэрээ Улаанбаатарт амьдарсан атлаа хамгийн соёлжоогүй, хотжоогүй бэртэгчин бүдүүлэг араншны үлгэр жишээ болсон нөхөд бишгүй олон байна. Өнөөдрийн хотын соёлд суралцаж чадахгүй удаж байгаа эмгэнэлтэй явдал нь олон талтай, олон шалтгаантай үйл явц болохоос биш түүх, өв соёлоо гэсэн бүхнийг базаж бөөгнүүлээд чихэж байдаг хогийн шуудай, эсвэл намнаж балбаж байдаг бороохой биш юм. 

	Энэ мэт аливааг зөвхөн шууд харагдах байдлаар нь өнгөцхөн дүгнэж ойлгодог, мөн зөвхөн шууд ашигтай талаас нь үнэлдэг явдал нь орчин үеийн гэм согог, өвчин, сүүдэртэй тал нь болж байна. Хэрвээ орчин үеийн хүн гэж үнэлэгдэхийг хүсэж буй бол цаг үеийнхээ сүүдэртэй, согогтой талыг илэрхийлэгч, тээгч байж хэрэггүй. 

	Зөвхөн “Ух ух, дахиад ух” гэдэг бол яавч шинэ эрин үеийн хандлага биш ээ. Энэ өнөө маргаашаа аргацаасан ядарсан сэтгэлгээний илрэл юм. Дэлхий нийтэд байгаль экологийн асуудал урьд урьдаас илүү хурцаар тавигдах болж, өөрсдийнх нь орших эс орших асуудалд нь тулж ирээд байна. Хүн төрөлхтөн энэ “Эцэс төгсгөлгүй ухдаг”-аас өөр арга замыг эрчимтэй эрэлхийлэх боллоо. Өөр илүү дэвшилтэт гарц хайж байна. Чухам энэ нь жинхэнэ орчин үеийн хандлага болно. 

	Шинэ эрин үеийнхний танин мэдэхүй нь эмпирик түвшинд дөхсөн, соёл нь үгүй ядахдаа үзэл бодлоо арай өөр түвшинд илэрхийлэх хэмжээнд хүрсэн, амьдралын хэв шинж нь зөвхөн ахуйн хэрэгцээнд бус илүү эмпати шинж төлөвт тэмүүлэх болсон баймаар. Цаг үеийнхээ дэвшилтэд бүхнийг өөртөө ямар нэгэн хэмжээгээр шингээж байж сая орчин үеийн хүн болдог. Үндэстнийхээ өв соёлыг тээгч, өвлөн хайрлагч байж орчин үеийн хүн болдог. 

	Эцэст нь дахин хэлэхэд Ноён уул бол бүхэлдээ эртний Хүн их гүрнээс үлдсэн өв, түүнийг хүн төрөлхтний өмнө хамгаалах нь Монголчуудын үүрэг болно. 

	 

	2016. 9. 27

	



	


МАЛЫН БУЯН БАРАГДДАГГҮЙ, ХАРИН ЭЗНИЙ БУЯН Л БАРАГДДАГ... 

	 

	— Манайхан жил бүр малын 40 сая туруу, туурайг хог руу хаядаг. Мөн дээр нь хэдэн сая эвэр. 

	Малын эвэр, туруу сайн чанарын цавуу болдог байна. Румын мебель модон эдлэл алдартай. Тэдний үйлдвэрлэлийн нэгэн чухал түүхий эд нь өнөөх манай жалганд сая саяараа хэвтэж байдаг эвэр туруу. Эвэр туруугаар өөр олон зүйл хийх боломж бий. 

	— Арьс, нэхийгээр юу хийж болдгийг бид мэднэ. Гэтэл бид жил бүр 10 гаруй сая хонь ямааны арьс, бодын ширийг гуу жалганд өмхийрүүлж хаядаг. 

	— Малын дайвар бүтээгдэхүүн өнөөдөр дэлхий даяар эрэлттэй, нэн өндөр үнэтэй. Гэтэл бид жил бүр 10 гаруй сая малын дайвар бүтээгдэхүүнийг өмхийрүүлээд хаядаг. 

	— Хүнсний үйлдвэрлэлд өргөн хэрэглэдэг желатин хэмээх бодисын үндсэн түүхий эд нь малын яс. Мөн яснаас бордоо, гурил ч гаргадаг. Гэтэл бид жил бүр 10-15 сая малын яс жалганд цайтал нь хаядаг. 

	— Өнөөдөр дэлхий даяар эко хүнсний бүтээгдэхүүн, ялангуяа элдэв бордоо, тарилга, зохиомол үржүүлэгт ороогүй цэвэр эко малын махны эрэлд гарч байна. Хятадын Ко нам өнгөрсөн намар хуралдсан Их хурлаараа хүн амаа эко хүнсээр хангах том зорилт дэвшүүлсэн. Асар том зах зээл. 

	Монголын 60 сая бэлчээрийн малын махнаас өөр цэвэр эко мах дэлхийн хаанаас ч олоход бэрх. Харамсалтай нь нь тооны хойноос утга учиргүй хөөцөлдсөнөөс бидний малын ашиг шим унаж, санаатай, санамсаргүйгээр малын гоц халдварт өвчин жил бүр гардгаас мах маань дэлхийн зах зээл дээр үнэлэгдэхгүй байна. 

	— Бид 60 сая малынхаа буянаас зөвхөн ноолуурыг нь л хагас хугас ашиглаж байна. Эцсийн бүтээгдэхүүн хийгээд гаргаж бүрэн чадахгүй, талыг нь урагш алдчихдаг. Цаана нь хэдэн зуун тонн ноос, хөөвөр, хялгас... 

	Жил бүр идэж хэрэглэдэг 10-15 сая малын яс, арьс шир, дайвар бүтээгдэхүүн, эвэр турууг, бас жил бүр 60 гаруй сая малаасаа авдаг сүү, цагаан идээ, ноос ноолуур, хялгасаа бид нэмүү өртөг шингээгээд дэлхийд гаргадаг бол бас нэг Оюутолгойтой дүйх ашиг олох боломжтой. 

	60 сая малтай атлаа 3 сая хүнийхээ сүү, сүүн бүтээгдэхүүний хэрэглээний 74 хувийг гадаадаас валютаар авдаг орныг дампуурсан хар Африктай адилтгадаг нь аргагүй биз. 

	Бид сүүлийн 27 жил малын чанар, эрүүл ахуйг таг мартсан. Зөвхөн тоо л ярьдаг болсон. Одоо удахгүй Цагаан сар болно. Баахан мянгат малчин тодруулж шагнана. Үр дүнд нь чанаргүй тоо болсон. 

	Соц нийгмийн үед бүтээн бий болгосон 30 гаруй нутгийн шилмэл омгийн өндөр ашиг шимт сүрэг бүгд байхгүй болсон. Монгол малын шилмэл сүргийн генефонд устсан. Ноос нь бүдүүн ширхэгтэй, богино болсон. Ноолуурын нарийллаг чанар суларсан. Мах нь өөх ихтэй, мах багатай болсон, бие давжаарсан. Арьс шир нь гүвдрүүтэй, гууртай болсон. Таван хошуу малаас сүүлийн жилүүдэд зөвхөн хурдан угшлын адуу л янз бүрээр эрлийзжин сайжрах шив. Гэхдээ үүний улсад өгдөг Эдийн засгийн ашиг шим нь юу билээ. Зардал, наадам л ихэссэн. 

	Одоо Улсын сайн малчин гэдэг цол тэмдгийн шалгуурыг малын чанар, ашиг шимийг нь харж олгодог болмоор юм. Эс тэгвэл чанаргүй олон сая мал эцэстээ нутаг бэлчээрийн даацгүй болгож, цөлжилтийн аюулыг дагуулж ч мэдэх. 

	Бид сүүлийн 27 жил, мөнгө, уул уурхай л ярьсан. Манай нэг тулгуур баялаг болох МАА-гаа ярьсан нь даан чиг бага. Ярьсан ч түүнээ зөвхөн өөртөө ашиглах бизнес болгосон нь илүү. Тодорхой жишээ л гэхэд Малчдад хэдэн зуун мянган ширхэг “Малчны үнэмлэх, диплом, энгэрийн тэмдэг” хийж шахсан. Хэдэн тэрбум төгрөгөөр шүү. 

	Мал, малчны тухай төрийн нэн тодорхой системтэй, бодлого стратеги үгүйлэгддэг. Бид зөвхөн уул уурхай, банк санхүү л ярьдаг. 

	Үндсэн хуульд “Мал төрийн хамгаалалтад байна” гэдэг. Энэ том салбар Төрийн хамгаалалтад буй аваас мэдээж стратегийн орд гэдэгтэй адил түвшинд байх ёстой. Гэтэл ганц энэ өгүүлбэрээс цааш гялтайх ч юмгүй. МАА-н талаар хийсэн юм юу ч үгүй шахам, зөнгөөр нь хаячихсан, тэгээд 60 сая хүрсэн нь амжилт гэж хашхирах. 

	Бид 90-ээд оны их хямралыг чухам хэдэн малынхаа буянд л нэгмөсөн сүйрчхэлгүй давсан юм шүү. Өнөөдрийн хүндрэлийг ч мөн адил хэдэн мал байгаагийн хүчинд л нэг нэгнээ бариад идчихэлгүй давж буй. Наад зах нь махаа гаднаас авдаг байсан сан бол өнөөдөр Монгол байхгүй ч байж мэдэхээр цаг үеүд давтагдсаар байгаа. 

	МАА-гаа анхаарах гэхээр малчдад тэтгэвэр тэтгэмж нэмэх, үнэмлэх өгөх гэх мэтээр аргалчих гээд байдаг гэнэн явдал их. 

	— Малынхаа чанар, ашиг шимийг өсгөх,

	— Малын ашиг шимийг бүрэн дүүрэн ашиглаж, үр ашгийг нь бүрэн хүртэх,

	ийм хоёр чиглэлд Төр нь онцгой анхаарч, бодлого, зохион байгуулалт хийх. 

	Өнөөдөр 500 малтай 5 ам бүлтэй айл амьжиргаагаа арай ядан тогтоож явна. 300 малтай 5 ам бүлтэй бол зээлээс зээлийн хооронд, хэдэн малаа барьцаалчихсан яваа шүү. 

	 

	* * *

	 

	Малын буян барагдана гэж үгүй гэдэг. Яагаад гэвэл нөхөн сэргээгддэг учир. Харин эзнийх нь буян л барагддаг гэдэг. 

	Малынхаа буяныг жалганд өмхийрүүлж хаяад байвал эзний буян заяа гомдох нь тодорхой биз. 

	 

	2018. 1. 21

	



	


ТА ЧУХАМ АЛЬ НЬ ВЭ?

	 

	Тендерийн микроны жолооч шөнө үүрэглэж яваад замын хажуугийн шуудуу руу орж, арай л онхолдсонгүй тогтжээ. Зорчигчдын яриа харилцан адилгүй. 

	Нэг эгч ихэд бухимдуу байв. “Өдөр шөнөгүй мөнгө хөөж явж байгаад хүн алах нь. Муухай шуналтай юмнууд, арчаагүй нь арай дэндүү. Данхраат ч байхгүй. Шөнөжин биднээр чулуу зөөлгөчхөж байгаа юм даа. Ёо ёо, нуруу нуруу. Тэр муу х...-рээс нэхэж байгаад нурууныхаа эмчилгээний мөнгө гаргуулах сан...”

	Бас нэг эгч, “Муу ёр муу ёр, арын суудлын хоёр юм л хоорондоо хэрэлдээд явна билээ. Түүнийх нь гай байхгүй юу... Бүгдээрээ үхэхийг шахлаа.”

	Гурав дахь ах, “Жолооч үүрэглэж яваад осол болохыг шахав. Зайлуул, амьдрах гэж өдөр шөнөгүй л явах юм даа. Ядаж сандарч байхад нь энэ авгайчууд тал талаас нь хашхичаад бүр ч зовоочих юм. Таван чулуу зөөх гэж хорвоог зөөж байгаа мэт ялархаад л... Их л санаа нь зовж байх шиг. Даруухан хүү юм. Өөр хүн байсан сан бол өмнөөс нь асчихгүй юу?”

	Нэг охин “Ёстой бөөн адал явдалтай. Машин унах шахсан. Бүх хүмүүс аймаар орилолдоод. Зарим нь уйлалдаад. Бас дараа нь чулуу зөөлцөөд. Нэг ах, эгч хоёроос бусад нь шүү. Тэд тамхи татаад, шүлсээ хаяад л зогсоод байсан. Чулуу зөөж явахдаа би бүдэрч унаад гараа шалбалчихсан. Гэхдээ одоо зүгээр ээ. Адал явдалтай гоё.. Тийм ээ.” 

	Ангийнхаа манлайлагч байсан талийгч залуугийн дурсгалд цуглаад тарж байгаа гурван нөхрийн яриа ч харилцан адилгүй. 

	Нэгдэх нь, “Манай талийгч ёстой эр хүн байсан шүү. Хүнд зөв талаасаа их нөлөөлдөг байж. Буруу юм хийж байгаад би хааяа сайн гөвшүүлнэ ээ. Гэхдээ хүнд үнэнээсээ муу санадаггүй, их зөв хүн байж. Гар чангатай. Их нөмөр нөөлөгтэй. Түүнийхээ далбаан дор манай хөвгүүд, охид сургууль дээрээ хэнээс ч эмээхгүй явдаг байсан сан.”

	Хоёр дахь нь, “Талийгч нөхөрсөг, төлөв даруухан, шударга, зөв зантай хүүхэд байлаа. Бид түүгээрээ үнэхээр бахардаг байжээ”

	Гурав дахь нь, “Шал худлаа онгироо гар байсан даа. Атаман гээд хамраа сөхчихсөн, орох орохгүй юманд хошуу дүрнэ. Нөгөөдүүл нь худал хөөргөөд л...”

	Дөрөв дэх нь ердөө л “Өө, нэг тийм коммун царайлсан нөхөр л байсан” гэх. 

	Хавар мод услахад байгууллагаар очиж оролцсон хүмүүс ч мөн адилхан янз бүр... Зарим нь “Хаврын шуурга, хар шороон дотор үйлээ үзлээ” гэнэ. Хэд нь “Цалин мөнгө ч үгүй ингэж хэнхэглэх санааг хэн гаргадаг байна аа” хэмээн уцаарлах... Нэг хоёр нь, “Хэнд ч хэрэггүй ажил хийлгэлээ” гэнэ. “Ингэж кампаанчилж юм хийлгэдгээ болиосой. Хоцрогдсон арга барил байна”, “Хот тохижуулахынхан ажлаа хийх хэрэгтэй шүү дээ, бид ямар хийх ажилгүй хүмүүс биш” гэж уурлана. Харин нэг нь “Мод тарьж буян хийлээ, сайхан байлаа. Далимд нь суудлын ажилтай бид салхинд гарч, биеийн чилээ гаргаад...” гэх мэтээр. 

	Константин Симинов Фронтын сурвалжлагч байхдаа нэг зүйлийг анзаарсан гэдэг. 

	Нэг л давшилтын талаар байлдагч бүр өөр өөр ярьжээ. Нэг нь “Босоод л, унаад л, бас босоод л гүйгээд байсан. Энд тэнд бөмбөг дэлбэрээд, бөөн бужигнаан. Мэдэхгүй ээ, хаашаа ч гүйгээд байсан юм. Дайсан хаана ч байсан юм. Бөөн тоос утаа л байсан. Тэр чинь довтолгоо биш, бөөн хядаан л байсан...” гэж ярьсан бол нөгөөх нь “Манай 5-р рот давшилтад орсон юм. Дайсны их бууны гал доогуур хориглолт сэтлэхээр давшсан. Нэг талдаа бяцхан товгортой, тэнд германы пулемётын точик (цэг) байсан. Тэндээс биднийг хайчин галаар шүршиж байв... Миний зүүн талд Коля явсан, тэр бөмбөгдөлтөд унахад Димя түүн лүү очиж харагдсан. Ротын захирагч цээжээрээ буудуулаад унахад Улстөрийн орлогч командыг авсан. Их олон цэргүүд алуулсан. Миний урд явсан цэргийн нарийн шилбийг пулемётын сум тас цохисон. Тэр уначхаад, ураа хашхираад босох гэж оролдоод байсан. Воронежийн хүн байсан, нэрийг нь санадаггүй. Цус алдуулахгүй гэж гуяар нь боож байхад сувилагч Валючка ирсэн. Зарим газарт шавар ихтэй байсан учир гүйхэд хүнд байлаа. Өглөө нь бороо орсон байсан юм. Дайсны нуувчинд очиход дайснуудын олонх алуулаад, үлдсэн нь зугтсан” гэх мэтээр маш тодорхой ярьжээ. Өөр нэг нь “Бид муусайн немцүүдийг салба нүдсэн дээ. Биднийг ура хашхираад дайрахад немцүүд сүүлээ хавчаад л зугтсан” гэж... 

	Бүгд л нэг үйл явдлын тухай ярьсан, гэхдээ харилцан адилгүй түвшинд... 

	Аймхай, сандруу бажга нэгэнд бол бөмбөг дэлбэрээд л, унаад л, босоод л гүйгээд байсан үйл явдал болж. Хаашаа гүйсэн, дайсан хаана байгаагаа ч анзаарах сөхөөгүй. Сүйхээ самбаатай нэгэнд бол олон зүйл тодорхой, хөөрүү зоригтойд нь бол эргэн тойронд юу болсныг анзаарсан ч үгүй, дайрч ороод ялсныг л санаж байж... 

	Иймэрхүү жишээг эцэс төгсгөлгүй үргэлжлүүлж болно. 

	Эндээс хувь хүний онцлог шинж, мөн чанар нь үйл явдлыг дүгнэхэд ямар нэгэн хэмжээгээр илэрдэг төдийгүй субьектив дүгнэлтийнх нь суурь болдог байна. 

	 

	* * *

	 

	Үйл явдлын цар хүрээ томорч, нийгмийн шинжтэй болон агуулга гүнзгийрэх хэрээр хүмүүсийн хандах хандлагын ялгаа нэмэгдэж, олон өнгө төрхтэй болдог байна. 

	Өөдрөг романтикууд нь инээн баясна. 

	Гутруу гуниглагчид нь гомдоллож, гасалцгаана. 

	Хөөрүү хийрхүүчүүд хөөргөн дэвэргэж, эсвэл магтан мандуулна, эсвэл нурааж сөнөөхийг шаардана. 

	Ухаалаг прагматикууд баримт мэдээллүүдийг харьцуулан үзэж, учир шалтгаан хийгээд үр дагаврыг харна. Хэт прагматикууд нь зөвхөн бодит ашиг талаас нь харж туйлширна. 

	Мунхгууд баярлаж буй газарт ухаантнууд харамсах нь их. Харин ухаантнууд баясваас мунхгууд гайхаж мэлрэх нь олонтоо. 

	Хувиа хичээгчид, бэртэгчид олз ашиг нь сайн бол сайшаана, муу бол хараана, харин альтруистууд яг тэдний эсрэг байна. 

	Ов зальтнууд баярлаж байвал шударгуучууд хилэгнэж байна, эсрэгээрээ шударгуучууд баясаж буй бол ов зальтнууд нь бухимдацгаана. Гэнэхэн хөвсөргөн үзэлтнүүд тун хялбархан тархиа угаалгана. Тэгээд аль нэг туйл руу нь маш хурдан очиж нийлнэ. Гүн ухаантнууд нь харин үл тооно. 

	Ямар ч үйл явдлыг үзэх, харах хандлагууд хэт туйлширсан хоёр үзүүртэй. Хоёр туйл байгаа хойно төв голч нь ч бас байж таарна. Ийм байдал бидний саяхан өнгөрсөн түүхэн цаг үеэ болон энэ цаг үеэ үзэх үзэлд улам бүр тод илрэх аж. 

	Зарим нь соц нийгмийг хараана, бүр байж ядна. Тэднийг анзаарахад хувь хүмүүсийн нэг нийтлэг байдал илэрнэ. Зарим нь магтана, бүр бахархан дээдлэн, диваажин болгоно. Тэндээс ч бас нэг нийтлэг хэв шинж ажиглагдана. Тэдний дундын олон хэв шинжүүд бий. Өнөөх дайнд нүдээ аниад унаж босоод явсан, ямар ч довтолгоо болоогүй, амжилт мэдэхгүй, бөөн хядаан л болсон гэдэг шиг нөхөд ч байна. Бас ялаад мандуулаад хаясан гэдэг нь ч, бүхнийг анзаарч, бодитоор харж чаддаг нь ч байна. 

	Зарим маань Ардчиллын гэгдэх энэ цаг үеэ хараана, бүр тэсэж тэвчихгүй шинжтэй, бас зарим нь учиргүй магтан өргөмжилнө. Чухам диваажинг бүтээн босгож буй аятай. Аль алинаас нь хэв шинж анзаарагдана. Дунд нь бас бодит байдлыг харьцуулан дүгнэж, нөхцөл байдлыг тодорхойлж, гарц боломж эрж буй нь ч байна. 

	Ерөнхийдөө ямар нэгэн онол, систем, тогтолцоо, үзэл баримтлал тийм ч чухал биш, бараг зүгээр л хар зөнгөөрөө шахам хандлага нь илэрдэг байдал илүү түгээмэл. Элдвийн санаатай, санамсаргүй тархи угаалтууд баадууг нь улам чангалж өгөх... 

	Энэ бүх хэв шинж, ааш араншнууд, хандлага итгэл үнэмшлийг харахад танин мэдэхүйн түвшний ялгаанаас гадна хувь хүний мөн чанартай ихээхэн шүтэлцсэн байх. Ингэхэд Социалист болон Ардчилагч байна гэдэг хүний мөн чанартай ихээхэн хамааралтай “эд” байх шиг ээ... Та чухам аль нь вэ? 

	 

	2016. 11. 9. 

	



	


ХЭЛБЭР БҮҮ ХӨӨЦӨЛД, УТГА УЧРЫГ Л ЭРЖ ХАЙ... 

	 

	— Өнөөдөр номын дэлгүүр (Интер ном) орлоо. Хувь хүний хөгжлийн маш олон ном байна. Аль нь сайн бэ? Та зөвлөөч... 

	— М-м-м, яг үнэндээ хувь хүний хөгжлийн тухай ямар ямар номууд гарсныг, аль нь илүү болохыг би огт мэдэхгүй байна. Гэхдээ лангуун дээр ямар номууд байгаагаас шалтгаалахгүйгээр чамд би нэг л зөвлөгөө өгч чадна. 

	— За тэгвэл их баярлана. 

	— Чи өөрийгөө хөгжүүлье л гэж бодож буй бол юуны түрүүнд өөрийгөө л ялж чаддаг байх шаардлагатай. 

	— Яаж тэр вэ?

	— Тун энгийн... Жишээлбэл чи өглөө 6 цагт босож, англи хэлээ давтах ч юм уу, ямар нэгэн юм хийнэ гэж төлөвлөөд унтсан бол өглөө хэчнээн нойрмоглож байсан ч цагтаа л босож чаддаг байх хэрэгтэй. Эсвэл долоо хоног бүр ууланд алхана аа л гэсэн бол хэчнээн хэцүү байсан ч алхдаг л бай. Дахиад хэзээ ч тамхи татахгүй, эсвэл дахиад хэзээ ч ПиСи тоглож, цаг үрэхгүй гэж шийдсэн бол түүндээ хүр. Чи хэн нэгэнд үнэнээ хэлж уучлал гуйх шаардлагатай болсон бол хэчнээн эвгүй байсан ч бүү хойш нь тавь, очиж үнэнээ хэл. Өнөөдөр мацаг барина гэсэн бол ямар аймшигтай өлсөж байсан ч тэс. Ингэж л өөрийгөө ялж чадахгүй тохиолдолд чамд өөрийгөө хөгжүүлэх тэр олон номууд нэмэр болохгүй гэдэгт би огтхон ч эргэлзэхгүй байна. 

	— Тэгвэл ер нь өөрийгөө хөгжүүлэх ном юунд хэрэгтэй юм бэ?

	— Мэдэхгүй... 

	— Нээрээ гэж үү, та тоглоогүй биз дээ?

	— Би үнэнээ л хэлж байна. Яагаад гэвэл би өөрийгөө хөгжүүлэх номуудаас нэг ч ширхгийг хэрэг болгон уншиж байгаагүй юм байна. Гэхдээ, магадгүй тийм төрлийн номууд чамд ямар нэгэн арга зам, технологи, бусдын туршлага, шинэлэг санаа өгөх байх. Бүр урам зориг ч өгч мэднэ. Гэхдээ өмнө хэлсэн дээ, өөрийгөө л ялах эр зориггүй бол ер бурхан биеэрээ дэргэд чинь залраад чамд өөрийгөө хөгжүүлэх гайхалтай арга зам заасан ч нэмэргүй. Гол нь чи өөрийгөө өөрчлөх хүсэл эрмэлзэл, эр зориг дүүрэн байх нь чухал. 

	— За их баярлалаа. Гэхдээ яаж тийм эр зоригтой болох вэ? Тийм эр зоригтой болоход өөрийгөө хөгжүүлэх номууд тус болохгүй гэж үү?

	— Үгүй л болов уу? Хатсан хар модонд шаасан хадаасыг яаж сугалах тухай мянган арга зам заасан ном чамд байгаад багаж л үгүй бол чи яаж ч чадахгүй. Түүнтэй л адил. Тэгэхээр багажтай бол. Багажтай бол номгүй байсан ч яаж ийгээд хадаасаа сугална даа. Өөрөөр хэлбэл, үзэл санаа, итгэл үнэмшилтэй бол. Тэр чинь чамд эр зоригийг буюу багажийг өгнө. Би жаахан оновчгүй зүйрлэж байж магадгүй. Гэхдээ тэр тун чухал гэдгийг л ойлго. 

	— Тэгвэл үзэл санаа, итгэл үнэмшил тэр өөрийгөө хөгжүүлэх номуудаас олдох болов уу? 

	— Харин энэ асуултад чинь би маш итгэлтэйгээр “Олдохгүй” гэж хариулна. 

	— Тэгвэл яах вэ?

	— Яг зөв, ингэж эрж хайж байгаа чинь л чухал. Өглөө 6 цагтаа бос, эрж хай. Өөрийгөө дайчил. Ном уншмаар байгаа бол гүн ухаан, сэтгэлгээний номууд, үгүй ядахдаа сонгодгуудыг унш. Тэнд чинь л жинхэнэ чамайг өөрчилдөг, эр зоригийг чинь жинхэнэ утгаар нь бадрааж өгдөг, үзэл санааг төлжүүлж, хурцалдаг зүйлс байгаа... 

	Хэлбэр бүү хөөцөлд. Утга учрыг нь ух. Тэгсэн цагт эр зориг аяндаа ирнэ. 

БААСАНСҮРЭН ГУАЙН ЗААСАН ХОЁР ХИЧЭЭЛ... 

	 

	30-аад жилийн өмнө юм байна. 1987 он, намрын сэрүү эхэлж байсан санагдана. Манайх Бургасны Хөндлөн гэдэг газар намаржиж байв. Нэг оройхон 69-тай зочин хаяанд хаазалсаар буусан нь өнөөгийн ТВ9-ийн захирал, тэр үеийн Монголын Сэтгүүлчдийн Эвлэлийн орлогч дарга, сэтгүүлч, зохиолч Т. Баасансүрэн байлаа. Тэр цагийн МСЭ гэдэг чинь, базарваань одоогийн нэрээс цаашгүйтэй адил юм биш, хүч, нөлөөтэй том байгууллага байв шүү. Тэгэхээр нэлээн чухал хүн зочилж ирснийг илтгэнэ. 40 гаруйхан настай эрч хүчтэй сэтгүүлч, зохиолч хийгээд хорь ч хүрээгүй хоньчин залуу хоёрын хооронд хонь хотлоогүй эхэлсэн яриа хотонд чоно эргэсэн шөнө дунд өнгөрч байж сая нэг өндөрлөж билээ. Их л олон зүйл ярилцсан санагддаг. Намар цагийн отор нүүдлийн ашиг шимээс эхлээд залуусын сэтгэлзүй, хүсэл мөрөөдөл, амьдралын утга учир, урлаг утга зохиол, нийгмийн хөгжил, шинэчлэл өөрчлөлт, коммунизмын ирээдүй... чоно нохой, хайр дурлал хүртэл, ам нь халсан нөхөд юу эсийг ярих вэ дээ. Сэтгэл, үзэл бодол ойрхон бол насны зөрүү нэг их нөлөөлдөггүй. 

	Би модон хайрцгаа ухаж байгаад, болсон болоогүй гар бичмэлүүдээ гаргаж үзүүлсэнд, мань хүн лааны гэрэлд харж сууснаа “Аятайхан санаанууд байна. Гэхдээ уран бүтээл болж хэлбэржсэнгүй. Эдгээрийгээ өөрийн хэмжээнд эцэст нь тултал хий. Бүтээл болтол нь нух. Эрж хай. Унш. Ажигла. Түүнээс өмнө яаран сонин хэвлэлүүдэд өгөөд байв аа! Ядахдаа хожмоо тэр дутуу шүүрхий юмаар чинь чиний үнэлэмж тодорхойлогдож, хэсэгтээ л арилдаггүй юм. Толстой зохиолоо хэд дахин, заримдаа бүр гучин хэдэн удаа эргэж бичдэг байсан гэдэг” гэсэн юм. Би за ч гээгүй, чимээгүй л сонсож суув. 

	Одоо эргээд харж байхад тэр үг уран бүтээлд маань онцгой нөлөөлсөн байдаг. Би яг л Баасансүрэн гуайн хэлснээр “Өөрийнхөө хэмжээнд эцэст нь тултал хийлээ” гэж итгэх болтлоо л уран бүтээлээ нухсан, эрж хайсан, уншсан. Хорь, гучин жил. Тэр болтлоо хэвлүүлэх гэж огтоос яарч байсангүй. 1993 онд, тэр цагийн хийрхэлд бүр тэсэхээ байгаад “Бодлын солбицол” сонинд нэг нийтлэл өгснийг Жагдалын Лхагва гуай тун сүрхий тоогоод нийтэлж өгсөн юм даг. Гэхдээ тэр бол өгүүллэг зохиол биш. 

	Өөрөөр хэлбэл би уран бүтээлийн ертөнцөд өөртөө ямар хэмжээний босго тавих ёстойгоо мэдэх гэж, бас нэгэнт тавьсан тэрхүү босгондоо хүрэх гэж л бишгүй олон жилийг элээжээ. Тэглээ гээд муу юм болсонгүй, харин ч оносон нь илүүтэй санагддаг юм. 

	 

	* * *

	 

	Тэгэхэд Баасансүрэн гуай бид хоёрын яриа цааш арай өөр агуулгаар ийн өрнөсөн юм. “Бас чи хэн хүнд ингээд үзүүлээд байв аа!” гэв. Энэ хоёр дахь санааг нь харин би огт ойлгосонгүй. Намайг гайхсан байдалтай өөдөөс нь хараад байхаар, “За чи, аан гэж бай. Чиний энэ бүтээл болж хэлбэржээгүй унаган санаануудыг чинь хүмүүс аваад өөрийн болгоод биччихдэг юм. Ялангуяа манай зарим нэгэн архаг зохиолчдод болгоомжтой үзүүлэх хэрэгтэй. Тэд чинь бөөн туршлага, гагцхүү ийм тунгаагаагүй алт шиг санаануудын эрэлд хатчихсан, өлсгөлөн хүмүүс. Чиний эдгээрийг үзээ л бол дор нь эд бад хийнэ. Жижиг загас барьдаг аварга махчин загас л гэсэн үг” гэж байна. 

	Би ангайж гүйцээд, юу хэлэхээ ч мэдэхээ байчхав. Баасансүрэн гуайн хэлсэнд огтоос үнэмшсэнгүй. Бүр итгэхээс ч айх шиг болов. Харин мань хүн яриандаа болоод миний сүүлчийн тэр үл итгэсэн хандлагыг анзаараагүй байх. 

	Би яагаад тийн ихээр гайхаж, бас итгээгүй вэ гэхээр, тэр үед чинь зохиолч хүн гэдэг бол хүн хүний дээд нь, оюун санааны оргил нь гэж эргэлзээгүй бат итгэж байв шүү дээ. Тэнгэр бурхан л гэж ойлгож байв. Тийм л нас байлаа. Юун нялх залуусын санааг ашиглаад өөрийн болгож бичих хэмжээний сэтгэлгээтэй байх билээ? Зохиолчид бол тийм ёсзүйгүй байдлын өчүүхэн ч сүүдэр гаргах учиргүй нандин сайхан хүмүүс гэсэн төсөөлөл цээжин дотор минь ёстой л асаж бадарч байжээ. Тиймээс тэдний эгнээнд орох сон гэж тэгтлээ ихээр шунан тэмүүлж байсан хэрэг. 

	Хэдий тэр үед уран бүтээлч хүнийг үздэг итгэл үнэмшилдээ үнэнч хэвээр үлдсэн ч харамсалтай нь тэр маань төдий л урт наслах хувьгүй байж билээ. 

	Түүнээс дөрөв таван жилийн дараа юм даг, 1992 онд санагдана. 90-ээд оны үйл явц ид, нийгэм өөрчлөгдөж, хүний болоод нийгмийн мөн чанарт хандах хандлага тэс эсрэгээрээ хөрвөөсөн бөөн бужигнаан өрнөөд байлаа. Тэр үедээ л ихээ нэртэй нэгэн зохиолчтой санамсаргүй танилцсан ах маань машид бэлгэшээн, гэртээ уриад, бэлэг сэлт бариад сүйд болж билээ. Ах зохиолч нарын тухайд бас л над шиг нэлээд гэгээн гэнэн ойлголттой байсан шиг байгаа юм. Төд удалгүй өнөөх зохиолч маань ахын тэр хүндлэл бишрэл, сэтгэлийг ашиглаад байгаа нь илт анзаарагдах болов. Дөнгөсгүй л ирж архи ууна, бас ийм ч, тийм ч юманд хэрэгтэй байна гэж хандив нэхэж шахалзуулна. “Авьяастны өмнөөс авьяасгүй та нар төлж байх ёстой” гэж буй аятай аашилна. Амьдрал яг үнэндээ шалан дээр уначихсан, талхаа ч хүчрэхгүй шахам байлаа. Гэсэн хэдий ч ах маань царайгаа улалзуулан бусдаас зээлж, өвлийн пальтогоо хүртэл зарж байгаад ч хамаагүй хүссэнийг нь гүйцэлдүүлнэ. Эхэндээ тэр эрхэм зохиолчийг гэрт орж ирэхэд баяр хөөртэй угтдаг байсан ах маань сүүлдээ баахан халширч, хавталздаг болж хувирав. Гэхдээ түүнээ аль болох нуухыг хичээнэ. Харин би дургүйцлээ огт нуудаггүй байлаа. Залуу омголон явж дээ. Зохиолч ах бол дургүйцлээ нуудаггүй болохоор надад их дургүй ээ, “Чи муу ногоон бацаан, чиний юм бичдэг гэж хаашаа харсан юм” гэх мэтээр дээрэлхэнэ. Ах маань тэр зохиолчид “Манай дүү бас шүлэг энэ тэр бичдэг” гэх мэтээр хөөрсөн юм болов уу даа. Болор цомд уншсан шүлгээ дахин дахин уншиж “Шүлгийг чинь ингэж бичдэг юм” гэж томорно. Халамцах бүрдээ дахин дахин тэгж томроод байхаар нь нэг удаа тэсэлгүй “Таны наадахыг чинь яруу найраг гэдэг юм уу? Би иймэрхүү хог новш шиг чинь юмыг жорлон дотор эвшээгээд сууж байхдаа л хэд хэдээр нь биччихнэ” гээд тавьчихсан чинь нударгаа зангидаад, шүдээ хяхнуулаад чичрээд босоод ирдэг байгаа. Согтуу нүд нь улаанаар эргэлдээд... Юу юугүй шаагаад авах нь дээ. Гэвч чадаагүй, намайг огтоос далдчихгүй, хэрвээ цохиод авбал эргүүлээд юу ч болж мэдэх шинжтэйг маань хэдий согтуу ч анзаарч мэдэрсэн байх. Араа соёогоо арзайлгасан чоно, ирвэстэй ч тулж явсны хувьд шүдээ хавирсан нэг согтуугаас халирна ч гэж юу байх вэ. Миний хувьд тэр зохиолч гуай аль хэдийнээ байхгүй болчихсон, харин байдаг л архичин, хогийн шулаач, хэнээтэн, хүнийг өрөвдөж хайрладаггүй эгиост л өмнө минь зогсож байв. 

	Хүн төрөлхтний зовлон шаналал зүрхэн дундуур нь ангал татуулан гардаг эрхэм дээд хүмүүн маань хэдийн даварсан Дагвын орондоо заларч, өчүүхэн дорой, өрөвдмөөр ч шиг, бүр ой гутмаар ч шиг амьтан оронд ч газрын гаваас гараад ирэв. Яг тэр үед надад тэр нэгэн намрын шөнө Баасансүрэн гуайн хэлж байсан өнөөх үг толгой руу яг шаагаад авах шиг болж билээ. Ийм ааш араншинтай нөхрийн тухайд залуу хүний санааг ашиглах бол энүүхэнд юм байна гэж... 

	Ер санаа ашиглахыг бол бараг зүй ёсны зүйл мэт үзэх нь байна. Бусдын бичвэрийг бараг тэр чигээр нь хуулж, нэрээ тавиад хэвлүүлчихсэн тохиолдлуудтай бишгүй таарч байв. Байтугай ч олон юм үзэв, юун цэвэр ариун ёс зүй, юун хүн хүний дээд, оюун санааны эрхэм сайхан энэ тэр вэ, хачирхаж гайхмаар юмс бишгүй таарах. Ёсзүй, оюун соёлын хэлтэрхий ч байхгүй нөхөд, архи ханхлуулж, хүүхэн хөөцөлдөж, үсээ сүгсэгнүүлж, цээжээ дэлгэж, нэгнээ ил хөөрөгдөж, далд зүхэцгээнэ. Харин тэр бүрд яваандаа өнөөх нударга зангиддаг зохиолч ахын гавьяагаар цочирдоод байхаа больсон доо. 

	Энэ мэт адал явдлууд нөлөөлсөн байх, тэр үеэс хойш энэ Болор цом энэ тэр, элдвийн уралдаан гээд гүйж явдаг, уяаны морь шиг нөхдийг ер нэг л дооглонгуй ёжлонгуй хардаг болчихсон юм. 

	Михиал Зошенкогийн нэг өгүүллэг бий. Тэнд юу өгүүлдэг вэ гэхээр, нэгэн зохиолч тэнгисийн эрэг дээрх тосгоныхны тухай сурвалжилж бичих томилолт аваад зорьж очно. Очих үед нь гайхамшигтай сайхан улаан наран тэнгисийн мандалд шингэж, тосгоныхон эр эмгүй, хөгшин хөвөөгүй бүгд эрэг дээр цуглацгаасан байв. 

	Мань зохиолчийн сэтгэл нэн ихээр хөдлөөд “Манай хөдөө нутагт л жинхэнэ гоо сайхныг мэдэрдэг ер бусын гайхамшигтай хүмүүс аж төрдөг юм байна. Тэд тосгоноороо нэг ч үлдэлгүй бүгд тэр наран шингэж буй гайхамшигт агшныг үзэхээр тэнгисийн эрэгт цуглацгаав” гэсэн агуулгатай, сэтгэл хөдлөлөөр халгисан найруулал бичжээ. Үнэн хэрэг дээрээ юу болсон бэ гэхээр, тэр цаг их өлсгөлөнгийн үе байжээ. Их шуурганы дараа тэнгисийн давалгаанд эрэг дээр залтас зомголоос эхлээд элдэв бусын юм шидэгдэн үлддэг ба тосгоныхон чухам түүнийг л бие биесээсээ өрсөн түүх гэж тийн хөгшин хөвөөгүй бүгд эрэг рүү тэмүүлдэг юм санж. Мөн их шуурганы дараа тэнгисийн мандал тогтуун болж, нар ч томоос том улайрдаг нь хууль юм. Хөөрхий манай зохиолч зөвхөн өөрийн хийсвэр төсөөлөлдөө хэт автсанаас энэ бодит үнэнийг харж чадсангүй нь инээдтэй ч, эмгэнэлтэй ч... 

	Гэхдээ уран бүтээлчдийн ертөнц бүхэлдээ тэрхүү жишээ авсан нударгаа зангиддаг зохиолч ах шиг, эсвэл энэ Зошенко гайхлын өгүүллэгт гардаг шиг биш л дээ. Тэд бол зөвхөн ганц л өнгө нь, дүр нь, атаач жөтөөч, архирдаг, бархирдаг, овилгогүй тавтиргүй, худалч хулгайч, хүүхний донтой, хормой султай, хов живч, онгироо сагсуу гээд адгаасаа аугаа их хүртлээ л байна. Үнэхээр асар уудам, багтаамжтай ертөнц шүү дээ, уран бүтээлийн ертөнц бол. 

	Тэр ертөнц дотроос өнөөх бага залуудаа яг таг итгэж найдаж явсан шигээ тийм л хүн хүний дээд нь болсон эрхэм сайхан хүмүүстэй ч бас учирч явав. Сайны жишээг дурдахад урамтай байдаг, олон бий. Жишээ нь саяхан бурхан болчихдог Долгорын Нямаа гуай байна. Бас нэг Ломбын Нямаа ах байна. Бас Дамдинсүрэнгийн Урианхай ах байна. Хүн талдаа бол эрдэм мэдлэг, итгэл бишрэл гэж гайхамшигтай, өрөвч зөөлөн, нинж нүнжиг нь бурхан л тийм байдаг болов уу гэмээр, уран бүтээлч, яруу найрагч хүний ёстой жинхэнэ идеал дүр төрх. Бас аугаа их Лодоны Түдэв байна. Ёсзүй, зарчимч чанараараа бусдаасаа толгой байтугай хэдэн биеэр өндөрт. 

	Ийнхүү Баасансүрэн гуайн хэлсэн, тэр үед миний огт итгэж чадаагүй хоёр дахь санаа надад бас дахиад томоохон сургамж, хичээл болж билээ. Юу вэ гэхээр, өөрийнхөө хийсвэр бодол санаа, итгэл үнэмшилдээ хэт бүү авт, бүү туйлшир, тэр хуурамч өндөрлөгөөсөө газардан ирж, зүрх зоригоо чангалаад амьдралыг бодитоор нь, яг байгаагаар нь хар, амьдралын үнэн гашуун... 

	Харин бичихдээ тэр хийсвэр бодол санаа, итгэл үнэмшлээ хонгилын үзүүрт дэнлүү болгон өлгө гэж... 

	 

	* * *

	 

	Баасансүрэн гуай 1996 оноос хойш намайг сэтгүүлч болгох гэж олон ч зүйл зааж, олон ч жил нухсан. Сэтгүүлзүйн чиглэлээр хэрвээ надад гялтайх юмс байгаа бол тэр хүний хичээл зүтгэл үр дүнгүй өнгөрөөгүй нь тэр. Харин яг уран бүтээлчийн хувьд тэртээ 30 жилийн өмнө хэлсэн хоёр санаа нь надад үндсэн суурь шинжтэй, уран бүтээлдээ хандах хандлага, шаардлагыг маань тодорхойлж өгснийг мань хүн өөрөө ч мэдээгүй л яваа даа. 

	 

	2018. 5. 8

	



	


СЭТГЭЛГЭЭНИЙ ЯЛГАА... 

	 

	— Чоныг ташуураар цохиод алчихдаг гэх юм. Үнэн үү?

	— Үнэн үнэн. 

	— Нэлээд том ташуур хэрэг болох нь ээ дээ? 

	Харц нь нэг л ёжтой гялалзаад явчхав. 

	— За даа, сурцтай самбаатай хүнд бол төө сухай байхад л хангалттай гэлцдэг. 

	— Төөхөн үү? Энэ чинь хорьхон см шүү дээ. 

	— Тийм. 

	— За боль доо. Өөрөө ингэхэд нүдээрээ үзэж, биеэрээ туулсан юм уу?

	— Үгүй, үгүй. Тэгж л ярьцгаадаг юм. 

	— Тэгээд та түүнд нь хүүхэд шиг итгэдэг хэрэг үү? Овоо хашир хүн шиг атлаа, тэнэг ч юм шиг... 

	— Итгэлгүй яах вэ. Энэ нь миний гэнэн тэнэгт биш, төөхөн ташуураар чоныг нам цохих боломжтойд л байгаа юм. 

	— Яаж... ?

	— Чоно сарьсан хамартаа их эмзэг гэдэг. Тэгээд дайраад ирсэн чонын өмнөөс нударгаа, эсвэл хормойгоо сэвж өгдөг байна. Үмхээд авахаар нь хормойгоо хусаад өнөөх төө сухайгаараа шударчихаар яг сарьсан хамарт нь бууна. Тэгээд л нам... 

	— Ха ха, арай ч дээ. Араа шүдээ арзайлгаад чоно хүрээд ирж байхад бас өмнөөс нь хормойгоо сэвээд зогсож байх уу? 

	— Яагаад болохгүй гэж?

	— Та арай өөрөө тэгж явсан юм биш биз?

	— Үгүй үгүй. Надад тийм учрал тохиосонгүй. 

	— Тийм бол юунд өөрөө үзсэн юм шиг хүнд яриад яваа юм? 

	— Араа шүдээ арзайлгаад дайран ирж буй чонын өөдөөс хормойгоо сэвэх хэмжээний зориг самбаа зарим хүнд хангалттай байдаг болохоор л би тийм итгэлтэй яриад байгаа хэрэг. 

	— Ха ха. Та гэрийн тооноор нь орж ирсэн ирвэсийн хэлийг атгаж аваад хутгалж алсан тухай бичсэн байсан. Бас л итгэж байсан уу?

	— Тэгэлгүй дээ. 

	— Худлаа шаа... д л... 

	— Юутай ч улаан гараараа ирвэсийн сүүлний угаас атгаж аваад, сүүлний үзүүрийг нь нөгөө гараараа барьж, биеэ ороогоод, улаан суга руу нь өшиглөсөөр байгаад муужруулчихсан нэг бус хүнтэй таарч л байсан юм даа. 

	— Тэр уулын догшин амьтан тэгээд нэг бакалтай нөхөрт гүйцэгдээд, сүүлдүүлээд, сугадуулаад байх уу?

	— Тэгдэг л юм даа. 

	— Бас хажууд нь хараад зогсож байсан уу?

	— Үгүй л дээ. 

	— Ха ха, тэгнэ л дээ. Намайг өөр шигээ гэнэн тэнэг гэж санаа юу? Нүдээр үзээгүй л юм бол үнэн юм шиг битгий ингэж итгэлтэй ярь. Үлгэр домогт итгэдэг үе өнгөрсөн шүү дээ. Хүүхэд ч дооглоно. Хоцрогдол гэдэг жинхэнээсээ наадах чинь... 

	— Үлгэр домогт итгэхээ болихоор л бид чинь харин жинхэнээсээ хоцрогдоод эхэлж байгаа юм шүү дээ. 

	— За за, тэр үлгэр домогтойгоо далд ор. Хачин балай юм сонсчхоод, түүндээ итгэж, бас хүмүүст ярьж явахдаа ичихгүй. Тэнэглэл. Уг нь сүрхий уншсан ч юм шиг байдаг. Шал худлаа. 

	— Боломж нөхцөл нь таарваас чамд түлээний хар шиндүүгээр чоно цохиж үзүүлэх сэн... 

	— Нэртэйгээр нь чүдэнзний модоор гээч,... ха ха. 

	 

	* * *

	 

	Суурин ба нүүдэл иргэншлийн сэтгэлгээний ялгаа юун дээр голчлон илэрдэг вэ?

	Үргэлжийн өөрчлөгдөх байгаль цаг агаар, уудам орон зай, орчин ахуйн огцом хувьсал, гэнэтийн явдалд хэзээ ч бэлэн байх нүүдэлчин сэтгэлгээ бол боломжийг маш өргөн хүрээнд хардаг. Тийм байж л аливаад дасан зохицох, хурдан суралцах, хувьсан өөрчлөгдөх өндөр чадвар чадавхтай байдаг байна. Эс тэгвээс мөхнө. Ямар ч хатуу бэрх, санаанд оромгүй сорилт, шалгууртай учирч болно. Юуг ч даван туулахад бэлэн байх хэрэгтэй. “Давахгүй гэсэн даваагаар гурав давдаг” гэлцэнэ. Гэнэтийн ямар ч явдалд бэлхэн байх ёстой. Тулгарсан үед төөхөн ташуураар чоно цохиод унагачих зориг самбаатай, арга чаргатай байхыг амьдрал шаардана. Эмнэг хангалтай ноцолдох нь хүний биеийн бүхий л 33 судас шөрмөс, булчин чөлөөтэй уян хатан болгож хөгжүүлнэ. Эс чадвал амьдарч тэсэхэд бэрх болно. Монголчуудын барилдах, тэмцэлдэх ясны чанар чухам энд бий. Захын 10 монголыг аль ч үндэстний 10 хүнтэй барилдуулбал бид үнэмлэхгүй ялна. Боломжгүй мэт зүйлийг ч болгочих учир бас байдаг гэдгийг мэддэг, тийм зөн совин, ой санамж нь заяамал, тиймээс бидэнд бэлгэ ухаан ихэд хөгжсөн. Хийсвэрлэх өндөр чадамжтай. Догмад автах нь харьцангуй бага байж дээ. 

	Харин суурин тариачин сэтгэлгээ бол эсрэгээрээ. Тарианыхаа шангийн хонхрын цараагаар л үйл амьдрал нь өрнөж, ажил үйл нь үргэлжийн давтагдан, нэг үйлдлийг өдөр бүр үйлдэх учир боломжийг зөвхөн тэр хонхрынхоо хэмжээнд хардаг. Тэд хувьсан өөрчлөгдөөд ирвэл харин ч хурдан мөхнө. Тиймээс догмад хэт баригдамхай сэтгэлгээ хэвшиж тогтсон. Өөрөөр хэлбэл өөрийнхөө чадахгүй зүйлийг өөр хүн ч чадахгүй гэж бодох, өөрийнхөө үзээгүйг, мэдэхгүйг хаана ч байх боломжгүй гэж үзэх нь хятад тариачны сэтгэлгээний онцлог. Тиймээс тэд аргад сүрхий. Илүү прагматик, илүү материалист. Тиймээс тэд эд, мөнгийг илүүд үзэх. 

	“Монгол хүн амны бэлгээр, 

	Хятад хүн гарын бэлээр...” гэж... 

	Нүүдэлчин монголчууд өөрсдийгөө тариачин хятадуудаас ихээхэн ялгаатай болохыг хэдэн мянганы турш тэмцэн тулж, зэрэгцэн оршиж ирэхдээ машид гярхай анзааран мэдэж, язгуур гарлаа хүртэл тэнгэр, лусаар зааглаж иржээ. 

	 

	10 сарын 26. 

	



	


“ЗИЙХЭН ЮМ ХЯЛАЙЛГАВАЛ...” 

	 

	“Зийхэн юм л хялайлгав” 

	“Нөгөө хоёр чинь зээгэж ижий аха болчхож...” 

	“Цаад хоовон дээрх тунхуун дахиасаа сэлдхий...”

	“Хуу хамчхаж, шилээтэй гэдэг нь...” гэх мэтээр яривал... ер хүмүүстэй ойлголцох болов уу?

	Их олон үгс хэрэглэгдэхээ больж, мартагдах тал руугаа орж байна уу даа. Би тийм ч эрт холын хүн биш ч миний багад яригддаг байсан олон үгсээр нэг л мэдэхэд би ч өөрөө ярихаа больжээ. Өнөө бидний хэлний хэрэглээ ахуй амьдралын хүрээнд бол ТВ болон сонины мэдээний шахам хэдхэн үгэн дотор л эргэлдэнэ. Шууд ил утгатай модон мохоо хэлээр хэлэлцэх учир хошин, ёжтой, далд, дам утгатай өгүүлбээс ойлгох нь ховор, гайхах нь их... 

	“Манай монгол хэл бас л учир дутагдалтай юм аа. Олон улсын болон нийгмийн харилцааны олон ойлголтыг яг таг онож хэлэх үг олдохгүй байна” гэх мэт үгсийг нэг бус удаа сонсов. Ихэнхдээ гадаадад сургууль төгссөн, тэр гадаад хэлээ гаргуун эзэмшсэн бололтой залуус тийн хэлж байх... 

	Уг нь монгол хэлний үгийн сан их баялаг байлтай. Илэрхийлэх чадвар ч шавхагдашгүй. 

	Даяарчлагдаж буй нийтлэг ойлголтууд, хотжилт, техник технологийн салбарт ганц нэгэн бэрхшээл байж магад ч зарим талаар, тухайлбал мал аж ахуй, байгаль орчин, хүмүүсийн хоорондын харилцаа, гүн ухаан талдаа манай хэл алиныг нь дагууламгүй илүү байж мэднэ. Бид хүн малынхаа тархи, нугас, чөмөг, нус гэх мэтчилэнг хэсэг тус бүрээр нь ялгаж нэрлэдэг байхад оросууд бүгдийг нь “Мозг” гэх ба зөвхөн толгойны, нурууны гэх мэт урдах тодотголоороо ялгагдана. Энэ тухай Ри багштаны нэгэн ёж яриа байдаг даа. 

	— Зам, жим, хэрүү, хажилга, ташилга, хосмол, эвхмэл, чийр, харгуй гэх мэтээр хөдөө хээрийн замыг, - хурдлах, давхих, цогих, таваргах, хатирах, шороолох, арилжих, шогших, гүйн хар алхаагаар алхах, сайварлах, нохой шогшоо, гэлдрэх гэх мэтээр мориныхоо явдлыг олон янзаар хэлэх атлаа эсрэгээрээ хот, суурин, иргэншилтэй холбоотой зарим зүйл дээр үг хомс болчихно. Энэ нь угаас манай хэлний муугийнх ч, бас сайных ч биш. Үндэстнүүдийн хэл ахуй орчинтойгоо холбоотойгоор өвөрмөц давуу болон сул талтай байх нь тодорхой. Магадгүй нүүдлийн иргэншлийн сүүлчийн голомт болж буйн хувьд манай хэлний ялгамж тун ч онцлогтой байж мэднэ. Далайн эргийн орны ард түмний хэл хэллэгт далайтай, загас ан агнууртай холбоотой маш олон хэл хэллэг байдаг байх. Түүнтэй л адил юм уу даа. Алдарт Мельвиллийн “Моби Дик”-т далайн халим агнууртай холбоотой маш олон хэл хэллэг, нарийн ойлголтууд байдаг гэдэг. Бараг л тэр талын нэвтэрхий толь юм билээ. 

	Тэгэхээр хэл хэлний онцлог, сул болон сайн тал гэж байх нь ээ. Монгол хэл маань муудаа, үгийн баялаггүйдээ тэр орчин цагийн зарим ойлголтыг онож илэрхийлж чадахгүй байгаа ч юм биш. Бид л оноож, хэвшүүлж чадахгүй байгаагийнх... Хэл шинэчлэгдэж, өөрчлөгдөж, хөгжиж байдаг. Бурхны шашны дэлгэрэлттэй давхцаж энэтхэг төвөдийн голдуу маш олон харь нэр үг, ухагдахуун манай үгийн санд өөриймсөн орж ирсэн, мөн социализмын он жилүүдэд ч машин, амаржийнаас эхлээд орос, европ нэр үгс олноороо төдийлөн хувиралгүйгээр монголжсон. Эмнэлэг, албан тасалгаа, биеийн тамир гэх мэт олон шинэ ухагдахуун ч бий болсон. Тэглээ гээд муу болсонгүй, харин ч үгийн сан маань баяжсан хэрэг. Хувь хэмжээндээ харь үгс тухайн үндэстний үгсийн санд шингэх нь ердийн үзэгдэл, хэлний зүй ёсны хөгжил байдаг байна. 

	Энэ талаар илүү ихийг мэдэхийг хүсвэл доктор М. Саруул-Эрдэнийн “Сонирхолтой хэл шинжлэл” гэх мэт бүтээлүүд, мөн ТВ-ийн цуврал лекцүүдтэй танилцах хэрэгтэй. 

	“Төр бол би” хэмээсэн өнөөх Францын хаан XIV Людовик санагдана, “Франц хэлээр амрагтайгаа, герман хэлээр дайсантайгаа, испани хэлээр андтайгаа яриваас зохино” гэсэн гэдэг. Үүнийг сонссон Ломносов “Орос хэлээр янагтайгаа ч, дайсантайгаа ч, андтайгаа ч, ер алинтай нь ч ярихад ярихад урамтай” хэмээн өөрийн төрөлх хэлнийхээ яруу сайхныг өгүүлжээ. Орос хэл сайн мэддэг хүмүүс тэр хэлний илэрхийлэх чадамжийг ч бас бахархан шагшицгаадаг юм билээ. 

	Монгол хэлийг өвөг хэл гэдэг санагдана. Эртний язгуур хэл юм уу даа. Яагаад монголчууд бид харь хэлийг бусад үндэстэнтэй харьцуулахад ямар ч аялгагүй, унаган мэт сурах чадвар илүү байдгийн шалтгаан нь өвөг хэлний чадамж, нөөцтэй холбоотой байж мэднэ. Монгол хэлний авианы дуудлага нэн өргөн учир ямар ч хэлний авиаг хялбархан дуудах боломжтой, өөрөөр хэлбэл хэл эрхтний чадамжтай гэсэн үг. , сэтгэх нь ч мөн адил... Япон хүнд “Л” үсгийг дуудахад яах ч аргагүй хэл нь сөхөгдчихдөг, славян үндэстнүүдэд англи хэлний нугаларсан хагас дуудлага бэрх, вьетнам, филиппин, хятад гэх мэт зүүн өмнөд Азийнханд славянчуудын хатуу дуудлага амаргүй байдаг бол бидэнд аль нь ч харьцангуй гайгүй байж мэднэ. Би хэл шинжээч биш, нарийн учрыг үл мэднэ, гагцхүү ажиглалт, туршлага маань энэ хэмжээнд. 

	Нэгэнтээ англиар тун ч яруу сайхан ярьдаг байж магад, яагаад гэвэл тийн ярихдаа онгод нь ороод явчих шиг болдог нэгэн англи хэлний багш монгол бүсгүй “Монголчуудын хоорондоо ярилцаж буйг хөндлөнгөөс сонсохоор өөд өөдөөсөө нохой боргоод байх шиг сонсогддог” гэж билээ. 

	Хятад, япон, солонгос, вьетнам, энэтхэг, орос, испани, америк гэх мэт зарим нэг үндэстнүүдийн ярилцахтай өөрсдийнхийг харьцуулахад надад хэзээ ч монгол хэлээр ярих нь нохой боргох шиг санагдаж байсангүй. 

	Гэхдээ тэр багш хүүхний үгэнд үнэний ор бий шүү, юу вэ гэвэл бидний өнөөдрийн байр байдалд нэг нэгэндээ ихэрхэж, юухнаар ч болов илүү гарах гэсэн, утга учиргүй дээрэлхүү бүдүүлэг хандлага хүчтэй давамгайлж байгаа учраас л бидний хэлэлцэх нь тийн нохой боргоцгоох лугаа адил сонсогдоо биз ээ. Түүнээс биш монгол хэлээр бас андтайгаа ч, атаатантайгаа ч, энхрий янагтайгаа ч, эрээгүй бүдүүлэгтэй ч алинтай нь ч ярихад тун сайхан, бүр гаргуун сайхан зохино. Манай хэлний чадамж тийм юм. 

	Манай гадаад хэлэнд нэвтэрсэн залуусын хувьд Монгол хэлний нөөц, чадамжид эргэлзэхээсээ өмнө эх хэлнийхээ баялгаас “Зийхэн” ч болов суралцаад үзээсэй л гэмээр... 

	Гаднаас баяжилт нь хэтрээд, хуучин үгс, хэлний илэрхийлэх чадамжаа тэр хэрээр алдсаар байх аваас тэр лавтайяа хэлний хөгжил байж чадамгүй ээ. 

	 

	* * *

	 

	Нэг нөхөр хэн нэгэнд юу ч юм, өчүүхэн жаахныг өгсөн байна, гэхдээ зүгээр ч өгсөнгүй, нэлээдгүй дургүйцэж, бухимдсан хандлагатай өгсөн хэрэг. Нөгөө авсан тал ч бас ихэд чамласан байж мэднэ. Чамласан учраас гоморхож, дургүйцэх нь тодорхой. Тэгээд л “Зийхэн юм л хялайлгаж байна” гэж дээ. 

	Монгол хэлнийхээ тухай бяцхан эргэцүүлэхэд иймэрхүү юм санаанд буух... 

	 

	2017. 10. 26

	



	


НОМЫН ТЭМДЭГЛЭЛ ЯМАР БАЙВАЛ... ?

	 

	Уншсан номын тэмдэглэл гэдэг нь уншсан номын бүртгэл биш, харин тэр номуудын оюун бодол, зүрх сэтгэлд тань үлдсэн мөр, үлдээсэн дурсамж байх учиртай. 

	 

	* * *

	 

	Бага ангидаа би баахан номын тэмдэглэл хөтөлж билээ. Одоо бодоход их хийсвэр, үр ашиггүй цаас, цаг их үрсэн санагддаг. 

	Яагаад гэвэл миний номын тэмдэглэл доорх асуултад л хариулдаг. 

	1. Зохиогчийн нэр

	2. Номын нэр

	3. Хэвлэлийн хуудас,

	4. Агуулга,

	5. Хэвлэгдсэн он. 

	Нэг бяцхан цонхонд агуулгыг нь маш товч бичдэг байж. 

	3 дугаар анги төгсөх үед 800 гаран номын тэмдэглэл хөтөлчихсөн байсан. Баахан нооройсон дэвтэр. Гэтэл манайд ирсэн барилгын инженер ах үзээд, “Өө чи шал дэмий юм хийсэн байна шүү дээ” гэлээ. Гол горойгоод л явчхав. 

	 цааш нь, “Хэвлэлийн хуудасны тоо чинь зөвхөн Нацагдорж тэмдгийн шагналд тодорхойлоход л хэрэг болдог. Бас агуулгыг бичих чинь тийм хэрэгтэй юм уу? Жишээлбэл чиний энэ уншиж байгаа номоос (тэгэхэд “Сонгино хүү Чиполиногийн адал явдал” ном уншиж байсан санагдана) чи юу ойлгосноо бич. Энэ Сонгино хүү яагаад юуны төлөө тэмцээд байгааг...” гэсэн зөвлөгөө өгсөн юм. Бодох нь ээ үнэн санагдав. Би тэр олон дэвтэр дүүртэл тэмдэглэл нэртэй хүснэгт татаж, бөглөж суухдаа юунд хэрэгтэй талаар ер бодож байсангүй. Зөвхөн шагнал авахын төлөө юу? Эсвэл олон ном уншсан гэж бүртгэлжүүлж, баримтжуулж буй хэрэг үү? Ингэхэд тоо нь тийм чухам юм гэж үү? Тэгээд дахиж тийм тэмдэглэл хөтлөөгүй. Тэгвэл юу чухал вэ? Номын сайн үр дүнтэй тэмдэглэл гэж юу вэ?

	 

	* * *

	 

	Нэгэн өвөрмөц номын тэмдэглэлийг сонирхуулъя. 

	Шинэ Монгол сургуулийн 2-ын 2 бүлгийн сурагч Б. Сувдын “Момо” номыг уншаад бичсэн шүлэг нь. 

	 

	МОМО

	Амфитеатрийн авхаалжтай Момо

	Анд найзыгаа зориод ирэхээр нь

	Анхаарч бүгдийг нь сонсдог гэнэ. 

	Алиалж хамтдаа тоглодог гэнэ. 

	 

	Хэсэг хугацаа өнгөрчээ

	Хэн ч ирэхээ больжээ

	Гайхширч ганцаардсан Момо

	Гайхалтай учрыг олжээ. 

	 

	Тамхиар хооллодог Саарал эрхмүүд

	Танил олон найзынх нь 

	Үнэт цаг хугацааг хулгайлаад

	Үрж дэмий зарж байжээ.

	 

	Өөрийн биеэ хайрлахгүй

	Өвөг дээдсээс тусламж авч,

	Өөдгүй муусайн саарал эрхмүүдтэй

	Өрсөлдөж цаг хугацааг аварчээ. 

	 

	Цаг хугацаа үнэтэй шүү

	Зарж дэмий бүү үрээрэй. 

	Б. Сувд. 

	2015-12-10

	 

	10 хүрээгүй охины бодол санаа. Мундаг байгаа биз. Би бол үүнийг номын маш сайн тэмдэглэлийн нэгэн жишээ гэж хэлнэ. 

	 

	* * *

	 

	Хүүхдүүддээ номын тэмдэглэл хөтлүүлэхдээ дараах зүйлийг анхаараарай, хэмээн эцэг эхчүүдэд өөрийн бяцхан туршлагад дулдуйдан зөвлөсүү. 

	 

	1. Номын нэр, зохиолчийн нэр. Гэхдээ зөвхөн нэр төдийгөөр хязгаарлах бас сайн биш... 

	Болж өгвөл тухайн ном бүтээгдсэн болон бусад сонин хачин түүх, явдал байвал бас давхар үзэж харж байвал зүгээр. Гэхдээ заавал биш шүү дээ. Мөн зохиолчийнхоо талаар ч мэр сэр юм сөхөөд харчихвал ч сайн. Энэ нь тухайн номоо илүү гүн гүнзгий ойлгоход түлхэц болох нь байна. Тухайлбал, Л. Кэррол “Алис гайхалтай оронд” гэдэг зохиолоо хэрхэн бичсэн түүх нь сонирхолтой. Бас 23-хан настай Ф. М. Достоевскийг “Ядуу хүмүүс” романаа бичсэний дараа их шүүмжлэгч В. Г. Белинский түүнд юу гэж хэлсэн нь бүр ч сонирхолтой. Гэх мэт... Эсвэл Достоевский буудан алах ял аваад, толгойдоо шуудай углуулчхаад шонд хүлүүлчихсэн зогсож байсан, бас мөрийтэй тоглоомд найгүй донтогч болохыг мэдэх нь түүний зохиолын баатруудын дотоод ертөнцөд нэвтрэхэд тус болж ч мэдэх юм шүү. 

	 

	2. Номын агуулга төдийг бичих ч тийм сайн хувилбар биш. Яах вэ бичиж болно, гол нь номоос төрсөн сэтгэгдэл, юу олж нээснээ, юунд эргэлзэж, бас эмзэглэж, баярласнаа, юунд гутарч, харамссанаа л бичиж байх нь илүү үр дүнтэй мэт санагдана. Аянд явж буй хүн аян замд таарсан, үзсэн сонин содон бүхнээ аян замын тэмдэглэл хэмээн бичдэгтэй адилаар тэр номын ертөнцөөр аялж байхдаа “үзсэн харсан”, мэдсэн, мэдэрснээ л бичих нь чухал. 

	Энэ нь маш чухал, ингэж бичиж байж л хүүхэд тухайн номынхоо гүнд нэвтэрч чадна, бас өөрийн дотоод ертөнцөө илүү хүчтэй илэрхийлж сурна. Би хожим оюутан байхдаа зарим нэгэн номд тэмдэглэл бичиж байж. Тэнд номын гол үзэл санааг, баатруудынх нь зан чанар, үйл явдлын мөн чанар, ээдрээний талаар, мөн зарим өвөрмөц санаа, найруулга, афоризмуудыг ч сорчлон бичиж авдаг байж. Тэр арай гайгүй тэмдэглэл болсон санагдана. Эргээд үзэхэд үр өгөөж нь хавьгүй илүү. Бас ховор сонин, хуучин үг хэллэгийг ч тэмдэглэж авч болно. 

	 

	3. За тэгээд заавал дэс дараалсан бичлэг хийх нь зөв ч юм уу, бас их том нүсэр ч байх албагүй. Дээрх Б. Сувд охиных шиг шүлэг ч байж болно. Ер заавал тийм ийм байх ёстой гэсэн жор байхгүй. Гол нь эргээд харахад нь танд тэр ер бусын аяллын чинь дурсамж түүхийг сэргээн санагдуулж, үр өгөөжөө хайрлаж байх нь чухал. 

	 

	4. Гол анхааруулах зүйл бол миний багад бичиж, баахан цаас, цаг үрсэн шиг хийсвэр/догма зүйл л бүү хийлгээрэй, бас хийгээрэй. Яагаад номын тэмдэглэлийн тухай сөхөв гэвэл нэг бус эцэг эхчүүд маань миний багадаа хөтөлж байсан шиг үр ашиггүй, цаг нөхцөөсөн номын бүртгэл төдийг НОМЫН ТЭМДЭГЛЭЛ хэмээн андуурч хийлгээд байж магад, магад ч гэж ер тийм зүйл анзаарагдаад байгаа... 

	 

	* * *

	 

	Ингэхээр яах аргагүй л “Уншсан номын тэмдэглэл гэдэг нь уншсан номын бүртгэл төдий биш, харин тэр номуудын оюун бодол, зүрх сэтгэлд тань үлдсэн мөр, үлдээсэн дурсамж байх учиртай” гэж хэлмээр... 

	 

	2016. 12. 28

	



	


МЯНГУУЖИНГ УНШВАЛ... МЯНГУУЖИН БОЛОХ УУ?

	 

	— “Мянгуужингийн үлгэр” уншвал Мянгуужин л болдог юм байгаа биз дээ. Ийм дэмий худал зохиол нэртэй юмыг хэвлэчхээд хүүхдэд зарж мөнгө олдгоо боль!!! Мэдээлэлжсэн, баримтжсан, илүү их рационалжсан технократ цаг үед амьдарч байгаагаа сана. Хий хоосон уран сэтгэмжийн зохиолыг хүүхдэд уншуулах ямар хэрэгтэй юм, ирээдүйг нь хорлох болно. 

	 

	* * *

	 

	Өчигдөр нэг иймэрхүү байдалтай загнуулав. Тулсан үед дэмий л “Би ямар архи, тамхи зарж байгаа биш” гэснээс өөр үг хэлж чадсангүй. Жаахан амьсгаа аваад хариу хэлье гэтэл сонсоогүй учир үүгээр уламжилъя. 

	Юуны өмнө энэхүү ад үзэгдсэн “Мянгуужингийн үлгэр”-ийн тухай товч дурдъя. Нэг нөхөр морьтойгоо намагт зоогдчихов. Ямар ч аврал байхгүй улам бүр шигдэнэ. Эргэн тойронд түүнд туслах хэн ч байсангүй. Байгаа гэвээс зөвхөн түүнийг алах дайсан л бий. Гэхдээ тэр маш хялбархан намгаас гарч чадсан байна. Яаж гээч... Үснээсээ дээш нь татаад л морьтойгоо намгаас гарчхаж байгаа юм. Мөн нэг удаа их бууны суман дээр мордоод дайсны дээгүүр нисэж, тагнуулын мэдээ цуглуулаад буцахдаа өөрсөд рүү нь буудсан дайсны их бууны суман дээр сэлгэж мордоод хүрээд ирнэ. 

	Яах аргагүй намайг загнадаг хүний зөв гэхээр байгаа биз? Үснээсээ татахаар хэрхэн яаж намгаас гарах вэ дээ. Одоо үүнийг уншиж буй Та өөрийнхөө үснээс дээш нь үгтээгээд үз. Та суудлаасаа хөндийрөөд, таазанд тулах нь уу, үгүй юу? Хэтрүүлэн хүчилж байж хэдэн хялгасаа сугалчхав. Ёстой дэмий явдал болно. 

	Ерөөс байж боломгүй, хэнд ч ойлгомжтой дэндүү хэтрүүлсэн, худал яриа байгаа биз? Энэ бол Барон Мянгуужингийн яриа. Яах аргагүй “Мянгуужингийн хөгтэй явдал” зохиолд иймэрхүү л юм гарна. Гэтэл энэ дэндүү худал хуурмагаар дүүрсэн зохиолыг дэлхий дахинаа хүүхдийн хошин шог зохиолын шилдэг бүтээлүүдийн нэгэнд гарцаагүй тооцдог. 

	 

	ЯАГААД ГЭЭЧ... 

	Уран сэтгэлгээ, цагаахан хошигнол хоёр гайхалтай сайхан сүлэлдэн хосолсон учир. 

	Тэгвэл уран сэтгэлгээ юунд хэрэгтэй вэ? гэсэн асуулт гарна. Хүн төрөлхтнийг Хүн төрөлхтөн болгосон гол хүчин зүйл чинь чухам энэ уран сэтгэлгээ юм шүү дээ. Энэ уран сэтгэлгээ үгүйгээр хүн төрөлхтний хөгжил энэ түвшинд ирэх ямар ч боломжгүй байсан. Чулуун зэвсгийн үед ч, өнөөдөр ч яг адилхан үүрэгтэй. Гал олоод, түүнээ ашиглаж сурахад, чулуугаар зэр зэвсэг хийхэд, ертөнцийн үзэгдэл бүхнийг төсөөлөн сэтгэж, үлгэр домог, элдвийн үзэл ухаан гаргасан нь чухам уран сэтгэмжид суурилсан байдаг. Өнөөдөр ч шинжлэхүй ухааны алив нээлт, техник технологийн ололтууд чухам энэ уран сэтгэмжийн үр хөврөл нь шүү дээ. Толгойтой үснээсээ үгтээгээд намгаас гарч болно гэдэгт яг таг итгэхдээ биш, харин ингэж урнаар сэтгэж, төсөөлж чаддаг чадвар нь хүн төрөлхтөнд гайхамшгийг бүтээх боломж өгсөн хэрэг. Байгаа зүйлийг яг байгаагаар нь хардаг, хүлээж авдаг, ойлгодог, хариу үзүүлдэг бол хүн төрөлхтөн аль хэдийнээ неандартальчуудын араас мөхөх байсан гэдгийг би биш эрдэмтэд судлаачид нь хэлж, нотолж байгаа. 

	Үе үеийн их нээлт ололтууд чухам уран сэтгэмжийн үрээр бий болж, тэр бүү хэл хатуу чанд логик, гаргалгааг нэхдэг математик хүртэл чухам уран сэтгэмжин дээр суурилж байдаг юм. 

	Өчигдрийн Кеплерийн түгээмэл ертөнцийн таталцлын хууль ч, өнөөдрийн майкрософтийн ололт ч, нано технологи ч мөн адил. Худал гэвэл Билл Гейтсийн хэр уншигч байсныг сонирхоод үзчихээрэй. Энд нэг ялимгүй зүйлийг анзаараарай. Өмнөх өгүүлбэрт “Өчигдрийн Кеплер” гэж бичсэнийг. Уг нь Кеплер бол юун өчигдрийн хүн бэ, аль дундад зууны хүн шүү дээ. Юмыг шууд ойлгодог хүнд бол Кеплер өчигдөр буюу нэг өдрийн өмнө тэр хуулиа нээсэн гэж ойлгох нь. Тийм л ядмаг, бас мухар, хязгаарлагдмал, хэт баригдмал. Харин “Өчигдрийн Кеплер” гэдгийг өгүүлбэр дотор нь харвал өнгөрсөн аль нэг цаг дээр гэж шууд ойлгогдоно. Үүнийг ойлгоход чухам өнөөх уран сэтгэмж чинь хэрэг болдог. Уран сэтгэлгээ хөгжсөнөөр, тухайлбал намагт шигдчихээд үснээсээ үгтээгээд гарчхаж болох тухай төсөөлснөөр сэтгэлгээ маш уян хатан болж, төсөөлөн бодох чадвар хөгжинө гэсэн үг. Тэр хэмжээгээр сониуч байдал нэмэгддэг юм. Мэдээж хэрэг энэ Мянгуужингийн үгэнд шууд итгэж буй бол тэр жинхэнэ ямар ч авралгүй тэнэглэлийн шинж. Тэгэхээр таны хүүхэд “Мянгуужингийн үлгэр” уншаад Мянгуужин болохгүй, харин уран сэтгэх чадвар хөгжиж, сэтгэлгээ уян хатан болж, сониуч зан төлөв бэхэжнэ. Тэр хэмжээгээр олж, нээж, танин мэддэг. Юу ч сонирхдоггүй нь нэг бол бүхнийг нээчихсэн, амьдралыг туулж, гэтэлчихсэн нэвтэрхий ухаантны шинж, эсвэл оюуны хомсдолтой тэнэгийн илрэл байдаг. 

	Энэ уран сэтгэмж дээр цагаахан хошигнолын нэмчихээр юу болох вэ? Хүний оюун ухааны чадамжийн хамгийн яруу тод илрэл нь хошигнол байдаг юм шүү дээ. Наад захын хошигнол ойлгодоггүй, наад захын уран сэтгэмжгүй хүн бол роботоос өөрцгүй. Тийм хүний хажууд амьдрах гээд үзээрэй, хэчнээн уйтгартай, хичээн бачуу, хэчнээн харанхуй... Ингэхэд үхэр бууны суман дээр суугаад нисэж болно хэмээн төсөөлөх нь уран сэтгэмжийг өдөөж өгч буй хэрэг, бас хошигнол ч байна. Харамсалтай нь уран зохиолоос мөнгө тоолоод авчихтай адилхан шууд ашиг хардаг сэтгэлгээ бол яах аргагүй оюуны хомсдол л юм даа. Өөрөөр илэрхийлэх боломж алга. Юун мэдээлэлжсэн, баримтжсан, илүү их рационалжсан технократ орчин үеийн хүн бэ? Балар эртний неандарталь хүн гуай л гэе. 

	 

	* * *

	 

	Далимдуулаад Мянгуужингийн тухай товч танилцуулъя. 

	Ингэж санаанд багтамгүйгээр худал түүх зохиож ярьдаг хүнийг Мянгуужин, тийм худал түүхийг “Мянгуужингийн үлгэр” гэдэг. Манай бичгийн утга зохиолд төдийгүй аман ярианд ч ийнхүү зүйрлэх хэлц үг хүртэл бий болжээ. Уг нь энэхүү нэр германы Манхаузен (Munchausen) хэмээх үг бөгөөд манай ахмад орчуулагчид Мянгуужин хэмээн монголчилж, өөриймшүүлсний үр дүн... Мянгуужин бол сайхан залдгаараа Далан худалч Бэлэн Сэнгээ л гэсэн үг. Далан худалч маань илүү ч уран хошин байж магад. 

	Мянгуужин нь бодит хүн юм. Түүнийг Отто Фон Манхаузен гэдэг байжээ. Барон буюу өндөр язгуур угсаатай XVIII зууны дундуур Германд амьдарч, Орост цэргийн алба хааж, Түркчүүдтэй байлдаж, адал явдал дүүрэн амьдрал туулсан бөгөөд нутагтаа эргэж ирснээс нь хойш түүний адал явдлын талаар хошин үлгэрүүд гарч эхэлжээ. Гэхдээ эдгээр үлгэрийг өөрөө бичдэг ч байсан байж магадгүй юм. (Энэ тохиолдолд уран сэтгэмжгүй нэгэн бол Отто Фон Манхаузеныг үнэхээр балай худалч хүн юм аа, ийм юм бичиж байдаг гэж харна. Харин уран сэтгэмжтэй нэгэнд бол нэн их хөгжилтэй, наргианч гайхалтай ховорхон оюун сэтгэлгээтэй хүн харагдана). Юутай ч тэр үед амьдарч байсан Германы зохиолч Р. Э. Распэ (1736—1794) эдгээр адал сонин түүхүүдийг эмхэтгэн, баяжуулж “Барон Мянгуужингийн бодол санаанаасаа ургуулсан түүх” нэртэйгээр хэвлүүлсэн нь тун хурдан амжилтад хүрчээ. Энэ ном XVIII зууны хоёрдугаар хагасын Германы утга зохиолыг хөгжүүлэхэд үлэмжхэн хувь нэмэр оруулсан төдийгүй дэлхийн хошин шог зохиолын шилдэг бүтээл болсон байна. 

ҮР ХҮҮХДЭДЭЭ НОМ АВЧ ӨГӨХДӨӨ ЮУГ АНХААРАХ ВЭ? 

	 

	Манай эцэг, эхчүүд хүүхдэдээ ном сонгохдоо зарим нэг нийтлэг алдаа гаргах нь байна. 

	Жишээ нь:

	 

	1. НАСАНД НЬ, ОЮУНЫ ЧАДВАРТ НЬ ТААРЧ ТОХИРСОН НОМ СОНГО... 

	Манай эцэг эхчүүд хүүхдийн ном гэхээр л олон зурагтай, 5 өгүүлбэртэй ном байх ёстой гэсэн өрөөсгөл ойлголттой байх нь бас байна. 

	— Зурагтай ном байна уу? Өө зураггүй юм уу? гэх эцэг эхчүүд нэлээд таарна. 

	— Хүүхэд нь хэдэн настай вэ? гэж асуухаар

	— 8 настай,

	— 12 настай гэх мэт... 

	Ингэхэд 12 настай хүүхдийн сэтгэлгээ 2 настай хүүхдийн сэтгэлгээ хоёрт их хол зөрүү бий дээ. 

	Хүүхдийн зурган номууд нь уншиж, бичиж хараахан сураагүй, эсвэл дөнгөж уншиж бичиж сурч байгаа бага насны буюу 6 хүртэл насны хүүхдэд ихэнхдээ зориулагдсан байдаг. 

	Гэхдээ бага насны байх хэрээр зураг олонтой, нас насны онцлогт, хүлээн авах чадварт таарсан зургийн өгүүлэмжтэй байх шаардлагатай. 

	Зурагт номууд хүүхдийг номд дуртай болгох, сонирхлыг нь ном руу татах зориулалт нь түлхүү талдаа. Зурган өгүүлэмж нэн чухал. Гэвч нас өсөх хэрээр зурагт номоос бичвэр ихтэй уншлагын ном руу шилжиж байвал уг нь илүү үр дүнтэй санагдана... 

	Бие бялдрын хөгжил өсөх хэрээр хүүхэд илүү хүнд ачаа дааж, илүү төвөгтэй техникт суралцдаг шиг хүүхдийн чинь оюун сэтгэлгээ хөгжих хэрээр илүү том бүтээл туурвилд хөтлөн дагуулах шаардлагатай юм. Зарим эцэг эхчүүд 10 орчим насны хүүхдэдээ 5 настнуудад таарсан зурагт ном хайгаад явж байгаа нь харамсалтай. Хүүхдийнхээ оюуны хөгжлийг тийм түвшинд харж, бас барьж хязгаарлаж болохгүй ээ. 

	Үе тэнгийн 12 настнууд нь Дюмагийн Шадар гурван цэргийн Артаньян, Атос нартай нөхөрлөж, Стивенсоны Эрдэнэ нуусан аралд тэмцэж, Фродо, Сэм нартай хамт Мордорт ертөнцийг мөхлөөс аврах гэж мачийж явахад таны 12 настан Гуталт муурын сахлаар оролдсон шиг сууна гэдэг бараг л эмгэнэл юм даа. 

	Ингэхээр хүүхдийнхээ насанд нь, оюуны чадварт нь таарсан ном уншуулах хэрэгтэй юм. Үргэлжийн 5 настан шиг бодож сэтгэж харьцаж таарахгүй, ингэвэл нь хүүхдийнхээ оюун сэтгэлгээний хөгжилд өөрсдөө том саад, гацаа үүсгэж буй хэрэг юм. Бүр насных нь түвшнээс болж өгвөл ахиулж байх хэрээрээ илүү сайн. Тэгж байж үр дүн илүү гарна. 

	Ер бага наснаас ном уншиж сурсан хүүхдийн унших чадамж санаанд багтамгүй өндөр байдаг. Ж. Пүрэвийн “Зүрхний хилэн”-гээс салж чадахгүй шимтэн суугаа 12 настан ч байна. О. Уайльдын “Дройн Грейн хөрөг”-ийг хүртэл хээвнэг уншиж орхих нь ч байна. 

	Хэрвээ хүүхэд тань 10-12 нас хүрчхээд одоо л дөнгөж номтой нөхөрлөх гэж буй бол дэндүү, даан чиг оройтсон байна. Гэсэн ч оргүйгээс оройтсон нь дээр, золоор номтой нөхөрлөчих ч юм билүү. Гэхдээ хүүхдийнхээ сонирхол, онцлог, оюуны чадамжийг нь сайтар анзаарч байж номоо сонгоорой. 

	 

	2. ХҮҮХДИЙН НОМ ГЭДЭГ НЬ ЗӨВХӨН ҮЛГЭРИЙН НОМ БИШ... 

	— Энэ үлгэрийн ном уу?

	— Үгүй ээ, роман. 

	— Өө, хүүхдийн ном биш юм уу?

	— Хүүхдийн ном мөн. 

	— Тэгвэл яагаад роман гээд байгаа юм бэ?

	Хүүхдийн ном гэхээр л зөвхөн үлгэрийн ном л гэж ойлгодог төөрөгдөл бас байна. 

	Ардын үлгэр гэдэг бол яндашгүй их далай билээ. Гэвч хүүхэд тань дандаа үлгэр уншаад байж таарахгүй. Тэгвэл жинхэнээсээ “Үлийсэн сохор болно”. Хүүхдийн уран зохиолын нэгэн томоохон бүрэлдэхүүн хэсэг бол өгүүллэг, тууж, романууд юм. Жүжиг, дууль, тууль гээд бусад төрөл жанр ч хүүхдийн уран зохиолын ай савд бүгд бий. Үлгэрийг ихэнхдээ бага, дунд насанд нь уншуулбал зохимжтой. Гэхдээ том болсон хойно нь үлгэр уншуулж огт болохгүй гэж буй хэрэг биш. Ялгаа заагийг нь сайн ойлгоосой. Би одоо ч зарим хааяадаа үлгэр уншиж л байдаг. Гол нь бусад уран зохиолын төрөл жанруудтай танилцуулах хэрэгтэй. Үр хүүхдээ үнэхээр л номтой нөхөрлүүлэхийг хүсэж буй бол томоохон бүтээл туурвилуудтай танилцуулах зайлшгүй шаардлагатай. Тэдэн дотор хэдэн арван цуврал романууд ч бий. 

	Өнөөдөр дэлхийн хүүхдийн зохиолын тэргүүнд ихэнхдээ томоохон романууд явдаг гэдгийг мэдэж ав. Ер роман уншихгүйгээр уран зохиол уншсан гэж хэлэх боломжгүй. Уран зохиолын оргил нь роман байдаг. Тэгэхээр хүүхдээ бага багаар роман руу ойртуулж байх хэрэгтэй. Бүү үлгэрийн ертөнц дотор нь хадаж орхи. 

	— Пөөх ямар зузаан юм бэ? Ийм юмыг чинь хүүхэд байтугай би ч уншиж дийлэхгүй юм байна гэж дуу алдаж буй эцэг, эх байна. 

	Хүүхэд чинь бага насандаа номын ертөнцөөс хөндий өссөн хөөрхий золгүй өөр шиг чинь байх ёсгүй, өөрийн чинь тавиланг давтаад хэрэггүй. Өөрөө боломж бололцоогүйдээ роман уншиж амжаагүй яваа бол одоо үр хүүхдээ өөрийнхөө араас бүү татаж оруулаарай. Роман уншиж байж л уран зохиолын жинхэнэ уншигч болдог гэдгийг бүү мартаарай. 

	Гэхдээ уншиж дөнгөж эхэлж буй хүүхдэд зузаан зузаан романаар дарамтлаад байж таарахгүй, ёстой жинхэнээсээ залхаагаад, зугтаалгаж ч мэднэ. 

	 

	3. САЙН НОМ БАС САЙН ХООЛ... 

	Номын худалдаан дээр зогсож байхад 

	— Яагаад заавал сонгодог зохиол сайн гээд байгаа юм бэ? Энэ зохиол юугаараа илүү юм бэ? гэж улайм цайм асуухгүй ч байгаа хандлагаараа асуугаад байх эцэг эхчүүд бас байна аа, байна. 

	Ингэхэд та хүүхдэдээ хоол унд авч өгөхдөө аль болох шим тэжээлтэйг нь сонгодог, үгүй ядахдаа л хичээдэг байх. Түүнтэй чинь яг адилхан. Уран зохиол гэдэг бол оюун сэтгэлгээний талх нь, хоол нь. Тэр дундаа сонгодог бүтээл гэдэг бол бүр хамгийн их “шим тэжээлтэй” нь юм шүү дээ. Тийм асуултын түвшинд өөрөөр юу гэж ойлгомжтой тайлбарлах вэ дээ... 

	Та бидний худалдан авдаг өргөн хэрэглээний бараанд брэнд гэж нэг зүйл байдаг даа. Брэндийнх бол үнэхээр чанартай, урлагтай, найдвартай. Түүн лугаа адилаар уран зохиолд ч бас брэнд бий. Тэр бол зохиолчид нь юм. Жишээлбэл хүүхдийн зохиолд бол хамгийн том брэндүүдийн нэг бол Андерсен байна. Би л хувьд Ричард Киплингийн ертөнцөд саатах дуртай. Бас Оскар Уайльд. Энэ мэт зохиолчдын бүтээл л бол эргэлзээгүй хүүхдэдээ сонгоно гэсэн үг. Яагаад гэвэл брэнд... 

	 

	4. УРАН СЭТГЭМЖ МУУ ГЭЖ ҮҮ???

	Сельма Лагерлөфийн “Галуу дагасан гайхамшигт аян” гээд гайхалтай сайхан үлгэр тууж бий дээ. Их Б. Ринчен гуайн орчуулгаар гарсан. Яах аргагүй л хүүхдийн номын ертөнцийн нэгэн маргашгүй маргад эрдэнэ болсон зохиол. 

	Тэр номыг барьж үзэж үзэж, хойш нь тавьчхаад илүү өндөр үнэтэй математикийн ном хүүхдэдээ авч өгч буй аавтай таарав. 

	— Би бол нөгөө номыг нь л сонгоно доо гэвэл

	— Өө, галуун дээр суугаад нисдэг гэж юу байсан юм, худлаа юм уншуулах ямар хэрэг байна вэ? гэж миний амыг яг таг бөглөв. 

	Уран сэтгэмж хөгжинө гэдэг тийм муу зүйл биш юм. Харин ч энэ ер бусын гайхамшгаар дүүрэн хорвоо ертөнцийг зөвөөр ухааран танихад уран сэтгэмж л хамгийн их тус болно. Чухам уран сэтгэмжийн цонх л амьдралыг баялаг сайхнаар, өөдрөг, гэрэл гэгээгээр гэрэлтүүлж байдаг. 

	Заавал галууны нуруун дээр суугаад нисэж болдог юм гэж ягштал үнэмших явдал биш. Тэр бол жинхэнээсээ тэнэгрэл болно. Уран сэтгэмж муутай, аливаад мэдрэмжгүй, бүхнийг хайрцаглаж хардаг, яг байгаагаар нь ойлгож, хүлээж авдаг хүнтэй хамт байхад хүртэл хэчнээн уйтгартай, баригдмал, мухар нүхэнд орчихсон мэт, бетонон хананд тулчихсан мэт хүнд хэцүү мэдрэмж төрдөг шүү дээ. 

	Зохион бүтээх, туурвих, ер алив ажилд амжилт гаргахад бүгдэд нь уран сэтгэлгээ гарцаагүй хэрэгтэй болдог. Тэр бүү хэл математикийн гайхамшигт нээлтүүдийн чинь үзүүрт чухам уран сэтгэмж л байсан юм шүү дээ. Аливааг яг таг гэсэн, 2 дээр нэмэх нь 2, тэнцүү дөрөв л гарна, өөр хариу хайгаад хэрэггүй гэх мэт хайрцагласан сэтгэлгээнд хаших нь үнэн хэрэг дээрээ хүүхдийнхээ танин мэдэх гэсэн хүсэл эрмэлзлийг харанхуй гянданд хорьж буйтай адил зүйл юм. 

	 

	5. МЭДДЭГЭЭ Л АВДАГ НЬ... 

	Манай эцэг эхчүүд бас зөвхөн өөрийн бага насандаа уншиж байсан номоо л хүүхдэдээ авч өгөх гэсэн эрмэлзэл их байна. Жишээлбэл, Ж. Вернийн “Арван таван наст капитан”, “Ахмад Грантын хүүхдүүд”, “Нууцат арал”, “Усан доогуур 20 000 бээр аялсан нь”, эсвэл оросын үлгэрийн “Үүлэн бор” гэх мэт хуучны орчуулгуудыг асуугаад байхгүй гэвэл “Өө хүүхдийн номын лангуу гэсэн чинь хүүхдийн номгүй л юм байна шүү дээ” гэж урам хугарсан аястай. 

	Соц үед хүүхдийн уран зохиолыг сайн орчуулж байсан, тэдгээрээс бас боломжийн түвшинд уншиж танилцаж байсан нь сайн хэрэг. Гэвч хүүхдийн номын ертөнц тэр үеийн Ж. Верн, Майн Рид, Уэльс, Дюма нараар хязгаарлагдахгүй шүү дээ. Тэд л зөвхөн сонгодгууд, бусад нь биш юм шиг мухар ойлголт мэр сэр байгаа нь харамсалтай. Асар баялаг уудам ертөнцийг өчүүхэн нэгэн хэлтэрхийгээр нь хязгаарлаж болохгүй. 

	 

	6. ХҮҮХДИЙН ТУХАЙ БИЧСЭН БҮХЭН ХҮҮХДИЙН ЗОХИОЛ БИШ... 

	— Энэ номд юун тухай бичсэн бэ?

	— Хүлэг баатруудын тухай бичсэн ном оо... 

	— Хүүхдийн тухай байхгүй юу

	— Байхгүй ээ.. 

	— Аан, хүүхдийн зохиол биш юм байна, тийм ээ... 

	— Үгүй үгүй, хүүхдийн зохиол... 

	— Тэгээд яагаад... 

	Ийм яриа ч бас болох. Ингэхэд хүүхдийн зохиол гэхээр заавал хүүхдийн тухай бичсэн байх ёстой биш. Юуны ч тухай байж болно. Гагцхүү тэр нь хүүхдийн оюун сэтгэлгээний ертөнцөд таарч тохирсон байх хэрэгтэй. 

	Нөгөө талаар бас хүүхдийн тухай бичсэн бүхэн хүүхдийн зохиол болж чаддаггүй гэдгийг мэдэж байх хэрэгтэй. Хүүхдийн тухай хэдий бичсэн ч хүүхэд бүү хэл үүхэд ч уншихааргүй номууд зөндөө. Хүүхдийн зохиолыг хүүхдийн зохиол болгодог хамгийн гол шинж чанар бол тэндээс хүүхдийн тэр ариун гэгээхэн, хиргүй тунгалаг, мөрөөдөмтгий дэврүүн, ер бусын барьцгүй ертөнц харагдаж, мэдрэгдэж, уншигдаж байх ёстой. 

	Чухам тиймдээ л дуртай бүхэн хүүхдийн зохиол бичиж чаддаггүй, магадгүй уран зохиолын хамгийн хүнд талбар бол хүүхдийн зохиол байхаа. Миний хувьд хүүхдийн ертөнцийг хамгийн яруу сайхан харуулсан зохиолд “Винни Пүү нэрт тэнэгхэн Бамбарууш”, “Бяцхан хунтайж” гэх мэтийг нэрлэнэ. Насанд хүрэгсдэд магадгүй огт ойлгомжгүй, эсвэл дэмий чалчаа мэт санагдаж болох. Хэрвээ тийм бол та хүүхдийн ертөнц рүү өнгийж харж чадаагүйн илрэл болохоос биш тэр зохиолуудын муугийнх биш шүү. 

	 

	7. СОНГОДОГ ҮЛГЭРЧИД ЮУГААРАА ЯЛГААТАЙ ВЭ?

	— Үлгэрийн ном байна уу?

	— Байна байна. Энэ Андерсений үлгэрүүд байна. 

	— Энэ хүний зохиосон юм уу?

	— Тийм. 

	— Үгүй ээ, хүн зохиосон биш, жинхэнэ ардын үлгэрийн ном асууж байна.. 

	Бас иймэрхүү яриа ч болно. 

	Ардын үлгэрийн хажуугаар Х. Х. Андерсен, Шарль Перро, Ах дүү Гримм, Мадам де Олнуа, Вильгельм Хауф гэх мэт маш олон сонгодог үлгэрчид бий. Эдгээр үлгэрчдийн бүтээлүүдийг хүүхдийн утга зохиолын ертөнцөд Сонгодог үлгэрүүд гэж үздэг. Яагаад гэвэл тэд ихэнхдээ ардын үлгэр домгуудыг дахин боловсруулж, жинхэнээс нь хүүхдийн шилдэг үлгэр болгож, өнөөх сонгодог бүтээлүүдэд хамгийн ихээр байдаг “шим тэжээл” болох үнэт зүйлсийг хамгийн ихээр шингээж өгсөнд л хамаг учир нь байдаг. Тиймээс тэдний “зохиосон” үлгэрүүд үнэ цэнтэй. Аль нэгэн ардын үлгэрийг биш чухам Х. Х. Андерсенийг дэлхий дахинаараа ҮЛГЭРИЙН ХААН хэмээн хүлээн зөвшөөрсөн, бас А. Линдгренийг ҮЛГЭРИЙН ХАТАН ХААН гэдэг. Тэд тийм алдрыг хүртэх бүрэн эрхтэй хүмүүс. Тэдний үлгэрт өнөөх сайн сайхны сүүн дусал илүү их дуссан байдагт тэр юм шүү дээ. 

	 

	8. ХОРИГЛОХ, ЦЭЭРЛЭХ ҮЛГЭР, ЗОХИОЛУУД БИЙ ЮУ?

	Дээрх сэдвээс цааш нь үргэлжлүүлэхэд Ардын үлгэр бүхэн гайхамшигтай боловч бас бүгдээрээ хүүхдийн сэтгэлгээнд таарч тохирох нь үгүй. Бүр хүүхдээс хол байлгамаар зарим ардын үлгэр ч бий. Аавыгаа алаад, ээжийгээ өвчөөд сууж байгаа нь ч бий шүү дээ. “70 давхар нөхөөс зад унгадаг”, “Өрөвдөх юмгүйгээр хоёр нүдийг нь ухдаг” гэх мэт бүдүүлэг, хэцүү үлгэрүүд ч бас бий. 

	Харин сонгодог үлгэрүүдэд бол тийм зүйл огт үгүй билээ. 

	Жишээлбэл “Мянга нэгэн шөнийн үлгэр” байна. Бүрэн эхээрээ бол бага насны хүүхэд уншихад ихээхэн төвөгтэй, эротик дүрслэлүүд ихтэй, хүнд хэцүү хэллэгтэй. Тиймээс ч хөгжингүй орнууд “Мянган нэгэн шөнийн үлгэр”-ийг нэлээн хянан засварлаж, хүүхэд унших хэмжээнд боловсруулж байж хүүхдийн номынхоо тоонд оруулж хэвлэдэг. Харин бүрэн эхээрээ бол насанд хүрэгчид, судлаачдад нээлттэй байх нь тодорхой. 

	Ер аймшиг, аллага хядлага, хүнийг ад үзсэн, амьдралын болоод хүний сайн сайханд итгэл алдарсан агуулгатай зохиолыг, ялангуяа эротик зохиолуудыг бага насны хүүхдээс хол байлгавал зүгээр дээ. Тийм зохиолууд харамсалтай нь хүүхдийн зохиол нэрийн дор нуугдаад ороод ирчихсэн байх нь бий. Бүр сонгодгуудын бүтээлүүд дотор ч хүүхдээс хол байлгамаар нь байна. Жишээ нь Эдгар Аллан Погийн зарим өгүүллэгүүдийг хүүхдээс хол байлгамаар санагддаг. 

	Гэтэл харахад айдас хүйдэстэй мэт боловч хүний сайн сайхан талыг нь илүү төвийлгөсөн, итгэл тэвчээр, сайн үйлс ялж буйгаар төгсдөг тийм аймшгийн гэмээр зохиол ч бас байна. Тухайлбал “Дуурийн театрын хий үзэгдэл”, “Чөтгөртэй лонх” гэх мэт. Тийм зохиолын зөвхөн гарчгийг нь харчхаад хүүхдээсээ нуугаад байж таарахгүй ээ. 

	 

	9. ХҮҮХДИЙН НОМ БҮХЭН АДАЛ ЯВДАЛТАЙ БАЙХ ЁСТОЙ БИШ... 

	Адал явдал бол яах аргагүй хүүхэд багачуудын төдийгүй хэн бүхний сэтгэл, сонирхлыг татах нь тодорхой. Гэхдээ “Шадар гурван цэрэг” шиг, эсвэл “Дэлхийг 80 хоногт тойрсон нь” шиг л адал явдалтай байж сая сайн номын шалгуурт тэнцдэг юм биш. 

	Дэлхийн хүүхдийн шилдэг сайн зохиолуудыг анзаарч байхад адал явдал гэхээсээ илүүгээр драма, хүний дотоод гоо сайхныг илүү нээж өгсөн нь түлхүү талдаа байна. 

	Тухайлбал “Ногоон Давхарцагийн Аня охин” гэдэг дунд хэрийн роман бол хүүхдийн утга зохиолын магнайд яах аргагүй заларна. Зарим сурвалжид энэ зохиолыг Библийн дараа орох хэмжээнд олон удаа хэвлэгдсэн гэж бичсэн байх. ХХ зууны хүүхдийн хамгийн шилдэг, хамгийн олон хувиар хэвлэгдсэн номд тооцогдоно. Олон дахин, олон зуун сая хувиар хэвлэгдсэн гэдэг бол гэхдээ хамгийн сайн цор ганц үзүүлэлт биш л дээ. Харин юу нь, ямар илүү тал нь энэ зохиолыг тийм өргөн хүрээнд уншуулж байна вэ гэдэгт байна. 

	Энэ зохиолд тийм ч их адал явдал буцлахгүй. Насан өндөр болсон, үр хүүхэд үгүй эгч, дүү өвгөн эмгэн хоёр насны төгсгөлд хань болох нэг хүүг асрамжийн газраас өргөж авъя гэлцээд Асрамжийн газарт захиалга өгдөг. Гэтэл Асрамжийнхан хариуцлага алдаад хүү биш охин явуулчихна. Хөөрхий өнчин охин өргөмөл аав ээжтэй боллоо хэмээн баярлаад иртэл хүү хүүхэд хүлээж байсан нөгөө хоёр нь охиныг голж, буцаах болно. Бяцхан охины сэтгэл зүрхэнд маш хүнд цохилт ирлээ. Гэвч галт тэрэг явчихсан учир маргааш болтол тэр жаахан охиныг буудал дээр орхилтой биш, гэртээ ганц хонуулахаар авч явснаар цоо шинэ амьдрал эхэлнэ. Охин эмгэн, өвгөн хоёрт таалагдаж, түүнийг өргөж авна. Үүгээр зогсохгүй өнчин Аня тэдний тосгоныхны бүгдийн сэтгэлийн татсан охин болно. Тэр ч бүү хэл дэлхий дахины хүүхэд багачуудын хамгийн хайртай дотно анд нөхөр нь болдог билээ. 

	Аня охинтой бага насандаа танилцсан дэлхийн улс орон бүрийн хүүхэд багачууд уг зохиолын үйл явдал болдог Канадын Ханхүү Эдвардын хагас аралд жилдээ хэдэн арван мянгаараа зочлон ирж, Аня охины явж байсан цэцэрлэгт өргөн чөлөөгөөр зугаалж, тоглож байсан газарт нь сууж, сурч байсан сургуульд, амьдарч байсан жижигхэн байшинд нь зочилцгоодог байна. Хүний сэтгэлд үнэхээр л бодит анд нөхөр мэт дотно сайхан сэтгэгдэл, дурсамж үлдээдгээс, тийм мөн чанарыг нь дуудан сэрээж чаддаг учраас л хүмүүс тийш хэрэг болгон очдог хэрэг. Тэр хагас аралд бүр зөвхөн Аня охины найзуудад зориулсан жуулчны бааз хүртэл байна. 

	Энэ бол адал явдалт роман биш, зүрх сэтгэлийн хүүрнэл. Тэгэхээр хүүхдийн зохиол заавал адал явдалтай л байж сайн байх ёстой гэсэн үг биш болох нь ээ. Ийм драма буюу ёс суртахууны танин мэдэхүй, хүмүүжил, дотоод гоо сайхныг хүчтэй илэрхийлсэн зохиолууд олон бий дээ, хүүхдийн уран зохиолын ертөнцөд. 

	Жишээлбэл, Ж. Спайрийн “Хэйди охин”, Ф. Бөрнэтийн “Нууц цэцэрлэг”, “Бяцхан гүнж”, “Сайхан сэтгэлт бяцхан эзэнтэн”, У. Виггиний “Нарлаг Горхи эдлэнгийн Ребекка охин”, А. Патерсоны “Агуу их Гилли Хопкинс”, Л. Алкоттын “Жаалхан авхай нар”, “Жаалхан эрчүүд”, Ч. Диккенсийн романууд гэх мэт. 

	Тэгэхээр ийм төрлийн зохиолуудыг болж өгвөл хүүхдэдээ танилцуулбал илүү үр дүнтэй. 

	Өнөөдөр манай нийгэмд оюун соёл, ёс суртахуунлаг байдал ихээхэн дутагдалтай байгааг хэн бүгд мэднэ. Харин тэр дутагдалтай бүхнийг нөхөж өгөх шим тэжээлүүд чухам ийм төрлийн зохиолуудад илүү байгаа гэдэгт би итгэдэг ээ... 

	 

	10. КОМИКС НОМ Л САЙН ГЭЖ ҮҮ?

	— Комикс ном л сайн гэсэн хандлага бас мэр сэр ажиглагдана. Тэр ч бүү хэл манай төр засгаас Комикс номд илүү анхаарч, төсөв хөтөлбөр хүртэл гаргасан. 

	Харин хөгжингүй орнууд хүүхэд, залуусынхаа унших ёстой номын жагсаалтдаа ямар ч комикс номыг оруулдаггүй юм шүү дээ. Тэр бүү хэл зарим оронд хүүхдийн номын худалдаандаа комикс номд тодорхой лимит хязгаарлалт ч тавьдаг байна. 

	Хүний бие организм амттай юманд дурлах лугаа адил оюун ухаан ч аль хялбар, энгийн ойлгочих, гял цал зүйлд татагдах нь байна. Гэхдээ амттай бүхэн шимтэй биш, бас хялбар энгийн ойлгочих бүхэн өгөөжтэй биш. Тэр дундаа уран зохиолын чанар чансаа өгсөх хэрээр улам бүр хүнд, төвөгтэй болдог. Гэтэл бидний үр хүүхдээ номд дуртай болгохын зорилго бол чухам тэр хүнд хэцүү, нарийн нандин бүхнийг л мэдэж, мэдэрч ойлгодог болгох явдал шүү дээ. Эс тэгвээс номтой нөхөрлүүлэхийн хэрэг юу байна. 

	Даваа давж хол явдаг, оюун санааны хөгжил ч мөн тийм. Гэхдээ энд комикс номыг огтоос хэрэггүй хог гэж хэлээгүй болохыг болгооно уу? Номд эхлэн хөтлүүлж буй хүүхдүүдэд хэрэгтэй байлгүй яах вэ, комиксууд... Зургийн чадварлаг өнгө, дүрслэл хүүхдийн сэтгэлгээ, мэдрэмжид чухал нөлөөтэй байлгүй яах вэ. 

	Гэсэн ч номыг уншихын цаана үг өгүүлбэрээр илэрдэг нарийн нандин мэдрэмжүүдийг мэдрэх, гүн утга санааг ухан ойлгох гэх мэт олон зүйлс бий. Хамгийн наад зах нь хүний өгүүлэн хэлэх, илэрхийлэх чадвар, үгсийн баялаг гэж нэг зүйл байна. Энэ нь өөрөө тэр хүний оюуны чадамжийг ямар нэгэн хэмжээгээр илэрхийлж байдаг. Таван өгүүлбэртэй ном уншаад үгийн баялаг хэр нэмэгдэх вэ гэдгийг дэнсэлж үзээрэй. 

	 

	11. ХҮҮХДИЙН НОМЫН СТАНДАРТ ГАРЦААГҮЙ ХЭРЭГТЭЙ

	Харамсалтай нь манайд ийм стандарт гэж байдаггүй болохоор нэгэнт байхгүйн тухай бичих нь бараг илүүц болох нь. Гэхдээ байдаг болоосой гэдэг үүднээс нэг хоёр санаа өгүүлье. 

	Утга агуулгын хувьд үнэхээр хатуу чанга хяналт, шаардлага байх ёстой. Ингээд хэлэхээр соц үеийн главлитийн сүнсийг босгож ирэх гэлээ гээд унадаг ардчиллаас өөр юуг ч мэддэггүй хийрхүү нөхөд бий шүү. Бид үр хүүхдийнхээ оюун тархи руу элдвийн эрээвэр хураавар зүйлс цутгаж болохгүй шүү дээ. 

	Үг үсгийн алдаатай, хэл найруулга муутай, утга агуулга өчүүхэн хэрэггүй хог шиг номуудыг хүүхдийн номын лангуунаас зайлуулж байлгах хэрэгтэй. Айдсын, эротик, ёс зүйгүй бүтээлүүдийг ч ховхолж хая. 

	Нөгөө талаар хэвлэлийн технологид ч хяналт хэрэгтэй. Хуудас нь хүүхдийн эмзэг булбарай хуруу гарыг зүсчихээргүй, хэвлэлийн будаг нь хоргүй, харахад нүдэнд дулаахан өнгө зурагтай, уншихад хялбар том стандарт үсэгтэй гэх мэт олон шаардлагууд бий дээ. 

	Хөгжингүй орнуудад хүүхдийн номд маш өндөр шаардлага тавьдаг нь яах аргагүй зөв юм. Хатуу хяналт, босго хэрэгтэй. 

	Харамсалтай нь бид энэ талаар огт санаа тавихгүй л яваад байх. Хүүхдийн номын редакц гэж уг нь байсан. Засгийн газрын харьяа. Гэхдээ тэр нь ямар нэгэн лоббид автаад таньдаг, эсвэл мөнгөтэй нөхдийн номыг зөвшөөрөөд, бусдынхыг нь хяргаад байдаг бол байснаасаа байхгүй нь дээр. Нийгэм самуурчихаар сайн юмыг ч саар зүйл рүү нь холбилж будилуулаад байдаг нэг зовлон байх. Гэхдээ энэ нь огт боломжгүй гэсэн үг биш ээ. Нэн тодорхой шалгуур үзүүлэлтүүдээ журамлаж гаргачхаад, түүндээ таарч тохирсон шаардлагуудыг номын агуулга, чанар, хэвлэлд тавих бүрэн боломжтой. 

	Номын дэлгүүрийн хүүхдийн номын лангуун дээр ч гэсэн бас тодорхой хэмжээний стандарт гэж бий. Нас насанд нь таарсан, өндөр нам, өргөн нарийн, бас зураг чимэглэл, загвар дизайн нь ялгамжтай лангуу тавиуртай байдаг. Хүүхэд өөрийн насны хэсэг рүүгээ л явдаг байхаар.. 

	 

	12. ГОЁ ХАВТАСТ ХУУРТАЖ БОЛОХГҮЙ, ЭЦЭГ ЭХЧҮҮДЭЭ... 

	Энд олон тайлбарын хэрэггүй биз дээ. 

	Номын ертөнц бол зөвхөн ганцхан гоё хавтсаар илэрхийлэгддэг ертөнц биш. Номын ертөнц бол утгын гүн, үгсийн яруу, мэдрэмжийн тансагт найрсаж байдаг ертөнц. 

	 

	13. ИХ УНШУУЛ... 

	Аль болох их... 

	 

	Сүүлийн хэдэн жил хүүхдийн номын ертөнцөд өөрт тохиолдсон зарим зүйлээс санаалж бичлээ. Дутуу дундуур үлдээсэн нь ч бий байх аа. 

ХААЯА ЗАРИМДАА ИЙМЭРХҮҮ ЯРИА БОЛЖ БАЙНА ШҮҮ... 

	 

	(.. Номын тухай ярьж байв...)

	— Гэлдэрч уншдаг ном байхад тавчиж уншдаг ном байна. Хүнтэй л адилхан. Их хялбархан хүн байхад ойлгоход бэрх, олон талтай, “унших” тусам улам сонирхолтой болдог хүн ч байх. 

	— Аанхн, баярлалаа. Тодруулж асуух зүйл байна. Гэлдэрч, тавчиж уншина гэж юу гэсэн үг вэ? 

	— Аа за... ийм юм аа, хариулахыг хичээе. Гэлдэрч уншина гэдэг нь номынх нь үг өгүүлбэр бүрийг нь имэрч, тэмтэрч... 

	— Уучлаарай та их ойлгомжгүй, эмээгийн үгээр ярих юм аа. Үг өгүүлбэрийг имэрч, тэмтэрч уншина гэж байх уу? Үгийг яаж имэрч болдог хэрэг вэ? (шоолонгуй инээх)

	— За энэ миний буруу болжээ. Одоо хүн “ойлгох” үг хэлээр ярих гэж оролдъё. “Имэрч тэмтэрч” гэдэг маань үг өгүүлбэр бүрийнх нь утгыг бодож, эргэцүүлж, ухаж,, за уучлаарай бас “зохисгүй үг” буюу “ухаж” гэдэг үг хэрэглэчихлээ. Ер нь бол их бодож, маш их удаан бодож, зөндөө удаан бодож, заримдаа өөр номоос утгыг нь дэлгэрүүлж харах гэх мэтээр зөндөө удаан уншихын хэлж байгаа юм. Хүн удаан явахыг гэлдэрч явах гэж хэлдэг дээ. Түүн шиг л ингэж бодож, эргэцүүлсээр байгаад маш их удаан уншихыг “гэлдэрч уншина” гэж хэлж байгаа санаа. Энэ мэтээр харьцуулж, зүйрлүүлж хэлдэг юм. Тавчиж уншина гэдэг нь... За байз, чи тэмээ их хурдан гүйхийг харсан уу?

	— Харсан харсан, жилийн өмнө Баянхонгорт болсон тэмээний буухиа уралдаан үзсэн. Тэгэхэд тэмээнүүд их хурдан хол хол харайж гүйдэг юм билээ?

	— За тэр, тэмээний тэр хурдан гүйдгийг чинь тавчих гэж хэлдэг. Энд тэнд хол хол үсрээд явчхаж байгаа биз. Яг түүн шиг номыг ч гэсэн энд тэндээс нь, жишээлбэл нэг хуудсыг нээгээд эхнээс нь нэг өгүүлбэр, дундаас нь, бас төгсгөлөөс нь нэг өгүүлбэр харах төдий, эсвэл номын бүр эхний бүлгээс хоёр, төгсгөлөөс нь хоёр өгүүлбэр харах гэх мэтээр товчлоод уншчихыг зүйрлүүлж “тавчиж унших” гэж хэлж байгаа юм. Яагаад ингэж уншдаг вэ гэвэл зарим ном маш сайн, үг өгүүлбэр бүр нь гүн утгатай байдаг байхад зарим нь эхлэл төгсгөлийнх нь өгүүлбэрийг харчихад л хангалттай тийм хялбархан номууд байдаг гэсэн үг. 

	— Тэгэхээр номууд бол ийм хоёр төрлийнх байдаг юм байна гэж ойлголоо. Их баярлалаа. 

	— Хүүе, охин минь хүлээж бай. Юун хоёрхон төрлийн ном бэ?

	— Та хурдан уншдаг, удаан уншдаг хоёр төрлийн ном байдаг гэлээ шүү дээ. Бас хүмүүс ч гэсэн амархан ойлгогддог, үгүй гэж... 

	— Үгүй үгүй. Би ердөө огт тэгж хэлээгүй шиг билээ. 

	— Та хэлсэн шүү дээ. Би утсан дээрээ хураагаад авчихсан. (Саяхан хэлсэн үгээ санадаггүй яасан сонин ах вэ гэсэн аятай над руу гайхан харна)

	— За ах нь жоохон тайлбар хэлэхгүй бол болохгүй нь ээ. Чамайг энэ ойлголттой чинь явуулмааргүй байна.. Гэлдэрч уншдаг ном байхад тавчиж уншдаг ном байна гэдэг нь ерөөсөө бүх номууд ердөө ийм хоёрхон төрлийнх гэж буй үг биш юм. Би шинж байдлынх нь хоёр тод илрэл буюу хоёр туйлаар нь л төлөөлүүлж хэлсэн. Энэ хоёрын дунд үй олон төрлийн ном байна. Бага зэрэг хурдан уншдаг, бас арай хурдан, дунд зэрэг, бүр дунд зэрэг гэх мэтээр. Хүн ч мөн адил, маш олон янз тул тэр бүрийг нэг бүрчлэн хэлэхгүйгээр хоёр туйлыг нь хэлчихээр, тэр хоёр туйлын дунд бусад нь байдаг л гэсэн үг юм. Одоо зүйрлүүлж хэлбэл, 100 оноо, А авдаг хүүхэд байна аа даа. Түүнийг онцгой сайн гэе. Тэгвэл 40 оноо F авдаг нь ч байна. Дунд нь B, C... гэх мэт үнэлгээнүүд, бас 41-99 хүртэлх оноо авсан олон хүүхдүүд байгаа биз. (Саяхан дээд сургууль төгссөн тул охин маш сайн ойлгож, инээмсэглэн толгой дохиж байна.) Яа-а-аг зөв... Яг үүнтэй чинь л адилхан. Жишээлбэл би танай ангийн хүүхдүүдийн тухай муу авдаг нь ч байхад 100 оноо авдаг нь ч байна гэчихвэл зөвхөн хоёрхон хүүхдийн тухай яриа биш, бүх хүүхдүүдийн л тухай ярьж буй хэрэг болно. Тэгэхээр хурдан уншдаг, удаан уншдаг хоёрын завсарт бусад номуудыг нь хавчуулаад хэлчхэж байгаа хэрэг. Тэгвэл их хурдан, бас цаг алдахгүй. 

	— За ойлголоо, ах аа. Цаг алдахгүйн тулд зөвхөн эхлэл, төгсгөл хоёрыг нь хэлчихэд болох юм байна тээ.. Маш их баярлалаа. 

	— Хүүе, бас юун зөвхөн эхлэл төгсгөл хоёр вэ?... 

	Сурвалжлагч охин гүйгээд одов. 

	— Ля, ля, ля, ля, ля,

ХЭМЖЭЭС

	 

	Тавдугаар ангид байсан санагдана, идэр залуу Марксын мөрөөдөл, тэмүүлэл болон гоо сайхан Женни нарын хайр дурлалын тухай бичсэн нэгэн жижигхэн ном уншиж билээ. Хэр хэмжээнд ойлгож байсныг мэдэхгүй, юутай ч залуу Маркс надад хүчтэй сэтгэгдэл төрүүлж, номын нүүрэн дээр байх их үстэй цоглог идэр сайхан залуугийн зургийг зургийн дэвтрийн цаасан дээр хуулан зурав. Мэдээж хэрэг сайн зураг болоогүй л дээ. Тэгээд ч уг зураг нь тийм ч хүнд зураг биш, бар зургийн аргаар бүтээгдсэн байсан учир дүрсээ л зөв гаргачихвал элдвийн гэрэл сүүдэр гэхгүй амархан болчих нь тэр. 

	Тэр үеэр манайд аавын танил нэг ах ирэв. Бага зэрэг гарын дүйтэй, сандал ширээ мэтхэнийг хийчихдэг, түүн дээрээ орос будгийг олифоор шингэлж байгаад эвтэйхэн хээ гоо тавьчихдаг, хамба хилэн дээр буга согоо, морь мал зэрэг зураад, захаар нь хээ тавьж, зурагтай аравч болгон хөөрхөн борлуулчихдаг хүн. 

	Ах хүү ширээн дээр байсан өнөөх Марксын зургийг хараад мэл гайхаж байна. Ойртуулж нэг, холдуулж нэг хараад хуруугаараа үрж үзэв. Харандаа юм хойно халтартаад ирлээ. Сая нэг харандаагаар зурсан гэдэгт итгэв бололтой. 

	“Хэн зурав?”

	“Би”

	“Чи юу?”

	“Тийм”

	“Үгүй мөн хачин аа.” 

	Ах хүү дахин дахин ном дээрх эх зурагтай харьцуулан шалгаж, дахин дахин хуруугаараа үрж үзэв. Зургийн дэвтрийн цаасан дээрхийг эх зурагтай нь давхралдуулж бариад тоононы гэрэлд харав. Мэдээж хэрэг зургийн дэвтрийнх нь хамаагүй том учир юу ч гэж давхцаж таарах билээ. Намайг гэрэлтүүлж байгаад хуулаад зурчихсан гэж бодоод буй мэт байдалд нь миний урам баахан хугарав. Тэр үед цонхны шилэн дээр эх зураг, цаас хоёроо давхарлан дарж, гэрэлтүүлэн хуулж зурдаг арга их түгээмэл байсан юм. 

	Намайг зүгээр л хараад зурчихсанд нэг л бүрэн дүүрэн итгэл төрсөнгүй бололтой, зургийн дэвтрээс минь бас нэг хуудас шажигнатал урж өмнө минь тавиад “За ахын дүү, нэг зурсан юм чинь, хоёр дахиа зураадах?” гэлээ. Бүр харандааг минь миний гарт бариулж байна. Би ямар нэгэн болж бүтэхгүй арга заль хэрэглээд тэр зургийг зурчихсан, тэгээд одоо намайг шалгаж, илчилж авах гээд буй мэт эвгүй доромж сэтгэгдэл төрсөн ч тэр үед ямар ах зах хүний өөдөөс хэдэрлээд байх нь бага байсан юм хойно. 

	Гэхдээ л адармаар болоод дотор арзганаад болоогүй юм. Тэгээд сээгий малгай өмссөн өөрийг нь, гэхдээ урт хамрыг жаахан сунгаж зураад өгчхөж билээ. Нөгөө талаар Марксыг дахин зурна гэдэг, нэг хийсэн ажлаа давтаж хийнэ гэдэг бөөн залхуу шүү дээ. 

	Номын хавтсан дээрх залуу Марксыг биш, өөрийг нь зураад эхэлснийг мэдмэгц гараа цээжиндээ зөрүүлээд, хөлөө зуухны өр лүү жийгээд, сандлынхаа түшлэгийг налан нүүрэндээ басамжлангуй доогтой инээмсэглэл тодруулаад суусан юм. Хангалттай туршлага суугаагүй гар минь тэр инээмсэглэлд нь илэрч буй бассан, доогтой шинжийг нь хангалттай илэрхийлж чадаагүй ч, хэн ч харсан мань ахыг гэж танихаар болов. 

	Мань хүн зургаа ийш тийш нь хазайлган үзэж, хоймор байсан нугастай толины өмнө очиж хацартаа зэрэгцүүлж бариад харьцуулж хүртэл харав. Толгойгоо сэгсэрч, итгэж ядан гайхаж жаахан сууснаа юу ч хэлэлгүй, ядахдаа надад урмын ч үг хэлэлгүй гараад явчхаж билээ. Хамар нь жаахан уртадчихсан зургаа ч аваагүй юм. Тавдугаар ангийн жаалхүү надад жаахан гомдолтой ч бас их сонин байж билээ. Мэдээж хэрэг би зураач биш, гэхдээ хүний дүр төрхийг танигдахуйц дүрсэлчих хэмжээнд харандаа барьчихна. 

	Хожим энэ мэт чадал хэмжээ, авьяас чадвараас нь хэтэрсэн зүйл, ялангуяа өөрийнх нь ойлгож чадах хэмжээнээс хол давсан зүйлийг байж боломгүй зүйл, ямар нэгэн арга заль хэрэглэсэн байж таарна, эсвэл ерөөсөө худал, бүр гаж буруу зүйл гэж үздэг явдлуудтай нэг бус таарч байсаан. Энэ байдал оюун танин мэдэхүйн хүрээнд бүр ч тодорхой ажиглагддаг. Ялангуяа энэ цагт... Ойлгоогүй, эсвэл дутуу ойлгосноо шууд л үгүйсгэнэ, зарим нь бүр үзэн ядна. 20 см-ийн шугам барьчхаад их талын энг хэмжих гэж зүтгэх, тэгээд болж өгөхгүй болохоор нь метрээ биш их талыг хараах лугаа адил... Үүнийг дурсахын эхлэл сэжүүр болсон Марксын тухайд бол бүр ч илэрхий. “Капитал”-ыг нь сөхөж ч хараагүй, бүр гурван өгүүлбэрийг ч гүйцэд ойлгох чадваргүй атлаа Марксыг доромжилж харааж гарна. Нийгмийн харилцаа, ялангуяа капиталын харилцааны мөн чанарыг уудлан нээж үзүүлсэн суу билгийнх нь тухайд юу ч мэдэхгүй атал, алдаа бүхнийг нь гайхан шагширна. Тэнд ямар нэгэн эрүүл ухаан, шинжлэх ухаанч сэтгэлгээ, мэтгэлцээний үнэр ч байхгүй. (Намайгаа Марксист болгочхов оо)

	Энэ мэтээр жишээ татвал дуусахгүй урт юм болох биз. 

	Шангийнхаа хонхроос гарч үзэлгүй насыг бардаг тариачин хятадуудад бол энэ шинж бүр ч хүчтэй илэрдэг юм гэсэн. Тэд өөрсдийнхөө мэдэхгүй зүйлийг ерөөс байх ёсгүй зүйл, хэрвээ буй аваас их мунхаг явдал гэдэг гэж байгаа. Өнөөх худгийн мэлхийн үлгэр л юм даа. Хорвоо дэлхийгээр бол ийм явдал бишгүй л байх. Гэхдээ тиймэрхүү хүмүүсийн хэрхэн юу гэж бодож, үзэж буйгаас үл хамааран тухайн үзэгдэл юмс өөрийнхөөрөө оршдог нь сайхан юм даа. 

	Тэр бүрд тэр нэгэн өвлийн өдөр манайд ирж намайг шалгасан ахын урт хамар харагддаг сан. Тэгэхэд би хамрыг нь арай богинодуулчихсан юм билээ. 

	Заримдаа уур, эгдүүцэл, дургүйцэл зэрэг зэрэг төрөх. 

	Дээр нэг залуу “Та залуудаа Маркс, Ленинийг уншдаг байсан юм уу” гэж асууж байна. “Уншилгүй яах вэ” гэсэн чинь, учиргүй их шоолж, эрт балрын үлэг гүрвэлийн яс олчихсон мэт хачин харцаар над руу харж, гайхаж байх юм. 

	Нэгд, бид тэр цаг үед төрсөн нь буруу юу? Хүссэн, эс хүссэн тэр цагийнхан, ялангуяа их дээд сургууль, алив нэгэн нам, эвлэлээр явсан бүхэн гарцаагүй тэдгээр сэтгэгчдийн бүтээл туурвилтай танилцахаас өөр аргагүй тийм цаг үе байсан юм. Өөрөө л гэнэтхэн тэнгэрээс унаад ирсэн мэт аашлах нь гэнэн хонгор ч зан биш, зүгээр л мунхаглал. Бид цаг үеийнхээ л бүтээлүүд, гажаа ч үгүй. Тэр ч бүү хэл 80-аад оны сүүлээр нийгэмд өөрчлөлт шинэчлэлт гарцаагүй хэрэгтэй болсныг ухамсарлан ойлгож, өөр өөрийнхөөрөө тэмцэж явсан үеийнхэн. Биднийхээ мөрөн дээр гишгэж, өлийж харж буйгаа мэдэхгүй толгой руу шээж буй нусан таглаануудад тийм үед хэлэх үг ч олдохгүй эгдүүцэх. 

	Хоёрт, Харин ч бид тэр цаг үед дээрх сэтгэгчдийн бүтээл туурвилыг уншаад зогсохгүй бусдыг нь ч бас эрж хайж, гарц сураглаж, суралцаж ирсэн юм. Марксын залуу насны оргилуун хүч, мөрөөдөл олон хүнд үлгэрлэл, эрч хүч өгч байсан гэдэгт би эргэлздэггүй. 

	Өмнөх үеийнхнийхээ мөрөн дээр зогсож буйнхаа хүчинд тэднээсээ арай илүүг харж чадаж буйгаа мэдэж, хэзээ ямагт санаж байх хэрэгтэй юм гэдгийг зарим нэгэн заримдгуудын чихэн дээр орилмоор болдог л юм. 

ҮГИЙН ШИД

	 

	Үг өөрөө энерги, асар хүчтэй шид үгэнд бий. Манай ард түмэн үгээр хүнийг аварч ч, үхүүлж ч болдог хэмээн хэлэлцдэг. Монголчуудыг бэлгэдэлт сэтгэлгээтэй ард түмэн ч гэдэг. “Амны бэлгээс Ашдын бэлэг”, “Ерөөлөөр болог”, “Сайхан амны бэлгэтэй сайн хүү байна” гэх мэтээр ярьж сэтгэнэ. Гэрийн ерөөл, хуримын ерөөл, даахины ерөөл, үрс гаргах, дээж өргөх, тамганы гэх мэт асар олон ерөөл, дом, билгийн зан үйл бий. Аль болох сайн сайхан үг хэлж, сайныг ерөөж, мууг ч гэсэн сайнаар, дутуу дундуурыг ч хагас дүүрнээр битүү илэрхийлэх нь бий. Муу үг хэлдэг хүн, айлаас “Хар ам, хэлтэй” хэмээн жийрхдэг. Юм бүхнээс өө харж явдаг хүнийг “Хорхой нүдтэн” хэмээн бас л аягүйцнэ. Тийм хүмүүсийн үг унасан газарт, хараа туссан орчинд заавал муу энерги үлдэж хоцордог гэдэг. Нэг тод жишээ нь энэ сайтууд дээрх сэтгэгдлийн жишээнүүд юм даа. 

	Манай ард түмэн сайнаас мууг нь түрүүлж олж харах биш, муугаас сайныг нь ухаж гаргахыг эрхэмлэдэг байж. Шүүмжилж зассан ч харааж элэглэх, буруутган гутаах бус зөвшөөж буюу зөвлөж эелж засахыг эрхэмлэнэ. Өнөө л харин энэ их бүдгэрч, зарим тохиолдолд эсрэгээрээ эргэчхээд байх шиг. 

	Үүгээрээ магад бусад үндэстнээс хувь илүү. Өнөөх бэлгэдэлт сэтгэлгээнийх нь илрэл, үгийн хүчний далд ертөнц буюу энерги, эфирэн орчинд үйлчлэх нөлөө, шид хүчийг нь сайтар танин мэдсэний үр дүн. 

	Өнөө судлаач эрдэмтэд үгийн эрчмийг нэлээд судалж байх шиг байна. Японы нэг судлаач эрдэмтний туршилт маш сонирхолтой. 

	Ялангуяа уран бүтээлчдийн үг илүү хүчтэй тусах нь бий. Учир нь үгийн чадлыг, үгийн шидийг хэр эзэмшиж чадаж буйгаар нь уран бүтээлчийн ур чадвар илэрдэг хэмжүүр бий. Дэлхийн томоохон уран бүтээлчид бүгд хүмүүний оюун тархи, зүрх сэтгэлд шаардлагатай газарт нь үгэн сумаар гарцаагүй мэргэн онож чаддаг жинхэнэ үгийн мастерууд байдаг. Уран бүтээлчид үзэгдэл юмсыг зүрхэндээ асар хүчтэй мэдэрч зарим нь хагас солиорлын, эсвэл гүн бясалгалын түвшинд хүргэж байж үгээ шившин тавьдаг учраас тийм хүчтэй байдаг. Тиймээс уран бүтээлчдийг үгээ цэнэж, аль болох муу ёр ёрлосон шүлэг, зохиол туурвихгүй байхыг сануулдаг. Тийн туурвисан уран бүтээлчдийн амьдрал яг түүгээр нь болдог, бичигдээгүй хууль, тайлагдаагүй нууц, хачирхалтай давхцал бий. Нэрсийг нь жагсаавал их олон. 

	Нобелийн шагналт Б. Пастернак энэ талаар бүр “Гэрээслэл” хэмээх шүлэг ч бичсэн. 

	“Яруу найрагчид аа, үхлээ бүү шүлэгтээ зөгнөөрэй

	Яагаад гэвээс чиний үхэл шүлгийн чинь мөрөөр амилж ирнэм” гэсэн маягтай. Би яг үгчилж санахгүй байна. 

	Дашбалбар багш маань ч мөн шавь нартаа бараг гэрээслэл маягаар ямагт хэлдэг байсан үг нь бий. “Та нар шүлэг зохиол бичихдээ битгий муу ёрлож байгаарай. Гутруу гундуу үзлийг бүү зарлан тунхаглаж байгаарай. Яг түүгээр чинь болдог юм шүү” гэдэг сэн. Өөрийнх нь шүлгийн мөрүүд дэндүү гэгэлгэн гэгээлэг. Яг л гол усан намуухан урсах мэт. 

	Үгийг давтах бүр хүн тэр үгнийхээ эрчимд орж, илүү бясалгаж, гүн мэдэрдэг, өөрийн болгох төдийгүй амьтай мэт болгодог. Тиймээс л “Худлыг мянгантаа давтвал үнэн болдог” гэдэг буй за. Давтах тусам тэр үг биежиж байдаг байх нь. Манай монголчууд мөн “Хэлэхээс өмнө бодох, Хийхээс өмнө хэмжих” ч гэлцэнэ. Энэ зүгээр нэг холбоц мөр төдий биш шүү. 

	Үгийн энэ мэт шидийг дэлхийн бүхий л Шашнууд маш өргөн бас идэвхтэй ашигладаг. Бүх л мөргөл, өргөл, ерөөл, хараалууд шашин бүрд бий. Бөөгийн дуудлага тамлага ч мөн адил. 

	Тэр дундаа Бурхны шашин энэхүү үгийн эрчим, чадлыг жинхэнэ утгаар нь шавхан ашиглаж чаддаг санагддаг. Тэрхүү Тантрын тарниуд бол чухам бүхэлдээ асар хүчирхэг энергийн урсгал. 

	Товчхон доо ийм... 

	Хамгийн олон удаа давтагдсан нэн хүчирхэг энергитэй үгс бол тарни гэдэг. Тэр дундаа Маань. 

	Эх болсон зургаан зүйлийн хамаг амьтан амгалан орштугай. Ум мани бадми хум... 

ҮЛГЭР ШИГ... 

	 

	Хятад шинжээч үзээд “Ай ла, Ерэнтүмэн лан мөнгөтэй уул ва” гэж дуу алдаж, тэгээд Ерэнтүмэн гэж нэрлэж, тэр нь явсаар Ентүмэн гэгдэх болсон хайрхан уулын ар шилд Битүү хад нэртэй мухар хадан мудаа байдаг юм. Дээгүүрээ задгай, амандаа бачим ч цаашаа орохоороо хоёр гурван хүн хэвтэж багтахаар зайтай. Би бага шиг, арав орчим настай байж дээ. Аавтайгаа хамт Битүү хадны үүдээр гарч явахдаа хадны оройгоорх хар толбонуудыг хараад 

	— Аав, аав тэр юу вэ? гэж асуусанд 

	— За, юу байдаг юм. Хөө тортог л байна гэв. 

	— Хөөх, тэр өндөрт хэн хөө түрхдэг байна аа? гэсэнд аав намайг шоолон хөхрөв. Тэгээд араас нь үлгэр домог шиг юм хэлж билээ. 

	Аавын багад 1920-иод онд Дэчингаваа гэдэг хүн эхнэр Балгартайгаа энэ хадан мухарт хуримаа хийж байсан юм гэнэ ээ. Дээгүүр нь бургас, улиасны мөчир тавьж, ямааны тарз энэ тэрээр бүтээж байгаад шороо асгаад битүүлчихнэ. Үүдэнд нь нэг эсгий унжуулчихна. Тэгээд л гэр. 

	Эргийн мухарт гэр барьж тоглох дуртай байсан би, 

	— Хадан гэрт хуримаа хийх гоё байх аа, тийм ээ, ааваа гэсэнд аав,

	— Золиг гэж, юуных нь гоё байдаг юм. Наадаж наргихаа л бодох. Аргатай сан бол яалаа гэж энд хурим хийх вэ дээ. 

	— Яагаад аргагүй болчихдог юм?

	— Ядуу ядуу. Ядуу байна гэдэг чинь аргагүй болж, мухардахын л нэр шүү дээ. Энэ хаданд миний мэдэх л Дэчингаваа гуайнх арваад жил болсон, хөөрхий. Яаж ч болдог байсан юм бүү мэд дээ. Хожим Бажуунаг энд зусаад, урд энгэрээс явар хад авчирч, тарианы тээрэм хийдэг байлаа. Нэг тээрэм нэг төлөгний үнэтэй. Манайд байгаа тэр тээрмийг чинь Бажуунаг хөгшин энд хийсэн юм шүү дээ гэж билээ. 

	70-80 -аад оны үеийн хүүхдүүд чинь ядуурал гэгчийн талаар төсөөлөл ч үгүй байж. Тэгэхээр Хадан мухарт хурим хийхийг наадаж наргисандаа л гэж ойлгох нь аргагүй юм. Сая л нэг учрыг нь ойлгосон би хадан гэрт арваад жил амьдарсан Дэчингаваа гуайг эхнэртэй нь өрөвдөөд нулимсаа гялгануулан өмгөнөв. 

	Хожим аав бас Нарийн дэрсний шилд байх нэгэн мухар эрэг заагаад “Энд ч бас нэг айл миний мэдэх л лав хоёр жил өвөлжсөн юм. Тарзаар битүүлчихээр болоод л байдаг байсан байх даа” гэв. Бас Долоон салааны аманд байх дэвсэг дээр хар модны шиндүүгээр шовгор барьж, өвс, навч модны шилмүүсээр хулдаад амьдарч байсан хүмүүсийн тухай ч ярьсан. Зөвхөн гэр оронгүй төдий биш ядуу зүдүү явцгаасан хүмүүсийн тухай өөр олон зүйлийг өгүүлсэн дээ. Товчхондоо ядуурал гэдэг ямар хэцүү байдгийг нүдэнд үзэгдтэл хүүрнэсэн билээ. Ер миний үеийнхэн ядуурал, үгүйрэл гэдгийг энэ мэт хуучаас л төсөөлдөг байв. 

	1950-иад он гэхэд өнөөх аймшигтай ядуурал алга болчихсон байжээ. Бүр зундаа бол тогоо тавьж, зусангаа нэг нэгнээ хэсэж наргидаг болжээ. Сүрхий сэргэсэн хэрэг. Хууччуулын ярих нь 50-иад онд л бид чинь сая нэг цагаан гурил гэдгийг идэж үзэж, өдөр тутамдаа хэрэглэдэг болж, гэртээ бүрээстэй, орондоо хөнжилтэй, хөлдөө оймстой, дээлдээ өнгө татаж өмсдөг болжээ. Өмнө нь бол дан цагаан нэхийтэй л тууж явах. Нийтлэг нь шүү дээ, мэдээж хэрэг, торго дурдан, даавуу даалимба өмсдөг нь байсан ч ховор хэрэг. Бас сольж өмсөх хувцастай, гэр маань эсгий үүдний оронд далавчтай хаалгатай, тулганы оронд зуух яндантай болж, аяганы алчуур, радио хүлээн авагч гээд сүрхий юмжжээ. 

	Сая Соёлын гавьяат зүтгэлтэн Х. Цэвлээ гуайн дурсамж уншжээ байхад тэр цагийн дурсамжууд эрхгүй сэргэж байна. Харин бид 90 он гарснаас хойш ядуурал гэгчтэй улаан нүүрээрээ тулав. Ядуурал хүн амын 50 хувь давав. Ядуурал үлгэр байхаа болив. Өнөөх аавын ярьдаг үлгэрт гардаг хадан гэрт амьдардагтай адил Туулын бургасанд, хогийн цэгт траншейнд амьдардаг хүмүүсийг үзэх болов. 

	1997-2001 онуудад Шар Хадны эцсээс Улиастай ордог замын урд, голын далангийн арын нөмөрт блокон хананы оёорт нэг хуучин орос машины сэгийг элдэв янзын таар, фанер, юм юмны өөдсөөр хулдаад нэг гэр бүл амьдардаг байж билээ. 5-6 орчим насны хүүхэдтэй, хүү охин нь мэдэгддэггүй, сэгсийсэн л амьтан байх. Нэг ёнхорхой яндан цухуйна. Зун ч яах вэ болдог л байх, өвөлд тэдний гадуур гарч явахдаа өөрийн эрхгүй чичрүүдэс хүрдэг сэн. Манайх Улиастайн эцэст. Бүүр Баатар хайрхны оёорт. Тэр үед автобус ховор, тэгээд ч би ихэвчлэн 10 цагаас хойш гэрийн зүг явах тул Улиастайн автобус зогсчихно, олддог нь Шар хад. Тэгээд л Шар хадны эцсээс Улиастайн эцэс рүү бараг шөнө бүр байдгаараа эвхэрчхээд л алхана. 3-4 орчим км зайтай. Улиастайн голын жавартайг ч хэлэх үү. 

	Өнөөх муу ёнхорхой яндангаар нь хааяа гал улалзах нь юутай ч түлэх юмтай байгааг хэлнэ. Нэг удаа Улиастайн гол уруудаад мөсөөр овоо бургас, мод чирч яваа харагдсан, түлээгээ түүчих тэнхэлтэй л байсан шиг байгаа юм. Тэгсхийгээд 2001 оны төгсгөлөөр алга болчихсон, гэр оронтой болсон уу, эсвэл бурхан болцгоосон уу, мэдэхгүй. Анхандаа элдвийн юм бодогдоод нойр хүрдэггүй байсан ч, сүүлдээ дасаад тоохоо больж байх шинжтэй болсон шүү. Ер тиймэрхүү дүр төрхийг хаа сайгүй хардаг байлаа. Туулын бургасанд чинь нэг хэсэг бүр отог овог маягийн ч амьдрал байлаа шүү дээ. Толгойтын эцэст ч тэр ялгаагүй. 

	Мөн 1996 онд Шар хадны Эрдэнэ толгойд манай урд хашаанд нэг айл байсан, 2-6 насны 3 хүүхэд нь ээжийгээ ажилд явсан хойгуур хөнжлөөсөө цухуйдаггүй, оройд зарим үед ээж нь ганц нэг картон цаас, хаймар олж ирэхээрээ түүнээ шатааж, зуухныхаа таглаан дээр түүхий гурил хуурч болгоод хүүхдүүддээ зуурч өгдөг байсныг мэдэх юм. Түлээ олдохгүй, хашааны банз тэсдэггүй байсан үе сэн. Хөөрхий тэр эхэд хашааны банз булга татах тэнхэл байсан биш... 

	Нэгэн үеэ бодвол өнөө амьдрал сайжирч л байна. Гэхдээ ядуурал 30 хувиас төдийлөн буухгүй байна. Гэр хорооллуудад дэлгүүрээс төмс, талх таллаж авдаг, худалдагчид барьцаанд тавьсан иргэний үнэмлэх хэдэн арваараа хураалттай байдаг нь хэвээр байна. Харин траншейны нүхэнд амьдарч байсан хүүхдүүд учир битүүлгээр сураггүй болов. Өсөж том болцгоов уу, эсвэл... 

	Өнөөдөр өдөр бүр хогийн цэг ухан яваа хүмүүстэй таарч болно. Чухам хожмоо хэзээ нь юм бэ, бүү мэд, үр ач нартаа яг л аав шиг “Энд чинь зайлуул, нэг эр эм хоёр амьдардаг байсан юм. Олон жил болсон доо” гээд хогийн бункер, траншейны мухар, орцны үүдний шатны доорх хонгил заавал тэд итгэх болов уу? Үлгэр л ярьж байна гэх болов уу? ҮЛГЭР ШИГ АМЬДРАЛ АА гэж... 

ЭДҮГЭЭЧИЛНЭ ЭЭ ГЭЖ... 

	 

	Дундад зууны тухай, за бүр наанадаж өнгөрсөн зууны гуч дөчөөд оны үйл явдал бүхий кино үзэж суутал гэнэтхэн гөлийтөл нь индүүдчихсэн, индүү нь ирмэгтэж, сүүдэртсэн дээлтэй нөхөр гараад ирэнгүүт, дээл нь орчин цагийн гялалзсан саатай хятад торгоор урласан бол үзэх ямар ч дур сонирхолгүй болоод, сувгаа солихоос аргагүй болж байгаа юм. Тэгээд зогсохгүй өнөөх дүрүүд нь орчин цагийн залуусын хэл яриагаар яриад байвал, бүр байчхаад Улаанбаатарын аль нэг загварын шоунд загвар үзүүлдэг залуус шиг гоолиг, цэвэрхэн, булбарай царайтай бол юун түүхэн уран сайхны кино вэ, хэтрээд онигоо тал руугаа орчихно. 

	Кино хийнэ гэдэг онигоо ярихтай адилгүй, ялангуяа түүхэн киног хариуцлагатай, няхуур зүтгэн байж бүтээдэг. 

	Акира Курасавагийн “Долоон Самуурай”-г үзээрэй. Тэнд зөвхөн Самуурай болоод эгэл тариачид, дээрэмчдийн мөн чанарыг нээж үзүүлээд зогсохгүй дундад зууны Японы хөдөө тосгоны амьдралыг дурайтал нь тольдон харуулж байгаа юм. Тариачид нь ямар хувцастайг, ямар царай төрхтэйг, айхаараа яаж амаа ангайгаад хөшиж орхидгийг гэх мэтчилэн. Итгүүлэн үнэмшүүлэх чадвар гэдэг нь урлаг, утга зохиолын нэгэн амин сүнс, тулгуур нь юм. 

	Мэдээж хэрэг 30-аад онд өнөөгийн загварлаг булбарай залуус шиг цэвэрхэн сайхан нь байсан л байх, бас хувцсаа цогийн индүүгээр дардаг нь ч байсан л хэрэг. Гэвч нийтээрээ тиймгүй шүү дээ. Тэр дундаа дундад зууны тэр их дайн тулааны үед... Урлаг утга зохиол нэгжээр дамжуулан нийтлэгийн мөн чанарыг үзүүлдэг. 

	“АРАВТ” киног манайхан нэг хэсэг нэлээд шуугьж, сайшаасан. Яах аргагүй сэдвийн сонголт бол гайхалтай. Тэр их гүрний үеийн үйл явдлыг, мөн чанарыг ганцхан аравт дээр зангидаж, базаж үзүүлэх гэсэн санаа нь үнэхээр оновчтой. Гэвч харамсалтай нь сэдвээ сайхан сонгосон ч үйл явдлаа хэт хялбаршуулж, хэт эдүгээчилснээс сайхан сэдвээ зүгээр л нугасалж орхих шиг болсон. 

	Ганцхан үзэгдлээр жишээлье. 

	Ой дотор аравт цэргийн буурч (тогооч) хоолоо хийж байна. Гэтэл нэгэн залуу аравтан ирж, өлсөж буйгаа гайхан, аравтны хүнсний нөөц рүү дайрснаас болж тогооч тэр хоёрын хооронд жижигхэн зодоон үүсэж буй хэсэг байдаг даа. Үүнд хялбаршуулж, эдүгээчилсэн хэд хэдэн зүйл давхар давхар харагдана. 

	 

	1. Буурч/тогооч нь жүжигчин Онон. Онон бол чадварлаг авьяаслаг сайн жүжигчин. Гэвч XIII зуунд, тэр дундаа тийм амь өрссөн үүрэг даалгавар аваад явж буй аравтад яагаад ч байж боломгүй хүн. Булбарай, зөөлөн, тарган, алхаж гишгэх нь хүртэл өмөг өмөг гээд эрч хүчгүй. Тэр цагийн монгол эрс гэдэг чинь морин дэл дээр насыг барж, хатсан борц шиг болтлоо давхилдаж явсан үе шүү дээ, юун цулцайсан булбарай Онон байх вэ? Яаж тийм амь өрссөн үүрэг даалгаврыг гүйцэтгэх юм бэ? Ямар хошин шог гараа тоглох гээд гарч буй биш. Дүрийн сонголт огтоос оносонгүй. 

	 

	2. Тэр залуу аравтан цэргийн гал тогоо руу дайрч буй нь бүр огтоос байж боломгүй явдал. Эдүгээ цагт бол байж болно. Өнөө цагийн өлссөн (өлссөн ч гэж хатуужилгүй) цэргүүд цэргийн гал тогооноос эв тааруулж байгаад аль шомбодохыг тэр гэхэв. Гэтэл цэргийн гал тогоонд зөвшөөрөлгүй ойртох аваас өчиггүй цавччихдаг хуультай XIII зууны тухай өгүүлж буй кино биз дээ. Цэргийн гал тогоонд ойртоно гэдэг юуны өмнө хордуулах аюултай байж, түүнээс илүүгээр нь алс холын хүнд аян дайнд яваа үед хоол хүнсээ маш нарийн чамбай тооцоотой бэлдэж эс чадваас амжилтын хагас нь алга болдог. Их жанжин Суворов “Цэргийн гал тогоо бол манай амжилтын тал нь” гэж зүгээр нэг хэлээгүй. Цэргүүддээ хайртай, гэдсийг нь өлсгөхгүй гэсэндээ хэлсэн төдий үг ч биш. Армийнх нь хувь заяа, үхэл сэхэлтэй холбоотой учраас тэр юм. Аравт цэргийн хүнснээс нэг нь өчүүхэн төдий илүү хэрэглэвэл бусад 9-ийнх нь хүнс хорогдож, тэр хэмжээгээр үүрэг даалгавраа биелүүлэх чадамж нь буурна. 1944-1948 онуудад баруун хязгаарын Байтаг Богдын тулалдааны үеэр дайсны ар талд тагнуулын үүрэг гүйцэтгэхээр яваа баг цэргүүдээ баатар Ж. Нэхийт өвөрмөц маягаар хооллодог, хянадаг байжээ. Олон хоногоор дайсны ар талд яваа тул их хэмжээний хүнс авч явах боломжгүй, тиймээс шар тосонд базсан тарианы гурилан хурууд, бас ёотонгийн хэмжээний дөрвөлжин шоколад хоёр нэг өдрийн хоол нь болно. 

	Нэхийт баатар цэргүүдээ эгнүүлэн суулгаж байгаад (ихэнхдээ 5-7 хүн явдаг байжээ) шоколадыг аманд хийчхээд, идэж дууссан эсэхийг нь шалган амыг нь ангайлгаж, нэгжиж үзсэний дараа дараачийнхаа цэргийн аманд шоколадаа хийдэг байж. Энэ юуг хэлж байна вэ гэвэл хэрвээ нэг л цэрэг өдрийнхөө нормын дутуу идвэл тагнуулын баг нь үүргээ биелүүлэхэд сөрөг нөлөө, эрсдэл учрах аюултай учраас тэр юм. Энэ бол ганц Нэхийт баатрын ухаан ч биш, угаасаа тэр цагийн тагнуулын албаны мөрдөх дүрэм журам нь тийм байжээ. Саяхны Байтагийн тулгаралтын үед тийм хатуу чанд байсан байхад Дэлхийн дайн өрнүүлж явсан тэртээ XIII зууны бидний өвөг дээдсийн үед цэргийн гал тогоо гэдэг үнэхээр хатуу чанга дүрэм журамтай, хууль цаазтай байхаас аргагүй. Гэтэл нэг нөхөр нь өлслөө гээд давхиж очоод хоол булаалдаад байдаг нь зүгээр л өнөө цагийнхны дүр төрх юм. Ийм мэт кардаас хэрхэн яаж тэр аугаа эрин зууны амьсгааг мэдрэх билээ. 

	 

	3. За тэр залуу аравтны “Өлслөө, үхлээ” гэж ирдэг бол бүр ч байж боломгүй зүйл. 

	Эдүгээчлэхийн бүр туйл нь чухам энд илэрч байгаа юм. Хэрвээ тэр цаг үед гэдэснийхээ өлсгөлөнг захирч чадахгүй, хатгүй, хатуужил хатамжгүй эр цэргүүдтэй байсан юм бол Монголчууд бидний дээдэс хэрхэн яаж дэлхийн дайдыг хэмжиж чадах вэ? Хэрхэн яаж өөрсдөөсөө 200-250 дахин илүү хүчтэй тулгарч, тулгарах бүрдээ ялан дийлж байсан байх вэ? Ялан дийлэх нь бүү хэл оршин тогтнож ч чадахгүй нь ойлгомжтой юм. Өлслөө гээд өмгөнөдөг нь өнөө цагийнхны л араншин. Бидний өмнөх үеийнхэн хүртэл биднийг “Өлслөө, цангалаа” гэж хэлүүлдэггүй, цээрлэдэг байв. Хатуужил, хатамжаас гадна амны бэлгэ, буян заяаны ч асуудал бас цаана нь байдаг. 

	Гэтэл өнөөх аравтан цэрэг бол хэдий жир цэрэг ч онцгой даалгавар гүйцэтгэж яваа үүрэг хүлээгч шүү дээ. Багийн нэг л гишүүнд хамтын ухамсар, хандлага гэдэг юм ч байхгүй бол яаж баг үүргээ гүйцэтгэж чадах юм? Бусдынхаа дундын хоолноос ганцаараа идэх гээд дайрч буй хатгүй, сахилга, журамгүй цэрэгтэй бол яаж тэр аравтан үүргээ гүйцэтгэх вэ? Бас яаж Их Монгол байж чадах вэ? Тэр цагийн өвөг дээдсийн маань нэгэн давуу тал бол хэдий цөөн ч атгасан шагай шиг болж чаддаг сахилга, эрэмбэтэйд байлаа. Түүнийг Карпини, Поло, Рубрукаас эхлээд монголд ирсэн олон тагнуул туршуулууд, бас Армян, Гүрж, Хорват, Араб, Орос, Францын гээд олон үндэстнүүдийн түүх бичээчид гайхан бичиж үлдээсэн. Монгол цэрэг, монгол морь хоёрын амьд биетийн хэрээс хэтэрсэн гэмээр хатуужилт чанарыг хэдий өштөн дайсан нь ч гэсэн гайхан шагшрахгүй байж чадаагүй юм.

	Ардын хувьсгалын үеэр Барон Унгернийг даган цагаан цэрэг удирдан Монголд ирсэн Г. М. Тарновскийн дуртгалд “Монголчууд их сонин хүмүүс. Манай цэргүүд шиг нойр хоолны хэрүүл хийгээд явахгүй. Өл маш сайн даадаг ба хоол идэхгүйгээр бүтэн өдөр явах тэдэнд огтхон ч асуудал биш... Юухнаар ч өл дарчихна... Захирах, захирагдах ёсондоо тун хүндэтгэлтэй хандана.” гэсэн бий. Энэ нь бүр саяхан үеийн тухай өгүүлж буй. Харин XIII зууны үеийн тухай үйл явдлыг нүдээр үзсэн хүмүүсийн бичиж үлдээсэн нь ч үүнээс өөрцгүй. Тухайлбал, Дундад далайн эргийн Сплит хотын Фома ламтан “Монголчуудын хүрээнээс хэрүүл маргааны чимээ хэзээ ч үл сонсогдоно. Хоёр өдөр хоолгүй явсан атлаа дөнгөж саяхан хоолоо идсэн хүмүүс шиг дуулалдан, хөгжилдөнө... Дэлхийн хаана ч тэгж дээд тушаалтандаа үг дуугүй захирагддаг цэргүүдийг харж байгаагүй” гэж 1240-өөд онд бичиж үлдээжээ. Адилхан буй за. 

	Бүүр V зууны үед Европт очсон Атиллагийн Хүн нарын тухайд ч мөн ийм агуулгатай тэмдэглэл байдаг. Энэ юуг хэлээд байна вэ гэвэл, бид хоол ундны хэрүүл хийгээд, өчүүхэн ядмаг царайлаад гүйгээд байсангүй гэдгийг хэлж буй хэрэг. Түүхэн цаг үеийн үзүүлэх гэж буй бол аль болох тэр цаг үед нь дөхүүлж үзүүлэхийг шаардах нь түүхэн кинонд тавигддаг нэгэн гол шаардлага юм. 

	Ер түүхэн цаг үед нь дөхүүлж үзүүлнэ гэдэг тэр цагийн хэлээр ярихыг шаардаж буй хэрэг биш, харин сэтгэлгээ хандлагын тухай юм. Амь өрссөн хэцүү цаг үед бааранд суугаа залуус шиг түгшүүрт мэдрэмжгүй, алмай, гэнэн, дээр нь бүр маазарч марзганаж суувал тэр үнэмшилтэй юу? Яах вэ их баатар эрс хэцүү үед ч хошигнож чаддаг байсан. Харин хошигнох, маазрах хоёр чинь огт өөр юм. 

	Гэтэл хөөрхий ядарсан өнөө цагийн өлсгөлөн цэрэг шиг нөхрийн дүр гаргаад ирэхээр чинь яаж тэр аугаа эрин үеийн мөн чанар харагдах, мэдрэгдэх билээ дээ, тэгээд л гэрэл шууд унтарч байгаа юм. “Монголчууд саван хүртэл идчихдэг байсан гэдэг, өлссөндөө л тэр шүү дээ. Тийм байхад цэргийн гал тогоо руу дайрахгүй яадаг юм” гэх нь бий. Нэгд энэ баталгаатай мэдээлэл биш, хоёрт дундад зуунд саванг өнөөгийнх шиг химийн янз бүрийн нэгдлээс гаргаж авдаггүй, өөхөн тос, сүүлэн тосоор голлон хийдэг байжээ. Тэр үед хоолтой л андуурсан хэрэг. Мөн саяхан хүртэл 80-аад онд хөдөөгийн сумын төвд өөхөн тосон дээр ялимгүй шүлт нэмээд барааны хар саванг хийдэг байв. Гарын тос, глицеринийг ч хүүхэд дурлаад идчихдэг байж. Өлссөндөө бус, химийн нэгдэл ороогүй, аюулгүй бүтээгдэхүүнүүд. 

	Эдүгээчлэхийн жишээг дурдах үүднээс “Аравт” киног сонгов. Өөр бусад зүйлс бишгүй. XIII зууны, бүр ядахдаа өнгөрсөн зууны 30, 40-өөд оны аглаг хөдөөгийн хоёр залуу уулзчихаад өнөөдрийн Улаанбаатарын аль нэгэн баарны буланд уулзаж буй хоёр залуу шиг юм яриад байвал яаж итгүүлж үнэмшүүлэх юм бэ? Яах вэ гэнэн балчир хүүхэд багачуудыг бол ингэж тэгээд толгойг нь эргүүлж, молигодож, нүдийг нь хуурч болно. Бас хэдэн төгрөг ч олж болно. Гэхдээ урлаг гэдэг өөр зарчимтай, урлагт тавигддаг шаардлага ч өөр. Ялангуяа түүхэндээ хандах тал дээр. Түүхээр мөнгө олохын тулд тоглож, гүжирдэж, гуйвуулж болдоггүй. 

	Залуу үеийнхний тархи толгойд буруу гажуу ойлголт суулгаж, яваандаа нийгэмд хагарал, талцал бий болгох, төөрөгдөл үүсгэх гэх мэт сөрөг тал бий. 

	Түүхэн үнэнийг хэдий уран сайханжуулж үзүүлж болох ч түүхэн цаг үе дотор нь хашиж байх учиртай. Түүхийн үнэний хүрээ заагаас нь хэтрүүлж болдоггүй. Алдарт найруулагч Quentin Tarantino-гийн “Inglourious Basterds” гэж нэг кино байдаг даа. Гитлерийг кино театртай нь хамт шатаагаад алчихдаг. Дайн дуусан дуустал Гитлерийг хэн ч алж чадаагүй нь түүхэн үнэн. Гэвч Quentin Tarantino-гийн тэрхүү киног түүхэн үнэнийг гуйвууллаа хэмээн хэн ч шүүмжлээгүй юм. Учир нь тэр түүхэн цаг үеийн уур амьсгалыг мэдрүүлж чадсан ур чадвар нь Гитлерийг алсан гэсэн худал өгүүлэмжийг уран санаа болгон харуулж чадсандаа юм. Тэнд ямар нэгэн эдүгээчилсэн гэнэхэн кадр, үзэгдэл огтоос үгүй учраас тэр юм. 

	Эдүгээчилж ойлгохын бас нэгэн жишээг өгүүлье. 

	“Ардын элч” кино байна. Кино эхлэхэд ардууд тойрч суугаад Ардын засагт бичиг илгээхээр тогтож, Бадарчийг явуулна. Киноны турш зөвхөн тэр бичгийн хувь тавиланг өгүүлэх билээ. Бичиг авч гарсан Бадарч алагдана, бас өртөөлж авсан нь Дарьбазар ч алагдана. Эхнэр нь хүүхдээ аваад гал усны аюул дундуур өнөөх бичгийг эзэнд нь хүргэж өгөхөөр амь өрсөн зүтгэнэ. Цагаан оросууд тэрхүү бичгийг олж авахын төлөө, хаягласан эзэнд нь хүргэхгүйн тулд бүхнийг хийнэ. Урвагч гарч ирнэ. Урвагчийн гайгаар бичиг дайсны гарт орон алдана. Гэвч тагнуулч үүргээ гүйцэтгэж, эх хүү хоёрыг, давхар бичгийг аварна. Тэгж түмэн бэрхийг туулсаар бичиг эзэндээ буюу Их Жанжин Сүхбаатарт хүрнэ. Гэтэл тэр бичигт юу өгүүлсэн байна гээч... Маш энгийн, ердөө л “Хязгаар нутгийн ард түмэн бид Ардын засгийг дэмжиж байна” гэсэн утгатай. Энүүхний төлөө тийм олон амь эрсдэж, тийм их адал явдал болохын хэрэг юу билээ. Ядахдаа тэр бичигт тэрхүү хязгаар нутагт дайсан цагаантны тийм тийм хүч, цэрэг зэвсэг байна, тэд тийм зүйл хийхээр төлөвлөж байна гэсэн бол өөр хэрэгсэн. Ердөө л “Дэмжиж байна”. Тэгээд л болоо. Ийм л үйл явдал гарна. Өнөөдрийн үзэмж, ойлголтоор бол хязгаар нутгийн ардууд Ардын засгийг дэмжиж байгаа нь ёстой нохой тоож шиншихээргүй үнэ цэнэ, ач холбогдолгүй зүйл. 

	Тиймээс өнөөгийн залууст бол энэ киноны үйл явдал хөгийн инээдтэй, ёстой онигоо мэт санагдана. Үзэл суртал гэж ямар хөгийн юм байж вэ гэж халаглана. 

	Гэвч үнэн хэрэг дээрээ, тухайн цаг үедээ бол хязгаар нутгийн ард иргэд Ардын засгийг “Дэмжиж байна” гэсэн мэдээлэл төдий нь амь насных нь үнэтэй хэрэг явдал байж. Үнэхээр ч тийм явдал ч болж байсан. Өвөр монголд нэгэн хошуунд Ардын нам байгуулагдаад түүнээ яг энэ кинонд гардаг шиг “Бид танай засгийг дэмжиж байна” гэсэн агуулгатай бичиг хийгээд гурван хүнээр явуулсанд замд нь ноёдын талынхан отож байгаад барьж хүлээд хятад цэрэгт хүлээлгээд өгчихсөнд нөгөөдүүл нь тэр гурвыг буудаад зогсохгүй цэрэг илгээж өнөөх хязгаар нутгийг засан тохинуулж, цэрэг суулган арга хэмжээ авсан байдаг. Нөгөө тал нь бас тэгэхээс ч аргагүй, хэрвээ ард түмэн нь Ардын засгийг дэмжээд эхэлбэл тэд наанадаж албат хамжлагагүй болно, цаанадаж толгойгүй болно. 

	Тэгэхээр тэрхүү Ардын элчийн бичигт буй нь заавал нэг тагнуулын мэдээ аятай байж сая үнэмшилтэй үнэ цэнтэй болно гэсэн үг биш болох нь. Дэмжлэг буй хязгаар нутгаас цэргийн үйл ажиллагаа явуулах нь, цэрэг татна, агт болон бусад тусламж авна, түүгээр дамжин элч төлөөлөгч аялахад аюул багатай байна, Ардын засгаа байгуулахад олон давуу талтай болно. Гол нь үзэл санаа хэрхэн түгж буй тухай мэдээлэл нь өөрөө үнэ цэнтэй юм. 

	1921 он бүү хэл 1990 онд хүртэл Ардчиллыг дэмжиж байна гэсэн бичиг илгээхдээ зарим хязгаар нутагт айдастай байсан юм шүү дээ. 

	Тэгэхээр “Ардын элч” киноны захидалд гардаг үгийг гэнэн, утга учиргүй, тиймээс кино бүхэлдээ утга учиргүй, логикгүй гэж үзэх нь эдүгээчилж ойлгож буйн илрэл. 

	Огт өөр шинж чанар, үнэлэмжтэй хуучин цаг үеийг өнөөгийн үнэлэмж, чанараар шинжиж, дүгнэж, үзүүлж болдоггүй, хэрвээ тэгвэл төөрөгдөлд ордог аюултай. Товчхондоо “Эдүгээчилнэ” гэж нэг иймэрхүү... Зүйрлэвэл 30 жилийн өмнө нэг төгрөгийн үнэтэй байсан кг гурилыг өнөөдрийн 1500 төгрөгийн үнээр бодохтой адил юм уу даа. 

	Ийм нэг үзэгдэл байна аа, байна. Аль ч цаг үед, аль ч нийгэмд байх. Гэхдээ нийгэм, түүхийн аливаа үзэгдэл юмсыг хэт хялбаршуулж, хөнгөн хийсвэрээр ойлгох нь давамгайлсан өнөө бидний цаг үед, нийгэмд илүү байна уу даа гэж бодогдох. 

	Ялангуяа урлаг, уран зохиол, тэр дундаа кино урлагт түлхүү анзаарагдах... Ялангуяа түүхэн бүтээлд тэр цаг үед нь аль болох ойртуулж үзүүлэх шаардлага гарцаагүй байдаг. Энэ нь аль ч улс оронд, тэр бүү хэл дуурайх дуртай Холливүүдэд ч байдаг зүй ёсны шаардлага бөгөөд би үүнийг л нэхэж буй хэрэг. 

	 

	* * *

	 

	КИНО УРЛАГ БОЛ МААЗРАЛ БИШ, БАС ГАГЦ БИЗНЕС Ч БИШ... 

	Кино салбарынхаа өнөөгийн байдлын тухайд ганц эдүгээчлэх төдий биш олон зүйлийг хөндмөөр байдаг. 

	— Кино бол урлаг ч, бизнес ч, бас үзэл суртал ч мөн. Эдгээрийн зүй зохист хослол. Аль нэг нь хэтийдвэл утга чанараа алдана. Энэ цаг үед харамсалтай нь кино маань урлаг шинжээ алдаж, бизнес шинж нь давамгайлчихсан. Үзэл суртал бол бүр таг мартагдсан. Яавал үзэгчдийн сэтгэл зүйг тухайн агшинд байлдан дагуулж, догдлуулж, НҮД ХУУРАХ ВЭ, ХОШХИРУУЛАХ ВЭ л гэдэгт л хамаг дүр, дүрслэл, зураг, тавилт, жүжиглэл, хөгжмөө зориулж байна. Уран сайхны үнэн, дүрийн мөн чанар, агуулга, зохиомжийн нийцтэй хийгээд сэтгэл зүйн гаргалгаа, гоо зүйн мөн чанарт нийцэж буй эсэх нь тийм ч чухал биш. Дахиад л олон жишээ баримт дурдаж ярих шаардлагатай болно. Гэхдээ өнөө миний шүүмжлээд буйн учир нь кино ертөнцийн урлагийг л нэхэж, шаардаад буй хэрэг юм. 

	— Кино бол үзэл суртал биш гэх байх л даа. Гэхдээ ингэж хэлэхийнхээ өмнө Холливүүдийн кинонд нэн илэрхий байдаг “Ертөнцийн төв бол Америк, Ертөнцийг аврагч бол Америк” гэсэн Американизмын үзэл суртлын учрыг тайлбарлаарай. Монгол кинонд монголоо өмгөөлсөн, нээсэн, сурталчилсан ямар нэгэн үзэл суртал гарцаагүй байх ёстой. Харамсалтай нь манай киночид монголоо үзүүлэхдээ, сайтар мэдэхгүйгээс, суурь судалгаа хийдэггүйгээс буруу гажуу үзүүлэх нь ихэнхдээ. Жижигхэн жишээ гэхэд саяхан дэлгэцнээ гарсан “2000” кинонд Засагт ханы гэрт жирийн цэрэг эр энгэр задгай, шулуухан ороод ирэх. Тэгээд зэрэгцэж суугаад мах огтлох. Эзэн Чингисийн угсаа халхын 4 ханы нэг Засагт ханы гэрт энгэр задгай, эрээгүй хэгжүүндүү орох нь бүү хэл эгцэлж хардаггүй байсан цаг үеийн тухай өгүүлж буй кино шүү дээ. Босгоноос нь адис авч малгайгүй мэхийж ороод, сөхөрч мөргөн, гарахдаа ухарч босго давдаг дээдсээ хүндэлсэн эгэл ардын эгэлгүй хүндлэл бүр сураггүй. Ихэс дээдсээ мэдэхээ байчихсан энэ цагийнхан л нэг тиймэрхүү энгэр задгай эрээгүй ёсгүй ордог биз. Уг санаа нь Ханыгаа эгэл хүн болгох гэж хичээсэн бололтой харагддаг. Гэвч түүх, ёс заншлаа хойш нь шидчихэж болохгүй. Тэр ёс хүндлэл дотор нь эгэлээр илэрхийлэх бүрэн боломжтой. 

	Мөн монгол хүн гэхээр л нэг хятад солонгос шиг орилсон, чарласан, ямаа шиг годгоносон байх ёстой биш. Эсвэл үзэгдэлд онцгой анхаардаг америкчууд шиг биш. Мөн чанар, хандлага, ертөнцийг үзэх үзэл нь анхи ондоо ард түмнүүд шүү дээ. Монголоо буруу үзүүлж, харуулснаас огт үзүүлэхгүй байсан нь дээр. 

	— “Тунгалаг Тамир”-ийн Төмөр, Эрдэнэ, “Сэрэлт”-ийн Бумаа, Лавлаа Даш, “Энэ хүүхнүүд үү?” киноны Нэгдлийн дарга, “Хүргэн хүү”-гийн Дэмбэрэл гэх мэт сэтгэлд хоногшсон, үг хэл нь хүртэл ард түмний дунд хэлц болчихсон, монгол мөн чанартай дүрүүд, монгол ертөнц бүр ихээр үгүйлэгддэг. Нэр, зүсийг нь өөрчилчихвөл солонгос, эсвэл хятад, бүр африкийн кино гэсэн ч үнэмшихээр... Монгол хүний мөн чанарт огт байдаггүй харш араншны тухай өгүүлсэн “Солиот эх” киног би юу гэж хэлэхээ мэддэггүй. Товчхондоо тэнэглэл л гэе. Оюун ухаан бүрэн бус хөөрхий нэгэн эмэгтэйг ашиглан хүүхэд төрүүлж аваад, эхийг нь хүний үнэргүй хөөж орхидог. Монгол хүн хэзээ ч ядарсан, тахир дутуу, оюун мөхөс нэгнийг ашиглаад хаяхыг зүй бус явдал гэж үздэг, цээрлэдэг уламжлалтай. Тийм хүмүүсийг гол усаараа жигшдэг, дургүйцлээ илэрхийлдэг. Ерөөс ямар нэгэн хэмжээнд ядарснаа ашиглах үзэгдэл мэр сэр байх ч бүр үр төрүүлж авчхаад, ухаан дутуу эхийг нь өшиглөдөг явдал байх боломжгүй. Учир нь нүүдэлчдийн суурь оршихуйд бүрэн харш юм. Мөн ухаан мөхөс эмэгтэйгээс ямар ч хэцүү аюултай хүн төрөх магадлал бий. Үр удам, гарвал угсааг эрхэмлэдэг нүүдэлчин уламжлалтай монголчуудын хувьд энэ бас л харш. “Солиот эх” кино нь үндэстнээ оргүй гүтгэчихсэн. Эх зохиол нь Хятадын сонгодог өгүүллэг. Үнэхээр сайн өгүүллэг. Гэвч түүний санааг монгол ахуйд наах нь мөнгөнөөс өөрийг харж чадаагүй, эсвэл ерөөс монголчуудын хийх үйлдэл биш. 

	— Ерөөс кино нь нийгмийн сэтгэлзүйг ч хувьсган өөрчлөх хүчирхэг нөлөөтэй. Тэр нөлөөг нь яагаад нийгмийн хөгжил дэвшил, соён гэгээрэл, танин мэдэхүйд зүй зохистойгоор ашиглаж болдоггүй хэрэг вэ? Урлаг сөнөчихдөг болоод тэр үү? Эсвэл бизнес болохоор болдоггүй хэрэг үү? 

	— Хүний анхаарал татахын тулд элдэв гаж зүс, царай, маяг ааль гаргах, салбархай навсархай хувцас өмсөх нь ордны алиа салбадай нарын арга байж. Харин кино урлаг тийм байж болохгүй. Харамсалтай нь манай кино ертөнцөд ийм хандлага маш түгээмэл. Зүгээр нэг хэлчих үгийг орилж хашхирч хэлнэ. Жүжиглэлт нь хэтэрчихсэн, драмын, эсвэл хошин шогийн тайзан дээр байгаа мэт аяглана. Драм, хошин шогийн үзүүлэх арга өөр. Кинонд сэтгэл хөдлөлийг зөвхөн хашхирч, нүдээ эргэлдүүлж сүржин бөгөөд даржин илэрхийлэх ёстой биш. Анхаарал татах гэсэн нь хэтрээд сүржин даржин болчихсоны нэг илрэл нь хачин янзын нэрс. “Надын аав мангар”, “Ээжээ надтай гэрлээч”, “Том толгойтын романс” гэх мэт. Хэлзүй, гоо зүйн анхан шатны босго давахгүй, хэт болхи, бүдүүлэг, марзан. Кино бол урлаг гэдгээ бүр тас мартчихсаных нь илрэл. Хэт хэлбэрдэж, үзэгчдийн сэтгэхүйн сул талыг ашиглан ашиг олохыг илүүд үзэх эрмэлзэл нь ийм өрөвдөлтэй байдалд унагачхаад байна. 

	— Онцгой содон ялгарах, сэтгэлд хоногших дүргүй. Ихэнхдээ маазарсан, сүржигнэсэн, хүнийхээ хувьд жижигхэн ядруу дүртэй. Хошин шогийнхоо нөлөөнөөс салмаар байна. Ингэхэд уран зохиолын амин сүнс нь дүр, чухам дүрээр сэтгэж байж л урлаг болдог. Уран зохиол суурьтай учир кино ч мөн ялгалгүй. Дүр хэр чинээгээр амьдлаг болно, тэр хэрээр кино сайн болно. ЗХУ-ын 70-80-аад оны үеийн кино урлагт дүрийг хэрхэн яруу тод гаргахыг заасан. Владимир Меньшов, Эльдар Рязанов нарын зарим нэгэн бүтээлээс тодорхой мэдрэгддэг. Дүр огт байхгүй мэт өгүүлэмжтэй ч бүхэлдээ онцгой дүрийн онцгой мөн чанарыг илэрхийлж байдаг кино бүтээл ч бий. Стэнли Кубрик (Stanley Kubrick), Андрей Тарковский нарын зарим бүтээлийг хэлж болно. 

	— Холливүүд л бол супер гэсэн үг биш. Тэр бол бизнес талдаа. Холливүүдээс авах, хэрэгжүүлэх зүйлс мэдээж их, гэхдээ бүхнийг нь үнэмлэхүй дээд үлгэр жишээ гэж үзвэл эмгэнэл болно. Хятадын кино урлаг сүрхий хөгжсөн, гэхдээ тавилт нь хятад шинж, онцлогтой. Иран кино байна. Турк, Куба кино байна. Нэг л өөрийн гэсэн өвөрмөц аяс, тавилттай. Мөн франц кино эхний 10 минутдаа л андашгүй. Биднийх ямар ч тохиолдолд монголынх гэсэн өвөрмөц шинж, өнгө аястай байх шаардлагатай. 

	— Гоо зүйн зарчим гэдэг зүйлийг огт мартсан мэт байдаг. Сайн хийгээд сайхныг орчин цагийн киноноос, ерөөс манай уран зохиолоос мэдэрнэ гэдэг өвсөн дундаас зүү хайхтай адил. Сайн сайхан, хайр татам дүрийг олохгүй, хэдий ямар нэгэн гэмтэй ч хүнийхээ хувьд сэтгэлд ойрхон дүр бүтээгддэггүй. Үнэмшилгүй, амьд бус, эсвэл сул дорой өчүүхэн жижиг дүрүүд гарна. Дундад зууны Мольерийн ертөнцөд байдаг мэт жижигхэн хүмүүс гарна. Үйл явдлууд нь ч нэг бүтэлгүй. 

	— Хэрвээ бүх дүр нь өөрийн гэсэн өвөрмөц онцгой шинжтэй, нэг ч сөрөг дүргүй “Энэ хүүхнүүд үү?” киног ТВ-ээр гарч байх юм бол би өмнө нь хэдэн ч удаа үзсэн байсан дахиад л үздэг. Бүр огтхон ч уйдаж залхахгүй шүү. Одоо хэн юу гэж хэлэхийг нь, яаж аяглахыг нь нэг бүрчлэн мэдэх атлаа үздэг. Яг тийн үздэг кинонууд байна байна. “Форст Гамп”, “Ийм нэгэн явдал”, “Дэрсү Үзала”, “Тэмдэглэлийн дэвтэр”, “Долоон самуурай” гэх мэт. Петер Жаксоны “Бөгжний эзэн”-г бол бүр 50, магадгүй 100 үзсэн байх. Харин орчин цагийн монгол киногоо үзэж суухдаа “Үүнийг дуустал нь үзэх тэвчээр хайрла” гэмээр болдог. 

	— Эцсийн эцэст ерөөсөө л зохиол муу байна. Дурын хүн кино зохиол бичээд байдаг ч юм биш. Үгээр зурж, дүрсэлж биш, харилцан яриагаар баатрынхаа ертөнцийг нээдэг драм гэгч амаргүй. Холливүүдэд өдөртөө хэдэн арван кино зохиол очиж байдаг гэдэг. Гэвч өндөр мэргэшсэн редакторуудын гараар шүүгдсээр мянгаас хэдхэн нь л үлдэнэ. Харин манайд эсрэгээр, мэргэжлийн шүүлтүүргүй. Бараг зарим нь зураг авалт дундуураа зохиолоо биччихээд буй мэт хачин логикгүй дүр, үйл явдлууд гардаг. 

	— Кино урлагт мэргэжлийн шүүмж үгүйлэгддэг. Мань мэтийнх бол үзэгчийн сэтгэгдэл санал төдий. Мэргэжлийн шүүмж байхгүй учраас л мань мэт нь ийнхүү үглээд буй хэрэг шүү дээ. Харин мэргэжлийн түвшний шүүмж нь урагшлуулдаг, засдаг залруулдаг гол хөдөлгүүр. Манай кино урлагийнхан шүүмжээс ангид явсаар бүр атаршиж гүйцсэн. Шүүмж сонсож чаддаггүй, эрхийн балай шиг өрвөлзөөд эхэлдэг. Төсөв мөнгөгүй юм чинь, хийж байгаа нь их юм л гэнэ. Төсөв муутай болохоор л агуулгагүй, логикгүй, итгэл үнэмшилгүй кино хийдэг хэрэг үү? Жаахан учир шалтгаантай юм ярьж, сэтгэж баймаар. Сайн кино хийж чадахгүй байгаагийн цор ганц шалтгаан хөрөнгө мөнгө огтоос биш. Ганцхан байгууллагын дотор хамаг үйл явдал нь өрнөчихдөг “Ийм нэгэн явдал” шиг кино хийхэд тийм их хөрөнгө хэрэгтэй юм гэж үү? Ганцхан хаус тойроод хамаг амьдрал өрнөчихдөг Вашингтоны “Хашаа” шиг кино хийхэд хэдэн тэрбумын өртөг гарах гэж үү? 

	Өөрөө хийхгүй бол дуугүй бай, хийж байгаад нь баярла ч гэнэ. Эрхийн балайн үг мөн дөө. Сайн хийсэн бол юунд ийм мэт яриа гарах вэ? Тэгээд ч хийсэн учраас шүүмжилж болохгүй гэдэг логик хаана ч байдаггүй. Аливаа шүүмжийг хэрхэн хүлээн авч буйгаар урагшаа явах эсэх нь шийдэгддэг. Алдаа оноогоо ярилцаж байж урагшаа явдаг. 

	“Сайхан зохиол бидэнд баатрынхаа тухай чин үнэнийг өгүүлж байдаг бол муу зохиол бидэнд зохиолчийнхоо тухай жинхэнэ үнэнийг өгүүлж байдаг” гэсэн Ж. К. Честертоны үг байдаг. Энэ зөвхөн бичгийн зохиолд хамаарах зүйл биш, ерөөс урлагийн бүхий л төрөл зүйлд хамаарна. Тэр дундаа өнөөгийн манай кино салбарт маш их хамааралтай болчхоод байна. 

МОНГОЛЫН СИЛИКОН ВААЛИ ХААЧИВ?

	 

	Утаа хүчрэгдэхээ байсны үндсэн нэг шалтгаан бол нийслэлд маань хүн амын хэт бөөгнөрөл бий болж, ачаалал хэрээс хэтэрсэн үзэгдэл. Үүний гайгаар утаа төдий биш, замын түгжрэл, хөрсний бохирдол, цахилгаан, цэвэр ус болон дулааны хүрэлцээгүй байдал, ажилгүйдэл гэх мэт олон сөрөг дагавар бий. Угаас энэ Дөрвөн уулын дундах зай маань хязгаартай, саяас хол илүү хүн суурьших боломж багатай. 

	Уг нь энэхүү хэт бөөгнөрлийг задлах маш ирээдүйтэй, асар үр өгөөжтэй, бас хэрэгжих бүрэн боломжтой төсөл хэдэн жилийн өмнө тун ахицтай яригдаж байснаа одоо мартагдах талдаа... 

	Энэ юун төсөл байв???

	Оюутны хотхон, түүнийг дагалдуулаад Оюуны баялаг бүтээгч, шинэ өндөр технологи бүтээгч, Шинжлэх ухааны хотхон байгуулах... Монголын Силикон Ваали (Silicon Valley)

	Багануур хотын зүүнтээ, Хуучин Оросын цэргийн ангийн буурь орчимд уг хотхоныг байгуулах зураг төсөл, ТЭЗҮ нь хэдийнээ хийгдчихсэн санагдана. Тэр бүү хэл Азийн хөгжлийн банк зэрэг хэд хэдэн санхүүжүүлэгч саналаа ирүүлсэн байх учиртай. 

	 

	 

	ЯМАР ХЭМЖЭЭНИЙ ХОТХОН БАРИГДАХ ВЭ?

	— Улаанбаатарт байгаа 90 орчим их дээд сургууль, коллежийг шинэ хотхон руу нүүлгэнэ. Дагалдаж 130 мянган орчим оюутнууд, хэдэн арван мянган багш нар, үйлчилгээний ажилтнууд болон тэдний гэр бүл явна. 

	— Шинжлэх ухааны байгууллагууд, лабораториуд тийш шилжинэ. Мөн хэдэн арван мянгаар тоологдох шилжилт явна. 

	— 200 000 орчим хүн бүхий шилжилтийг дагаж бусад үйлчилгээ, тухайлбал, сургууль, эмнэлэг, цэцэрлэг, худалдаа үйлчилгээний бүх салбарууд тэнд нээгдэх болно. Дэлгүүр хоршоо, үзвэр, үйлчилгээ, кино театр, драм, баар, ресторан, урлаг спортын зэрэг бүхий л цогцолборууд. 

	— Мэдээж шинэ хотхон засаг захиргаатай байж таарна. 

	— Энэ бүх үйлчилгээ, засаг захиргаанд ажиллах хүмүүс, тэдний ар гэр дахиад 200 000 орчим байна. 

	— Ингэснээр 400-450 мянга орчим хүнтэй томоохон хот шинээр байгуулагдана. 

	 

	ХОТХОНЫГ ЯМАР ХӨРӨНГӨӨР БОСГОХ ВЭ?

	— Хот байгуулна гэхээр манайхан бүх юмыг нь төсвөөс гаргана, тэгэхээр тийм их хөрөнгө мөнгө хаана байдаг вэ бэ? гэж ойлгодог нь төөрөгдөл юм. 

	Их дээд сургуулиудын бүрэн цогцолбор - кампусуудыг босгох Хөрөнгө оруулалтуудын боломжууд,

	а) Одоо Улаанбаатарт байгаа Их дээд сургуулиудын байруудыг худалдах. Ордны зүүн талд буй нурсан хэвлэх үйлдвэрийн байршил, байр нь 24 тэрбумаар зарагдсан. Тэгвэл зөвхөн МУИС л гэхэд Маршалын хөшөө бүхий 1-р байраас эхлээд 2, 3, 4,... гэх мэтчилэн хэд хэдэн хичээлийн байруудтай, тэд нь бүгд АА зэрэглэлийн бүсэд байдаг, бас хэд хэдэн дотуур байр, лабораторитой, аж ахуйн хашаа, газартай. Зөвхөн эдгээр 10 гаруй хичээлийн болон бусад байруудыг газартай нь дуудлага худалдаагаар зарахад 100 хол давсан тэрбумын хөрөнгө босох бүрэн боломжтой. 

	100 хол гарсан тэрбумаар чамлахааргүй хэмжээний хичээлийн кампусыг босгох боломжтой. Одоо 1800 хүүхдийн дунд сургуулийн байрыг 4-5 тэрбум орчмоор босгож байгаа. Тэгвэл тэр хэмжээний 20 барилга босгох боломжтой гэсэн үг. Гол нь их дээд сургуулийн кампусын газар үнэгүй... байна. Тэгэхээр зөвхөн МУИС-ийн кампусыг босгоход наад зах нь 100 тэрбум ороод ирнэ гэсэн үг. Бусад их дээд сургуулиуд ч мөн адил ойролцоо нөхцөлтэй. 

	 

	б) Хөрөнгө оруулагч... Ашигтай байршлуудад хөрөнгө оруулагчид уралдан хөрөнгө оруулалт хийдэг. 

	 

	в) бусад... Тухайлбал, хотхоны их дээд сургуулиудын кампусаас бусад газар, байршлуудыг үнэ хаялцуулан худалдаж болно. 

	 

	г) Төр эрхзүйн орчин, дэд бүтцийн асуудлуудыг шийдэж өгнө. Мэдээж сургууль, эмнэлэг, засаг захиргааныхаа байрыг барьж таарах байх. Гэхдээ энэ нь манайхны офшорд шилжүүлдгийн хажууд хөгийн жижигхэн тоо байна. 

	 

	Хотхон боссоны ҮР ДҮН... 

	— Юуны өмнө Улаанбаатар хотын ачаалал эрс буурна. Хэдэн зуун мянган хүн шилжих учир. Өнөөх УТААНЫ асуудал их хөнгөрнө дөө. Мөн хөрсний бохирдол, замын түгжрэл, цахилгааны хомсдол, дулаан хангамжийн хүрэлцээгүй байдал ч хөнгөрнө. 

	— Хамгийн ТОМ ҮР ДҮН бол шинэ хот маань өөрөө юм. 

	 

	а) Тэнд цоо шинэ орчин үеийн загвар төрхтэй хот босно. Шинэ соёлыг бий болгож болно. 

	 

	б) Оюуны, өндөр технологийн бүтээлч байдал эрс дээшлэх, үүгээр улс орны хөгжил дэвшлийн нэгэн тулгуур болох боломжтой. 

	 

	в) Жинхэнэ утгаараа Их, Дээд сургуулийн суралцах орчин, нөхцөлийг бий болгож, орчин үеийн Оюуны үйлдвэрлэлийн кампусыг бий болгох боломжтой. Өнөөгийн манай аль ч их дээд сургуулиудын орчин нөхцөлийг Олон улсын стандарттай харьцуулбал ичиж үхмээр юм байгаа... 

	 

	г) Далимд энэ шалан дээр уначихсан Дээд боловсролоо нэг цэгцэлж, журамлаж, стандарт тогтоож авах сан. 

	 

	Гэх мэт олон ашигтай талууд бий. 

	Гэтэл энэ сайхан төсөл яагаад хөдөлсөнгүй, цаасан дээр хэвээр байна вэ? Өлгийдөө өтөлж, тэр бүү хэл талийгаач болох нь холгүй байна вэ?

	Өнгөрсөн он жилүүдэд авсан, хувааж идсэн олон тэрбум долларын зээл, бондыг яагаад энэ мэт үр ашигтай, ирээдүйтэй төсөлд зарцуулсангүй вэ? Энэ төсөл яагаад сураггүй болчхов? Хааччихав?

БОР АВДАР СӨХӨХӨД... 

	 

	“Номыг нь мэддэг ч номхныг нь сураагүй хүнээр ном заалгахад тогтох нь хомс” гэж нэг үг сонсож байв. Бага залуу байхад хөгшид дандаа мухар сүсгийн юм ярих хэмээн нэг чихээрээ оруулаад, нөгөө чихээрээ гаргачихдаг байж дээ. 

	Одоо эргээд санахад нэн нарийн санаатай, нандин утгатай үг аж. 

	Энэ “Номхон” гэдэг нь арчаагүй, сул дорой, зөөлөн, аймхай гэсэн үг биш, харин язгуур мөн чанарыг нь ухааран танин мэдсэн, хүлээцтэй, алив асуудлыг алсын үр дүн, шалтаг шалтгаан, мөн чанараар нь харж чаддаг учир учиргүй туйлшрах нь үгүй, омогт, тачаадалт, өширхөлт “би”-гээ эрхэмлэх сэтгэл нь номхорсон мөн чанарыг хэлдэг байж. Ном сурахын эцсийн зорилго нь энэ мөн болой. Тиймээс зорилгодоо үнэхээр хүрсний шинж бол энэ “Номхон дөлгөөн” шинж болно. Үүнийг өнөө цагт хүмүүжилтэй холбон ойлгох нь бий ч бас ихээхэн ялгаатай зүйл байх. 

	Тиймээс хэчнээн юм мэддэг ч хүн нь номхроогүй хүнтэй “Багш шавь” бололцох нь тийм ч хүсэхээр сайхан зүйл биш аж. Ном тогтох буюу сэтгэл төгөлдөрших нь хэрхэн бүтэх билээ... ойлгомжтой буй за. Гэхдээ энд дурдагдаж буй “Ном” гэдэг ухагдахуун нь хими, газарзүй гэх мэт шинжлэх ухааны салбаруудын мэдлэгүүдийг мэдэх төдий хэрэг биш нэлээн өргөн хүрээнд төдийгүй гүн гүнзгий ухааран танин мэдэхүйн хүрээний асуудлыг хөндөж буй хэрэг юм. Мөн “Номыг нь сурахгүй ч номхныг нь сур” гэсэн зүйр үг ч мөн л сайтар ухвал утга их дүйх. 

	Өвгөдийн маань үг ухах тусам ухаан гарч ирэх. 

	Ардынхаа өв хөрөнгө хадгалагдах Бор авдар ухахад их юм гардаг. 

	 

	2017. 2. 7

	



	


“ДАВСГИЙН ХЭЛЭХ ҮГ”

	 

	1920 оны сүүлээр хэсэг монгол, төвд эрс үүр шөнийн үнэгэн харанхуй, жавар ашиглан Гамингийн хорионд байсан Богд хааныг оргуулан авч гарчээ. Тэгээд Уулын ам өгсөж, хөр цас бартаа туулан хугас өдөр илүү зүтгэж байж Манзуширын хийд хүрсэн байна. Хэвтрээс нь хөнжилд нь ороож тэврээд гарсан тул Богд хаанд бие засах завдал гарсангүй хөдөлчхөж. Нэгэнт хөдлөөд Богд ууланд гарсан хойно Богд хаан харин бие зассангүй, шүд зуун тэвчсээр Манзушир арай гэж хүрсэн хойно давсаг нь хагарахдаа тулж, тун сандаргасан гэдэг. Тэр цагт Богд ууланд гараад давсгаа султгах нь бүү хэл золтос ч авахыг цээрлэдэг, үнэхээрийн дархалсан газар байжээ. Энэ мухар сүжиг биш юм шүү. Гаргасан хууль ясаа чандлан сахих, байгаль эхээ дээдлэх, хаан хүний үлгэрлэл, бүр наад зах нь хувь хүний дотоод ёс суртахууны хүчирхэг хатуужилт байдлын илэрхийлэл юм. Энэ цагт харин яадаг билээ гэдгийг надаар хэлүүлэлгүй мэдэцгээх биз ээ. 

	Цэцээ гүний оргил хогийн цэг шахам болсон шүү. Тэнд хогоо хаяж буй хүн тал хээр, гол усны хөвөөнд машинаа угаах бүү хэл гудамдаа, орцондоо хог, цэрээ хаях бол энүүхэнд. Төрийн албан хаагч нь төв талбайдаа хөнгөрөх бол аргагүй ч биз, хөөрхийс. Энэ сайхан уулынхаа энгэр бэлийг, Туулынхаа бургасыг эрх мэдэлтнүүд уралдан сэглэх нь ч аргагүй. Ёс зүй, хүндэтгэл бишрэл, дэг журмаас ангид, зөвхөн жолоо цулбуургүй эрх чөлөөнд шунасан хүмүүст нийгмийн бус сүргийн шинж нь давамгайлдаг ажээ. 

	Нэлээн хэдэн жилийн өмнө хамаатны нэг хөгшин ах “Зуун айл”-д явахдаа давсаг нь хэцүүдээд, тэсэж ядан явахдаа унаж, давсгаа хагалчхаад бараг үхэхийг шахсан. Хагалгааны ширээн дээр л сэхсэн дээ. Уг нь өнөөгийн үнэлэмжээр бол захын хашааны буланд сарьчихгүй, худлаа коммун царайлж яваад үхэх дөхөв гэхээр. Гэвч тэгж яагаад ч чадахгүй л дээ. Язгуур соёл, хүмүүжил, ухамсар гэдэг юм наймаа хийхтэй адилгүй. 

	Тэгэхээр энэ давсаг ч бас заримдаа их юм хэлнэ шүү. 

	Богд уулаа халиагаад сууж байх нь ээ нэг ийм бодол төрөх. 

	 

	2017. 12

	



	


ХОДООДНЫ ӨЛСГӨЛӨН VS ОЮУНЫ ХООСРОЛ

	 

	Гэдэс ходоод хоосон байх амаргүй ээ. Үргэлжийн зовуурьтайгаар мэдрэгдэж, хоол нэхэж зовоож байдаг. 

	Гэтэл үүний яг эсрэгээр илэрч байдаг нэг өөр нэл өлсгөлөн байна. Оюуны өлсгөлөн гэдэг зүйл үүнээс тэс эсрэг. Өлсөхөөрөө хоол нэхэх биш, харин ч цатгалан мэт болчихно. Эзнээ хуурчихна. Хэчнээн өлсөнө тэр хэрээр “идэх” хүсэл сонирхол нь буурна. Юм мэдэхгүй байх хэрээрээ мэдэх хүсэл, эрмэлзэл сонирхол улам үгүй болно, Түүгээрээ даажинтай, бас нэн аюултай. Тэгсээр улам бүр харанхуй руу гулсана. Үүнийг Оюуны хоосрол гэнэ. 

	Оюун тархи улам бүр хоосроод байгаагаа өөрөө огтоос мэддэггүй, анзаардаггүй, болоод байгаа мэт байх авч, улам бүр эрмэлзэл тэмүүлэлгүй алмай алхай болж, үүрэглэж, мунхарч, зэрлэгшиж, хатангиршиж байдаг байна. Зарим нь бүр өөрийгөө цоорсон ухаантан мэт бат нот итгэж бужигнуулах нь ч байна. Чухам элдэв төрлийн хуурамч гэгээнтэн мэргэд, оройн дээдүүд оюуны тэр хоосорсон хөрсөн дээр л үрээ цацдаг. Хэрвээ тийм нөхөд олшроод л буй бол тэр хэмжээгээр оюуны ертөнц эзэнгүй байна л гэсэн үг. 

	Оюун хоосрох тусмаа улам бүр хоосрол, өлсгөлөн рүү тэмүүлдгээрээ бие организмын өлсгөлөн хоосон байдлаас илүү аюултай. Аймшигтай үзэгдэл юм. 

	Тиймээс л оюуны хоосролыг чимээгүй гэтэж ирдэг хар тахалтай адилтган, сүйрэл мөхлийн цондон гэдэг. Хоол ундгүй удваас хүний бие организм сулран тамирддаг лугаа адилаар хоосорсон оюун тархи ч мөн сулран тамирдаж эхэлнэ. Гэхдээ мэдээж хэрэг эзнээсээ юу ч нэхэхгүй. 

	Эргэцүүлэн бодох дургүй болж, амьдрал нийгмийн алив үзэгдлийг хамгийн амар хялбараар, үзэгдэж харагдах өнгөн хэлбэрээр нь хүлээн авахыг эрхэмлэж, хатуухан хэлэхэд өнгө илбэд хууртаж эхэлнэ. Товчхондоо энэхэн заяасан амьдралыг зөвхөн таван мэдрэхүйн хүрээнд хүлээн авах хэмжээнд хүртлээ унаж, өөрөөр хэлбэл адгуусны төрөл рүү халтирч уруудна. Уг нь чөлөө учрал төгс бүрдсэн хүмүүний гайхамшигт ертөнцөд төрсөн юм шүү дээ. 

	Ходоодны болон оюуны энэ хоёр хоосрол харилцан бие биедээ нөлөөлж, улмаар битүү гинжин гогцоонд орохдоо их эвсэг байх нь байна. 

	Ахуй ядуурахаар өнөө маргаашийн өл хоолны төлөө үхэлдэн тэмцсээр оюун санааны хоосролд давхар нэрвэгдэх. Мөн оюун санаа хоосрох хэрээр хүний нийгмийг хүнийх болгож байдаг алив гэрэл гэгээтэй зүйлээс зугтаж дайжиж, улам бүр зэрлэгшсэн, харанхуйлсан, зөвхөн ахуйн дорд хэрэгцээндээ захирагдсан амьдралын ёзоор луу халтирах нь ихэнхдээ. Яг л гэрлээс зугтан нүхэн хонгилд амьдрах мордокууд шиг... Эрээгүй зэрлэг оркууд шиг... Тэнд ямар нэгэн гоо зүйн таашаал цэнгэл гэж үгүй, ёс зүй, танин мэдэхүй, өрөвдөх хайрлахуй, эвсэх нэгдэхүй гэх мэт хүний ертөнцийн мөн чанарыг илэрхийлж байдаг нарийн нандин бүхэн бүдгэрч арилна. 

	Оюун хоосон байх хэрээр хагарал задрал, үзэн ядалт, бухимдал гаарч, ёсзүйгүй, хууль журамгүй байдалд дурлах болдог байна. Бидний өнөөгийн амьдралд ийм зүйлс хэр түгээмэл байдаг билээ дээ гэвээс нэг зүйл эрхбиш бодогдох буй за. Товчхондоо өнөө цагт Монгол үндэстний оюун санааны ертөнцөд хоосорсон орон зай “чамлахааргүй” байна. Тэр хоосорсон орон зай руу элдэв харийн зүйлс гулсан орж ирэх нь их. Нэг талд нь эрх ашигт хөтлөгдсөн хоосорсон тархитай улс төрчид, санхүүгийнхний холимог бүлэглэлүүд нийгмийн амьдралын жолоо дээр сууцгааж, нөгөө талд нь өнөө маргаашийнхаа хоолноос цааш харах чадвар, боломжгүй болсон үнэмлэхүй олонх үймэлдэнэ. Улс төрийн сонгуульд мөнгө, амлалт, эрх мэдэлд шунах шунал гэсэн гурван зүйл маш хүчтэй нөлөөтэй байгаа нь бидний энэ цаг үеийн оюун санааны түвшнийг тодорхойлно. 

	Оюуны хоосролын олон шинж илрэлүүд бий. Жишээ баримтаар дэлгэвэл хэдэн дэвтэр цуврал роман болохоор... Агуу Бальзак ч гүйцэж бичиж чадамгүй. Гоё зангиа зүүгээд, жентельмэн дүр эсгээд, брэнд бариад, найрсгаар нахилзсанаар тэр хоосролыг халхалж, нууж чадахгүй. 

	Ингэхэд ахуй анхдагч уу, ухамсар анхдагч уу гэсэн гүн ухааны суурь асуудалтай зууралдаад яах вэ? Тэр бол бидний хариу өгөх ёстой асуулт огтоос биш. Чадах ч үгүй. Гэхдээ юутай ч ахуйн талаа ч, оюуны талаа ч тэнцвэртэй барьж явах нь ямар ч төрийн бодлогын гол гогцоо асуудал юм. Ахуйн талаа хангаснаар оюуныхаа цоорхойг нөхчихнө гэж бодож буй бол том төөрөгдөл. Тэр оюун чинь хоосон байгаагаа огтоос төсөөлөхгүй, мэдэхгүй яваа бол яах юм. Тив дамнан амьдрах хэмжээнд ахуйн асуудлаа зохицуулчихсан атлаа нөгөө тал нь хов хоосон нөхөд өчнөөнөөрөө л байна. 

	Харамсалтай нь манай төр засаг зөвхөн эдийн засаг л ярьдаг, өөрөөр хэлбэл зөвхөн “хоол” л ярьсаар 30 жил болчихлоо доо. Гээд шийдэж чадсангүй мунгинасаар л явах. Харин нэг л юм хоосон оргиод байх... Магадгүй бидний өдий хүртэл мунгинаж яваагийн шалтгаан чухам тэр хоосон оргиод буй зүйлд ч байгаа юм билүү... Төрийн бодлого буруу гараад байгаа бол төрийн толгой хоосон байна л гэсэн үг. 

	 

	* * *

	 

	Бие махбод хийгээд оюуныг өлсгөвөл ийм ялгаа байдаг аж. Тэгвэл цатгавал яадаг вэ гэхээр, бие махбодын хэрэгцээ хэмжээ хязгаартай. Зоогийн саванд зогсоол гэж бий шүү дээ. Бас их өлсгөж байгаад гэнэтхэн их юм идүүлбэл тээрч үхэх аюул ч бий. 

	Харин оюуныг хоолловол мөн дахиад эсрэг мөн чанартай байдаг. Хэчнээн ихээр оюуныг хооллоно тэр хэрээрээ улам ховдог болно. Танин мэдэх хэрээрээ улам ихээр танин мэдэхийг хүсэн тэмүүлдэг. Яагаад гэвэл танин мэдэхүйн сав хязгааргүй.

	



	

“БИЕИЙН БӨХ” ШҮТДЭГЭЭ ЭРГЭЖ НЭГ ХАРЦГААЯ

	 

	Бөхийн нас нэгэн үе ч, эрдмийн нас нэн урт билээ

	“Монгол бол бөхийн орон”, “Монголчууд бол бөхдөө хайртай ард түмэн”... бид ийнхүү бахархан ярьцгааж, хааяа гаднынхан ч биднийг тийн шагшина. 

	Тэр үнээн, монгол бол яахын аргагүй бөхийн орон. Захын монгол залуу л хормойгоо шуугаад босоод ирэхэд, ачих тонгорохоос эхлээд адгийн нохой мордох (Нохой мордох нь тийм ч уран сайхан мэхэнд тооцогддоггүй) хүртэл арван гурван мэхтэй. Монголчууд ясны барилдаанч, төрөлхийн авьяастай, дөрвөн мөч, сээр нуруундаа тэгшхэн бяртай. Сэтгэлгээ нь хүртэл олон хувилбартай, дасан зохицох, шинэ боломж, гарц эрж хайхдаа гаргуун. Нүүдэлчдийн онцлог. Тиймээс ч сая хүрэхгүй цөөн монгол XIII зуунд дэлхийг дагуулахад, эр тоотой бүхэн нь эрэлхэг баатар, хүчирхэг нударга болж явсан биз. Дурын арван монгол залууг мөн дурын арван шар, эсвэл арван хартай халз барилдуулбал эргэлзээгүй монгол залуус тоглоод л хаячихна. 

	Хамгийн олон бөх нэгэн зэрэг гарч барилддаг орон бол Монгол. Улсын наадмаар суманд доод зах нь 32 бөх, аймагт 128 бөх барилдана. 333 сум, 20 аймаг, хот, тэгээд нийслэлд барилдаж буй бөхийнхөө тоог нийлүүлбэл, тэр өдрүүдэд улсын хэмжээнд тоот бөхийн тоонд орж, торгон зодгийн сэнжигнээс дугтарсан бөхчүүдийн тоо наад зах нь 14 000 хүрнэ. Бөхийн төрлөөр олимп, дэлхий, тивийн тэмцээнээс авсан медалийг нь хүн амынх нь тоотой харьцуулсан үзүүлэлтээрээ монголчууд бидтэй хэн эгнэх вэ, дэлхийд тасархай манлайлна. Цөөхөн хэдэн монгол залуус Арлын орны нэгэн бахархал, үндэсний спортыг нь ээлж дараагүй хаанчилж байна. Цаашид ч үргэлжлэх шинжтэй. Хэрвээ монгол залуусыг байнгын эрчимтэй бэлтгэл, хатуу дэг журам дор байлгавал ямар хүчирхэг болдгийн жишээ нь тэд. Хүү төрвөл “Бөх болоорой” л гэж ерөөнө, бэлгэшээнэ. Бөхийн үнэлэмж хэр өндөр буйг илтгэнэ. Бөх хүн бол гүндүүгүй дөлгөөн зан, уужуу ухаан саруул, энэрэлт зөөлөн сэтгэл, тэгээд мэдээж хэрэг хүч чадалтай, самбаа зоригтой. Эр хүний бахдал болсон дүр төрх. 

	Дэлхий дээрх хамгийн олон бөхийн хөшөөтэй ард түмэн бол монгол. Намхай, Буур аваргуудаас эхлээд л хэдэн арван арслан, заан, аваргуудын хөшөө монгол нутгийн өнцөг булан бүрд бий. Захын улсын начин нь хүртэл арга ядахдаа л нэг цээж барималтай. Казахууд аугаа бөх Хажимухандаа, Оросууд Иван Поддубныйдаа, Иранчууд Тахтидаа, Эстонууд Алекстаа, Гүржүүд Апполон Старошвилидээ, Америкчууд Чемберстээ тэр бүр хөшөө босгосон юм болов уу даа, ингэхэд. 

	Монголчуудын дунд хамгийн их түгээмэл байдаг, бас олноороо бахархан ярилцдаг домог, хуучийн сэдэв бол бөхчүүдтэй л холбоотой. Яриад яриад ханахгүй. Бөхтэй холбоотой зүйр сэцэн үгс, холбоо үг, ерөөл магтаал, оньсого таавар, ертөнцийн гурав хүртэл бий. Манай уран билигт зохиолчид бол хүчин билигт бөхчүүдийнхээ талаар ихийг бичсэн дээ. Бөхчүүдийн тухай хамгийн олон зохиол бүтээл гаргасан орныг шалгаруулбал бас л манайх үнэмлэхүй түрүүлнэ гэдэгт итгэлтэй байна. 

	Бидний бөхдөө хандах хандлага онцгой. Түрүү бөхийнхөө хөлснөөс шударч аваад магнайдаа түрхэж буйг харсан малайз, эсвэл испани нөхөрт яаж ч тайлбарлаад юуг ч ойлгуулах боломжгүй. Бүдүүн бүдүүн нүцгэн нөхөд нэг нэгнээ түшээд унтаад ч байгаа юм шиг зогсож буйг эр эмгүй нийтээрээ хараад хөшчихийг гаднынхан яагаад ч ойлгохгүй. 

	Сум орон нутгийнхан нутгаасаа нэг начинтай болчих гэж ёстой хуйгаараа хөдөлнө. Нутгийн бизнесменүүд нь том том цүнхтэй мөнгө чирчхээд наадмын талбайгаар сэжигтэй эргэлдэж, нутгийн улс төрчид нь тасархай тактик боловсруулж, ард олон нь аягатай цайгаа ч өрөмтөхийг анзаарахгүй, гарт таарсан даавуу шаавууны өөдсийг хүртэл сэтгэл догдлон мушгилна. Тэгээд нутгаас нь цолтой бөх төрчихвөл хотлоороо цэнгэлийн манлайд ёстой нэг хэдэн өдөр, сараар умбана даа. 

	Нутгаас төрсөн улсын цолтондоо хийх хөрөнгө оруулалт гэдэг чинь өнтэй жилийн хур шиг л бууна. Хэдэн арван саяын жийпнээс эхлээд, арга ядсан арванхан төлөгтэй эр хүртэл нэг төлгөө харамнахгүй тэврээд ирнэ. Яах вэ, хааяа жудаггүй зарим нь түмэн олныхоо тэр сайхан өргөмж сэтгэлийн өр рүү өшиглөж байгаа нь харагддаг л юм. Эр бярдаа эрэлхэж, зодоон цохион хийнэ, балмад танхай авирлана. Ялангуяа 90-ээд онд манай цолтой бөхчүүд бараг толгой дараалан хятад спирт зөөцгөөсөн дөө. Хөөрхий хөөрсөн монгол эрс “Манай арслан ч аугаа арслан шүү дээ” гэлцсээр, тэр арслангийнхаа хуулийн дээгүүр, хил, гаалийн дээгүүр оруулж ирсэн хятад спиртийг нь уугаад элэг нь харлан олноороо үхэцгээж байв. Гэсэн ч монголчуудын маань бөхөө хайрлах, дээдлэх сэтгэлийн уудам зайд тэдний тэрхүү түр зуурын хар наймаа, хор спирт огтхон ч толбо суулгаагүй билээ. Нөгөөдүүл ч нь ард түмнийхээ хайрыг нь эрээлж бараалахгүй авах атлаа эргүүлээд спирт архийг хайр найргүй хулгайгаар зөөж, элгийг нь сорж, энх амьдралыг нь сүйтгэхэд “хувь нэмрээ” харамгүй зориулахдаа сэтгэл нь өчүүхэн ч түвдэхгүй. Үндэснийхээ өв соёл, сэтгэлгээнд гялтайх сайн сайхан дусаах нь бүү хэл эр чадалдаа эрдсэн эрээгүй бүдүүлэг, эрдэмгүй ёсзүйгээрээ магнайлах нь ч байна. Гэвч бид түүнийг үл хайхарна, бөхөө дээдэлсээр, хайрласаар, тэднийгээ харсаар л байгаа. 

	Гэхдээ бас эргэж харах, эргэцүүлж бодох, эмзэглэх зүйл байна аа, байна. Монголчууд бид бөхийн орон мөн ч бас оюун ухаан, эрдэм мэдлэгийг ч дээдэлдэг, гэхдээ бүр эрхмээс эрхэмд тооцдог ард түмэн биш сэн бил үү. Гэтэл ер нь л тийм биш шиг харагдаад байх аж, сүүлийн үед. Бүсээ хөөргөөд бүсэлчихсэн таадгар залуу “Би ч тэр начинтай нутаг нэг шүү дээ” хэмээн шилээ шөргөөнө. Харин тэр эрдэмтний, тэр бүтээлчийн нутаг гэж хэлдэг хүнтэй нэн ховор таарна. 

	“Монгол туургатны 100 эрхэм” нэвтрүүлгээр хэдэн аваргууд маань бараг толгой дараалан гарах шив. Гэтэл хэдэн эрдэмтэн, мэргэд, номын оройд ойртсон хүн энэ нэвтрүүлэгт оров. Миний анзаарснаар л лав бөхчүүдээсээ төдий олон болж шальсангүй. 

	Увсынхан бөхөөрөө алдартай. Увс л гэхээр нүдэнд өөрийн эрхгүй хүдэр хүдэр хүрэн чийрэг залуус харагдах болж. Гэхдээ Увсаас бөхийн аваргаас гадна бас ухаан, сэтгэлийн, эрдэм мэдлэгийн аваргууд төрдөггүй хэрэг үү?

	Дорноговийнхон маань Равжаа хутагтаараа бахархана. Гэхдээ тэр бахархал дунд бас согог байх шиг. Равжаа хутагтыг зөвхөн шашны хүн, хутагт гэдэг утгаар нь хүндлэх хүндлэл дийлэнхдээ. Тиймээс тэр бахархал нь үнэн хэрэг дээрээ мухар сүжиг бишрэлтэй илүү ихээр холбогдоно. Уг нь миний ойлгодгоор Равжаа хутагт бол шашны хүн гэхээс илүүгээр номд нэвтэрсэн их соён гэгээрүүлэгч, их сэтгэгч, бясалгагч, их яруу найрагч хүн билээ. Хэрвээ шашны хутагт байгаагүй сэн бол тэр их хүмүүний бүх бүтээл зохиол, соён гэгээрлийг нь Монгол орон даяар байтугай Дорноговийнхон маань ч ер анзаарах шинжгүй ээ. 

	Төв аймгийн Лүнгээр дайраад гарахад Хадаа аваргын нутгаар явж байна аа гэлцэнэ. Эрдэнэсант ороход Мөөеө аваргын нутагт ирж байна гэж хөөрнө. Цаашлаад Өвөрхангайн Гарьдын хад өнгөрөөд орхихоор Цэрэнтогтох аваргынхаа нутгаа гэж мэднэ. Оюун билигтэй, эрдэм мэдлэгтэй хүмүүс энэ нутагт гэтэл бишгүй л байгаа шүү дээ. Түүнийг нь бид мэддэггүй, бид бүү хэл нутгийнхан нь ч мэддэггүй. Бөхчүүдээ л ярина, мэднэ. Хөвсгөл аймгийн Тосонцэнгэл суманд очиход “Улсын арслан Ц. Содномдоржийн нутагт тавтай морилно уу?” гэсэн бичиг бүхий томоос том самбар угтана. Сайхан л юм. Гэхдээ “За сайхан бөхтэй нутаг юм. Харин оюуны салбарт ер гялтайх юм байдаг болов уу?” гэж эрхгүй бодогдох. Чухам эндээс л сөхөж буй сэдвийн минь гогцоо гарч ирж буй юм. 

	 

	“Бие бөх болбоос нэгэн үе баатарлая юу, 

	Сэтгэл бөх болбоос түмэн үе баатарлая юу”

	 

	Энэ үгийг монгол түмэн өөрсдөө хэлсэн билээ. Энд өгүүлж буй “Бөх” нь “Эрдэм” гэсэн бас нэг утгыг давхар илэрхийлж буй. Өөрөөр хэлбэл биеийн эрдэм бол бөх юм. Харин сэтгэлийн эрдэм бол энэрэл, нигүүлсэл болно. 

	Биеийн эрдмийн дээр бас мэдлэгийн эрдэм гэж байна. Мэдлэгийг хүн зөгий бал хураах мэт бага багаар их хүч хөдөлмөрөөр цуглуулан хураах амуй. Гэтэл мэдлэгийн эрдэм хангалттай биш. Хурааж цуглуулсан мэдлэг боловсролоо ухааран таньж, үр ашигтай хэрэглэж эс чадваас мэдлэг байгаад нэмэргүй. Тиймээс ухааны эрдмийг мэдлэгийн эрдмээс эрхэмд үзжээ. Гэсэн хэдий ч түүнээс илүү дээд эрдэм гэж бас буй бөлгөө. Тэр бол сэтгэлийн эрдэм. Хэчнээн их эрдэм мэдлэгтэй ч, эр бяртай ч сэтгэлд нинж үүсэж, өршөөн нигүүлсэж эс чадваас орчлонг оноон барьж эс чадна. Тиймээс сэтгэлийн эрдмийг бүхнээс эрхэмд үзэж ирсэн байдаг. Тийм сэтгэлийн эрдмийг олсон хүн түмэн үеийг араасаа дагуулах билээ. Бурхан багш Шагжамунийг тийм хэмээнэ. 

	Дээрх үгэнд зөвхөн дээд эрдэм болох Сэтгэлийн эрдмийг эхлэл эрдэм болох биеийн бөхтэй шууд харьцуулан илэрхийлсэн нь улам утга төгөлдөр болгоно. 

	Ийн сэтгэлийн эрдмийг хамгийн эрхэмд үзсэн нь монголчууд бидний сэтгэлгээ ямар чанд холын хязгаарт хүрснийг илэрхийлнэ. Гэтэл өнөөдрийн бидний байр байдал эхлэл эрдэм болох “Биеийн бөх” дээрээ гацчихаад байна. Бөхөө дээдлэлгүй яах вэ, хүндлэлгүй яах вэ. Бидний соёл, зан заншлын, сэтгэлгээний нэг салшгүй нандин хэсэг нь монгол үндэсний бөх, түүнтэй холбоотой зүйлс билээ. Гэхдээ, зөвхөн биеийн хар хүчин чадлыг л өргөмжлөн дээдлээд байвал тэгээд бүдүүлэг биет болох шат руугаа гулсаж байгаа нь тэр дээ. 

	Яагаад ийн дүгнэж буй хэмээвээс өнөө цагийн бид чинь оюун билгээс илүүгээр биеийн хүч чадлыг, бэлийн зузаан нимгэнийг эрхэмлэх нь илүү анзаарагдах. Эргэлзээд буй бол аль нэгэн суманд очоод таарсан залуусаасаа “Танай сумаас төрсөн алдартан хэн бэ?” гэж асуугаад үзээрэй. Хамгийн түрүүнд бөхөө л хэлнэ. Ямар ч эргэлзээгүйгээр 10 хүний 8 нь шүү. Аваргатай нь аваргаа, арслантай нь арслангаа нэрлэнэ. Үнэхээр аль сумаас нь үл хамааран Улсынхаа арсланг мэдэхгүй монгол орон гэж үгүй. Бараг сум бүхэн ядаж нэг улсын начинтай. Аварга, арслан, заангүй бол начнаа л “Манай алдартан” гэнэ. Бөхийн дараа уяачид, бизнесменүүдээ дурдаж байна. “Манай нөгөө алдарт уяачийн хүрэн халзан, яагаа вэ...” гээд л явж өгнө. “Манай сумын бизнесмен тэр чинь ёстой хөлгүй баян байхгүй юу? Түрүү жил манай сумын тэр гэрт нь очсон. Бие засах гэж босоод найман өрөөн дунд нь төөрчхөөд сандарсан гэсэн. Гэр нь зүгээр л музей музей, эрүү нь унжчихаад эргэж хамхигдахгүй хэцүүдсэн гэж байгаа юм” гэх мэтээр бахархангуй ярина. Тэдний ард зөгнөлт зохиолчид ч атаархмаар сайхан амлаж чаддаг улс төрчид, бас дуучид ч зүй ёсоор байраа эзэлнэ. Хааяа нэг яруу найрагчдаа хэлнэ. Болор цомтой бол гарцаагүй. 

	“Хиймэл оюун ухааны салбарт дэлхийн хэмжээний шинэ нээлт гаргасан нөгөө Тэр чинь танай сум байхаа?”, эсвэл “Физикийн тэр” гэх мэтийг асуувал хэнд хамаатай юм гэсэн байртай өмнөөс гайхаж харна. Их сайндаа л “Аа тийм, нэг тийм нөхөр дуулддаг. Багадаа нусаа чирсэн л юм байсан юм гэнэ билээ” гэх мэт. Хөдөлмөрийн салбарын алдартнуудыг бол бүр таг мартсан. 

	Монгол бөхийн ертөнц нь монгол түмний маань өв соёл, үнэт зүйлсийн нэгэн тулгуур гарцаагүй мөн. Гэхдээ энэ нь бөхөө нүдэн балай, чихэн сохор шүт гэсэн үг бас биш юм шүү. Хэрвээ бөхийн маань ертөнцөд алдаа эндэл, буруу зөрүү буй бол хэлж ярьж, тэр нандин сайхан өвөө цэвэр ариунаар нь байлгахыг эрхэмлэх нь зүйн хэрэг юм. Тэгээд ч энд зөвхөн бөхчүүдтэй холбоотой асуудлыг хөндсөнгүй. Харин Үндэсний оюун сэтгэлгээний үнэлэмж, хүндлэл бол зөвхөн ганцхан бөх биш юм шүү, эхлэл эрдэм болох бөхийнхөө эрдмээс арай дээшлээсэй гэж л хүссэн юм. 

	Биеийн бөхөөр нэгийг, харин эрдмийн бөхөөр мянгыг ялдаг, сэтгэлийн бөхөөр түмэн үеийг дагуулж чаддагийг таньж чадсан өвөг дээдсийнхээ ухааныг эргэж харъя. Биеийн бөхөө төдийгүй бас билиг оюунаа ч эрхэмлэе. 

БАХАРХАХАД УЧИР БИЙ... 

	 

	Монгол бахархлын маань гол төвд Чингис хаан байдаг. Арга ч үгүй. Улс, үндэстний маань эцэг учир. Гэхдээ бахархахад учир бий. Би, Бид Аугаа их Чингис хааны удам гэж хэлэхийн өмнө сургаал захиасыг нь хэр сахиж явдгаа санаж байвал зүгээр сэн. Олон сургаал, зарчим бий. Ганц хоёроос нь дурдсуу. 

	1. Чингис хаан илүү хээнцэрлэлгүйгээр энгийн даруу байхад үлгэрлэж, захисан. Алтан аяганд ууж, алмазаар орд бариулах боломжтой байсан ч Их хаан ердийн ёрог даавуу өмсөж, модон тагшинд зоог барьж, эсгий гэртээ амьдарч байв. 

	Харин өнөөдөр бидний овоо гайгүй шиг хэсэг нь яг эсрэгээрээ, шаазгай шиг юу л олно вэ өөртөө наачихдаг, нэгнээсээ илүү харагдах, утга учиргүйгээр хэт тансаглах хэнээтэй болцгоосон. Тийм зүйлээс амьдралын таашаал цэнгэл авдаг болчихсон, хэт материаллаг ахуйд дөрлүүлсэн, боол болцгоочихсон. 

	2. Чингис хаан элдэв илүү дутуу цол гуншин огт хэрэглэдэггүй байж. Тэгээд л боллоо. Тийм зүйл нь хүнийг эвддэг, мөн чанарыг дарангуйлдаг гэж үзэж, үлгэрлэж сургасан. Тэр цагийн Ази, Европын хаадын цол гуншин хэд нугаларсан, сүржин хийгээд даржин байж. Чингис хаан тэр бүхэнд эгдүүцэн, шоолдог байж. Харин бид өнөөдөр ямар нэгэн цол гуншны, ер юуных ч хамаагүй нэг юмны төлөө нэр төр, үнэн ёс, хүн жудгаа мартаад ухаангүй уралддаг болж. Тэр занг нь овжин ашиглаж, бүр цол гуншин, одон медалийг шинээр зохиож, түүнээ худалдан ашиг олж амьдардаг ТББ-ууд ч олноороо байгуулагдаж. Бүр байчхаад хүүхэд багачуудаа ямар нэгэн баярын бичиг, үнэмлэх, санжгануур төмрийн донд уруу татах болов. Гэхдээ мэдээж хэрэг шагнал урамшлыг оргүй үгүйсгэж буй хэрэг биш. Ер юм хэмжээтэй нь сайхан. Хэр хэмжээнээсээ хэтэрсэн шүү. 

	3. Чингис хаан 

	“Гайтай болбоос шадрыгаа ч шанталсугай

	Гавьяатай болбоос дайснаа ч шагнасугай” гэж сургасан. Шударга ёсны тулгуур зарчим ийм байж. Гай тарьсан учир дүүгээ (Хуралдайн нууцыг татааруудад задалж, олон цэргийн аминд хүрсэн Бэлгүдэй), ёсыг эвдсэн авга нараа шийтгэж байв. Харин үнэнч шударга нь илэрхий тул өст дайсан гэлтгүй Зэвийг өрлөгөө болгон авч байв. 

	Харин өнөөдөр бид бүр таг эсрэгээрээ. Өөрийн намынх бол ямар ч гэмтэн байсан өмөөрөөд авч үлдэнэ. Өрөөлийн намынх бол ямар ч шударга нь байсан угаадас цацдаг. Улс төрд бий болсон энэ өвчин бараг нийгмийн давхраа, шат бүхэнд халдварласаар бүр нийтийн ухамсрын хэм хэмжээг тодорхойлох болов. 

	4. Чингис хаан Монгол хүнд Монгол хүнээс илүү эрхэм дээд үгүй гэдгийг сургасан. Тэр цагт Монгол хүнээс илүү эрхэм зүйл үгүй байж. П. Карпини ламтан үүнийг бүр гайхаж цочин бичсэн нь бий. “Хэрвээ монгол цэргийг мориноос нь унаган барьж авч чадваас яаран бүү ал. Учир нь монголчууд түүнд чинь санаанд багтамгүй их мөнгө төлбөр төлж буцааж авдаг. Яагаад гэвэл тэд нэг нэгэндээ маш их хайртай” гэжээ. 

	Харин бид яг эсрэгээрээ. Наад зах нь та машин бариад замын хөдөлгөөнд оролцоод үз. Бүр нэг нэгэндээ өштэй мэт явцгаадаг. Монгол хүн Монгол хүндээ хог новш шиг харагддаг, сэтгэгддэг, үйлдэгддэг болчихсон. Монгол хүн аль нэг гаднын улс оронд ядарч зутарч явахад Монголын төр нүдэн балай чихэн дүлий явдаг. 

	Өнөөдрийн АНУ харин иргэдээ яг XIII зууны Их Монгол гүрэн лугаа адил эрхэмлэн, маш өндөр өртөг төлбөр төлдөг. Америк хүн учраас үнэ цэнтэй. Тийм ч учраас АНУ-ын иргэн хэн ч хаа ч явсан нүүр бардам, цээж тэнэгэр явж чаддаг. 

	5. Чингис хаан “Алд бие минь алжааваас алжаатугай, Ахуй төр минь бүү алжаатугай” хэмээсэн. Өөрөөр хэлбэл Төр, түмний төлөө алд биеийн алжаалыг умартсугай гэжээ. Харин өнөөдөр бид яг эсрэгээрээ. Алдхан биеийнхээ төлөө Төрийн үйлийг дампууруулж, түмний хөрөнгийг сэгсрэхийн төлөө төрчихсөн мэт аашилцгаах. Энэ мэтээр үргэлжлүүлбэл бишгүй бий дээ. Тэгэхээр, Их хаанаараа бахархахын тулд эхлээд нэгийг эргэцүүлбэл яасан юм бэ?

	Эс чадваас сайн эцгийн нэрийг муугаар дуудуулах вий, ер нь ч дуудуулсаар, одоо ч бүр эл доль болж гүйцэв чиг. Үгүй ядаж л Эцгийнхээ нэртэй архиа нийтээрээ уухаа болчихмоор... 

САНААНД УНАХ ДЭЛ СУЛ ЗҮЙЛС... 

	 

	2017 оны 8 сарын эхээр, Өвөр Монголын Өөртөө засах орон байгуулагдсаны 70 жилийн ойн үеэр Хятадын талаас алдарт дуучин Тэнгэрийг гэрийн хорионд авч, улмаар хэсэгхэн хугацаанд чөлөөтэй аялан явж, тоглох эрхийг нь хассан юм. Өвөр Монгол нь 1947 онд Хятадын дээвэр дор өөртөө засах эрхтэйгээр байгуулагдсан, 1,2 сая км2 газар нутагтай. (Монгол Улс 1,56 сая км2 газар нутагтай) 25 орчим сая хүнтэйгээс уугуул монголчууд нь 5 сая орчим. 

	Санамсаргүй юм ч гэж бараг үгүй л дээ. 

	Гэсэн хэдий ч ӨМӨЗО-ны монголчууд маань арван хоногоор үргэлжлүүлэн баяраа тэмдэглэсэн... Өөр яалтай. Дээрээс “Тэмдэглэ” гэж буй хойно тэмдэглэхээс аргагүй. Морьдоо уралдуулж, бөхөө барилдуулж, амарч, идэж уун наргицгаана. 

	Угтаа баярлаад ч байх юм үгүй. Цагаан хэрмийг улсынхаа хил болохыг нутлан “Урт хотоос хойших нум сумтнууд шаньюугийн харьяат” хэмээн Хан улстай гэрээ байгуулж асан хүчирхэг Хүннү нар Умард, Өмнөдөөрөө эгнэгт салсан шиг, Дундад Азид гялалзаж явсан хүчирхэг Зүүн гарын хаант улсаа алдаж, утаа төдийг нь хараад үлдсэн шиг л түүхэн үйл явц өнөө хүртэл үргэлжилсээр буй хэрэг. 

	Өөрөөр хэлбэл Их Монголын үлдэгдэл бид Ар, Өврөөрөө эгнэгт хуваагдан эргэж хэзээ ч нийлэхгүй байж мэдэхээр түүхэн эмгэнэлт үйл явдал болсны 70 жил. Юун баярлах билээ... ? 

	Яагаад ингэж хэлж байна вэ? Олон баримт шалтгаан хэлж болох ч хэдхэнийг дурдваас,

	— Өнөөдөр БНХАУ-д буй 150 гаруй үндэстэн угсаатны дотроос хятад үндэстэнтэй хамгийн ихээр эрлийзжин уусаж буй нь Өвөр Монголчууд. Судалгаагаар Өвөрлөгчдийн маань 37. 8 хувь нь эрлийз болсон, харин уйгурууд 10 орчим хувьтай. 

	— Өнөөдрийн ӨМӨЗО-ны 5 хүн тутмын зөвхөн нэг нь л монгол. Монгол орноор 7 хоног аялсан өвөрлөгч найз маань Их дэлгүүрт 2 сая төгрөгтэй түрүүвчээ суйлуулчихсан ч гэсэн “Ээ, юутай сайхан, даан чиг сайхан. Хулгайч нь хүртэл монгол шүү” хэмээн алга хавсран залбирч, үнэн сэтгэлээсээ бахархаж байв. 

	— Саяхан Сөнөд, Барга, Шилийн гол нутгаар нэлээд тухтай яваад ирсэн танил маань ярьж байх юм. “Яах вэ, манай өвөрлөгч ахан дүүсийн амьдралыг үзвэл гайгүй. Аж ахуйн тал дээр бол биднээс сүрхий сайн байж мэднэ. Гэхдээ... тийм ч амьдрал гэж юу байх вэ, юу ч гэмээр юм бэ, тарчилж амьдарцгааж байна. Тарчлаан л гэе дээ” гэсэн юм. 

	— Танил цахар залуу “Бид яах вэ, дууссан. Энэ шороо шиг хүн далай дотор бид өөр яах юм бэ, тэгээд. Бидэнд ганц л найдвар, нар бий шүү. Тэр бол Тусгаар тогтносон Монгол Улс. Та нар маань байгаа учраас л тэсэн тэвчихийн утга учрыг олж хардаг” гэж билээ. 

	Харин бид юу ч болсон шинжгүй наадамлацгаагаад л... Том том хусуур бүсэндээ хавчуулж, айраг адуу ярьсан шиг хэлхэлзээд л... Зун намарт нь улс төрийн улайрлаа түр сатааран мансуурна. Намрын ажил, өвлийн бэлтгэл, утаа энэ тэрийг түр зууртаа хойш нь тавьчихсөөн. Хавартаа баахан улс төржиж дүвчигнэнэ. Өвөлдөө утаандаа тарвага шиг утуулж, үр хүүхдүүд маань хэдэн мянгаараа төрөлхийн гажигтай, хөгшид байтугай залуус маань уушгины багтраа, хорт хавдартай. Энэ дэлхий дээр хамгийн цэвэр байгалийн хүнс идэх бололцоотой ганц орон атлаа хамгийн баталгаагүй жимс, ногоо, элдэв хүнсийг гаднаас худалдаж авч иднэ. Тэгээд элэг, ходоодны хорт хавдрын үзүүлэлтээрээ дэлхийд тэргүүлнэ. 

	Эртний Хөх түрэгийн Мэргэн Тоникукын хөшөөн дээр сэтгэл сэрдхиймээр нэг үг бий. “... Дайсан манай тойронд махчин шувуу мэт оршиж, бид сэг улай адил байлаа”. 

	Одоо ч бид яг л мөн адил байна. Улс төрөөсөө эхлээд урд хойдохтойгоо хүртэл ая зүйгээ олж чадахгүй, тэрсэлдэж, тангаралцсан. Хэн хүнгүй нэг нэгэндээ ихэрхэж, баярхсан нь илүү талдаа. Өнөө гэдэс цатгалан, бие амар бол маргааш газар шилгээсэн ч ажрахгүй мэт маадгар. Өөрөө л болж байвал тэнгэр нурсан ч хамаагүй мэт гээдгэр. Гялгар ганганд хүүхэд шиг хууртах, амар хялбарт аяндаа налан найршаах. Хөнгөн хялбарыг эрхэмлэж, хөрөнгө мөнгийг шүтэх нь их. Сайн муугаа ялгахаа больж, үнэн худлын хооронд төөрөлдөж тэнэх нь олон. Улс орныг чирч яваа улс төрийн намууд маань улс төрийн наймаачид, улс орноо тоногчид, ард түмнээ хагаралдуулагчид л болж хувирсан. Овтон зальтнаа дээрээ залж, мэргэн ухаанаа мартсан. Энэ цагийн их мэргэдийн нэг Л. Түдэв абугайг “Монгол туургатны 100 эрхэм” нэвтрүүлэгт урихад “Муу хүмүүсээ толгой дээрээ гаргачхаад тэд толгой руу нь шээгээд байхад огт тоодоггүй ард түмэнд надад хэлэх үг олдохгүй байна” гэсэн юм гэнэ билээ гэсэн яриаг нэлээд ойрхны эхээс сонсов. Цөхөрсөн мэт. Үнэхээр цөхрөхөөр. 

	Энэ их хагарал, талцал, улайрал, туйлшрал, хийрхэл, хөнгөн хөөрцөглөл, хоосон тансаглал, ялгарал, харанхуйлал, алмайрал биднийг яг л сэг улай мэт буйг илтгэх... 

	Тоникукийн хадан дээр сийлж үлдээсэн тэр гэрээсийг зүрхэнд шивэх мэт... 

	Түүнийг хадан дээр гэрээсээ бичиж байхад улс нь сүйрээд дуусаж байсан байдаг. Аргаа барахдаа л тийн хадан дээр сийлж хойч үедээ мянганы тэртээгээс орь дуугаа хүргэх гэж оролдоо биз. 

	Ло. Нямаа багштан нэгэнтээ “Бид аргагүй л их үндэстэн байж. Их үндэстэнд их том сорилт тулгарах нь тодорхой. Өнөөдөр бидний өмнө том сорилт тулсан. Давж чадах эсэхээс Монгол үндэстний хувь заяа хамаарна” гэж билээ. Бид их сорилтын өмнө байгаа нь үнэн. Явцууран жижгэрсээр байх юм бол тэр сорилтын өмнө үнс болон арилна. Алс харж арай өөрөөр сэтгэх сэн. 

	Бид ийм алмай, ангагар, өөр хоорондоо эв нэгдэлгүй, тарж бутарч болох бүхнээрээ тарж бутарсан хэвээр ахул юу болох вэ? Цахар залуугийн тэсэн тэвчихийн утга учрыг бид зүрхэндээ мэдрэхгүй, бүр мэдрэх боломжгүй хоцрох мэт. Мэргэн Тоникукийн орь дууг эртний олдвор төдийд бодож үлдэх мэт. Биднийг сөнөөх дайсан, тонших махчин шувуу гадна талд ганц төдий биш. Тэд биднийг өөрсдөө сөхрөөд, бутраад унахыг л хүлээн суугаа. Гэхдээ тэдний буруу биш. Бутарч унавал бидний л буруу. Тиймээс тэдэн рүү хялалзахаас өмнө өөрсдөө сэрж, сэхээрч, эрүүл саруул ухаанаар эвлэж нэгдэх сэн. Эрж хайх сан. Танин мэдэх сэн. Өндийж босох сон. Хэвтсэн чигээрээ хэр удаан байх юм бол????

	Хүчирхэг Зүүнгар улсаа алдаад бараг 300 жил болов. Өвөр Монголоо алдаад 70 жил болов. Юу ч бодсон янзгүй идэж уугаад л, ихэрхэж нанчилдаад л... 

	Хөгжил биднийг хүлээлгүй дэргэдүүр дэгдээд л өнгөрсөн. Чамаас боллоо, түүнээс боллоо гэж нэг нэгэн лүүгээ чичлэхээс өөр гавьяагүй. Сэг улай л нэг ийм байдаг байх гэм... 

	 

	* * *

	 

	Уг нь хариулт ганцхан. Бид хүчирхэгжин хөгжиж байж л тэсэж үлдэнэ. 

	— Израйл шиг дотроо бодолтой долоо шархадсан чоно шиг. 

	— Солонгос шиг сөхөрч унатлаа хөдөлмөрлөх. 

	— Япон шиг зарчимтай соёлтой. Тэгээд эв нэгдэлтэй. 

	Эрүүл ухаантай аваас эв нэгдэл элгэн дээр л сууж байдаг сан. 

МОРОЗ ЯАГААД ТАМЛАЛ, ҮХЭЛ РУУ САЙН ДУРААР “ОРГОВ”? 

	 

	Эх орны дайны (Дэлхийн II дайн) эхэн үед Беларусын ширэнгэн ойд партизанууд дөнгөж цуглаад, зэр зэвсэг ч, хоол унд ч үгүй, хувцас хунар муутайн дээр нацистуудаас зугтаж намаг руу ухраад, газар нүхэнд амьдарч байсан үе. Нэг удаа хоёрыгоо ойрмог байх тосгон руу мэдээ авах, бас жаахан хоол хүнс цуглуулахаар илгээх болоход тосгонд бариад өгчихгүй найдвартай хүн хэн байгаа тухай яриа болно. 

	Тосгоны багш байсан, хазгар, бие муутай Морозыг нэг нь санал болгоход бусад нь, ялангуяа Партизаны отрядын дарга эрс эсэргүүцнэ. Яагаад гэвэл Морозын дунд сургууль одоо ч ажилласан хэвээр байгаа аж. Фашистуудын хяналтад орсон бүх газарт Зөвлөлтийн сургуулиудыг хааж байхад Мороз сургуулиа аваад үлдсэн нь чухам тэр фашистуудын сүлбээтэн болж, урвасных нь баталгаа гэж үзнэ. Өөр шалтгаан үгүй. Гэсэн ч дайны өмнө районы Боловсролын хэлтсийн дарга байсан Ткачук хэмээх партизан багш Морозыг сайн мэдэх, итгэх тул очно. Түүний итгэл худал байсангүй. Мороз чухам хүүхдүүдийнхээ тусын тулд сургуулиа авч үлдэх аргыг олжээ. Урваж, фашистуудын дэглэмийг хүлээн зөвшөөрч, дагасандаа биш. Яаж ийгээд арга эвийг нь олоод янз бүрийн насны хэдэн (14-15) хүүхдүүддээ хичээлээ гэрээрээ, ямар ч орлого, цалингүйгээр заасаар байжээ. Ерөөс дайны өмнө хөдөөгийн тосгодод сургууль байгуулагдахад Мороз хүчин зүтгэсэн анхдагчийн нэг. Манай Ч. Лодойдамба гуайн “Манай сургуулийнхан” зохиолыг мэднэ дээ. Түүн шиг л зарим эцэг эхчүүд хүүхдээ явуулдаггүй, ирж хөөдөг, зоддог, эсэргүүцдэг гээд юм юм л байж. Бас Ч. Айтматовын “Анхны багш” зохиолын Дюшен багш шиг л нөхцөлд ажиллаж байж. Харин тосгоны хүүхдүүдийн зүрх сэтгэлийг Мороз багш нэгмөсөн татаж чаджээ. Тэд багшаа аав, ээж шигээ хайрладаг. Тэдэн дотор өнчин өрөөсөн нь байж. Мороз ганц бие эр. 

	Бие муутай, хазгар доголон, хүүхдүүдэд ном уншиж өгдөг Морозыг фашистууд ноцтой аюултай этгээд гэж тооцсонгүй.

	Гэтэл тосгоны харгис цагдаа (урвагч буюу уг нь беларус хүн агаад фашист дэглэмийн талд үйлчилж, тосгоныг хянаж байдаг цагдаа) болох нэг нөхрийг алах гэсэн оролдлого гарчээ. Ул мөр нь ч олдов. Маш гэнэхэн. 15-16 орчим насны нэг хүү, Бродичийн хийсэн хэрэг. Хүү баригдав. Цагдаа нар энэ хүү яагаад ийн зоримог эсэргүүцэв гэдгийн шалтгааныг хялбархан олж, оюун санааных нь багш болсон Мороз, түүнийг хэдэн шавь нарыг баривчлахаар хөдлөв. Уг нь Мороз багш нь Бродич хүүг тийм юм хий гэж турхирч, заагаагүй. Харин тэр хүнд хэцүү цаг үед хүүхдүүдийнхээ дотоод ертөнцийг амьд халуунаар нь авч үлдэхийг л үлгэрлэж, зааж сургаж байсан. Гэхдээ хүү харгис цагдаагаас өш авах санааг өөрөө гаргасан, багшаасаа ч нуужээ. Багш нь мэдсэн бол тийм эрсдэлтэй зүйл хийхийг тас хориглох байж. Гэвч одоо нэгэнт хэрэг тарьчихсан, бүр баригдсан. 

	Нэг шавь нь юу болж буйг мэдмэгц Мороз багшид хэл чимээ өгч, багш сэм оргон намагт нуугдаж буй партизаны отрядад зугтаж ирнэ. 

	Тун удалгүй тосгоноос мэдээ ирэв. Морозын шавь нарыг бүгдийг нь баривчилжээ. Тэгээд хэрвээ тэдний багш Морозыг олж ирэхгүй бол хүүхдүүдийг чинь бүгдийг нь дүүжилж ална хэмээн эцэг эхчүүдийг нь дарамтлав. Тосгоноороо Морозын тухай ярилцаж, зарим нь зүхэж, зарим нь зөвтгөх аж. Үүнийг сонссон Мороз багш партизаны отрядын даргатай уулзаж, тосгон луу явах зөвшөөрөл хүснэ. Мэдээж дарга зөвшөөрсөнгүй. 

	Шалтгаан нь очоод юу ч өөрчлөгдөхгүй, хүүхдүүдийг фашистууд суллахгүй. Мороз ямар ч үнэ цэнгүйгээр дэмий амиа өгнө. Тиймээс явах хэрэггүй гэнэ. 

	Гэтэл Мороз багш сэм оргочихжээ. Очоод фашистуудад шууд баригдав. 

	Түүнийг мэдсэн партизаны бяцхан отряд бөөн хөл үймээн болов. Удирдлагууд яаралтай хуралдаж, удтал эрж хайж байж олсон, хүч гаргаж тохижуулсан нууц газраасаа маш хурдан нүүхээр болно. Шалтгаан нь фашистууд Морозыг тамлахад тэсэлгүй партизаны отряд хаана буйг илчилчихвэл бүгдээрээ нүхэндээ алуулах юм болно. Партизанууд бүгд халаглана. Ганцхан Ткачук л Мороз яаж ч байсан илчлэхгүй, тиймээс нүүж, хөхөө өвлөөр эрсдэл гаргах хэрэггүй хэмээн зүтгэнэ. Үнэхээр түүний зөв байв. 

	Фашистууд яаж ч тамлаад Мороз партизануудыг илчилсэнгүй, хүүхдүүд ч илчилсэнгүй. Тэгээд бүгдийг нь дүүжилнэ. 

	Харин партизаны илтгэх хуудаст Мороз дайсанд бууж өгсөн гэж бичигджээ. Тиймээс дайн дууссан хойно түүнд хөшөө босгосонгүй, бүр дурссан ч үгүй. Бууж өгсөн, урвагчийн хэмжээнд үзсээр байжээ. Гагцхүү яг юу болсныг сайн мэдэх, өнөөх хүүхдүүдийнх нь нэг, Мороз самбаа гарган зугтаалгаж чадсан Миклашевич, мөн Ткачук л Морозыг жинхэнэ баатар гэж дурсахыг хүснэ. Тахир дутуу, нэг ч фашист алаагүй, зүв зүгээр явж очоод дүүжлүүлчихсэн Морозыг шүү дээ. 

	Энд нэг л асуулт бий. 

	Мороз алуулна гэдгээ мэдсээр байж, бас өөрийг нь очихоор хүүхдүүдийг ядахдаа нэгийг нь ч болов тавиад явуулахгүй гэдгийг ч мэдсээр атлаа ЯАГААД тосгон руу буцаж очсон юм бэ? Партизануудад бол, ялангуяа отрядын даргад бол Морозын үйлдэл нь ямар ч утгагүй тэнэглэл байв. Ядахдаа нэг ч болов нацистыг алаад үхдэг байгаа даа. Тэгж үнэ цэнэгүйгээр амиа өгөхийн хэрэг юу билээ?

	Харин Морозын шавь Миклашевич болон хамтран зүтгэгч Ткачук хоёрт өөр байв. Жинхэнэ хөшөө босгох учиртай баатар бол Мороз гэж тэд үзнэ. 

	 

	ЯАГААД ТЭР ВЭ?

	Багш бол шавьдаа оюун санааных нь эцэг болдог. Жинхэнэ багш шавь хоёрын хооронд чухам тийм амин нандин харилцаа тогтдог. Мороз тосгоныхоо хэдэн хүүхдэдээ яг тийм итгэл үнэмшил, оюун санааны эцэг нь байж чаджээ. Тэр жинхэнэ багш байж. Гэтэл шавь нар нь бүгд зэрлэгээр тамлуулж, тэгээд зогсохгүй бүгдээрээ дүүжлүүлнэ гэдгээ ч мэдэж байв. Тэднийхээ эцсийн мөчид ч багш хүн бяцхан шавь нартайгаа хамт байх ёстой гэж Мороз үзжээ. Шавь нар нь 10-16 насны хүүхдүүд. Ядахдаа тамлуулах үед нь хүүхдүүдтэйгээ хамт байж, үхэх үеийнх нь айдас зовлонд нь ч түшиг тулгуур, нөмөр бараа болж байх ёстой гэж үзжээ. Нэгэнт үхчхэж буй юм чинь ямар ч үр дүнгүй шүү дээ гэж маргах нь бас бий. 

	Гэвч учир холбогдол тийм биш. Мөн Мороз тосгон луу очилгүй үлдсэн бол хожим өөрийгөө зэмлэж, бүр ч ихээр гэмшиж зовох болно. Тиймээс хожмоо бодоод, өөрөөр хэлбэл өөрийгөө бодсон эго нь хатгаад тосгон руу өөрийгөө барьж өгөхөөр очсон гэж ч маргадаг. Бас Мороз бол эр зориггүй хулчгар хүн, нэг мина авч очоод дайснаа тэврээд үхэж чадсангүй ч гэх. Морозын үхэл бол ямар ч утга учиргүй, үнэ цэнгүй үхэл, жинхэнэ ухаангүй тэнэглэл гэж, ялангуяа партизаны отрядын дарга Кузнецов үздэг. Гэвч аль ч нь биш. Ерөөс жинхэнэ хүний дотоод ертөнцийн, оюун, сэтгэлийн холбоо гэдэг хүнийг эргэлзээгүй шийдвэр гаргахад хүргэдэг, бас тийм нугаршгүй хүчирхэг зан суртахуунтай болгодог. Магад хамгийн утга төгөлдөр төгсгөл тэр байх. 

	Баатарлана гэдэг зөвхөн халуун зэвсэг бариад эрслэн босохын ч нэр төдий биш, мунхаг ууртай хүн ч тийн чаддаг. Юунд ч үл нугарах бат итгэл үнэмшил, зан суртахуун, бусдыг хайрласан ойлгосон чин хайр гэгч хүнийг жинхэнээс нь хатан зоригтон болгодог. Тэнэглэл, хийрхэл биш шүү дээ. Тэгэхээр Ткачукийн хэлдгээр хазгар, бие муутай, нэг ч фашист алаагүй ч Мороз бол жинхэнэ баатрын мөн чанартай. Ер иймэрхүү хүмүүс мэр сэр байсан юм шүү. Дараа нь зохиол биш яг ийм бодит түүх ярьж өгөмз. 

	 

	* * *

	 

	В. Быковын “Хөшөө” туужийн товч агуулга ерөнхийдөө ийм. Ер Быковын “Сотников”, “Сүрэн чоно”, “Өглөө болтол тэсэх сэн”, “Альпын дуулал” гээд туужууд ямагт амь тулсан адал явдалтай, дайчны эр зориг, тэсвэр хатуужлыг, урвалт, үзэн ядалтыг, ерөөс дайны хүнд бэрх гэдгийг ямар нэгэн худал хуурмаггүйгээр харуулдагтаа нэн үнэмшилтэй, тиймээс ч дайны тухай бичдэг хамгийн шилдэг зохиолчид тооцогддог биз. Өөрөө ч 19-тэй залуу дэлхийн II дайнд оролцож, явган цэргийн дивизэд алба хааж, шархдаж, ухарч, ялагдаж, ялж, юм юм л үзэж явжээ. Бусад туужуудаа бодвол энэ “Хөшөө” тууж нь нэлээд уйтгартайдуу, замд яваа нэг хүний яриа голчилсон. Гэхдээ л, магадгүй түүний туужуудаас хамгийн эмзэг нь энэ байж мэднэ. 

	 

	* * *

	 

	Миний хувьд уран зохиолын хичээлийг заахдаа яг ийм мэт, хүүхдүүдийг юм бодуулсан, эргэцүүлсэн, ёсзүйн асуудал хөндсөн байгаасай гэж хүсдэг. Тэгвэл хүүхдүүд жинхэнээсээ уран зохиолд дуртай болно, бас өнөөх бидний яриад яриад нэг л эвийг нь олохгүй байгаа хүнийг төлөвшүүлэх, ёсзүйн танин мэдэхүй олгох, сайн мууг ялгаж салгадаг болгох, ёс суртахууны мэдрэмжийг нь хурцалж өгөх гэх суурь хүмүүжлийн асуудлуудад ч тун чухал хэрэгтэй дээ. Хүүхдүүд энэ мэтийг эргэцүүлж, бас эмзэглэж байж л сая уран зохиолын хичээл утгаараа болно. Уран зохиолын хичээл гэдэг бол уг нь хүний зовлон жаргалыг, амьдралын сайн сайхан, муу муухайг ялгаж мэдэрдэг танин мэдэхүйг нь, гоо зүйн мэдрэмжийг нь хурцалж өгдөг хичээл юм. 

	Би нэгхэн туужид өгүүлсэн итгэл үнэмшил, эр зоригийн тухай ярилаа. Асар олон сэдэв, мэдрэмж, гоо зүйн гаргалгаа бий шүү. Уран зохиолынхоо хичээлийн үнэ цэнийг хэрхэн өсгөх вэ гэвэл гол үндсэн юм руу нь л ормоор... Манай дунд сургуулийн уран зохиолын хичээлийн сурах бичигт байдаг тэр эхлэл, төгсгөл, тайлал, гол дүр, зангилаа, зохиомж, асуумж энэ тэр ер юунд хэрэгтэй юм бол? Дээд сургуульд тусгайлан утга зохиол судлаач мэргэжил эзэмших гэж буй бол бас хэрэг болж мэдэх л юм. Гэхдээ л... 

ГАДААД ОЮУТНУУД ҮГЭНД МИНЬ ИТГЭЭГҮЙН УЧИР

	 

	2007 онд. Индианагийн их сургуулийн хэлний бэлтгэл ангид нэг удаа гэрийн даалгаварт төрөлх сургуулийнхаа тухай танилцуулга - илтгэл хийх болов. 1970-1980-аад оны Монгол орны хөдөөгийн сумын дунд сургуулийн тухай хэдэн хуудас юм бэлтгэлээ. Учир нь би 1978 онд Говь-Алтай аймгийн Халиун сумын 8 жилийн дунд сургуульд шилжин очиж, 1985 онд төгссөн юм. Монгол руу холбоо барьж, дунд сургуульд суралцаж байх үеийнхээ болон сургуулийнхаа зургийг э-майлаар авав. 1984 онд шинээр ашиглалтад орсон хоёр давхар, спорт заалтай боломжийн сургууль билээ. Гаднаа сагсан бөмбөг тоглодог шийд, суга савлуур, турник, гүйлтийн зам бүхий биеийн тамирын талбайтай. Эргэн тойрон хөөрхөн модон хайс бүхий улиас, бургас голдуу цэцэрлэгтэй. Сургуулийн доторх тохижилт ч муугүй, самбар, үзүүлэн, номын сан, анги танхим сүрхий. 

	Сургалтын орчин, нөхцөл, гадаад байдал, хувцаслалт, хичээлийн хөтөлбөр, багш нарын байдал, амьдрал ахуй гээд олон талыг хамарсан илтгэл л дээ. Мөн өнөө үеийнх нь тухай ч товчхон бичсэн. 30 гаруй жилийн дараахыг гэсэн үг. Энэ хугацаанд төрөлх сумын сургуульд маань онцын их өөрчлөлт ер гарсангүй ээ. Харин ч зарим талаар уруудсан шинжтэй. Хүүхдүүд сурагчийн хувцсаар ижилсдэг, дэг журамтай жагсдаг, охид нь цэцэг дэлгэрч буй мэт өнгө өнгийн тууз зангиддаг, соёл, спорт, хүмүүжлийн олон талт арга хэмжээ зохиогддог гэх мэтээрээ бол тэр 30 жилийн өмнөхөөсөө ухарсан. Сургуулийн барилга нь хуучраад нооройсон. Шинэчлэгдээгүй. 

	Харин танилцуулга-илтгэлийн маань дараа манай ангийнхнаас хэд хэдэн хүүхэд маш гайхаж, итгэж ядан дахин дахин хачин хачин юм асууж байв. Намайг худлаа л авчихлаа даа гэж бодож буй байдал тэдний хандлага, нүднээс нь илт. Ялангуяа Колумбаас ирсэн нэг испани-индианы эрлийз охин, Экваторын нэг хар, Арабын эмират болон Саудын арабын залуус байсан. 

	Тэдний ийн эргэлзсэний шалтгаан нь миний өмнө Саудын Арабын залуугийн танилцуулга байлаа. Ангидаа бид хоёр хамгийн ахмад, насаар чацуу. Саудын Арабын хөдөө тосгонд бага насаа өнгөрөөсөн нөхөр юм билээ. Мань хүний танилцуулга илтгэлд 1980-аад оны үеийн Саудын Арабын бодит төрх маш тодорхой байв. 

	Одоо хааяа баримтат дэлгэцээр Африкийн дайнтай байгаа Судан зэрэг орнуудад нүд халтирмаар дүр төрх харагддаг даа. Тийм л... Сургууль нь гадна талаас нь халиахад цонх, хаалга ч үгүй, онгойсон онгойсон хар нүхтэй балгас шиг шавар байшин байна. Манай төмөр зам дагуу оросуудын орхиод явсан байрнуудыг манайхан тоноод, бөмбөгдүүлчихсэн мэт харагддагаас ч дор. Ханандаа шохой ч байхгүй. Дотроо бол шалгүй, шороон дээр сууцгаачихсан, өвдөг дээрээ нэг навсархай фанер хавтан, эсвэл хавтгай модтой, дээр нь дэвтрээ тавьж бичнэ. Дээврийнх нь оронд дал модны навчис овоолчихсон. Самбар нь яг ийм. Цүнх, сурагчийн дүрэмт хувцас, ширээ сандлын сураг ч байхгүй. Хүүхдүүд хөл нүцгэн. За тэр ч яах вэ, халуун газар биз. Нэг ангид нэг үеийнхэн биш, бараг таван үеийнхэн буй бололтой, харилцан адилгүй насныхан байв. (1950-1960-аад оноос өмнө л манай хөдөөгийн сургуулийн нэг ангид 8-аас 15 хүртэлх нас насныхан суралцдаг байсан юм билээ.) Тэгээд тэр сургууль нь элсэн дотор, хэдэн дал модны оёорт. Эргэн тойрон өөр барилга байшин гэхээр юм үгүй. Гаднаа ямар нэгэн тоглоомын болон биеийн тамирын талбай, сагсны шийд ч байхгүй. Зүгээр л элс тал. 

	1970-80-аад оны үеийн Саудын Арабын болон Монголын хөдөөгийн дунд сургуулийг хооронд нь харьцуулах юм биш. Тэнгэр газар шиг ялгаатай. Тэр үеийн араб хүүхдүүд бидэнд атаархаж үхмээр. Гэтэл орчин цагийнх нь эсрэгээрээ. Байр нь солигдчихсон байх ажээ. Өнөө цагийн манай хүүхдүүд араб хүүхдүүдэд атаархам үхмээр... 

	Өнөөх ангийн зарим залуусын миний ярианд үл итгэсний шалтгаан нь энд буй. Арабынх өндөр зэрэглэлийн зочид буудлынх шиг, манайх өнөө л 80-аад оныхоороо. Бүр үжирч муудаад царай дарчихсан. Тэдний сургуулийн орчин нь диваажин, хүүхдүүдийн өмссөн зүүсэн, хэрэглэл ч нүд бүлтийж, чих дэлдиймээр. 30 гаруй жилд галав юүлсэн мэт өөрчлөгджээ. 

	Монголд 70-80-аад оны үед тийм мундаг боловсролын суурь бүтэцтэй, орчин нөхцөлтэй байсан нь манай ангийн тэдгээр хүүхдүүдэд огтхон ч ойлгомжгүй байсан нь аргагүй л байх даа. 

	Тэр үед чинь бид дүрэмт хувцастай, цүнхтэй, ширээ сандалтай, бүтэн самбартай, сайн муу ч гэсэн мэргэжлийн анги танхимтай, багш нар маань цаг үедээ л тэргүүлэгч сэхээтнүүд байлаа. Өвөл заримдаа хөлдчихдөгөөс биш паартай байшинд хичээллэнэ. Шугам жагсаал, утга зохиол, биеийн тамир, урлагийн дугуйлан секц, “Аск” тэмцээн, “Дөл” тоглолтоос эхлээд янз бүрийн уралдаан тэмцээн тасрахгүй. Харин тэр үед Саудын Арабд шороон дээр суугаад, өвдөг дээрээ л бичиж байж. 

	Саудын Арабд 30 гаруй жилд гарсан эрс өөрчлөлтийг өөрийнхөө оронд 30 гаруй жилд гарсан өөрчлөлттэй харьцуулахад заримдаа гол горойж, гомдмоор болдог юм. Юу болчхов оо, яачхав аа, яагаад ийм байгаа юм бэ гэж өөрийн эрхгүй халаглаж, гайхмаар. 

	Бид өнгөрсөн он жилүүдэд хөгжлийн ямар их боломжийг алдаж асгаж орхио вэ? Энэ бол хоёр өөр нөхцөл биш, харин хоёр өөр бодлогын үр дүн. Буруу замаар будилж самуурч ирсний илрэл. Араб шиг хаант засаглалтай болох тухай яриа биш шүү. Тэд асар их баялагтай, манайх ч хүн амтайгаа харьцуулахад бас чамлахааргүй. Гол шалтгаан нь арабчууд баялаг дээрээ гаднынхныг ашиглаж хөгжсөн, харин бид баялгаа гаднынханд ашиглуулах тал нь давамгай. Үндэсний хөгжлийн тууштай бодлого хөтөлбөр байдаггүй. Уг нь сайхан сайхан нэртэй тийм бодлого, хөтөлбөр хэд хэдээрээ бий. Гэвч тунхаг үзүүлэн төдий. Нэг нам засгийн эрхэнд гараад өмнөхөө нурааж хийдэг, дөрөвхөн жилийн настай бодлого хэрэгжихээр арга ч үгүй. Нэгдсэн төлөвлөгөө, системтэй явах боломжгүй. Сонгуулийн тойрог тойрог руу жижиглэж тараасаар нэгдсэн бодлогоор хөгждөг Эдийн засгийн чадавхыг сүйрүүлж орхидог. 

	Газрын тосны асар их баялагтай Суадын Арабыг ядуу Монголтой харьцуулах нь тийм ч оновчтой биш гэсэн үзэл бодол байдаг. Нэгд, Монгол ч бас баялагтай. Нийт газар нутгийн 30 хүрэхгүй хувьд илрээд буй зөвхөн нүүрсний нөөц л гэхэд 172 тэрбум тонн. Ойролцоогоор 30 ширхэг Таван толгой байна гэсэн үг. Түүнээс гадна газрын тос, алт, зэс, фосфорит, хүлэр гэх мэтийн нөөц ч чамлахааргүй. 3 сая гаруй хүндээ хуваарилахад 28 сая хүн амтай Суадын Арабтай хол зөрүүгүй байгалийн баялаг бидэнд бий. Газрын хөрсөн доорх баялгаас гадна өөр юугаар ч орлуулшгүй 60 сая малын буян байна. Бид түүгээрээ Арабчуудаас хол давуу. Хоёрт, хүний хүчин зүйл. Арабчууд газрын тосныхоо баялгаар л хөгжсөн, баялаг бүтээгээд, хүн нь хөгжөөд байсан юмгүй. Тосны нөөц хэзээ дуусна, Арабчууд элгээрээ хэвтэнэ хэмээдэг. Гэхдээ сүүлийн он жилүүдэд Саудын Арабчуудын өндөр технологид гаргаж буй ахиц дэвшил, боловсрол, хүний нөөцийн бодлого нь атаархмаар зүйл бий. Арабын хөгжил ганцхан асар их газрын тосны нөөцтэйдөө биш, зөв тогтвортой бодлогодоо бий. Араб шиг их баялагтай Судан, Венесуэл гэх мэт орнууд нэг бус, гэвч тэд хөгжихөөсөө илүүгээр зовж, сүйрч байна. 

	Ганц Араб ч биш, Солонгос, Сингапур зэрэг Азийн орнууд 20 гаруйхан жилд хэрхэн “Азийн бар” болтлоо үсрэнгүй хөгжсөнийг бид мэднэ. 

	Өмнөд хөрш Хятад бидний нүдэн дээр л босоод ирлээ. 1989 онд Монголын нэг хүнд ногдох ДНБ нь 3800 орчим ам. доллар байв. Одоо 3750 орчим байна. Учиргүй буусангүй, гэхдээ огт өссөнгүй. Харин 1989 онд Хятад улсын нэг хүнд ногдох ДНБ 200 ам. доллар хүрэхтэй үгүйтэй байж. Харин одоо 10 000 ам. доллар давж, даруй 50 дахин өсжээ. Бид хөгжлийн ямар нөөц, боломжийг тавьж туусныг л харуулна. 

	1990 оны Эрээнтэй харьцуулахад манай Замын-Үүд чинь орчин цагийн соёлт хотхон байв. 1990 оны өмхий ханхалсан, утаандаа багтарсан, хог новш нь хөглөрсөн Бээжин өнөөдөр ямар болов. Эсрэгээрээ Азийн цагаан дагина гэгдэж байсан Улаанбаатар ямар байдалтай байна вэ гэх мэт. Зөвхөн харагдах үзэгдэх төдийд ялгарал их. Бидний өр зээл, өвчин зовлон, үгүйрэл ядуурал, ухамсаргүй дорой байдал, дотоод хэрүүл тэмцэл... 

	Нэг ийм энгийн жишээнээс бидний харамсалтай байдлыг тод харж болно. 

	 Харамсалтай нь би тэр сургуульдаа үргэлжлүүлэн суралцаж чадаагүй юм аа. Хэдхээн л сар суралцсан. 

	 

	2017. 10. 21

	



	


ӨВЧИН ЗАРИМДАА АШИГТАЙ БАЙДАГ ТУХАЙ... 

	 

	Хэргэм зэрэггүй ядуу Руссог Францын эзэн хаан ордондоо зохиосон нэгэн өндөр дээд хүлээн авалтдаа урьжээ. Тэр цагт эзэн хааны ордонд уригдана гэдэг өнөөдрийн манай Ардын цол авахаас ч том шахуу байж. Гэтэл Руссо очсонгүй. Хариу ч өгсөнгүй. Ёстой үл тоосон байна. Руссогийн энэхүү үйлдлийг ард түмэн маш соргог хүлээн авчээ. “Хэмжээгүй эзэгнэгч Эзэн хаан бол хэн ч биш юм байна шүү дээ” гэдгийг ойлгоход ард түмэнд хүчтэй нөлөөлжээ. Тун удалгүй нэг жилийн дараа Францын аугаа их хувьсгал болж, хаант засаглалыг авч хаян, нийгмийн цоо шинэ харилцааг эхлүүлжээ. Мэдээж хэрэг ганц дээрх Руссогийн ордонд очоогүй явдлаас үүдэн хувьсгал өрнөчихсөн хэрэг биш. Олон учир шалтгаан бий. Энд бичвэл ном болохоор. Гэхдээ энэ их хувьсгалын оюун санааны эцгийг Ж. Ж. Руссог, түүний “Нийгмийн гэрээ”-г байсан гэж үздэг. 

	Энэ хувьсгалын гал аймшигтай байлаа. Хядлага, аллага замбараагаа алдсан. Дээдсээ хядаж дуусаад, эргээд хувьсгалын тугчдаа хүртэл намнаж гарсан, бараг үлдээгээгүй дээ. Максимлиан Робиспьер, Дантон нар гээд... энэ зууны хориод онд манайд болсон шиг явдал тэнд бол жинхэнэ өнгөтөөрөө болж байж... Өнөөх алдартай толгой авдаг галитьон энэ үед зохиогдсон эд шүү дээ. Хүний толгойг авахад хялбар болгож, хөнгөвчлөх зориулалтаар бүтээгдсэн. Их олноор нь тастаж байсан болохоор... 

	Гэсэн ч Францчууд төдийгүй дэлхий нийт энэ хувьсгалыг Аугаа их хувьсгал гэдэг. Учир нь үр дүн нь хожмоо илэрхий гарсан учир. 

	Ихээ хожим Руссо “Наманчлал” бүтээлдээ тэрхүү Эзэн хааны урилгад очиж чадаагүйнхээ учрыг тайлсан байдаг. Уг нь мань хүн очих сон гэж маш их хүсжээ. Гэтэл золигийн давсгийн цистит нь хөдөлчхөөд нам... Юун Хааны ордонд залрах, эвхэрч уначхаад хэл дуулгах нь бүү хэл эмч ч дуудаж чадахгүй үхэх шахсан байгаа юм. Ард түмэн хөөрхөн мөртөө том хууртсан хэрэг. Хувь тавилан цаанаас нь зохицуулна шүү. Очсон бол Руссо тэр Их хувьсгалын эцэг гэгдэх алдрыг хүртэх байсан болов уу, яах л бол?

	Руссо энэ үнэнээ дэлгээгүй бол ард түмэн түүний тийм эрхэмсэг байж чадсанаар нь бахархсаар байсан байх. Гэвч харин энэ үнэнээ хайр найргүй илчилсэн учир өнөө түүнийг их мэргэн ухаантан, гэгээнтэн шахуу үздэг. 

	 

	* * *

	 

	Энэ тохиолдолд Руссогийн цистит нь ард түмэнд ашигтай тусжээ. Ер нь бол ард түмэн дандаа л хууртаж байдаг, гагцхүү ашигтай ашиггүй юу л гэдгээрээ ялгагддаг болохоос. 

	 

	2016. 10. 10

	



	


100 ДОЛЛАРЫН ҮНЭТЭЙ ГАНЦ ТОНШИЛТ БУЮУ УР ЧАДВАРЫН ҮНЭ ЦЭНЭ

	 

	Алдартай зохион бүтээгч Томас Эдисон дээр нэг нөхөр их үнэтэй цагаа засуулахаар ирж дээ. Эдисон үзэж байснаа ширээн дээр байсан алхаар ганцхан тоншчихоод “Одоо зүгээр ээ” гээд эргүүлэн өгч гэнэ. Цаг нь юу ч болоогүй мэт чаг чаг цохилж байсанд,

	— Ийм амархан уу?

	— Амархан ч биш л дээ. Гэхдээ бүрэн засагдсан. Найдвартай. Та итгэж болно. 

	— Баярлалаа. Аа, би засварын тань хөлсөнд хэдэн доллар өгвөл зохих вэ?

	— 50 доллар... 

	Чихэндээ итгэсэнгүй. Дахин лавласанд Эдисон,

	— 50 доллар гэж ямар ч эргэлзээгүй давтав. Эдисоны үед 50 доллар бол овоо чиг мөнгө байж. 

	— Өршөөгөөрэй, эрхэм минь. Та ердөө ганцхан л тоншсон шүү дээ. Тэрүүхний төлөө 50 доллар байх гэж үү? Миний бодлоор бол ганц доллар... 

	— Эрхэм ээ. Чухам хэрэгтэй газрыг нь онож цохихын тулд би 30 жил уйгагүй хөдөлмөрлөсөн юм шүү дээ гэсэн юм гэнэ билээ. 

	Энэ түүх үнэхээр болсон эсэхийг мэдэхгүй, бас ялимгүй өөр ч байж мэднэ. Гэхдээ л энд нэг зүйлийг өгүүлж буй нь чухал юм. Тэр бол ур чадварын үнэ цэнэ. 

	Эдисон шуналтай нөхөр яавч биш. Тэгвэл яагаад ганц тоншилт 50 доллар гэж? Учир нь тэр бол зүгээр нэг засварчин биш, аугаа их зохион бүтээгч, их авьяастан. Дээр нь өөрийнх нь хэлснээр 30 жил уйгагүй хөдөлмөрлөжээ. Ингээд авьяас, туршлага, мэдлэг гурвын гайхалтай хослолын үр дүнд ганцхан тоншилт нь 50 долларын хэмжээнд хүрэхүйц ур чадвартан болсон хэрэг. Ур чадваргүй, авьяасгүй, туршлагагүй нэгэнд бол бүтэн өдөр, магадгүй бүтэн долоо хоногийн хөдөлмөр. 

	Авьяас, чадвар, бүтээлч хөдөлмөр, эрэл хайгуулын үр дүн болсон ур чадвар гэдэг нь оюуны өмчийн үнэ цэнийг тодорхойлж байдаг. 

	Саяхан Шинэ жилийн нэгэн үдэшлэгийн үеэр ийм яриа болов. 

	— Энэ дуучин гурван сая төгрөгөөр хоёр дуу дуулчихлаа. Арай ч дээ. Дэндүү юм аа. 

	— Дуу нь танд таалагдсангүй юу?

	— Сайхан дуулдаг л даа. Гэхдээ ганцхан орой хоёрхон дуу дуулчхаад гурван сая төгрөг. Гэтэл би бүтэн сар зүтгээд сая төгрөг. 

	— Дуучин орой бүр ийм хөлсөөр дуулаад байдаггүй байх. Тэгээд ч маш сайн дуучин. 

	— Шунал, шунал. 

	— Таныхаар бол хэдэн төгрөгөөр дуулбал болох вэ?

	— 50 мянга байхад л хангалттай. 

	— 50 мянга байтугай үнэгүй дуулаад өгье гэсэн ч ямар ч үдэшлэг зохион байгуулагч лав л та бид хоёроор дуулуулахгүй гэдгийг бол би сайн мэдэж байна. 

	Надад уурлах ч яах вэ. Дуучинд ховорхон сайхан хоолой байна. Өөрөөр хэлбэл авьяас байна. Түүнээ хөгжүүлж чадсан хөдөлмөр, туршлага, ухаан байна. Үнэлдэг нь ч байна. Тэгэхээр сая саяар нь дуулж л байг. 

	Дашрамд хэлэхэд дуучдын дууг хуулж DVD-д бичээд зардаг нөхөд бол оюуны өмчийн хулгайчид. Тиймээс хулгайн бараа авах шаардлагагүй шүү. 

	Хэд хоногийн өмнө бас нэг ийм яриа болов. 

	— Таны номын үнэ хэд вэ?

	— 10 000

	— Аа, уучлаарай, хямдрах уу?

	— Хямдраад тэр ээ. Уг үнэ нь 15 000 юм. 

	— Та номоо ширхгийг нь ямар үнээр хэвлүүлдэг вэ?

	— 5000 төгрөгөөр... 

	— Та тэгвэл ядахдаа 7000 төгрөгөөр зар л даа. Хоёр нугалж зардаг юм байна шүү дээ. 

	Эхлээд эг маг гээд хэлэх үг олдсонгүй. Тэгснээ араас нь “Наад үгээ бусдын номыг хулгайгаар хэвлүүлж зардаг хүмүүст л хэл” гэлээ. 

	Ер нэг иймэрхүү хандлага байнга анзаарагддаг юм. “Хэвлэлийнхээ өртгөөр л өгчхөөч дээ” гээд шалаад салдаггүй нөхөд бий шүү. Яг бичихдээ, хоёр сар, эсвэл зургаан сар ч болсон байж магадгүй. Гэхдээ насан туршдаа уншиж судалсны минь, хөдөлмөрлөсний минь тайлан, үр шим. Тиймээс ямар нэгэн хэмжээгээр чадвар, туршлага, хөдөлмөрөө үнэлэх л ёстой. Түүнээс би хэн нэгний бэлээхэн биччихсэнийг шууд хуулж, хэвлээд борлуулсангүй. Тийм байлаа ч ядахдаа хуулж бичсэн хөдөлмөрийн хөлс шингэх учиртай. Номын хулгайчид хүртэл хулгайлах хөдөлмөрөө үнэлээд хэвлэлийнх нь өртөг дээр нэмж зардаг юм. Ч. Лодойдамбын “Тунгалаг Тамир” роман бол зууны шилдэг роман. Гэтэл гадуур үр хүүхдүүдээс нь ямар ч зөвшөөрөлгүйгээр, хулгайгаар мянга мянгаар нь хэвлээд зарж байгаа. Арван хэдэн жилээр зарцгаав. Мэдээж хэрэг зүс царай тааруухан, хэвлэлт муухан, түүнээ дагаад үнэ ч бага. “Хулгайгаар хэвлэхдээ ядахдаа алдаагүй хэвлэдэг болоосой, үг үсгийн бөөн алдаа, бүр хэсэг бүлгээр нь хүртэл сох дутаачихсан, хольж сольчихсон хэвлэдэг юм билээ” гээд Лодойдамба гуайн охин үгээ барчихсан явж байсан. 

	Л. Түдэв гуайн “Оройгүй сүм” романыг бас л гадуур хэдэн арван мянгаар нь номын хулгайчид хулгайлж зарсан, баяжсан, том хар ландгар жийп унаж давхидаг болсон. Эзэн нь гэтэл хөөрхий тэтгэврийнхээ хэдийг хүргэж ядан гэлдэрнэ. Уг нь тэр хүний бичсэн өгүүлбэр, бүр үг бүрийг нь алтаар үнэлж байх учиртай юм шүү дээ. Юун хулгайлах. Харамсалтай нь хулгайлж л байна. Гэтэл дэлхийд бол үнэ цэнтэй зохиолчдод үзгэн доороос нь гарсан үг бүрийнх нь тоогоор төлбөр төлж байдаг юм. 

	Ойрмогхон манайхны нэгнийх нь гайгүй шиг гүйлгээтэй романыг бас л хулгайгаар хэвлээд зарсан хэрэг гарсан. Ер иймэрхүү явдал байнга давтагдана. 

	Хуулж бичсэн гэснээс бас бусдын бичсэнийг хуулж, өөрийнхөө нэрийг дурайтал тавьчхаад ном гаргачихдаг нөхөд нэлээдгүй байдаг. Хэдэн жилийн өмнө нэг сайхан нэртэй ном таарахаар нь нээгээд үзтэл нэг л танил үг өгүүлбэрүүд цувраад болдоггүй. Сайтар үзвэл миний бичлэг мөн өө. Туршлагатай хоньчин хотон дахиа таньдаг шиг нэлээд хэдэн жил цаас цоохорлосны хувьд өөрийн бичсэн үг өгүүлбэрүүдээ нэг муухан гадарлах хэмжээнд... Өгүүлэл, нийтлэлүүдээс маань гарчгийг нь солиод, эхлэл төгсгөлийнх нь өгүүлбэрийг өөрчлөөд л номдоо оруулаад, өөрийнхөө нэрийг дурайтал нь биччихэж. Эшлэл тайлбарт нь нэр маань байгаа юм болов уу гэтэл сураг ч алга. Дараахан нь дахиад нэг, бас дахиад нэг. Бүр тэсэхээ байгаад зарим нэгийг нь олж уулздаг юм. 

	Сүүлийн жилүүдэд цахим ертөнцөд оюуны өмчийн хулгай хаяа хязгааргүй мэт болов. Мэдээлэл, технологи хөгжих хэрээр оюуны өмчийн хулгай хөгжиж байна. Дэлхийн улс орнуудын хооронд цэрэг улс төр, эдийн засгийн талбарт болж буй мэдээлэл, шинэ санаа, өндөр технологийн өрсөлдөөн нь энэ төрлийн хулгайг далдуур улс төрийн бодлогын түвшинд зөвтгөх хандлагатай байдаг. Үүнийг гул барьж хаяагаа хадардгаа зөвтгөдөг нөхөд хүртэл бий. 

	Уг нь Оюуны өмчийн хулгайн хэрэг шийтгэл чангатай, хөдөлмөрийн хөлсний доод хэмжээг 250-300 дахин өсгөж торгох, 3 сараас 1,5 жил ч байв уу даа, хорих ялтай. Гэвч миний л мэдэхийн ийм ялаар суусан хүн манайд л байхгүй. Манай Оюуны өмчийн газарт энэ хэргээр очихоор бүр өөрөө хулгай хийчихсэн мэт хачин эвгүй байдалд орчихыг нь яана гээ. Оюуны өмчийн хулгайг латинаар plagiārius гэдэг аж. Энэ үгийн анхдагч санаа нь “сүнсний наймаачин” гэсэн утгатай гэнэ. Сүнс наймаална гэдэг тоглоом биш шүү, сүсэг бишрэлтэй хүнд бол ухаан алдаж унамаар аймшигтай явдал. 

	Ер оюуны өмчийн үнэлгээ гэдэг нь зөвхөн бичиж туурвидгийн хүрээнд төдий байдаг зүйл биш. Аливаа зүйлд ур чадвар, мэдлэг, шинэ технологи ямар хэмжээгээр шингэнэ тэр хэрээрээ үнэтэй байдаг нь хууль. Тэр бүхэнд оюуны өмчийн эрх үүсэж байдаг. Бид оюуны өмчийн үнэлгээг өдөр тутамдаа төлдөг. Цаг тутамдаа хэрэглэдэг тамхинд хүртэл тэр үнэ цэнэ гэгч шингэсэн байна. Улаан шонхор тамхины үнийг Sobranie, Treasurer-ийнхтэй харьцуулбал нэлээд зөрүү бий. Герман, япон машиныг солонгос, хятад машинтай харьцуулж болно. Илүү чанарт, өөрөөр хэлбэл илүү мэдлэг, өндөр технологи, чадвар, хөдөлмөрт нь илүүг төлж буй хэрэг. Яагаад яг адилхан засалтыг зарим үсчин 5 000-аар хийж байхад нь зарим нь 50 000 төгрөгөөр хийдэг вэ? Ур чадвар. 

	Хэн нэгэн ном бичсэн бол хэвлэлтийнх нь үнээс хоёр дахин, магадгүй хорь дахин илүү үнээр номоо борлуулж болно. Түүнийх нь төлөө загнаад байж болохгүй. Хэн нэгэн сая төгрөгөөр ганц дуу дуулсан бол авьяас, ур чадварынх нь үнэлгээ тэр болно. Намайг үнэгүй дуулаад өгье гэхэд ямар ч үдэшлэг зохион байгуулагч зөвшөөрдөггүйн учир тэр юм. Тамхинд хүртэл үнэ цэний зөрүү гэж байдаг атал авьяас чадвар хийгээд оюуны өмчид байлгүй ч яах вэ дээ. Харамсалтай нь энэ цаг үед авьяас чадварыг, оюуны өмчийг нэг бол хулгайчийн хөдөлмөртэй адилхан түвшинд үнэлнэ, эсвэл хулгайлна. 

ЯМААН ЗАН, ЯМААН ОМОГ

	 

	Ядарсан, зутарсан, тамир тэнхээ муутай, өмссөн зүүсэн, эдэлсэн хэрэглэсэн тааруухан нэгэндээ, ерөөс өөрөөсөө хүч чадал, царай зүс, өмссөн зүүснээр дор нэгэндээ ихэрхүү, дээрэлхүү, бардам, түрэмгий зан гаргадаг нөхөд бол өөрсдийгөө тэр дээрэлхээд байгаагаасаа ч доор ядарсан өчүүхэн дорд амьтад гэдгээ л илтгэн харуулж байгаа хэрэг. Нэг их сайхан амьтад шиг сүүлээ соосойлгоод, хамраа сарталзуулаад, дээгүүр хараад байх хэрэггүй юм. Өөрсдийгөө л хэн болохоо зарлан тунхаглаж байгаагаа мэдэж авцгаа... 

	Муухан хувцастай явбал тоохгүй шинжтэй, ядарсан царайтай явбал доог тохуу болгочих янзтай, муухан машин унаад гэлдэрч явбал шахчих, зай тавиад өгчихгүй санаатай, ажил төрөлгүй, албан тушаалгүй явбал мэндийн хариу өгөхгүй байдалтай. Нам зөөлөн дуугаар яривал зандарч загначих нь элбэг. 

	Монголчууд бидний мөн чанарт ийм адгийн ядарсан зан чанар их бага юм, уг нь. Монголчууд иймэрхүү ядарснаа дээрэлхдэг нөхдийг тэвчээргүй, тавтиргүй зантай ямаатай зүйрлэж, “Битгий годрон шиг аашлаад бай” гэх мэтээр зэмлэдэг байж. Ямаа яадаг вэ гэхээр ядарсан нэгнээ ямагт дээрэлхэн, эврээрээ сэжилж, бүр хэтрээд хаздаг юм. Нялх ишгийг дахлай нь сэжилнэ, дахлайгаа борлон нь, борлонгоо шүдлэн нь сэжилнэ. Тураалдаа орсон, тамир тэнхээгээ барсан нэгнээ ямаанууд ихэд гадуурхан, хавчин дээрэлхэнэ. Ямар сайндаа “Ямаан зан”, “Ямаан омог” гэсэн хэлц гарах вэ дээ. “Ямаан омог” гэх нь мөн холын чанарыг ухалгүй ойрын явдалд бачимдан, тэвчээргүй хурдан түргэн омгорхдог, дээрэлхдэг зан. Нэгнээ бяцхаан алдаа гаргавал харамсах биш харин ч улай үзсэн хэрээ мэт баярлан бархирах... хэлээд, засаад өгөхийн оронд улам түлхэнэ. Дорд л зан юм даа. 

	Манайхан ихэвчлэн хятад худалдаачид, манж түшмэдийг “Ямаан омогтнууд” гэдэг байж. “Хятад хүн ямаан омогтой, бэл бэнчнээр хүнийг үнэлдэг” хэмээн хэлэлцдэг байж. Энэ мэт үгс нь монголчууд бид тийм байж болохгүй шүү, бид өөр мөн чанартай хүмүүс шүү гэсэн санамжууд юм. Юм асуухаар дуугарч ядна. Дутуу сонсоо юм болов уу хэмээн лавлаад асуухаар уурлана. Авъя, өгөөч гэчхээд өгөх гэхээр гэдийнэ, тонгойгоод өгөхөөр дээрээс харж ихэрхэнэ. Улиастайд, гэр хороололд амьдардаг гэвэл царай нь хувьсхийнэ. Ажилгүй гэхээр дуугаа хураачихна. 

	Уг нь Монголчууд бид чинь уужуу тайван, ядарснаа өргөж асардаг, задарснаа эвсэж засдаг элэг сэтгэлтэй ард түмэн юм сан. Юу гэгчийн тахил нь буруу өрөгдчихөө вэ гэж халагламаар үе байх л юм даа. 

	Бие биесээсээ өчүүхэн ч болов юм илүү завшчих гэсэн эрмэлзэл хаа сайгүй. Авто засварын газарт ч, аяга кофе уухад ч ялгалгүй. Дугаар дараалалд хүртэл урдуур орчих гэж мачийна. Авто зам дээр ганцхан машины урдуур улайран зүтгэнэ. Бизнес, ажил хэрэг ярьсан ч харилцан ашигтай байхыг биш өөрөө илүү ашигтай байх боломжийг зүйл бүрээр сүвэгчилнэ. Хамтрагчаа хүн гэж огтхон ч бодохгүй. Нэг нэгэндээ аль болох ашиглаж завших учиртай мал мэт хандах нь элбэг. Нэг нэгнээ доош нь хийж, дооршоож үзэхээ эрхэм болгох нь илүү талдаа. Нинжин сэтгэлийн байтугай ахуйн болон харилцааны соёлын анхан шатны түвшин ч үгүй. Заримдаа ажил үүргийн дагуу хийгээд өгчих зүйл дээр эрх мэдлийн боломжоо ашиглаад бүр залхаан цээрлүүлэлт маягийн юм болно. Тэгээд энэ бүх илрэлд “Ийм байж болохгүй шүү дээ” гэхээр “Ийм л байдаг шүү дээ, сүртэй юм” гэх... Бүр гадуурхах, шоолох байдалтай. 

	Энэ бол... их ангасан адуу ус ууж чаддаггүй эргүүлж хамраараа гаргаад байдагтай адил ёсзүй, шударга ёсны дутагдлын гүн шокт манай нийгэм даяараа орсны илрэл. 

	Хүн гэдэг ариун сайхан, эрхэм ойлголт бүдгэрэн баларсны шинж. Үнэнээ хэлэхээр үнэмшихгүй, худал хэлбэл л үнэмших. Буруу зөрүүг нь хэлэхээр өмнөөс“Би амьдрах гэж л зүтгэж байна. Өөр яах юм бэ?” гэх. Ямар нэгэн гэмшил зовнил огт үгүй. Хуурч завшиж олсон таван төгрөг хоол болох уу? Өнөөдөр болж буй мэт ч насан туршдаа тийн хуурч, залилж хэрхэн явах билээ. Хэдий амьдрал хүнд ч гэсэн үнэн мөнөөрөө яагаад урагшаа явж болохгүй байна вэ? Эсвэл хувь хүнд энэ нийгэм ямар ч өөдрөг боломж өгөхгүй байна уу?

Өнөөдрийн ҮЗЭЛ САНАА хийгээд ЗАРЧИМ

	 

	 

	Төрийн жолоо дээр ээлжлэн сандайлж буй Улс төрийн нам нэртэй санхүү - эрх ашгийн бүлэглэлүүдийн нийгэмд, та бидэнд хүч тулган хэрэгжүүлж ирсэн, одоо ч үргэлжлүүлж буй “үзэл санаа” нь яг юу вэ?

	— Шударга үнэн гэж байдаггүй, тиймээс юу ч хийж болно. Ёс зүй гэдэг бол хоосон зохиомол догма. 

	— Хөрөнгө мөнгө. Чи түүнтэй бол бурхныг ч худалдаж авч чадна. Тиймээс хөрөнгө мөнгөний төлөө өчүүхэн ч эргэлзэлгүйгээр бурхныг ч зольж болно. 

	— Бусдыг бүү өрөвд, бүү хайрла. Зөвхөн өөрийгөө... 

	Ийм л “үзэл санаа” манай нөхдийн үйл ажиллагаа бүхнээс нь ханх тавьдаг. 

	Энэ үзэл санаагаа хэрэгжүүлдэг “Зарчим”-ууд нь:

	— Ёс суртахуун, шударга ёсыг зөвхөн оо энгэсэг болгон хэрэглэ. Тийм мэт харагд. 

	— Ямар ч аргаар хамаагүй аргаар төрийн эрх мэдэлд хүр. Зорилгодоо нэгэнт хүрсэн хойно ямар бохир зам туулсныг чинь олонх мартчихна, эсвэл мартуулчихна, санасан ганц нэгний амыг нь барь, ганцаардуул, хөөрсөн олныг өөдөөс нь турхир, бүр болохгүй бол гүтгээд шоронд хий, шороонд бул. 

	— Бүлэглэ, зохион байгуулалтад ор. Түүнээ нам, франц гэж уран гоёор нэрлэ. Ганцаараа чи амжилт олохгүй. Цөөврүүд үргэлж олуулаа явдаг юм. 

	— Бас ардчилал, либерализм, социалист энэ тэр гэх мэтийн онол ярь. Гол нь олон түмэнд чи онолтой мэт харагдах нь чухал. Харин цаашаа эргээд тэр онолыг хогийн сав руу шүлстэйгээ хамт нулим. 

	— Тэгээд эрээ цээргүйгээр томхон хус, хулгайл, хэний халаас байх нь чухал биш, авч байх нь чухал. Төр түмнийх байтугай бурхных байсан ч хамаагүй гараа лавхан дүр, боломж бүрийг ашиглаад амжуул... 

	— Сонгогчдыг унаж тустал нь хуур, худал амла, авлигад, тархийг нь мөлчийтөл угаа. Дөрвөн жилийн дараа дахиад өчүүхэн зүйлээр саналыг нь авахад амар тул үргэлжийн өлөн зэлмэн байлга. 

	— Хуулийг өөрсдөдөө ашигтайгаар зас, эсвэл үл тоо, уллан дэвсэл, 

	— “Хувааж захир” гэж манж нар зүгээр нэг хэлээгүй юм шүү. Нийгмийн оюун санааг цаг үргэлжид маргаан зөрчил, хагарал тэмцэлд байлга, бүү амсхийлгэ. Үгүй ядаж ямар нэгэн цуурхал дуулианаар цатга. Тиймийн тулд бүх хэвлэл мэдээллийг худалдаж ав. Эс тэгвээс ард түмэн та нарын цус үнэртсэн долларыг чинь анзаараад эхэлнэ шүү. 

	— Үнэнийг эрж хайж буй, тэмцэж буй хэсгийг айлга, шах, хавч, нэр төрийг нь шороотой хутга, тэд бол чиний өрсөлдөгч учир тэдний үнэн зөв байх чухал биш, зүгээр л нуга дар, хог цэрээ хая, гутаа, гүтгэ, устга, 

	— Өөрийнх нь, өөрийн бүлэглэлийнх нь явцуу эрх ашгийг давж алхсан хэнийг ч үл өршөө, бүү өндийлгө. 

	— Уяаных нь нохой болоогүй бол, замд нь тээглэсэн бол тэр хэн байх нь хамаагүй, зүгээр л өшиглө, золионд хая. ГЭХ МЭТ... 

	Эгэл хүний санаанд оромгүй, чөтгөр шулмын санаанаас л ундарч буй гэлтэй. Бидний улс төр ийм л ад зэтгэрийн мэт “Үзэл санаатай”, түүнээ ийм л “Зарчим”-аар хэрэгжүүлсээр өдий хүртэл явж ирлээ. 

	Жинхэнэ үзэл санааг ярихаа байж, ов залийг, хувиа бодохыг, адын шуналыг үзэл санаа гэх хүртлээ онхолдсон, харанхуй нүх рүү хийссэн. Хүндээ хөнгөнөөс хялбархаан худалдсан. 

	Улс төрийн намууд ийнхүү жинхэнээсээ үзэл санаагүй болж, явцуу бүлэглэлүүдийн эрх ашгийн өмхий шалбаагт гүнзгий шигдсэний гай гамшиг, лай ланчгийг ард түмэн ханатлаа үүрч, сөхөртлөө зүтгэж байна. Өдий хүртэл бид бүхний улс даяараа будилж, төөрч, самуурч ирсний үндсэн шалтгаан нь ердөө энэ. 

	 

	* * *

	 

	Манай улс төр өдий болтол санхүү-эрх ашгийн бүлэглэлүүдийн ийм мэт ширэнгийнх мэт хайр найргүй эрээгүй, соёл, оюуны хэлтэрхий ч үгүй зэрлэг өрсөлдөөнөөр л тодорхойлогдож ирсэн. 

	Түүнээ улс төр гэж ард түмэнд итгүүлж, өөрөөр байж болдоггүй юм хэмээн үнэмшүүлсэн. Хамгийн эмгэнэлтэй нь сонгогчдын үнэмлэхүй олонхын тархийг яг ингэж, “аль нэгэн нам, санхүүгийн бүлэглэлд багтаагүй л бол тэр хэн ч биш, юу ч үл хийж чадна. Хэрвээ чи хэн нэгэн юм бол, ямар нэгэн нам, бүлэглэл ард чинь гарцаагүй байх ёстой” гэж угаасан. 

	Үнэхээр ч ямар нэгэн нам, санхүүгийн, эрх ашгийн бүлэглэлтэй л холбогдоогүй бол, түүний гар хөл, уяаны нохой нь болоогүй л бол ер хэн ч байсан өнөөгийн улс төрд урагшаа алхахад нэн бэрх. Тэдгээр бүлэглэл нь ихэнхдээ мафийн шинжтэй, мөнгө, эрх ашигт тархиа угаалгасан манкурт дайчидтай. 

	Бид харин өнөөдрөөс, яг энэ мөчөөс үзэл санаа ярьж, үнэт зүйл, зарчмаа тойрч нягтарч эс чадваас тун удахгүй засаж залруулах боломжгүйгээр асуудал даамжирч, зүтгэж гарахын аргагүйгээр өмхий шалбаагт улам шигдэнэ. 

	Өдий хүртэл улс төрийн тайзан дээр “тоглосон” аль ч намын ялгаагүй хууччуулаас одоо ямар нэгэн үзэл санаа, зарчим нэхээд нэмэргүй. Тэднийг өөрчлөгдөнө, ухаарна гэж горьдоод ч хэрэггүй, ёстой нөгөө “Нар хойноос навтас чирээд гараад ирэх”-ийн үлгэр. Өнөөгийн манай нийгэм цоо шинэ хүмүүс, итгэл үнэмшлийг, зарчмыг цаг үеэсээ үгүйлэн нэхэж байгаа. 

	Бидний байдал Pawel Kuczynski-ийн цуврал зурган дээрх шиг л бий. 

Бид “АУГАА” гэдэг сайхан үгээ мартчихаа юу даа

	 

	 

	(2017 оны 5 сард “Сэрүүлэг” сонинд нийтлэгдсэн ярилцлагаас...)

	 

	20 боть роман бичнэ гэдэг миний хувьд боломжгүй, бас солиотой явдал

	 

	ҮНДЭСТЭН ОЙ САНАМЖАА АЛДАХ АЮУЛЫГ БИД АЛХАМ ТУТАМДАА САНАЖ БАЙХ ЁСТОЙ

	— Түүхэн уран сайхны бичлэгийн хөгжлийн эрин үе ирж байна гэж судлаачид ярих болов. Энэ талаарх таны бодол? Та ч бас тийм түүхэн нийтлэлүүд цөөнгүй бичсэн санагдана. “Бат, Сүбээдэй нар Дорнод Европт”, ”Айн-Жалудын домог” “Шулмын салхи буюу Хубилайн сүйдсэн флот” зэрэг цөөнгүй нийтлэлүүдийг тань уншигчид сайн мэднэ. 

	— Яах аргагүй түүхийг уран сайхны нийтлэл хэлбэрээр илэрхийлдэг туурвилзүйн хүчирхэг урсгал түрээд ороод ирлээ. Түүх дангаараа уншигчдад хүрэх нь бага, цөөхөн мэргэжлийнхэн л уншина. Харин түүхийн тэр олон баримт, логик, үзэл санааг уран сайхнаар, гэхдээ түүхэн голдирлоос нь гаргалгүй, гажуудалгүй бичих аваас маш олон уншигчдад хүрч байна. Уншигчид ч дан уран зохиол, эсвэл дан түүх уншихаас илүүгээр тийм төрлийн бүтээлд татагдах болсон нь анзаарагддаг. 

	Ийм төрлийн нэг том төлөөлөл бол монголчууд бидний сайн мэдэх Жак Уэтерфорд байна. Хэдий түүх судалгаа талаасаа учиргүй өндөр түвшний биш ч жирийн уншигчдад түүхийг хүүрнэн хүргэж чадаж байгаа амжилтаараа маргашгүй юм. 

	— Манай түүхчид, судлаачдаас Жек Уэтерфордын номд шүүмжлэлтэй хандаж буй нь бас хааяа сонсогддог?

	Түүхийн зарим гаргалгаатай нь санал нийлэхгүй тал бий. Гэхдээ монголчуудын хувьд Жак Уэтерфордод бидний түүхийг дэлхий дахинд хамгийн үр бүтээлтэй хүргэн эергээр сурталчилж чадсанд талархах ёстой. “Өнөөгийн ертөнцийг үндэслэгч Эзэн Чингис хаан” ном нь л гэхэд 36 оронд, хэдэн сая хувиар хэвлэгдсэн. Энэ ном бүхний цаана монголын түүхийн сурталчилгаа, мэдлэг, мэдээлэл түгж байгаа. Хамгийн гол нь Жек монголын түүхийг маш эерэг талаас нь харж, тайлж, монгол хүний зүрх сэтгэлээр бичсэн. Манай түүхийн талаар бичсэн гаднын эрдэмтэн судлаачдын үнэмлэхүй олонход нь дутагддаг нэг зүйл бол Монголын түүхэнд их харь хөндий хандаж, бидний сэтгэлгээ, ахуй соёлын онцлог байдлыг огт үл анзааран өнгөрдөг явдал юм. Харин Жекийн хувьд эсрэгээрээ. Монголын төр ч түүний гавьяа зүтгэлийг үнэлж одонгоор шагнасан. 

	Түүхийг уран сайхны нийтлэл хэлбэрээр сонирхолтой бичих нь ямар их үр дүнтэй болохын тод жишээ энэ. Харин манай түүхчид эрж олсон арвин баялаг, нэн сонирхолтой баримтуудаа эгэл жирийн уншигчдад хүргэх талаар учир дутагдалтай. Гэтэл авьяастай сэтгүүлч, зохиолчдод нь түүхэн мэдлэг илэрхий дутдаг. Тэгэхээр би түүхчдэд Жекээс үлгэр аваасай, зохиолчдод түүхээ сайн судлаасай л гэмээр... 

	— Манай түүхэн зохиол бичиж буй зохиолчдын түүхийн судалгаа хэр далайцтай байдаг вэ?

	— Далайцтай судалгаа хийж бичдэг зохиолчид манайд бий шүү дээ. Б. Ринчен гуайн “Заан Залуудай”-г уншихад л мэдэгдэнэ. Бид тэр чулуун зэвсгийн үед аялаад ирсэн мэт болно. Мөн “Зүрхний хилэн”, “Манан будан” зэрэг олон түүхэн роман бичсэн Ж. Пүрэв гуайн судалгаа нөр их болох нь анзаарагддаг. Т. Мандир ахын судалгаа ч бас нясуун, гайхаж алмайрмаар шүү. 

	— Та уран зохиолын түүхэн танин мэдэхүйн ач холбогдлын тухайд юу хэлэх вэ?

	— Зарим тохиолдолд мэргэжлийн түүх бичлэгээс ч илүүгээр тухай цаг үеийг түүхэн зохиол тодорхойлох нь бий. Марксыг эдийн засгийн засаглалын мөн чанарыг нээсэн алдарт “Капитал”-аа бичихэд нь тухайн үеийн толгой эдийн засагч Прудоноос илүүгээр Бальзакийн нийгмийн романууд тус болсон тухай дурссан байдаг. Дундад зууны Европын сэтгэлгээний маш өвөрмөц онцлог, хандлагыг “Дон Кихот”-оос л харахаас биш ямар нэгэн түүхийн судалгааны бүтээлээс олж харахад бэрх. 

	Эртний Мисирийн түүхийг түүхийн сурах бичгээс илүүгээр Пруссын цуврал роман барим тавим өгүүлж магадгүй. Ромын хүчирхэг гүрэн мөхөн унасан шалтгааныг Синкевичийн роман илүү тодорхой харуулдаг, Парисийн коммуны гал бадарсан урианы цаана юу болсныг А. Франсын “Ундаассан бурхад”-аас, Туркийн эзэмшлийн үеийн Балканы хойгийн ард түмний амьдралын нарийн ширийнийг Иво Андричийн “Дарина голын гүүр”-ээс мэдэж болох шүү дээ. 

	— С. Молор-Эрдэнэ филисофич “Чингис хаан Монголд юу ч бүтээгээгүй...” гэлээ. Ер нь Монголын түүхийг гадаадад төдийгүй дотооддоо ч үгүйсгэх хүн байдаг?

	— С. Молор-Эрдэнэ докторын хувьд ямар санаагаар тэгж хэлснийг мэдэхгүй юм. Огт мэдэхгүйдээ тэгж хэлсэн гэдэгт эргэлзэж байна. Зориудаар өдөөж, цочоон сэрээх гэсэн ч байж магадгүй. Түүнээс тийм энгийн зүйлийг мэдэхгүй баймааргүй. 

	Ер нь монголынхоо түүхийг үгүйсгэдэг, ерөөсөө түүх хэрэггүй гэж үздэг, зөвхөн эдүгээ цаг үеэс, өнөөдрөөс л маргааш эхэлнэ гэж ойлгодог харалган байдал манай залуучуудын дунд үзэгдэл хэмжээнд харагдаад байна. Бидний үндэстэн уг язгуураа онож мэдэхгүй бол хаана ч хүрэхгүй. Хөгжих ч үгүй. Үүнийг хэрхэн яаж ойлгуулахыг би мэдэхгүй байна. Харалган мэдлэггүй байдал нь хөөргөн дэвэргэнтэй нийлэхээрээ жинхэнэ төөрөгдөл, туйлшрал болох юм. Зарим нь бүр зориудаар ч монголын түүх, өв соёл руу нулимж байна. Харамсалтай л... 

	— Түүх өв соёлоо танин мэдэхийн ач холбогдлын талаар та залууст хандаж юу хэлэх вэ? 

	— Олон учир шалтгаан бий. Юуны өмнө үндэстэн өөрийнхөө онцлогийг хадгалсан тусгаар улс байхын нэг тулгуур багана нь түүх соёл. Түүх соёл, өв үгүй бол бид нэг л мэдэхэд харийн соёлд автаж, харийн бодлогын золиос болж, үндэстэн мөхнө. Тийм гашуун явдал дэлхийн түүхэнд цөөнгүй байсан. Бидэнд ч нэг бус удаа туршиж байв. Манж болоод хятадууд монголчуудын түүх, өв соёлыг баллуурдаж, түүхэн санамжийг нь устгахын тулд хэдэн зууны туршид холын хараатай хорон бодлого явуулж ирсэн байдаг. Өгөөдэй хааны цэцэглүүлсэн Хархорин хотыг хятадууд эзэлж аваад бүтэн тоосго ч үлдээгээгүй нураасан. Хархорины номын сан хэдэн сар шатсан юм гэнэ билээ. Мин улсын эхэн үед Монгол үсэгтэй ном бүхнийг шатааж байлаа. 

	Манжууд монголын айл өрх бүрээр явж, уг удам, түүх соёлын ном судрыг хураан авч, оронд нь бурхны шашны ном түгээсэн. Асар их зүйл хураасан гэдэг. Алтан ургийн өрх бүрд Монголын Нууц Товчоо байсан гэдэг. Тэгээд хураан авсныгаа шатаасан. Энэ бүхний үр дүнд бид өнөө хүртэл Монгол бичгээрээ бичсэн Монголын Нууц Товчооны эхгүй сууж байгаа шүү дээ. Азаар хятад үсгээр галиглаад бичсэн тулдаа нэг эх бүрэн эхээрээ үлдэж. Сүйтгэгчид хятад бичгээр бичсэн тэр эхийг анзаараагүй хэрэг. 

	Хожимхон социалист үзэл суртлын дор ч манай өв соёлд их хэмжээгээр халдсан. Өнөөдөр ч ардчиллын далбаан дор харийн олон янзын соёл ямар ч хяналтгүйгээр орж ирж буй нь манай өв соёл, уламжлалт сэтгэлгээнд маш ноцтой гамшиг болж байна. Өнөөдөр мэдсэн мэдээгүй, санаатай санаагүйгээр “Монголын түүх гэж байхгүй”, “Өнгөрсөндөө битгий амьдар, зөвхөн ирээдүйгээ хар”, “Ирээдүйгүй хүмүүс л өнгөрснөө ярьдаг” гэх мэт тархи угаалтын илрэлүүд их сонсогдож байгаа нь тэр бүхний л үр дүн шүү дээ. 

	Ингээд ирэхээрээ л осолтой болоод ирж байгаа юм. Зомби болгож, далд колоничлолдоо халуун зэвсэг хэрэглэхгүйгээр дагуулан авдаг арга технологи өнөөдөр дэлхийн олон оронд ил далд хэрэгжиж байгаа. Тэр ч манайд ороод ирсэн. Гитлерийн герман Оросыг эзэлсний дараа ямар улс орон болгох вэ гэдгээ тодорхойлсон “Ост” хэмээх төлөвлөгөөг бид мэднэ шүү дээ. Ард иргэдийг зүгээр л сэтгэх чадваргүй, ухааран тунгаах боломжгүй хямдхан ажиллах ажлын мал болгох зорилго тавьж байсан. Өнөөдөр ч тийм зорилго нэг бус их гүрнүүдэд бий, түүнээ ч ардчилал, хүний эрхийн далбаан дор бидэн дээр туршиж хэрэгжүүлж байгаа. Үр дүн нь илэрхий анзаарагдаад байдаг юм. 

	Хятад манжууд ямар ч бодлогогүйгээр манай өв соёл руу дайраад байсан хэрэг биш шүү дээ. Биднийг уг язгуураас нь салгаж, дуулгавартай боол болгох гэсэн л зорилгоор тийн үйлдэж байсан гэдгийг огтхон ч мартаж болохгүй. Ой санамжаа алдаагүй байгаа хүн өөрийгөө хэн болохоо мэдэж, өөрийн онцгой оршихуйгаа хамгаалж чаддаг, харин ой санамжаа алдах аваас хэн хүний тоглоом, боол, хямд хөлсний ажиллах хүч, зомби болдог лугаа адил ой санамжаа алдсан үндэстэн ч мөн адил. Бид энэ аюулыг мөч тутамдаа санаж байх ёстой юм. 
 

	Мөн ирээдүйн хөгжлөө зөв оновчтой төлөвлөх, хөгжлийнхөө гарцыг олоход бидний тэр түүх, өв соёл нэг нэн чухал тулгуур болдог гэдгийг ч мартаж болохгүй юм. Энэ талаар яривал олон зүйлийг хэлэх болно. 

	Ядах нь ээ энэ орой бүр ТВ-ээр гардаг Солонгосын олон ангит түүхэн кинонууд нэгийг хэлнэ дээ. 

	— Тэдгээр солонгос сериалууд чухам юуг хэлдэг вэ? 

	— Хэрвээ үздэг бол тэдгээр цувралуудад өнөөгийн Солонгосын өвөг дээдэс бол баатар зоригтой, яруу алдартай, шударга үнэнч, дайнд ялагддаггүй гайхалтай ард түмэн байжээ гэсэн ойлголт төрнө. Тэд энэ мессежээрээ хойч үеийнхнийхээ өөртөө итгэх итгэлийг хөгжөөж, урам зоригийг нь бадрааж, нийгэмд эв нэгдлийн уур амьсгалыг түгээгээд зогсохгүй дэлхий дахинд үндэстнээ сурталчилж байна. Хятадууд, казакууд ийм киног олноор нь хийдэг. Сүүлийн үед оросууд социализмын үед хийж байсан эх оронч баатарлаг түүхээ харуулсан кинонуудаа дахин шинээр хийгээд эхэллээ. Бизнес талаас харахад нэг хэрэг, нөгөө талаас үндэстний хөгжлийн томоохон бодлого, бас зөн юм. Хүүхэд залуус, хойч үе нь өвөг дээдсээ хүндэлдэггүй, тэднийхээ бахдам үйлсээр бахархдаггүй, үлгэр дуурайлал авдаггүй үндэстэн бол ямар ч ирээдүйгүй болсон, мөхлийнхөө ирмэг дээр ирсэн л гэсэн үг. 

	Гэтэл бид чинь асар баялаг түүх, өв соёлтой ард түмэн шүү дээ. 

	Нөгөө талаар бид Монголын бахархам түүх гэхээр л зөвхөн байлдаж, ялснаа л ярьдаг. Гэтэл тэр ялалт, тэмцэл бүхний цаана байдаг үзэл санаа, соёл, ёс суртахуун, үнэт зүйл, шударга ёсны тухай бид тэр бүр ярьдаггүй, бичдэг ч үгүй. Гэтэл түүхэн үйл явдал гэдэг зүгээр нэг үйл явдал төдий биш шүү дээ. Тэр бүхний цаана асар их оюун санаа, сэтгэл зүй, ёс суртахууны өрнөл, тэмцэл, дайн болж байдаг. Бид түүхээсээ тэр талыг нь маш бага сөхөн харж байна. Тиймээс л түүх бол хэрэггүй юм гэсэн гэнэн хөөргөн дүгнэлт гарах нэг шалтгаан нь энэ байж магадгүй. 

	 

	АРИГБӨХ ХААНЫ ХЭЛМЭГДЭЛ 800 ЖИЛ ҮРГЭЛЖИЛЖ БАЙГАА 

	— Аригбөх хааныг Их Монгол Улсын тав дахь их хаан гэж ярьдаг, хүлээн зөвшөөрдөг иргэд бий. Та Аригбөх хааны тухай ном бичсэн хүн, ямар бодолтой явдаг вэ?

	— Аригбөх хаан бол Мөнх хааны дараа Их хуралдайгаар сонгогдсон дэлхийн Эзэнт их гүрний хууль ёсны сүүлчийн хаан юм. Түүнээс хойш Юань, Ил хаант улс, Цагаадай, Хайдугийн улс, Алтан ордны улс гэх мэт тус тусдаа улс болчихсон. Хэдий Хубилай хааныг зарим хаант улсууд хүлээн зөвшөөрөх байдалтай байсан ч тэр нь ёс төдий байв. Өөрөөр хэлбэл дэлхий нийтийг хамарсан Эзэнт их гүрний шинж чанараа алдчихсан гэсэн үг юм. 

	Аригбөхийг хууль ёсны хаан байсныг батлах олон баталгаа байдаг. Тийм атал өнөөдөр ч Аригбөх хааныг Чингис хаанаас Лигдэн хутагт хаан хүртэлх жагсаалтад багтаадаггүй. Монголын албан ёсны түүхийн сурах бичгүүдэд ч хаан байсан гэж бичдэггүй. Хэдхэн сар хаан сууринд суусан хүмүүс цөөнгүй. Тэдний хажууд Аригбөх өвөг Чингис хааныхаа Хасбуу тамгыг өвөртлөөд, Их цагаан сүлдийг нь өргөж, зарлиг тушаалаа гаргаж, зоос дэлдүүлж, хэдий ээдрээтэй ч хууль ёсны засаглалаа дөрвөн жил хэрэгжүүлж ирсэн хаан шүү дээ. Тиймээс би л хувьд Аригбөх хааныг 800 гаруй жил хэлмэгдэж яваа гэж ойлгодог. Тэр итгэл үнэмшлийн үүднээс л тэр номоо бичсэн. 

	—Аригбөхийг хаан гэж хүлээн зөвшөөрөх нь Хубилай хааныг хаан биш гэж үзэж байгаа хэрэг биш үү?

	— Үгүй юм. Хубилай хаан Монголын болоод Хятадын түүхэнд, бүр дэлхийн түүхэнд ч баллуурдахын аргагүй том ул мөрөө үлдээсэн их хаан. Чингис хааны дараа Хубилай хааныг дэлхий дахин мэддэг. Аригбөхийг хаан гэдгийг хүлээн зөвшөөрөх төдийгөөр бүдгэрээд алга болчих хэмжээний хаан биш. Энд нэгийг нь нөгөөгөөр үгүйсгэдэг, баллуурдан алга болгох гэдэг туйлшралаас ангидаар харах, үнэлж дүгнэх хэрэгтэй юм. 

	Түүхэн үйл явдлыг дарааллаар нь харах аваас Хубилай хаан болохдоо яах аргагүй Их засаг хууль зөрчсөн. Ингэхэд Аригбөхийг хаан ширээнд залсан Алтангорхины их хуралдайгаас хойш дахиж хэзээ ч их хуралдай болоогүй юм шүү дээ. Их засаг хууль үйлчлэхгүй болсон гэсэн үг. Ингээд дөрвөн жил ах, дүү хоёр дайтсаны дараа Аригбөх хаан бууж өгөхдөө хаан төрийн эрх хэмжээг бүрэн тодорхойлдог хасбуу тамга, хар, цагаан сүлд бусад эд зүйлсийг ахдаа аваачиж өгсөн. Ингэснээр Хубилай хаан хууль ёсны эрхээ баталгаажуулсан хэрэг. Тэр завсар Их гүрэн задарч, хэд хэдэн улс болон хуваагдсан эргэлт буцалтгүй үйл явдал өрнөсөн. Нэг жарны турш юунд ч торохгүй ялан дийлж мандан бадарч явсан монголчуудын тэр их сүр хүчийг ямар ч үндэстэн сөрөн зогсоох чадваргүй байлаа. Гагцхүү монголчуудад өөрсдөд нь л тэр их хүчний оргилолтыг зогсоох хүчин нуугдаж байжээ. Түүхэн эрх тийн өрнөсөн хэрэг. Тэгээд Аригбөхийг хаан сууринд суусан 1260 оноос Их эзэнт гүрний газар бүр салан тусгаарлах үйл явц өрнөж, монголын дэлхийг хамарсан иргэний дайн эхэлсэн. Тийм л түүхэн их эргэлтийн золиос болсон хүн юм, Аригбөх хаан бол. Золиосонд Аригбөх өртөж, Хубилай үлдсэн хэрэг. Ах дүү хоёрын хэн нэг нь золиосонд явахаас аргагүй тийм цаг үе байжээ. 

	Нэг бодлын их эмгэнэлтэй, бас бахархам түүх. Ер нь Аригбөхийг зүй ёсны хаан байсан гэдгийг батлах хэд хэдэн гаргалгаа, баримтууд байдаг. Тэр бүхнийг яривал урт яриа болно. 

	—Зүчи, Тулуйн удмынхан нийлж, Бат хаан удирдаад төрийн эргэлт хийж Мөнх хааныг ширээнд залснаар Өгөдэйн удмаас, Тулуйнханд төрийн эрх шилжсэн, ордны эргэлт болсон гэж боддог. Уг нь Өгөдэй хаан ширээнд суухдаа өөрийнх нь удмаас “Өвсөнд боовч үнээ, өөхөнд ороовч нохой идэхгүй” хүн гарсан ч хаан болох ёстой гэсэн ам өчиг авсан гэж гардаг даа?

	—Өгөдэй хаан “Миний үр удмаас өөхөнд ороовч нохой тоож шиншлэхгүй, өвсөнд ороовч үхэр тоож долоохгүй хүн төрсөн ч хаан ширээнд залж байх ёстой” гэж гэрээслэх хэмжээний тэнэг мунхаг хүн байгаагүй. Энэ бол санаатай болон санамсаргүй төөрөгдөл. Ер нь Монголчууд өмнө нь ч ураг удмынхаа аль сайныг сонгон хаанд өргөмжилдөг уламжлал байсан. Хабул хаан ширээ залгах хүүгээ байсаар байхад авга ахынхаа хүү Амбагайд хаан ширээг залгамжлуулсан. Амбагай хаан цэцэн мэргэн ухаантай, эвийг эрхэмлэдэг хүн байжээ. Амбагай сэцэн хаан ч бас тэнгэр болохдоо өөрийнхөө хүүхдүүдэд биш Хабул хааны хүү Хотулад хаан төрөө залгамжлуулсан. Энэ нь ямар ч бай хамаагүй миний л үр удам хаан ор суух ёстой гэж дайрдаггүй, төр ёсоо дээдэлсэн, улс гүрнийхээ ирээдүй хойчийг бодсон их ухаан юм. 

	Өгөдэй хааныг нас барсны дараа хатан Дөргэнэ эрх мэдэлд дурлаж, бас үр удамдаа хаан ширээг авч үлдэх гэж дөрвөн жил Их хуралдай зарлаагүй, хаан эрхийг мэдэж байв. Тэр хооронд төрийн сүр хүч унаж, чадамж буурч, янз бүрийн овилгогүй зальтай улс Монголын төрд олноороо шургалж, Их Монгол гудайх эхлэл тэр үед тавигдсан л даа. Чухам Гүегийн хатан Огул Хаймишийн дараа л хаан ширээ Өгөдэйн удмаас Тулуйн удам руу шилжсэн. Хэдий наанаа Их хуралдайгаар мэт боловч үнэн хэрэг дээрээ төрийн эргэлтийн шинжтэй үйл явдал болсон. Төрийн эргэлт хийхээс аргагүй нөхцөл байдлыг үүтгэсэн явдал ч үнэхээр болсон хэрэг шүү дээ. 

	— Мөнх хааны дараа төрсөн хоёр дүү нь хаан ширээ булаацалдаад бүр төр “самарсан” байх. Уг нь Мөнх хаан залгамжлагчаа зарласан бол... 

	— Мөнх хаан хаан ширээгээ отгон дүү Аригбөхдөө гэрээсэлсэн байх магадлал өндөр байдаг. Сүн улс руу дайтахаар явахдаа ард үлдсэн гал голомтоо Аригбөхөд итгэн үлдээсэн. Мөнх хаан Аригбөх дүүгээ дэргэдээ ойрхон байлгаж, их ч ойр дотно явсан байдаг. Мөнх хааныг нас барсны дараа үр хүүхдүүд нь насанд хүрчихсэн, том хүү Асудай нь цэрэг арми удирдаад явж байв. Өөрөөр хэлбэл хаан ширээнд өрсөлдөх боломжтой гэсэн үг. Гэтэл Аригбөхийн талд тууштай байж, эцсээ хүртэл тулалдсан. Мөнх хааны их хатан Хутугтай ч Аригбөхийг дэмжсэн. Тэгэхээр энд ямар нэгэн хэлхээ холбоо сэжим байгаа. 

	Нөгөө талаар Мөнх хаан яагаад ч Хубилайд хаан ширээ залгамжлуулахгүй. Тэр хоёрын хооронд маш ноцтой зөрчил байсан. Тэр зөрчил нь даамжраад Хубилайг баривчлах асуудал хүртэл яригдаж байсан үе бий. Тэгэхээр Мөнх хааныг отгон дүү Аригбөхдөө хаан ширээг залгамжлуулах гэрээслэл үлдээсэн, үгүй ядахдаа Хубилайгаас хувь илүүгээр итгэн найдаж байжээ гэж харагддаг юм. 

	 

	ЯГ АДИЛХАН ХАРДАГ БОЛ АМЬДРАЛ СОНИРХОЛГҮЙ... 

	— Зохиолч, яруу найрагч Д. Оюунчимэг та хоёр гэр бүлийн улс. Аюурзана, Өлзийтөгс хоёр номоо харилцан редакторладаг, биесийнхээ уран бүтээлийг үнэлдэг шиг та хоёрын хооронд бас уран бүтээлийн дотно харилцаа байна биз?

	— Уран бүтээлчид нэг гэр бүл байхад давуу тал бий. Биесээ ирлэж хурцалдаг, санаа оноогоо хуваалцдаг, сайн муугаа ярилцдаг. Хамгийн сайн зөвлөгч, бас шүүмжлэгч нь байдаг. Заримдаа санаа нийлэхгүй юм ч бий. Уран бүтээлч хүмүүсийн ааш араншныг мэднэ дээ, өөрийнхөөрөө байдаг. Миний “Аугаа эрин” номын хяналтын уншилтыг хийж манай хүн өглөө үдэшгүй л суусан. 

	— Д. Оюунчимэгийн “Оройн ганц мод” романыг шүүмжлэгч, судлаачид өндөр үнэлсэн. Таны хувьд... 

	— “Оройн ганц мод”-ыг манай утга зохиолын хүрээний үе үеийнхэн болох Дармын Батбаяр, Ломбын Нямаа, Д. Энхболд, П. Батхуяг, Я. Баяраа гээд цөөнгүй уран бүтээлчид сүрхий үнэлж магтах шиг болсон. 

	Монголд шинэ тутам гарч байгаа роман болгоныг унших санаа байдаг ч тэр бүр амжихгүй юм. Тэдгээр уншсан сүүл үеийн романуудын хэмжээнд “Оройн ганц мод”-ыг нэлээн гайгүй нь болчихлоо гэж би хувьдаа үнэлсэн. Гэхдээ санаанд хүрэхээргүй юм ч байдаг. Түүнээ ч өөрт нь хэлж, ингэж засмаар, өөрчилмөөр байна гэсэн. Манай хүн заримыг нь засаад, заримыг нь засаагүй өөрийнхөөрөө гаргачихсан нь ч бий. Хүн хүний мэдрэмж өөр. Яг адилхан хардаг бол амьдрал сонирхолгүй шүү дээ. 

	 

	АЛДАР НЭР, ЭРХ ЯМБАНЫ ТӨЛӨӨ УИХ-ЫН ГИШҮҮН БОЛЖ ИЛЖИРСНЭЭС ЖАЛГАНД ОЧООД ИЛЖИРСЭН НЬ ДЭЭР... 

	—Өнгөрсөн 2016 оны УИХ-ын сонгуульд нутагтаа бие даан нэр дэвшсэн. Ядуу оюутан гэдэг шиг зохиолчдыг ядуу гэсэн тодотгол дагалддаг. Яагаад бие даан нэр дэвшиж, мөнгөөр зоддог хоёр том намын нэр дэвшигчидтэй өрсөлдөх болов?

	— Өнөөдрийн улс орны нөхцөл байдал нь эрүүл ухаантай хүнд амар тайван сайхан суух арга их хомс болгож байна. Мөрөөрөө номоо бичээд явж болдог бол сайхан л байх сан. Гудамжаар машин нь багтаж ядаад, өндөр шилэн байшингууд сүндэрлээд, хүмүүсийн өмссөн зүүсэн гялалзаад, гадагшаа дотогшоо яваад болоод байгаа ч цаанаа хөгжлийн баттай суурь бүрэлдэж чадаагүй байна. 

	Үндэсний бат тогтвортой, бие даасан эдийн засаг алга. Зах зээлийн ЭЗ-т шилжээд хорин хэдэн жил өнгөрсөн атлаа банк санхүүгийн тогтолцоо нь өрөөл татуу, гадаад, дотоод худалдаа нь бусдын хараат, хэт өрөөсгөл эдийн засаг бий болчихлоо. 

	Манай эдийн засаг бидний идэвх чармайлтаар хөгжихөөс илүүгээр бусдын зангаа дохиогоор өсөж, унаж байна. Унагаахаар нь бид арчаагаа алдаад, энд тэндээс очиж гуйлга гуйдаг, өрд ордог. Эдийн засгийн тусгаар тогтнолын тухай ярихад хэцүү. 

	Оюун санааны хувьд ч хэцүү. Үндэсний оюун сэтгэлгээний тусгаар байдал маш эмзэг болчихсон. Нэг бус үеийнхнийг харахад харагдах төрх нь монгол, монголоор ярих авч дотоод мөн чанар нь өдрөөс өдөрт монголоосоо алсарч байна уу даа. Бидний өмнө ярьсан үндэснийхээ түүх соёлыг үл мэдэх, үл хүндэтгэх, тэр бүү хэл үгүйсгэдэг явдал нь энэ оюун санааны дархлаа ихэд хэврэг болсны илрэл юм. Хамгаалалт хяналтгүй урсан орж ирж буй даяаршлын давлагаан дор, хүний эрх, ардчиллын хормой доогуур үндэсний оюун санаа, соёл сэтгэлгээ, ёс зүйн уламжлалт кодыг эвдэж мэдэх зүйлс орж ирж байгаа ноцтой аюул бий. 

	Дээр нь өнөөгийн монголын нийгэм хагарч болох бүхий л боломжоороо хагарч бутарч байна. Баян ядуугаараа талцав. Ангит нийгмийн шинж төрхүүд илэрхий ажиглагдаж байгаа. Шинэ хуучнаараа, баруун зүүнээрээ, жалга довоороо, улаан цэнхрээрээ талцаж, хагаралдаж байна. Зүгээр нэг талцал, үзэл бодлын зөрүү төдий биш, бүр бие биесээ үл тэвчих, необольшевик маягийн хийрхэл хэнээрхэлтэй. Энэ хагаралд улс төржилт улам их түлхэц өгч байгаа. Бүр зориудаар нийгэм, ард түмнийг талцуулж хагаралдуулж байж дундаас нь түр зуурын ашиг олдог эдийн засаг, санхүүгийн нам дамжсан бүлэглэлүүд ч бий боллоо. Тэгээд энэ утгагүй явдлаа улс төр хийж байна гэж өөрсдөө ойлгож, олонд сурталчилж байгаа нь бүр ч хэцүү. 

	Мөн ёсзүй, шударга ёсны дутагдлын гүн шокт манай нийгэм даяараа орсон. Их ангасан адуу ус ууж чаддаггүй эргүүлж хамраараа гаргаад байдагтай адил бид шударга ёс, ёс зүйн аливаа зөв илрэлд тун их хачирхан гайхаж, гадуурхах байдалтай ханддаг болчихсон нь чухам гүн шокт орсны илрэл. Гэх мэт санаа сэтгэл зовоосон олон зүйл байна. Энэ бүхнийг харсаар атлаа энэ бусармаг явдал өр цоолохыг хүлээгээд хонь мэт майлж хэвтэнэ гэдэг миний хувьд тэвчимгүй. 

	Үзгэн зэвсэг барьсан бидний хувьд энэ бүхэнтэй тэмцэх хоёр л зам бий. Нэгд нь бичих. Би хэр чинээгээрээ л бичдэг. Бичиж ч байна. Энэ роман маань ч мөн л адил миний тэмцлийн нэг хэлбэр. Үндэстэн мөн чанараа ухаж, ойлгож, амьдрах зарчим, итгэл үнэмшил, үнэт зүйлсээ романаас маань олж харж, өөртөө итгэж, үндэстнээрээ, өв түүх, дээдсийн их ухаанаараа бахархах сэтгэл нь бадрах аваас миний бичсэн зорилго биеллээ л гэж бодно. 

	Хоёр дахь зам маань улс орны хөгжлийн бодлого тодорхойлоход шууд оролцох явдал. Ялангуяа үндэсний хөгжлийн болон боловсрол соёлын бодлогын талаар хийж хэрэгжүүлмээр зүйлс нэлээдгүй байдаг. Тэр үүднээс л би өнгөрсөн сонгуульд оролцсон хэрэг. Түүнээс биш эрхэм гишүүн гэдэг алдар нэр, эрх ямбаны төлөө явсангүй. Тийм байдлаар тэнд очиж илжирснээс жалганд очоод илжирсэн нь дээр. 

	— Ерөнхийлөгчийн сонгуульд нэр дэвшигч нь энэ намуудын үнэн нүүр царайг үзүүлж байна. Хэдэн зуун мянган гишүүнтэй АН, МАН-ын нэр дэвшигчийн царайг хар, МАХН-ын нэр дэвшигчийг хар л даа гэж иргэд шүүмжилж байна. 

	— Манай улс төрийн тогтолцоо дампуурчихсан. Улс төрийн нам жинхэнэ утгаараа байхгүй. Нам гэдэг үзэл санаа, итгэл үнэмшлийн нэгдэл байдаг бол өнөөдөр манайд дунд доод түвшиндээ ажил, албан тушаал, амьжиргааны явцуу эрх ашиг, харанхуй фанатуудын, дээд түвшиндээ нам дамжсан мафийн шинжтэй санхүүгийн бүлэглэлүүдийн тун хачин бүрдэл бүхий нэгдлийг НАМ гэж хэлдэг болсон. 

	Улс орны хөгжлийн болон хуулийн бодлогыг гаргаж, түүнийг хэрэгжүүлэхэд хяналт тавих учиртай УИХ-ын гишүүнийг сонгохдоо сонгогчдын маань олонх хэнийг сонговол улс оронд, бидний ирээдүйд хэрэгтэй вэ гэдэг өнцгөөс биш, харин надад ямар ашигтай вэ гэдгээс нь харж сонголтоо хийж байна. Өөрт нь мөнгө өгвөл, өөрт нь болон садан төрөл, найз нөхдөд нь ажил төрөл олдох, эсвэл бизнестээ ямар нэгэн байдлаар дэмжлэг авах, их сайндаа аймаг, сум нь хурдан морьтой болох, ямар нэгэн бүтээн байгуулалт хийх гэх мэт их хачин шалгууртай. Улс төр, сонгуулийн тогтолцоо нь ч хүмүүсийг ийм сонголт хийхээс аргагүй байдалд шахаж, тулгаж, бас тархийг нь угааж, талцуулж байна. Энд ямар нэгэн үзэл санаа, итгэл үнэмшил, бодлогын тухай ярих боломж тун ховор. 

	Өнөөдөр Ерөнхийлөгчид нэр дэвшигчдийн аль аль нь сэтгэлд хүрэхгүй байгаа, энэ нь манай улс төрийн тогтолцоо хэр зэрэг эвдэрсний, толгой нь уруугаа харчихсаны л илрэл юм. 

	— Сонгуулиас сонгуулийн хооронд энэ байдал улам даамжирч байгаа. Тэгэхээр яах вэ?

	— Тийм, энэ муу явдал улам даамжирч байгаа. Саяхан би Ло. Нямаа багштай ярилцаж суухад багштан тийн хэлж байна билээ. “Их үндэстэнд их сорилт тулгардаг гэдэг. Өнөөдөр бидэнд аргагүй их том сорилт тулгараад байна. Сэхэх үү, мөхөх үү? гэсэн сорилт шүү. Гэхдээ асуудал муу болох хэрээр ард түмэн ухааран сэхээрч, босож ирнэ гэсэн нэг мухар итгэл төрж байгаа” гэсэн. Тэр үнэн. Ягтаа тулж байж л ийм дампуу явж болохгүй юм байна, зарчим, үнэт зүйл, эрхэмлэл гэдэг зүйлээ гаргаж ирэхгүй бол болдоггүй юм байна. Хууль ёсоо дээдэлдэг, ёс журмыг эрхэмлэдэг байхгүй бол болохгүй юм байна гэж нэг голдоо ортлоо ойлгох байх. Нийгмийн тодорхой хэсэг нь тийн ойлгож сэрж чадвал нийгмийн хөгжил зөв тийшээ эргэнэ. Түүнээс биш энэ янзаар дампуу, будилаантай хэвээр явбаас хэрхэх нь нэн тодорхой. Биднийг уруудан доройтсоор сөхрөөд унахыг харж, шүлсээ залгиж суугаа хүчин бэлээхэн бий шүү дээ. 

	 

	БИД ТҮҮХИЙН ИХ ТОХУУРХАЛ ДУНД ХӨВЖ ЯВАА

	— 1990 оны Ардчилсан хувьсгал үр дүнгээ өгсөнгүй гэж та хэлэх гээд байна аа даа?

	— 1990 оны үйл явдлаас улс оронд эерэг өөрчлөлт ирсэн зүйл бишгүй. Гэвч ерөнхий агуулгаараа бол бид их ч алдлаа. Би тэр үед идэр залуу байлаа. Ардчиллыг дэмжиж, талархан хүлээн авч байсан. Олон зүйлийн өөрчлөлтийг хүсэн хүлээж байв. Гэтэл байдал шал эсрэгээрээ эргэсэн. 

	— Чухам юу эсрэгээрээ эргэсэн бэ?

	— 90 онд бид нэг намын дарангуйллаас, намжсан төрөөс салъя гэсэн. Үзэл сурталжсан намаас хамаарсан төрийг холбилж чадсан ч түүнээс долоон дор олигархжсан намаас шууд хамааралтай төрийг нэг мэдэхэд бий болгочихсон, түүнийхээ дарангуйлал дор сууж байх нь тэр. Чонын амнаас гараад барын аманд орсонтой адил. 

	— 90 онд бид олон ургалч үзлийг эрүүл саруул уралдуулъя гэсэн. Гэтэл өнөөдөр юун олон ургалч үзлийг уралдуулах вэ, санаа бодол нийлээгүйгээ зүгээр л үгийг муугаар харааж зүхэх, өширхөн занах нь их талдаа. 

	— 90 онд бид тусгай хангамжийг устгая гэсэн. Гэтэл өнөөдөр манай дээдсийн тусгай хангамжийн дэргэд 90 оны үеийн тусгай хангамж ёстой хүүхэд нохойн тоглоом гэмээр байдалтай. 

	— 90 онд бид хэвлэлийн эрх чөлөөтэй болъё гэсэн. Өнөөдөр эрх чөлөөтэй мэт боловч яг үнэндээ тэр эрх чөлөө нь хяналт замбараагүй мэдээллийн бөмбөгдөлт, тархи угаалтаар дүүрээд утга учраа алдсан. Манай ихэнх хэвлэл мэдээллүүд улс төр, санхүүгийн бүлэглэлүүдийн мэдэлд орчихсон. Ямар нэгэн хэвлэлийн эрх, эрх чөлөөний тухай ярих боломжгүй. 

	— 90 онд бид хууль, шударга ёсыг бэхжүүлье гэсэн. Өнөөдөр харин ч бүр эсрэгээрээ хуулийг уллан дэвсэлж, шударга ёсыг элэглэн дооглох хэмжээнд хүртлээ уруудлаа. 

	— 90 онд бид авилгийг эцэс болгоё гэсэн. Гэтэл өнөөдөр бүр гааруулж орхисон. Тэр үеийн авлигал шил архи, 45 төгрөгийн гутал, халуун сав байсан бол өнөөдөр бүхэл бүтэн уурхайнууд, төрийн яам болж хувирсан. 

	— 90 онд бид тусгаар тогтнолоо улам баталгаажуулъя гэсэн. Өнөөдөр харин ч бүр эмзэг хэврэг болж хувирав. 

	— 90 онд бид Оросын эдийн засгийн хараат байдлаас гаръя гэсэн. Гэтэл өнөөдөр бид хятадын эдийн засгийн төдийгүй далд бодлогын бүрэн хараат болов. 

	Гэх мэт тэр цагт тавьж байсан бараг бүх зорилго эсрэгээрээ эргэсэн шүү дээ. Өөр олныг өгүүлж болно. 

	Түүхэн аливаа томоохон өөрчлөлт нь анхлан хүсэж байсныхаа таг эсрэг эргэх явдал түүхэнд цөөнгүй давтагддаг. Тийм үзэгдлийг “Түүхэн тохуурхал” хэмээн гүн ухаантан их Хегел тодорхойлсон. Бид тийм л түүхэн тохуурхал дунд хөвж яваа. 

	— Яагаад ийм юм болчхов оо?

	— Дотоод болон гадаадын олон учир шалтгаан бий. Тэр бүгдийг дурдвал амжихгүй биз ээ. Өөрсдөөс маань шалтгаалсан гол зүйл бол бид Үндэсний хөгжлийн тогтвортой бодлого байхгүй, үзэл баримтлал, үнэт зүйлсээ санаатай болон санамсаргүйгээр гээж, бусдын тоглоомд дүрмийг нь огт мэдэхгүйгээр татагдаж орсон явдал юм. Ингэснээрээ бид сүүлийн 27 жил зөвхөн эдийн засаг л ярьж явсан. Эдийн засгаас гадна нийгмийн харилцааны олон суурь асуудлуудаа давхар авч явах учиртай байсан. 

	Ялангуяа үзэл санаа, итгэл үнэмшил, үнэт зүйл, өв соёл, ёс зүй гэх мэт нийгмийн суурь асуудлуудаа зөнд нь хаячихсан. Эдийн засгийн дэд бүтцээс илүү оюун санааны дэд бүтэц гэж нэн чухал зүйл байдгийг бид мартсан. Түүнгүйгээр нийгмийн хөгжлийн хүчин зүйлс бүрэн төгс хангагддаггүй. Өрөөсгөл, магадгүй өөрийгөө мөхөөж ч мэдэх гаж хөгжил л бий болдог байна. Зөнд нь орхиод зогсохгүй манай люмпин элитүүд оюун санааны хүрээг хамгийн хүчтэй, хамгийн бүдүүлгээр дарангуйлж, уллан гишгэлж, буртаглаж байдаг. Үр дүн нь өнөөдрийн мухардал. 

	 

	 

	 

	ЗУЗААН ТҮРИЙВЧТЭЙ Ч ОЮУН САНААНЫ ХУВЬД ГУЙЛГАЧИН, ЛЮМПИН ХЭСГЭЭ БИД ЭЛИТ ГЭЖ ҮЗДЭГ... 

	— Люмпин элит гэж та хөрөнгөлөг хэсгээ хэлээд байна уу?

	— Тийм. 

	— Яагаад тэр вэ? Билл Гейтс “Чамайг баялагтай болгосон нийгэмд чи буцаагаад өгөх ёстой” гэсэн зарчим барьдаг гэдэг. Тэднийг люмпин гэх нь хэр зохимжтой вэ?

	— Билл Гейтсийн хувьд аргагүй үнэн үг шүү. Тэр хүний баримталж байсан зарчим, үйл ажиллагаа чинь огт өөр. Нийгмээ мөлжих биш, улам баяжуулж, хөгжүүлж байна. Харин манай баячууд эсрэгээрээ, “Чамайг баялагтай болгосон нийгмийг дахиад мөлж” гэдэг. Тийм болохоор л тэднийг люмпин элит гээд байгаа хэрэг шүү дээ. Өөрөөр хэлбэл зузаан түрийвчтэй ч оюун санааны хувьд гуйлгачин хэсгийг л люмпин элит гэж нэрлээд буй. Харин харамсалтай нь нийгэм тэднийг үнэхээрийн элит гэж үздэг, даган дуурайдаг. Гашуун эмгэнэл, даажигнал юм даа. 

	 

	ЦАГААЧ ИРГЭДЭЭ МОНГОЛЫН ТӨР СОНГУУЛИЙН ҮЕЭР Л НЭГ САНАХ ЮМ

	— Цагаачдын тухай таныг хамгийн сайн мэдэх хүний нэг гэлцдэг. Энэ талаар нэг бус нийтлэл бичсэнийг тань уншиж байсан?

	— Сайн мэдэх нь ч юу байх вэ, Америкт цагаачлан амьдарч буй монголчуудынхаа дунд хутгалдаж хэдэн жил болсны хувьд цагаачдын зовлон жаргалыг биеэрээ мэдрэх болсон юм. Цагаачлал гэдэг Монголын нийгэмд цоо шинэ үзэгдэл. Түүнийг тойрсон маш олон асуудал байдаг юм билээ. Би тэдгээр иргэддээ зориулж мэдээллийн сонин хэвлэл гаргаж байсны хувьд бусдаас арай түлхүү мэдээлэлтэй болсон байж магадгүй. 

	— Та цагаач иргэдийн тухай зохиол бичих үү?

	— Нэг роман эхлээд дутуу хаясан. Тэрийгээ нэг дуусгадаг л байх даа. Америкт ажиллаж амьдарсан маань надад бас том их сургууль болсон. Тэнд очоод шал угаалаа, пицца зөөлөө, тогооч хийлээ, том машины жолооч, ачигч хүртэл хийлээ. Сонин хэвлэл эрхэлж ч үзэв. Олон ажил хийж, олон хүнтэй уулзаж танилцаад, сайдаж муудаад явах хэрээр зүрх сэтгэлийн туршлага арвиждаг. Тэр бүхэн бэлээхэн түүхий эд, хэрвээ юм болгож чадвал баялаг сайхан баримт материал байна. 

	—Америкт очсон монголчууд тэнд үлддэг, ирэх дургүй байх шиг санагддаг?

	— Манай төрийн томоохон албан тушаалтан гадаадад гарсан хүмүүс эх орноосоо урвасан, тэднийг эргэж ирэхэд хил гааль дээр хатуу чанга шалгаж байх хэрэгтэй гэсэн утгатай үг хэлж байсан. Энэ бол бодит байдлыг огт мэдэхгүй хүний үг юм. Гадаадад буй Монголчуудынхаа дотор нь ороод үзэхэд эх нутгаасаа харьжсан байдал огт үгүй байдаг. Миний мэдэхээр 80 гаруй оронд 100 шахам мянган монголчууд амьдарч байгаа. Хэнд нь ч тэр ялгалгүй Монголоо гэсэн гал халуун зүрх сэтгэл бий. Баяр ёслолын үед “Халуун элгэн нутаг”-аа дуулаад сууж байхдаа нулимс цийлгэнүүлдэггүй монгол хүн ховор. Харьд ажиллаж амьдарч буй монгол иргэдийн тус нэмэр Монгол Улсад үнэлж баршгүй их юм гэдгийг зориуд онцолж хэлмээр байдаг. 

	— Чухам цагаач монголчуудын ямар ямар тус нэмэр байна вэ?

	Гаднын ямар ч том хөрөнгө оруулагчаас дутахааргүй хөрөнгө гадаадад байгаа монголчуудаас орж ирдэг. Миний мэдэхээр 2004, 2005 оны үед зөвхөн ганцхан сард л дунджаар 200 мянга орчим доллар Америкаас гуйвуулгаар ирж байсан. Мөн хүнээр дамжуулж, биеэр явуулж байгаа, контейнерт эд бараа болгоод явуулж байгаа эд барааг тооцвол илүү их дүн гарна. Гэтэл ганц Америкаас биш шүү дээ, Солонгос, Европ, Турк, Японоос хэдий хэрийн хөрөнгө мөнгө орж ирж буйг бид тооцоолох аргагүй. Харь оронд хөлсөө дуслуулан ажиллаж байгаа монгол залуусын аав ээж, ах дүү, үр хүүхдүүддээ шилжүүлдэг эдгээр хөрөнгө мөнгө нь өдий хүртэл Монголын эдийн засагт маш том тулгуур болж ирсэн. 

	Түүнээс гадна шинэ технологи, соёл сурч тэр мэдсэн сурснаа эх орондоо экспортолж байна. Улсаас ямар ч татаас дарамтгүйгээр янз бүрийн ажил мэргэжил эзэмшиж байна. Дээр нь Монголоо сурталчилж байна. Төсвийн мөнгө хулгайлаад байгаа нөхөдтэй харьцуулах аргагүй эх оронч хүмүүс гадаадад байгаа гэж болно. Гэхдээ бас харь оронд оччихоод “Төөрч төрсөн эх орондоо ирлээ” гэж ярьдаг хүн ч мэр сэр байдаг л юм. Гэвч тэд маш цөөхөн. 

	— Цагаач иргэдээ дэмжих талаар өмнөх хөрш их сайн байдаг гэж сонссон.. ?

	— Хятадууд айхтар бодлоготой. Цагаач хятадынхаа хүчийг бүрэн дүүрэн ашигладаг. Манайх шиг хэдэн арван мянгаар ярихгүй, хэдэн арван саяар тоологдоно шүү дээ, тэд чинь. Би Америкийн 10 гаруй мужийн 140 орчим жижиг хот тосгоноор явж үзсэн. Захын бөглүү тосгонд буй ганц хоолны газар нь China buffet л байдаг. China buffet-гүй тосгон надтай лав таараагүй. Америкчууд хооолонцор улс. Хятадууд тэрийг нь ашиглаад Америкийн тэр их том зах зээлээс асар их хөрөнгө босгож байна. Цагаачид иргэддээ зориулсан банк, их дээд сургууль хүртэл байгуулсан. Цагаачид нь зээл аваад хоолны газар ч болов нээж, богино хугацаанд хөл дээрээ босдог. Их дээд сургуульд сурвал дэмждэг, янз бүрийн нийгэмлэгүүд их байдаг. Манайх бол цагаач иргэдээ бараг л зөнд нь хаячихдаг. Төрийн бодлого илэрхий дутагддаг. Сонгуулийн санал хэрэгтэй болохоор нэг санаж байх шиг байна. 

	 

	Монголчуудын эрхшээж асан XIII зуун бол яах аргагүй Аугаа эрин юм. 

	— Яриагаа бид таны “Аугаа эрин” номын тухай эхлүүлсэн. Төгсөхдөө ч мөн адил төгсгөе гэж бодож байна. Та романыхаа нэрийн талаар манай уншигчдад тайлбарлаж өгөөч. 

	— Нэрийн бичлэгээс нь эхэлье. Орчин цагийн Монгол хэлний дүрэмд “Аугаа” гэдэг үг байхгүй, харин “агуу” гэж бичих хэрэгтэй гэж зарим нэг хүн шүүмжилж байна. Уг нь монголчууд бид тэнгэрийн явдлыг “Аугаа” гэдэг байжээ. Харин газрын их үйл хэрэг, их хүмүүсийг бол “Агуу” гэдэг байжээ. Бид өнөөдөр тэнгэр, дээд их хүч хийгээд оюун санаа, дотоод ертөнцийн гүн шүтэлцээ хамаарлаа мэдрэх, мэдэхээ байгаад “Аугаа” гэдэг сайхан үгээ мартчихаа юу даа. 

	Тэгээд тэнгэрийн явдлыг л “Аугаа” гэдэг юм бол бидний өвөг дээдсийн эрхшээж асан тэр XIII зууны үйл явдал бол яах аргагүй Тэнгэрийн явдал, Тэнгэрийн санаа юм. Монголчуудаар дамжуулан Мөнх тэнгэр өөрийн засаглалаа хүн төрөлхтөнд тогтоосон үе. Тиймээс л тэр эрин үеийг “Аугаа эрин” гэж нэрлэхээс аргагүй. Үүнийг маш олон шинжээр өгүүлж болно. Их хаад маань зүгээр л нэг хөөргөн сэтгэлгээнд хөтлөгдөөд “Мөнх Тэнгэрийн хүчин дор” гэж зарлиг тамгаа эхлүүлж байсангүй. Үүний цаана том танин мэдэхүй, аугаа их сүр хүчний эрхшээлд буйгаа мэдэрсэн мэдрэмж, түүнийг төлөөлж буйдаа итгэсэн итгэл найдвар байдаг. 

	— Чухам ямар ямар тодорхой шинжүүд байна вэ?

	— Мань мэтийг хэлбэл “Чи битгий худлаа яриад бай” гэж дайрах нь их юм. Харин гаднын хүн хэлбэл дуугүй байх. Ийм л боолын мэт дорд сэтгэлгээ биднийг нэлээд хэмжээгээр эзэмдэж дээ. Бас ч дундуур нь бөө, зайран, тэнгэр тайлагч нэртэй янз бүрийн болсон болоогүй хүмүүс орж ирж Монголчуудын уламжлалт тэнгэр шүтлэгийг ов заль, мэдлэггүй болхи байдал, хадуурсан хийрхэлтэйгээ хольж хутгаад буртагласан нь их болсон учир өөрсдийнхөндөө итгэхэд нэн бэрх болсон тал ч бий. 

	Өнөөх их гүн ухаантан Хегель ‘’Хүн төрөлхтний түүх Дорноос, тэр дундаа Монголоос эхэлдэг. Нүүдэлчин монголчууд хүн төрөлхтөнд оюун санааг бэлэглэсэн’’ гэсэн утгатай үг хэлсэн нь бий. Ингэхэд түүхийн эхлэл ярих аваас эртний Мисир болоод Хоёр мөрний түүх рүү харах болно. Бас Грек, Ромын түүх гэх мэтээр. Гэтэл яагаад Монголоос түүх эхэлдэг гэж... ? 

	Мөн Юлуй Чуцайн хөшөөнд “Умард зүгт Чингис хаан төрийг жинхэнэ утгаар нь цогцлоов” гэсэн утгатай үг бий гэдэг. Төрийн үүсэл ярих юм бол дахиад л эртний Мисир, Месопатамийн хөндий, Махонжодерогийн соёл иргэншлийн үе буюу бараг хэдэн мянганы өмнөх үе рүү очих болно. Тэгвэл яагаад Монголчууд Төрийг жинхэнэ утгаар нь цогцлоов гэж хэлж байна вэ? 

	Энд оюун санааны болон төрийн анхдагч эхлэлийн тухай биш, харин төр ямар байх ёстойг, оюун санааны мөн чанар гэж юу болох тухай ярьж буй хэрэг юм. Чухам жинхэнэ утгаар нь цогцлооно гэдэгт л тэр Тэнгэрийн төрийн мөн чанар нь байгаа. Энд олон шинжийг хэлж болох ч хаана ч, хэзээ ч алагчлалгүй үйлчилдэг шударга ёсонд суурилсан суурь мөн чанар бий. Гол шинж нь энэ. Романдаа энэ л шинжийг ямар нэгэн хэмжээгээр илэрхийлж, мэдрүүлж, шингээхийг эрмэлзсэн. Гэхдээ одоо зөвхөн эхний боть л явж байгааг анхаарна биз ээ. 

	— Танд их баярлалаа. Уран бүтээлийн амжилт хүсье. 

	 

	Ярилцсан Өлзийдэлгэр

	2017. 4. 

	



	


БИД ГЭРЭЛ ГЭГЭЭНИЙ ДАЙЧИД БАЙХ УЧИРТАЙ... 

	(Америкийн монголчуудын www.olloo.com сайтын сэтгүүлчтэй ярилцав)

	 

	ОЛОН НИЙТИЙН САНАЛ АСУУЛГААР САЙН НОМЫН ЖАГСААЛТ ГАРГАНА ГЭВЭЛ ЖИНХЭНЭ ХОГИЙН ТАНТАН БОЛНО

	— Таны хувьд өнөөдөр номын талаар нийгэмд хүргэх хамгийн чухал санаа, сэдэв нь юу байгаа вэ? Түүнээс эхэлье. 

	— Одоо цаг хугацааны хувьд их алдаж буй нэг асуудал бий. Энэ нь Монголын хүүхэд багачууд, өсвөр болон идэр залуу үеийнхний уншваас зохих номын жагсаалт юм. Өдий болтол манай үндэстэн ийм жагсаалтгүй явж байгаа. 

	— Ямар ч жагсаалт байдаггүй гэж үү? “Залуу лектор” төвөөс “Залуу хүний заавал унших 100 номын жагсаалт” гэж гаргасан. Бас “Заавал унших уран зохиолын 10 ном”, “Залуусын унших 50 ном” гэх мэт нэг бус нэлээд хэдэн жагсаалт бий шүү дээ. Бас Уран зохиолын хичээлээс гадуур унших номын жагсаалт ч гэж бий. 

	— Янз бүрийн жагсаалтууд бий. Гэхдээ харамсалтай нь Монгол үндэстний хэмжээнд төрийн бодлогоор гаргасан жагсаалт байхгүй. 

	— Энэ жагсаалтыг заавал төр гаргах ёстой гэж үү? Бусад нь яагаад болохгүй гэж... 

	— Тийм, заавал төр гаргах ёстой юм. Яагаад гэвэл арав хорин жилийн дараа Монгол Улс, монгол үндэстнийхээ хамаг ачааг үүрч явах хүүхэд залуусынхаа оюун санааг хэрхэн бүтээх вэ, хүн төрөлхтний болон үндэстнийхээ ямар сайн шинж төлөвүүдийг, ямар нандин чанар, үнэт зүйлсийг түлхүү суулгаж, шингээж, юуг нь баяжуулж, бэхжүүлж өгөх шаардлагатай байна вэ, ямар монгол хүн “бүтээх” вэ гэсэн гол үндсэн чиг, бодлогоо юуны өмнө гаргах шаардлага бий. Тэгээд энэ бодлогодоо тулгуурлан нас насны ангилалд тохируулан жагсаалт гаргах нь төрийн хийх ёстой чухал ажлуудын нэг гарцаагүй мөн. Харамсалтай нь дээр чиний дурдсан жагсаалтуудад ийм бодлого огтхон ч харагддаггүй, бараг тохиолдлын шинж байдалтай. Бид хүүхэд багачуудынхаа оюун тархинд тохиолдлын мэдээлэл суулгаж өгөх нь өнөө эс мэдэгдэх ч хожмоо маш их сөрөг үр нөлөөтэй. 

	Ингэхэд хүн бүтээнэ гэдэг нь хүнийг төлөвшүүлэх л асуудал юм. Түүнээс биш ганц мэдлэгжүүлэх тухайд биш. Хүнийг төлөвшүүлдэг хамгийн чухал нөлөөтэй хичээл бол уран зохиол. Гэтэл уран зохиолыг уншихгүйгээр хоосон онол, эсвэл тухай нь яриад өнгөрвөл Уран зохиолын хичээл гэж байхын шаардлага үгүй. Чухам уншуулахын тулд л тийм жагсаалт хэрэгтэй байгаа юм. 

	— Тэгвэл Боловсролын яам гаргах уу?

	— Боловсролын яам гаргадаг нь ч өрөөсгөл юм. Үндэсний оюуны элитүүдээсээ гадна ШУА-ийн хэл, уран зохиол, түүх, соёлын мэргэжилтэн, судлаачдаа оруулсан, ямар нэгэн эрх ашгийн зөрчлөөс ангид комисс, баг байгуулж байж хийхгүй бол хэн нэг даргын тушаал, тогтоолоор гаргах боломжгүй. 

	— Уншигчдаас санал асуулга явуулах замаар гаргасан жагсаалт болон Олон нийтийн байгууллагуудын гаргасан жагсаалтууд тэгэхээр шаардлага хангахгүй байх нь ээ?

	— Огтхон ч, бүр огтхон ч хангахгүй. Унших номын жагсаалт гаргахын зорилго, шалтгааны тухай би өмнө хэлснээ дахиад тодруулъя. Нэгд: - ирээдүй хойч үе болсон хүүхэд залуустаа энэ сайн муугаар дүүрсэн үй их номын далай дотор зүг чиг, луужин болгох, хоёрт: - энэ хүүхэд залуусынхаа уншлагын түвшнээр нь дамжуулж оюун сэтгэлгээний түвшнийг дээшлүүлэх, гуравт: - (гол нь энэ юм) өөрийн үндэстнийхээ язгуур соёл, үүх түүх, өв уламжлалтай танилцуулж, ирээдүйн монгол хүнээ бүтээх явдал. Монгол хүнээ шүү. 

	Тэгэхээр уншигч олноос санал асуух замаар дээрх дэвшүүлж буй зорилгод нийцэх ямар нэгэн жагсаалт гаргах боломжгүй, харин гүйлгээтэй номын жагсаалт л гаргах боломжтой юм. Ингэхэд гүйлгээтэй ном, унших ёстой ном хоёр чинь таг өөр хоёр ойлголт шүү дээ. Олон нийтийн саналаар массын түвшний уншдаг номууд л шалгардаг. Ялангуяа өнөөдрийнх шиг оюун санаа, ёс зүйн уналт задрал нүүрлэчихсэн цаг үед бүр доод түвшний номууд ч олноор орж ирэх магадлалтай. Гэтэл бид хожим улс орноо авч явах хүүхэд багачуудынхаа оюун тархинд арай түлхүү түвшний ном уншуулж, түүнээ системжүүлж, алсын бодлоготойгоор хандах учиртай. 

	Бас ийм жагсаалтыг аль нэг хэвлэлийн газрууд, номын дэлгүүрүүд, хувь зохиогч, Олон нийтийн болон ТББ-ууд ч хийх боломжгүй юм. Учир нь ямар нэгэн хэмжээгээр ашиг сонирхлын зөрчил гээч юм заавал хавчуулагдчихдаг, хэвлэлийн газар нь өөрийн эрхэлдэг номыг түлхүү оруулахыг хичээнэ, лоббидно. Хэдэн зохиолчид өөрсдийнхөө болсон болоогүй номыг аугаа бүтээл хэмээн зүтгэнэ. Номын дэлгүүр гүйлгээтэй номоо нэр дэвшүүлнэ. Жинхэнэ холион бантан, хог новшийн цуглуулга гэгч тэр болно. Үндэстний сонголтын түвшинд байх боломж маш хомс. 

	— Бусад улс орнуудад ийм туршлага хэр вэ?

	— Дэлхийг хөгжлөөрөө тэргүүлж буй улс орнуудад маш арвин туршлага байна. Тэр бүгдийг тоочвол цаг их орох учир би зөвхөн тоон үзүүлэлт л хэлье. АНУ гэхэд ахлах сургууль төгсөх хүртлээ заавал унших ёстой номын жагсаалтад 237 ном орсон. Хятадад 50 боть ном бий. 50 гарчиг зохиол биш боть шүү. Франц, Герман, Япон гээд бүгдэд нь бий. ОХУ л гэхэд Путин ерөнхийлөгч хэдэн жилийн өмнө зарлиг гаргаад Оросын өсвөр үе, залуусын унших номыг нь хуульчлаад өгчихсөн. Тэнд 770 орчим гарчиг зохиол орсны 70 орчим хувь нь үндэстнийх нь уран зохиол орсон. Бидний нэг хэсэг дагаж намирсан Кембрижийн хөтөлбөрийн уншваас зохих номын саналын жагсаалтад 2000 гаруй гарчиг зохиол орсны мөн 70 гаруй хувь нь Христийн шашны агуулгатай зохиол бий. Гэх мэтчилэн. Унгар улс гэхэд 1990 онд бидэнтэй л адил соц нийгэм задарч, бөөн бужигнаан болоход хамгийн түрүүнд хүүхэд багачуудынхаа унших номд онцгой анхаарч, ЕБС-ынхаа уран зохиолын хичээлийг хөтөлбөрийг хэдэн жилийн турш судалж байж боловсруулан гаргасан байдаг. Бараг л үндэсний хөгжлийн хөтөлбөр гаргах лугаа адил нухацтай судалсан байгаа юм. 

	Гэтэл харамсалтай нь бид л энэ талаар чихэн дүлий, нүдэн балай явж ирэв. Ярьдаг юм нь ердөө л эдийн засаг, санхүү, уул уурхай, их мөнгө, хөрөнгө оруулалт. Ингэхэд оюуны хөрөнгө оруулалтын тухай огт ярьдаггүй нь манай төр засаг нүдээ таг аньчхаад гүйж яваатай адил. 

	— Энэ жагсаалтад зөвхөн уран зохиол орж байна уу? 

	— Үгүй, шашин, гүн ухаан, соёл, урлаг, угсаатны зүй гээд танин мэдэхүйн олон салбарыг хамруулдаг ч ихэнх нь утга зохиол байна. Гэхдээ үндэстний утга зохиол нь зонхилох талдаа. Оросуудын гаргасан жагсаалтад гэхэд л ахлах сургуулиа төгсөхдөө христ, лал, буддын болон ведийн шашны гол тулгуур судруудтай заавал танилцуулж байна. Энэ нь шашинд туйлширч хандахгүй, тухайн шашинтай оронд очоод шашин, соёлын зөрчил үүсгэхгүй байхаас эхлээд хүүхэд залуус аливааг олон талаас нь хардаг, явцуурч туйлширдаггүй болох, эрүүл зөв сонголт хийхэд нь туслах гэх мэт олон чухал ач холбогдолтой. Мөн 10-р ангийн хүүхдэд Достоевскийн “Ах дүү Кармазовынхон” зохиолыг уншуулж байна. Зарим хүн гайхаж магадгүй, 20 хүрээгүй хүүхэд энэ аварга зохиолыг уншиж, ухаж ойлгож чадна гэж үү хэмээн. Ойлгох хүүхэд ч бий. Бүрэн ойлгохгүй ч юутай ч ийм аугаа бүтээл байдаг гэдэгтэй хүүхдүүдээ ямар нэгэн хэмжээгээр танилцуулаад авах нь огтын тас харанхуй байлгаснаас нэн чухал, хожмоо үр дүнгээ өгнө. 

	Мао даргын нэг айхтар үгийг манайхан олонтоо ишилдэг дээ. “Ард түмэн гэдэг бол юу ч бичиж болдог цагаан цаас юм” гээд. Үнэхээр юу ч бичиж болдог юм бол тэнд яагаад сайн зүйлсийг түлхүү бичиж, саарыг нь багасгаж болохгүй гэж. Төр засаг хамгийн эхэнд боловсролын тогтолцоогоороо дамжуулан энэ үйл хэргийг хэрэгжүүлдэг. Боловсрол гэдгийг зөвхөн мэдлэг, чадвар гэж үзэх учиргүй, хүмүүжил, төлөвшил, соёл гэгээрэл гэдэг зүйл нь энэхүү боловсрол дотор багтаж явдаг. Боловсрол гэдэг маань боловсрох гэсэн утга. Тэгэхээр “Боловсролтой хүн” гэдэг нь зөвхөн мэдлэгтэй, чадвартай хүн гэсэн үг биш, төлөвшил, хандлага, итгэл үнэмшил, соёл ч орно. Суурь боловсрол нь энэ бүхний хандлага чиглэлийг зөв тогтоож өгөх учиртай. Харамсалтай нь бид боловсролынхоо агуулгыг зөвхөн мэдлэг гэсэн явцуу хүрээнд харж, үйлдэж ирсний гор, гайг өнөөдөр хангалттай амсаж байгаа. Тэгэхээр энэ хүрээнд төрөөс зайлшгүй хийх ёстой ажлын нэг нь хүүхэд залуучуудын унших номын жагсаалт юм. Номын тухайд хамгийн түрүүнд санаа зовниж буй асуудал маань энэ л байна даа. 

	— Та өөрөө гэр бүл, найз нөхөдтэйгөө хамтран нэлээн олон хүүхдийн ном гаргасан. Та бүхний гаргасан тэдгээр номоос энэхүү жагсаалтад хэр тусна гэж бодож байна вэ?

	— Бид нийтдээ 500 гаруй гарчиг зохиолыг Дэлхийн хүүхдийн сонгодог зохиолын дээжис ЭРДЭНЭСИЙН САН нэрийн дор сүүлийн 7-8 жилийн хугацаанд олны хүртээл болгожээ. Тэдгээр дотор роман 50 гаруй, туужийн хэмжээний зохиол 60 гаруй, өгүүллэг, домог, үлгэрүүд нь 350 гаруй байна. Бүгд л хүн төрөлхтөн үр хүүхдэдээ зориулж бүтээсэн оюуны үнэт өв сан буюу дэлхийн хүүхдийн сонгодог зохиолууд юм. Тэдгээр 500 гаруй гарчиг зохиолуудыг бүгдээрээ энэхүү жагсаалтад орох учиртай гэх нь утгагүй, юутай ч монголын хүүхэд бүрд уншуулчихмаар нэн чухал хэрэгтэй 40 орчим зохиол бий. Хэрвээ тийм жагсаалт гаргадаг баг байгуулагдвал бид тэдгээр зохиолуудаа л санал болгоно доо. 

	— Та монгол хүүхэд бүхэнд уншуулчихмаар зохиолууд гэлээ. Ямар шалгуураар тэр вэ?

	— Зөв, маш чухал асуудлыг хөндлөө. Өнөөдрийн монголчуудад хамгийн дутагдаж буй зан суртахууны болон оюун санааны шинж чанарууд юу вэ? Энэ бол нэг нэгнээ ойлгож, хүндэлж, хүлээцтэй хандах, амьдралын алив үзэгдлийг эерүүгээр харж, зөрчлийг эвээр зохицуулах, монгол хүн монгол хүнээ хайрлах явдал юм. Бас зарчимтай, үнэт зүйлтэй, амьдралд идэвхтэй байж, гэрэл гэгээнд тэмүүлэх тэмүүлэл их чухал. Чухам иймээс л ёс суртахууны танин мэдэхүйн агуулгатай, гэрэл гэгээ, сайн санаа нэвт гэрэлтсэн тийм зохиолуудыг хүүхэд багачууддаа түлхүү уншуулах хэрэгтэй. Тухайлбал, Х. Андерсен, С. Лагерлөф, Ф. Бөрнэт, Л. Алкотт, Н. Монтгомери, Р. Киплинг, П. Патерсон гэх зэрэг олон зохиолчдын зохиолууд тийм агуулгаар маш их баялаг байдаг. 

	— Та уран зохиолоор дамжуулан хүүхэд багачууд, залуусынхаа оюун, сэтгэлд гэрэл гэгээ асаах тухай ярьж байна. Тийм боломжтой юу? Үр нөлөөтэй гэж үү? 

	— Хэрвээ ямар ч үр нөлөөгүй бол энэ олон хөгжингүй улс орнууд юуны тулд хүүхэд багачуудынхаа унших ёстой номын жагсаалтыг онцгой анхаарч, бүр төрийн бодлогынхоо түвшинд авч үзээд байна вэ? Хийх ажилгүйдээ тэр гэж үү? Ингэхэд дэвшилтэт хүн төрөлхтөн яагаад сонгодог уран зохиолыг эрхэмлэж, оюуныхаа элитүүдээ чухам тэр уран зохиолчдоос олонхдоо нэрлээд байна вэ? 

	Үр нөлөөтэй байлгүй яах вэ? Би нүдээрээ үзэж, үүнд улам ихээр итгэх болсон. Хэдэн жилийн өмнө нийслэлийн Чингэлтэй дүүргийн 17-р сургуулийн 9 дүгээр ангийн хүүхдүүдтэй уулзсан. Ангийн багш О. Байгалмаа өөрөө уран зохиолын багш. Бидний гаргасан дэлхийн хүүхдийн сонгодог уран зохиолын номоос 80 гаруйг нь цуглуулж ангийн номын сангаа байгуулсан байсан. Хамгийн гол нь хүүхдүүддээ уншуулсан байлаа. Хамгийн бага нь 20 ном, зарим нь бүх номыг уншсан байв. Тэр хүүхдүүдтэй яриад сууж байхад үнэхээр баярлах бахдах сэтгэл өөрийн эрхгүй цээж дүүрч байсан. Арван хэдхэн настай тэдгээр хүүхдүүдтэй ямар нарийн ширийн зүйлсийн тухай ярилцсан гэж бодож байна. Тэдний ангид хичээл заадаг бусад багш нар хэлж байсан, “Өөр ангид хичээл зааж байгаад эдний ангид ороод ирэхээр нэг сайхан бие амрах шиг болдог” гээд. Тийм эерэг дулаан уур амьсгал тэр ангид бүрдсэн байгаа юм. Ангийн хүүхдүүдийн хичээлийн дундаж үнэлгээ өссөнөөс гадна олон талын авьяасууд нь нээгдсэн. Ном уншсан хүүхдүүд хамгийн наад зах нь өргөн дэлгэр мэдлэгтэй болж, их төлөвшдөг, асуудлыг олон талаас нь эргэцүүлэн шүүх чадвартай болдог. Үг ярианы баялагтай болж, санаа бодлоо маш тодорхой сайн хэлж илэрхийлж чаддаг болдог. Хүний дотоод сэтгэл болоод хүмүүсийн хоорондын харилцааны маш нарийн асуудлуудыг соргог мэдэрч чаддаг ч болдог. 

	Бас Өвөрхангай аймгийн Хархорин сумын Наранчимэг захиралтай арван жилийн сургуулийнхан байна. Тэдний сургууль дээр ном унших аян хоёр жил амжилттай өрнөсний дараа номын клубийн хүүхдүүд нь хотод ирж МҮОНТ-ээр номын нэвтрүүлэгт орсон. Тэдний яриа, ойлголтын түвшин огт өөр. Энэ мэт маш олон жишээг хэлж би чадна. 

	 

	МИНИЙ МЭДЭХ ХАМГИЙН СҮҮЛЧИЙН ЗАН СУРТАХУУНЧ ЗОХИОЛЧ БОЛ В. РАСПУТИН

	— Би бүр эсрэг нэг зүйл асууя. Уран зохиол бол хүмүүжүүлэх, соён гэгээрүүлэх үүрэггүй гэж үздэг үзэл онол бий шүү дээ. Тэр онолыг маш тодорхой илэрхийлдэг төлөөлөгчид ч бий. 

	— Тийм үзэл хандлага бий. Гэхдээ энэ нь утга уран зохиол гэдэг далай их ай савын зөвхөн нэгээхэн л хэсгийнх нь хандлага, илрэл шүү дээ. Түүнийг нийт утга зохиолын мөн чанар болгож үзвэл төөрөгдөл болно. Утга, уран зохиолын танин мэдүүлэх, соён гэгээрүүлэх, хүмүүжүүлэх нөлөөг хийгээд ёс суртахуунлаг шинж чанарыг нь яагаад ч үгүйсгэх боломжгүй. Энэ бүхэн нь танин мэдэхүйн тодорхой түвшинд л бий болсон үзэл хандлага юм. Зарим тохиолдолд дэлхийн улс төрийн хоёр том системийн хооронд болсон хүйтэн дайны нэг гол зэвсэг нь, үзэл суртлын фронтын нэг гол сэдэв нь болж ашиглагдаж байлаа. Тэр дайнд бид ялагдсан. Өөрөөр хэлбэл бидний амьдарч байсан цаг үе, орон зай ялагдсан. Ялсан тал нь өөрсдийн үзэл онолоо тулган хүлээлгэдэг, бас халдварлуулдаг, итгүүлэн үнэмшүүлдэг. Түүний хаялга одоо ч явж байх шиг. Уг нь энэ бүгд нэг л сав ертөнцийн доторх асуудал шүү дээ. Ингэж харвал ямар ч ялалт, ялагдал байхгүй. 

	— Гэхдээ зан суртахуунч байх ёсгүй гэдэг үзэл нь сонгодог түвшний уран зохиолд илүү хамаатай юм биш үү?

	— Харин ч сонгодог байх хэрээрээ оюун санааны болоод ёс суртахууны танин мэдэхүй өндөр байдаг, тэр талын үнэт зүйлс илүү хүчтэй илэрдэг. Харин хүний суурь мөн чанарыг өөрчлөх тухай яриа бол их өөр зүйл юм. Үүнийг ярих бол бид дахиад сэдэв болгож тусад нь ярилцвал зохино. 

	— Сайн зохиолчид моралист буюу зан суртахуун номлогч байх учиргүй гэж үзэх нь бас байна... ?

	— Зан суртахууныг залхтал номлох тухай яриагүй. Зан суртахууны мөн чанар, язгуурыг нээн илэрхийлэх нь танин мэдэхүй шүү дээ. Хоосон номлолд автах хийгээд танин мэдэж, суурь итгэл үнэмшилтэй байх хоёрт тэнгэр газар шиг их ялгаа бий. Харин ч их зохиолчид хүчирхэг зан суртахуунчид байсан. Бүүр эртний Хомер, Тицианаас эхлээд, Данте, Гөте, Достоевский нар гээд олныг хэлж болно. Миний мэдэх хамгийн сүүлчийн хүчирхэг моралист зохиолч бол В. Распутин. 

	— Манайд тийм зан суртахуунч зохиолч гэвэл та хэнийг нэрлэх вэ?

	— Равжаа хутагтыг юуны түрүүнд хэлмээр байна. Түүний маш олон шүлэг дуулал нь зан суртахуун, хүний мөн чанарыг танин ухсан, элэглэн шоолсон, бас илчлэн нээж, шинжлэн шүүсэн байдаг. Социализмын үеийн зохиолчдын олонх нь суртахуунчид байсан ч тийм хүчирхэг нь байсангүй, мөн тэдний энэхүү зан суртахуунч шинж нь язгуур мөн чанар гэхээс илүүгээр социалист зан суртахуун гэсэн хиймэл өнгө будагтай нь ихэнх талдаа байлаа. Гэсэн ч тэдэн дотор ямар нэгэн хиймэл зүйлгүй өөрийн онцгой өвөрмөц шинж төлөвийг илэрхийлдэг сайн зохиолчид байсан шүү... 

	— Тухайлбал,.. ?

	— Д. Мягмар, С. Пүрэв, Д. Норов гэх мэт нэлээд хэдэн зохиолчдыг хэлж болно. 

	— Зан суртахууны талаарх их гүн ухаанч Ф. Ницщегийн үзэл бодол их сонирхолтой санагддаг. 

	— Тийм. Сонирхолтой. Гэхдээ сонирхолтой байна гэдэг нь гарцаагүй итгэх ёстой баталгаатай үнэн гэсэн үг биш. Ф. Ницще “Зан суртахууны хорвоо бөөрөнхий шүү, нэг бус нэлээд хэдэн ертөнцийг бид тэндээс нээнэ. Бидний бахархан биширдэг зан суртахууны мөн чанарт санаанд оромгүй эсрэг сөрөг урсгал гарч ирэх нь бий” гэж дуу алдсан. Мөн өнөөх алдартай “Бурхан таалал төгсөв” гэдэг санаа нь байна. Ницще бол барууны ертөнцийг нөмөрсөн оюун санааны их задрал, хямралын үеийн сүүдэрт байсан хүн шүү дээ. Тэр өнцгөөс харвал түүний дуу алдалтыг ойлгож болох мэт. Харин дорнынхны, тэр дундаа Монгол үндэстний танин мэдэхүй, сэтгэлгээний хандлага өөр. Бид чинь “Сайн муу нийлж байж, сав ертөнц дүүрдэг” гэж бүхэл саваар нь харж чаддаг, сэтгэж чаддаг ард түмний үргэлжлэл. Зан суртахууны зөвхөн сүүдрийг нь харчхаад гайхаж, шогширч дуу алдаад байх шаардлагагүй. 

	— Та сэтгүүлч, зохиолч хүн. Таны уран бүтээлдээ хандах үзэл хандлагыг сонирхвол... 

	— Үзэл хандлагасаад байх ч юу байх вэ. Ер нь алив зохиолчийн уран бүтээл нь зохиолчийнхоо дотоод мөн чанарын тусгал, илрэл нь байдаг. Би бол засаршгүй мөрөөдөгч, засаршгүй романтик нөхөр гэдгээ мэднэ. Энэ шинж чанар уран бүтээлд маань ямар нэгэн хэмжээгээр илэрдэг байх. Нөгөө талаар 1990-ээд оноос хойш өрнөсөн оюун санаа болоод зан суртахууны их задрал, уналт, төөрөгдлийг нүдээр харж, биеэрээ мэдэрч туулсны хувьд нэлээд гутарсан, шүүмжлэнгүй өнгө аяс ч бас давхар байж магад. Гэхдээ би тийм олон зохиол бүтээл хэвлүүлчихсэн хүн биш шүү дээ. Би хувьд энэ хүмүүний амьдралд, ерөөс ертөнц оршихуйд нэг л том өнө мөнхийн тэмцэл бий гэдэгт итгэдэг. Энэ бол гэрэл сүүдэр хоёрын, буян нүгэл хоёрын, сайн санаа, хорон муу хоёрын гэх мэт салшгүй хосолмол атлаа эсрэгцсэн мөн чанаруудын тэмцэл юм. Энэ тэмцэл дайн хаа сайгүй өрнөж байдаг. Бидний сэтгэл зүрхний чанад мухрын хязгааргүй микро түвшнээс эхлээд супер галактик ч жижигдэм хязгааргүй макро түвшинд хүртэл өрнөж байдаг өнө мөнхийн тэмцэл. Харин урлаг, уран зохиолын гол суурь болдог гоо сайхан гэгч зүйл бол гагцхүү гэрэл гэгээний, сайн сайхны охин үр нь юм. Тиймээс зохиолчид, уран бүтээлчид бол гэрэл гэгээний дайчид байх учиртай, бид гэрэл гэгээнд үйлчилж байх ёстой. Би ингэж л боддог, итгэдэг. Миний уран бүтээлд хэрвээ ямар нэгэн юм илэрдэг гэвэл ийм л үзэл хандлага илрэх байх. 

	— Ингэхэд ямар нэгэн –измээр туурвиж байгаагаараа зохиолчийн ур чадвар харагдах уу? Жишээлбэл кубизмаар бичдэг нь лаг яруу найрагч, реалист нь дундаж гэх мэт... 

	— Үгүй. Огтхон ч үгүй. Ямар ч –измээр бай ялгал үгүй. Гагцхүү тухайн –измээрээ сэтгэлгээ болоод ур чадварын хэр өндөр түвшинд туурвиж байна вэ гэдгээрээ л ялгарна. Реалист Бальзак, натуралист Золя, романтик Хюго, шидэт реалист Маркес, символист Блок нарын хувьд аль аль нь өөр өөрийн давтагдашгүй оргилоо бүтээчихсэн. Энэ нь ийм измээр бичдэг учир лаг гэх нь зүгээр л гэнэн тэнэг хэрэг. Ер ямар ч зохиолч “За би ийм -измээр бичнэ ээ” гээд бичдэггүй байх. Өөрийнх нь сэрэл мэдрэмж, илэрхийлэл, мөн чанар, чадвар, ертөнцийг үзэх үзэл нь тухайн уран бүтээлчийг ямар нэгэн -изм, үзэл хандлага руу хөтөлдөг хэрэг. Эсвэл тэр бүхэн нь ямар нэгэн -измээр илүү тод илэрдэг, магадгүй ямар нэгэн –измээр илэрхийлэх илүү боломжтой байгаа л хэрэг. Харин Холливүүдийн киноны зохиол, эсвэл арилжааны зохиол бичих бол өөр хэрэг. Бүх зүйл нь яг таг нарийн заавар, схем, загварын дагуу бичигддэг. Холливүүдийн кино зохиол бичих зааварчилгаа, гарын авлага гээд бүхэл бүтэн тэвхийсэн толь бичиг хүртэл бий шүү дээ. Тиймэрхүү зохиолоос ямар нэгэн изм хайгаад нэмэргүй. Ингэхэд ямар нэгэн -изм үнэртүүлэхгүй байгаа зохиолч бол зохиолч биш, цаг зуурын бичээч төдий. 

	— Та Холливүүдийн тухай дурдаад өнгөрлөө... Өнөөдөр Холливүүд бол дэлхийн кино урлагийн нүүр царай болж байгаа шүү дээ? 

	— Тийм шүү. Холливүүдгүйгээр өнөөдрийн дэлхий ертөнцийг төсөөлөх боломжгүй. Гэхдээ бас Холливүүд Американизмыг хүн төрөлхтөнд хүргэж сурталчлах үзэл суртлын хүчирхэг нэгэн зэвсэг гэдгийг мартаж болохгүй. Бас урлагийг арилжааны оргилд хүргэж чадсан. Гэхдээ өнөө миний анзаарснаар Холливүүдийн хөгжил хүрч болох оргилдоо хүрээд зогсонги болчихсон. Чухам урлагийг арилжаа тал руу нь хэт туйлшруулсных нь үр дүн энэ. Барууны ертөнц утга зохиолыг ч мөн адил зөвхөн бестселлер буюу зарагдаж борлогдсоноор нь үнэлдэг гаж өрөөсгөл байдлыг бий болгосон. Тэд өөрсдөө ч юу хийснээ, ямар мухардалд хүрснээ сайтар мэдэж байгаа. Оюун санааны үнэлэмж, эд материалын хэрэгцээ хоёрыг адилхан нэг сэлүүрээр сэлүүрдэх нь оршихуйн суурь мөн чанарт харшилсан хэрэг шүү дээ. Одоохондоо хариу илрэл бүдэг ч цаг хугацаа улирах бүр улам тодорхой болох биз. 

	— Оюун санааны үнэлэмж, эд материалын хэрэгцээ хоёрыг адилхан нэг сэлүүрээр сэлүүрдэх нь яагаад оршихуйн суурь мөн чанарт харшилсан хэрэг болдог вэ?

	— Огт өөр хоёр түвшин шүү дээ. Оюун санааны хүрээнд дундаж болон дунджаас дооших үнэлэмж, зан суртахуун, үнэт зүйлсийг нийтлэгт тулган хүлээлгэж болдоггүй. Харин ч дээд түвшнийхээ үнэлэмжээр шүүж, цэгнэж, илэрхийлж, чирч явах учиртай. Тэгж байж дэвшил бий болдог. Үеийн үед тийм байж ирсэн. Эд материалын хэрэгцээний тухайд бол харин эсрэгээрээ. Огт хоёр өөр оршихуй байгаа биз дээ. Үүнийг нэг зарчмаар, нэг сэлүүрээр хутгаж орхихоор хэт болхи бүдүүлэг материализм руу л гулсаж таарна. Яагаад гэвэл оюун санааны ертөнцийн нөөц хязгааргүй. Харин нөгөөх нь хязгаартай байдагт байгаа юм. 

	 

	ИХ МОНГОЛЫН ҮЕ БОЛ АУГАА ИХ РОМАНТИЗМЫН ЭРИН ҮЕ

	— За номын тухай яриа маань бүр алсраад явчихлаа. 

	— Тэглээ. Гэхдээ номын тухай яриад дуусчхаад алсраад явчихсан хэрэг биш шүү дээ. Номын тухай дахиад ярих аваас бишгүй зүйл байна. 

	— Тэгэлгүй яах вэ. Ярих сэдэв ард бишгүй үлдлээ. Ном гэснээс таны саяхан хэвлүүлсэн “Аугаа эрин” романы тухай хөндөлгүй бол болшгүй нь. Юуны өмнө танд баяр хүргэе. 

	— Баярлалаа. 

	— Таны энэ роман хэдэн боть болох билээ? 

	— Дөрөв юм уу, таван боть болох болов уу. Одоохондоо яг тодорхой хэлэх боломжгүй байна. 1170-аад он буюу Их гүрэн үүсэхийн өмнөх Хамаг Монголын задарч хямарсан, “Одтой тэнгэр орчиж, Орчлон дэлхий хямарч” байх үеэс эхлүүлээд Их Гүрэн цогцолж, тэгээд задран сарних үзэгдэл үзэгдээд эхэлсэн 1280-аад он гартал 108 орчим жилийн үйл явдлыг ямар нэгэн байдлаар багтаах санаа бий. Гэхдээ зөвхөн Монголын тал нутаг болсон үйл явдал төдий биш, тэр цагт Монгол нь дэлхийн эзэнт гүрэн байсны хувьд Евроази даяар, хойд Африкт хүртэл болсон үйл явдлуудыг харуулах учир сунаж магадгүй нь. Зүгээр түүхэн үйл явдлуудыг жагсаахад л хэдэн боть болно шүү дээ. Гэтэл энэ чинь уран зохиол. Эхний боть болох “Хөх илдийн очис”-т яаж ч хичээгээд дөрөв, таван жилийн явдлыг л багтаав. Одоо цаана нь дахиад 100 гаруй жилийн үйл явдал байна. Хэрхэн 4 ботид багтаахаа мэдэхгүй л явна. 

	— Таны дээр өгүүлснээр энэ романд романтик өнгө аяс хүчтэй илэрсэн үү?

	— Мэдэхгүй, түүнийг уншигчид л хэлэх байх. Гэхдээ Их Монгол гүрний эрин үе бол аугаа их романтизмын эрин үе юм. Тэнд аугаа их баатарлаг явдлууд, төсөөлшгүй оргилуун хүсэл мөрөөдлүүд, аугаа их үнэнч хүмүүс төрөн гарч байв. Гумилевийн хэлдгээр жинхэнэ “урт дур”-ын эрсийн эрин үе. Тийм үеийг романтик сэтгэл хөдлөлгүйгээр бичих аваас хэрхэн тэр аугааг нь илэрхийлэн гаргах билээ. Тэгэхээр романтизм ямар нэгэн хэмжээгээр шингээ байх гэж найдаж байна. 

	Бас тэр эрин үе бол жинхэнэ домгийн эрин үе. Тийм эрин үеийг шидэт домгийн сэтгэлгээнээс ангидаар бичих боломжгүй. Тиймээс шидэт реализм ямар нэгэн хэмжээгээр туссан болов уу гэж найдаж байна. Уншигчид энэ мэт зүйлсийг романаас маань олж харахгүй аваас би зорилгодоо хүрээгүй л гэсэн үг. Олж харсан аваас хичээл зүтгэл маань талаар өнгөрсөнгүй хэмээн баярлана. 

	— Таны хүнийг үнэлэх үнэлэмжийн талаар сонирхоход... ?

	— Хорь хүртэлх насанд хүч чадалтай, золбоотой сэргэлэн хүн сайхан харагддаг байлаа. Дөч хүртэлх насанд эрдэм мэдлэгтэй хүнийг хүндэлж явав. Харин дөчин наснаас хойш эерүү, СУРТХУУНЛАГ ёс зүйтэй, нинжин хүн бүхнээс эрхэм болов. Хүнийг үнэлэх эцсийн үнэлэмж ер нь энэ л аж. Үүнийг би зүй ёсны танин мэдэхүйн ахисан шат гэж бодно. 

	— Таны ширээний ном?

	— Цаг үе бүрд өөрчлөгдөж ирэв. Хүүхэд байхад Дюма, Стивенсон, Майн Рид нараас салдаггүй байлаа. Тиймээс тэдний ном ширээн дээр минь ихэвчлэн байна. Дунд эргэм насанд Достоевский, Толстой, Чехов, Блок нараар өвчилж байсан учир тэдний ном ширээг минь чимж байлаа. Харин одоо бол “Монголын Нууц Товчоо” л ширээн дээр маань ихэвчлэн байна. Учир нь би чухам тэр аугаа эрин цаг үеийн тухай хэр чинээгээрээ судалж, бас хэр чадлаараа бичих гэж оролдож буй учир арга ч үгүй юм. 

	— Та “Монголын Нууц Товчоо”-ны талаар юу хэлэх вэ?

	— Үнэхээр нууц болоод товч бүтээл юм. Тайлж чадваас тэнд манай үндэстний түүх төдийгүй, сэтгэлгээний төлөв байдал, үнэт зүйлс, ёс зүйн код бүрнээ бий. 

	 

	АМЕРИКИЙН ДУУРАЙХ ЁСТОЙГ НЬ БИД ДУУРАЙЖ ЧАДААГҮЙ... 

	— Одоо хоёулаа Америк амьдралын тухай ярилцъя. Таныг америкийн монголчуудад мэдээлэл түгээх, солилцох, монгол нийгэмлэгүүдийг бэхжихэд их хувь нэмэр болсон “Даяар Монгол” сониноор тань олон хүн мэдэх болсон. Сонины шинэ дугаарыг тань тэсэн ядан хүлээдэг хүн олон байсан байх шүү?

	— Би анх 2003 оны 3 сарын сүүлээр АНУ-д очсон. Юу ч мэдэхгүй, ёстой эргүү төлөг шиг л амьтан Виржиниа Бийчид ойрхон Клоустер поинт хэмээн далайн эргийн бяцхан тосгонд найз нар дээрээ очиж сар гаруй болсон. Тэгээд ДиСи-рүү дүүгээ бараадан нүүсэн юм. Тэгэхэд шинэхэн очсон монголчууд маань англи хэл, америк орчин, ахуй, хууль ёс, дүрэм зан заншил гээд олон зүйл мэдэхгүйгээс соёлын шокт орох, ажил төрөл олж төвхнөх, шинэ орчиндоо дасахад нэн бэрхшээлтэй байдаг нь анзаарагдсан. Шинэхэн очигсод ажил, амьдрах байр, утас харилцаа, хаанаас хүнс, утсаа хямдхан авах, метроны буудал хаана, үнэмлэх бичиг хэрхэн авах, виз хэрхэн сунгуулах, хэлний үнэгүй сургалтуудад яаж хамрагдах, ямар хоол унд идэж уух, ямар эмийг хаанаас яаж авах гээд өдөр тутмын зайлшгүй хэрэгцээт мэдээлэл нэн ихээр үгүйлэгдэж байдаг. “Хямдхан, бас сүрхий шим тэжээлтэй юм” гээд хэдэн сар нохой муурын хоол мэдэлгүй идсэн тухай онигоо хүртэл бий шүү дээ. Тэгээд ер мэдээлэлжүүлэх нь чухал юм гэсэн бодол төрсөн. Монгол холбоотойгоо ярилцаад тэр ажлыг эхлүүлсэн. Үр дүнгээ өгсөн байх. Одоотой адил интернэт гэдэг зүйлийг хүн бүр өдөр бүр ашиглаад байх боломжгүй үе байлаа шүү дээ. 50 мужийн 146 хотоос захиалагчтай байв. Олон ч хүний талархал хүлээсэн. “Танай сонины тусаар ажилтай боллоо, анхны цалингийн дээжээсээ илгээв” гээд чек хүртэл ирж байсан. Надад одоо ч тэдгээр талархлын захидлууд, мөнгөний чекийн хуулга байдаг. Монголчуудыг ажиллуулаад цалинг нь өгдөггүй хохироодог, янз бүрээр дарамталдаг агент, ажил олгогчидтой хүртэл тулж, хэр чинээгээрээ тэмцэж, зарим үед бүр алах шулах дээрээ ч тулалцаж явсан. Хүмүүс идэвхжиж, монгол холбоод маань ч бэхжсэн. Хэдэн жилийн дараа нетийн хэрэглээ түгээмэл болох үед Тайван та хоёрын www. orloo. com яг цагаа олж гарч ирсэн шүү. Үр дүнгээ илүү хурдан өгч, бас зөвхөн америк төдийгүй дэлхий даяар таран суусан монголчуудын гол цугладаг газар болсон. 

	— Баярлалаа. Бид Америк маягийн ардчилал, амьдралыг сонгоод хорин долоон жил болчихлоо. Гэвч яг өнөөх дуурайгаад байгаагаа үнэхээр дуурайж чадсан уу гэвэл их эргэлзээтэй санагдах. Та Америкт амьдарч байсан хүн, энэ талаар нэлээд зүйлийг бас анзаарч ажигласан байх аа?

	— Тийм шүү. Бид яг юуг нь аваад, дуурайгаад, харин юуг нь дуурайлгүй орхичхов оо? Ерөөс дуурайсан маань гарцаагүй дуурайх зүйл нь мөн үү? гэх мэт олон асуулт гарна. Америк болон монголын амьдралд хэд хэдэн онцгой ялгаа бий. Хамгийн эхэнд анзаарагдсан зүйл бол “Тэнгэрийн дор төрж, хуулийн дор аж төрөх”. Чи өөрөө америкт байсан хүн үүнийг мэднэ дээ. Хууль, журмыг жижиг гэлтгүй сахин хэрэгжүүлдэг. Иргэн бүр нь хуулийн хэрэгжилтэд оролцож, санаа тавьж, зүтгэж байж тийм хууль ёс нь хэрэгждэг улс орон болдог, чухам тийм улс л хөгждөг байна. Мэдээж хэрэг хууль журам зөрчих үзэгдэл бий ч тэр нь манайхтай харьцуулахад бараг байхгүйтэй адилхан. 

	Харин харамсалтай нь бид Америк маягийн ардчилал, амьдралыг дуурайхдаа энэхүү хууль дүрмийг нийтлэг түвшиндээ сахин хэрэгжүүлдэг гол шинжийг нь ор тас хаячихсан. Манайд бол хуулийг зөрчиж буйгаа бараг бахархал болгох шахам ойлголт хандлагатай. Өөрийнх нь амьдралд л нөлөөлөхгүй бол тэнгэр нурж байсан ч хамаагүй, хэн хахууль авч байна, хэн хууль дэвсэлж байна, хэн шударга ёсыг элэг доог болгож байна гэх мэт зүйлс бараг хамаагүй мэт. Үнэн хэрэг дээрээ маш харалган тэнэг явдал. Алхам бүрдээ хууль журмыг, шударга ёсыг сахин хэрэгжүүлдэг, эрхэмлэдэг сэтгэлгээ үгүй бол хэдий өөрт чинь халгаагүй мэт байвч нэг л өдөр өөрийг чинь тэр бурангуй явдал нөмрөөд авна гэдгийг манайхан огт ойлгодоггүй, ойлгохыг ч хүсдэггүй. Хууль журам нь хэрэгжихгүй, шударга ёс нь хангагдахгүй байсаар байх юм бол нэг л өдөр нийгэм нийтээрээ сууриараа ганхаад сүйрээд ирнэ. Тэгэхэд чиний хувиа хичээсэн бэртэгчин амьдрал чинь ганцаараа торойгоод сайхан хэвээрээ үлдэнэ гэж огт боломжгүй зүйл гэдгийг мэддэггүй. 

	Нэг жишээ хэлье. Чикагод өвөө харж байсан нэг бүсгүй надад ярьж байсан. Бүсгүй өдрийн 100 долларын цалинтайгаар тэр хөгшнийг хардаг байж л дээ. Хэдэн сарын дараа итгэлийг нь олоод, өвгөний хамаг билл, бичиг баримтыг нь цэгцэлж өгдөг болсон байна. Гэтэл өөрийг нь ажилд зуучилж өгсөн ажил олгогч агентад өвгөн өдрийн 250 доллар төлж буйг мэдээд өвгөнтэй ярилцаж үзжээ. “Та намайг ажилд жуучилсан агентад өдөрт 250 доллар төлж, харин тэд надад 100 долларын цалин өгч байна. Үлдсэн 150 доллар тань үргүй өнгөрч байна. Тэгэхээр би тэр агенттай гэрээ цуцалчихъя. Та ч бас цуцалчих. Тэгээд та надад 150 долларын цалин өгчих. Та өдөр бүр 100 доллароо хэмнэнэ, би 50 доллар илүү авна. Хэн хэндээ ашигтай” гэсэн санал тавьжээ. Гэтэл өвгөн “Хэдий чиний хэлж буй зөв ч хүн харах үйлчилгээг заавал ямар нэгэн агентаар дамжуулан авах дүрэм журамтай, түүнийг зөрчиж болохгүй” гээд зөвшөөрөөгүй байгаа юм. Дүрэм журам амьдралд нийцэмгүй байсан ч түүнийг хүндэтгэн сахих хандлага энд маш хүчтэй илэрч байна. 

	— Тийм шүү, Хууль журам сахиулах, хэрэгжүүлэх, мөрдөх сэтгэлгээг америкчууд үр хүүхдүүдээ бүр мэдээ орох цагаас нь маш нарийн бодлоготойгоор, ухаалгаар суулгаж өгдөг. Америк хүүхэд юу болох, юу болохгүйг маш сайн мэдэж өсдөг. Яагаад гэвэл сургуулийн өмнөх болон бага сургуулийн боловсролын агуулга нь тэр талдаа. Дөнгөж тэнцэн ядаж яваа хүүхэд ямар нэгэн юм авах гэхэд “No” гэж ээж нь хэлсэн л бол дахиж авах гэдэггүй. Харин манайд бол авах гэж дайраад, бүр цахдаж унах нь олонтоо. Энэ талаар таны ажигласантай би хувьдаа санал бүрэн нийлж байна. 

	— Эцэг эх ч, сургууль, цэцэрлэгийн газарт ч хүүхдэд “no” буюу “болохгүй шүү” гэдэг үгийг маш сайн ойлгуулдаг нь америк боловсролын маш давуу тал юм. Бага насандаа тийм хүмүүжилтэй болж өссөн хүн хожим нь тэр хууль журмыг чанд хэрэгжүүлдэг, жинхэнэ хариуцлагатай иргэн хүн болох нь аргагүй. Харин манайд сургуулийн өмнөх боловсрол бол огт байхгүй. Цэцэрлэг ясли хүрэлцэхгүйгээс зүгээр л харах үйлчилгээгээр түүнээ аргалж байна. Тэр харах үйлчилгээнд ямар нэгэн сургалтын, ахуй орчны, боловсон хүчний, эрүүл мэндийн стандарт гэж байдаггүй. Гэтэл манай Ерөнхийлөгч Элбэгдорж НҮБ-д оччихоод “Бид сургуулийн өмнөх боловсролынхоо асуудлыг гэрээр хүүхэд харах үйлчилгээгээр шийдчихсэн” гэж баяр баясгалантайгаар мэдэгдэж байх. Тоглоод ч байгаа юм шиг. Хүнд хэлэхэд ч ичмээр. Гэтэл монголчуудын уламжлалт мэдлэгт хүүхдийг 5 нас хүртэл нь жинхэнэ хүн болгох суурь хүмүүжил олгодог учраас “Бурхан нас” гэж онцгойлон анхаарч ирсэн байдаг. Өнөөгийн дэлхийн сэтгэл судлал, сурганы болон тархины судалгааны үр дүн бидний өвөг дээдсийн тэр үзэл ойлголтыг л давтан хэлж байна шүү дээ. Америк хүүхдүүд ядахдаа дугаарлан зогсож мэддэг, бусдын дэргэд голынхоо дуугаар гэнэт чарладаггүй, хэн нэгэн хүн “Ингэж болдоггүй юм” гэвэл хүлээж авдаг хүмүүжилтэй болж өсөх нь илүү түгээмэл. Бид энэ мэтчилэн Америкаас хууль ёс, дүрэм журмыг хүндэтгэн дагах сэтгэлгээ, хандлагыг нь сурч, дуурайж чадсангүй. Харин ч эсрэгээрээ байна. 

	— Тийнхүү эсрэгээрээ байгаагийнх шалтгааныг та хэрхэн харж байна вэ? 

	— Эрх чөлөө гэдгийг бид дураараа анархи байх, ёс журамгүй байх, бусдын эрх ашгийг үл анзаарах гэдэг маш бүдүүлэг харалган болхи байдлаар нь оруулж, экспортолсон. Чи сонссон байх. Монголоос хоёр залуу Америкт буужээ. Тосож авсан найз нар нь Александриагийн нэгэн апартмент дахь байрандаа авчирсан байна. Монголоос ирсэн юм хойно хэрхэн хоосон байх вэ, Хатан Туулынхаа усаар найруулсан архиа гаргаж, ууцгаажээ. Тэгээд ихэд халаад, дуулалдаж шуугилдсан байна. Хажуу өрөөнийх нь хүмүүс хаалга тогшиж, сануулжээ. Түдэлгүй дахиад л шуугилдаж, гэтэл цагдаа ирж бас л сануулжээ. Халсан нөхөд нэг хэсэгтээ чимээгээ аядсанаа мартаад дахиад л дуулалдаж найрлаж гарсан байна. Тэгээд яах вэ дээ, цагдаа хаалгыг нь дайрч онгойлгоод, бүгдийг нь баривчлаад, маргааш нь нөгөө хоёр залууг Монгол руу буцаасан. Буцахдаа нөгөө хоёр нөхөр “Нөгөө Америкийг эрх чөлөөний орон гээд байсан чинь хаана байна. Дураараа дуулж ч, найрлаж ч болохгүй” хэмээн гомдол гаргаж байсан гэдэг. Бидний өнөөдрийн хөгжилгүй байгаагийн нэг илрэл нь бусдын эрх чөлөөгөөр өөрийн чинь эрх чөлөө хязгаарлагддаг гэдгийг огтхон ч мэддэггүй, мэдэрдэггүй явдал юм. Эрх чөлөө гэдгийг хязгааргүй, дураараа, бүдүүлэг байдал гэж ойлгосон. Энэ бол эмгэнэл. Ардчиллын дампуурал. Заримдаа надад зориуд ийм болгосон мэт ч сэжиг төрдөг. Энэ сэжгийг батлах их олон ноцтой баримт, сэжүүр бий. 

	Өнөөдөр монголчууд бид нэг нэгэндээ тээр садаа болох нь байтугай зовлон гай болохыг ч юман чинээ бодохгүй байна. Машин бариад л хотын түгжээ рүү ороод үзэхэд мэдэгдэнэ. Тэр түгжирч байгаа, сигналдаад хараалаа урсгаад дайралцаж байгаагийн цаана тийм л болхи бүдүүлэг мунхаг муйхар сэтгэлгээ харагддаг. Захын интернэт сайтын сэтгэгдэл рүү ороод л унш. Ямар соёл, сэтгэлгээ байгаа нь мэдрэгдэнэ. Хүнийг бүү хэл өөрийгөө ч хүндэтгэх анхан шатны ойлголт, мэдрэмжгүй. Үүрэг, хариуцлага эхлээд байж дараа нь эрх, эрх чөлөөний тухай эрх үүсдэг юм гэдгийг тас мартсан. Үүрэг, хариуцлага үгүйгээр эрх чөлөө, ардчилал л гэж орилсон улс олон байна. Солио, хийрхэл. Өөр юу ч биш. 

	 

	АМЕРИКТ АЖИЛ ЯАЖ ХИЙХ ВЭ ГЭДЭГ БОЛ ЭНД МӨНГӨ ЯАЖ ОЛОХ ВЭ Л ГЭЖ БОДОЖ БАЙНА. ИХ ТОМ ЯЛГАА

	— Нүүдэлчин Монголчууд угаасаа ийм, тэгээд ч урбан соёл буюу хотын соёл бол шинэ зүйл, тэр шинэ зүйлтэй бид дасаж, өөриймсүүлж чадаагүй байна гэсэн тайлбар их сонсогддог шүү дээ? 

	— Үгүй юм. Энэ бол жинхэнэ тархи угаалт, жинхэнэ үндэстний оюун сэтгэлгээний суурийг эвдэх гэсэн хорон бодлого. Харамсалтай нь манай зарим нэр бүхий хүмүүс үүнийг санаатай, эсвэл гэнэн хонгороор хөөргөдөн сурталчилдаг. Нүүдэлчин монголчуудын язгуур сэтгэлгээ хэзээ ч тийм хувиа бодсон, тэвчээргүй, ойворгон байгаагүй. Харин ч нэг нэгнийхээ тус дэм дээр оршин тогтнож ирсэн, хамтын өндөр ухамсартай, мэдрэмжтэй, монгол хүн монгол хүндээ эерүү зөөлнөөр ханддаг, “Хүний тус бүтвэл өөрийн тус бүтнэ” гэж харж, итгэж явдаг үндэстэн байсан. Дээр нь хотын соёл зөвхөн өнөөдрийн үзэгдэл биш, 60-аад оноос монголд хотжилт олон шинжээрээ бий болсон. Гагцхүү бид оюуны итгэлцүүр, үнэт зүйлээ зах зээлийн шуурганд тавиад туучихсаны үр дагавар ийн гарч буй хэрэг. Зориудаар ч хийсэн үйлдэл байж мэднэ. Эрх чөлөө, ардчиллын хамгийн гаж, хортой хэлбэрийг бид экспортолж... 

	— Та америк болон монгол амьдралд хэд хэдэн онцгой ялгаа бий гэсэн. Энэ эрх эрх чөлөө, ардчиллын мөн чанараас өөр ямар тод ялгаа байна вэ?

	— Америкт “Яаж ажил олох вэ?” гэж боддог бол манайд “Яаж мөнгө олох вэ?” гэж боддог. Маш том ялгаа байна. 

	— Яагаад ийм том зарчмын ялгаа байгаагийн шалтгааныг та юу гэж үзэж байна вэ?

	— Америкт цэвэрлэгч ч болов ажил хийж буй бол амьдраад байх боломжтой. Өөрөөр хэлбэл сарынхаа цалингаар амьдрах боломжтой. Хуучин ч хамаагүй машин авчихна. Байр, утас, нэтийнхээ төлбөрийг төлчихнө. Долоо хоногтоо биш гэхэд сардаа нэг удаа ойр зууртаа аялчихна. Монгол руу боломж гаргаад хэдэн доллар шилжүүлчихнэ. Ажлаа чанартай сайн хийхэд л болчихно. Харин манайд цэвэрлэгч хийгээд сарынхаа цалингаар амьдрах гээд үзээрэй. Цэвэрлэгч байтугай багш, эмч гэх мэт ажил хийгээд цалингаараа амьдрах ч амаргүй. Цалингаас цалингийн хооронд зээлсээр байгаад л таарна. Яаж ч хичээж сайн ажиллаад нэмэргүй. Тэгэхээр чинь ажил яаж хийх вэ гэж биш мөнгө яаж олох вэ гэж өөрийн эрхгүй бодогдоно шүү дээ. Харин тэр мөнгөө хэрхэн ямар арга замаар олж буй нь өөр өөр түвшинд байна. Чухам хулгай дээрэм, залилан, сүлжээ, авлигал, хууран мэхлэлт төрж буйн нэгэн гол эх ундарга энд байна. Нийгмийн нийтлэг хандлага ийм л байгаа. Өнөөдөр олонх хүмүүсийн сарын дундаж цалин 500-600 мянга байна. Хэрхэн хүргэж буйг нь төсөөлөхөд бэрх. 

	 

	МАНАЙ ЗАЛУУС ЗАЛХУУДАА СОЛОНГОСТ ОЧИЖ АЖИЛЛААД БАЙГАА ЮМ БИШ

	— Монголчууд залхуу, чадваргүй, алмай, арчаагүйдээ ийм хөгжилгүй сул дорой байгаа юм гэж үзэх нь ч бас бий шүү дээ. Та энэ мэт үзэл хандлагад ямар хариу өгөх вэ?

	— Маш гэнэн дүгнэлт. Магадгүй монголчуудын өөртөө итгэх итгэлийг үгүй болгож, сэтгэлгээний хувьд өөрийгөө мэдрэх дархлаагүй болгох гэсэн алсын бодлого ч байж мэднэ. Харин ч эсрэгээрээ Монголчууд бид чадварлаг, хөдөлмөрч хүмүүс. Гагцхүү өнөөдөр нийгмийн нөхцөл байдал нь монгол хүнийг шударгаар хөдөлмөрлөөд, зүтгээд сайхан амьдрах боломжийг нь хумьж, хааж байгаад л асуудал нь байгаа юм. Монгол хүн гадаадад буюу хөдөлмөрлөсөн зүтгэсэн хэрээрээ боломжийг бий болгодог орчинд очихоороо шал өөр байдгийг чи бид нүдээрээ олонтоо харсан шүү дээ. 

	— Тийм ээ, бид харсан. Гэхдээ танаар би жишээ хэлүүлэх л гээд байна шүү дээ. 

	— Би олон жишээ хэлэх ч хамгийн бодитой өөрт тохиолдсон явдлаа л яръя. Би Кларендоны Хунан №1 хятад ресторанд нэг монгол залуу, бас хоёр мексик залуутай хамт дөрвүүл нэг өдөр ажилд орсон юм. Миний анхны ажил. Хоёр мексикийг ажилд сайн гээд угаагчаар, бид хоёр бол басбой буюу ширээ цэвэрлэгчээр орсон. Хамгийн бага цалинтай. Угаагч бол илүү цалин авна. Өдөр бүр энэтхэг деливерүүд ирж хоол авч явна. Деливерүүд өндөр цалинтай. Бас илүү эрх чөлөөтэй, машин тэрэгтэй. Бид хоёр хоорондоо ярьдаг байлаа, “Хэзээ нэг хоёулаа машин тэрэгтэй болоод, энэ энэтхэгүүд шиг деливер хийдэг болно доо” гээд. Хоёр ч сар хүрэлгүй би өөр ресторанд туслах тогооч болоод “дэвшээд” явчихсан, нөгөө монгол маань бас л ажлаа сайжруулаад явчихсан. Хоёр жилийн дараа бид хоёр Арлингтонд таарахад тэр маань Чулууны үйлдвэрт бие даасан ажил хийдэг болчихсон байлаа. Юун деливер. Тоох ч үгүй. Би сонин хэвлэл гаргаад Блүүмингтон руу явчихсан. Тэгээд хоёул өнөөх деливер яаж болно доо хэмээн санааширч байснаа яриад инээлдэж байв. Дараахан нь би өнөөх хятад ресторандаа орж хоол захиалав. Рестораны заалны зохион байгуулагч Сони нэртэй хятад байсан. Анх түүний удирдлагад ажилд орж байсан хэрэг шүү дээ. Одоо бол мань хүнээр үйлчлүүлээд. Тэгээд ярилцаж байтал Цогоо бид хоёртой хамт ажилд орсон өнөөх хоёр мексик залуу аяга тавгаа угаасан хэвээр л байгаа гэсэн. Гал тогоо руу орж, тэдэнтэй мэндлээд гарч билээ. 

	Ер энэ ганц надад таарсан тохиолдол ч биш, Америк төдийгүй Европ, Солонгост хаана ч тэр монголчууд маш амархан ахиж дээшилдэг, ажлыг богино хугацаанд гартаа оруулж, жинхэнэ мэргэжилтэн болж чаддаг. 

	— 40, 60 жил, бүр 100 жилийн цагаачлалын түүхтэй солонгос, хятад, филиппинчүүдтэй харьцуулахад манайхны түүх арав гаруйхан жил ч, бас тооны хувьд дэндүү цөөхөн ч асар богино хугацаанд өсөн дэвжиж, тэргүүлэгч эгнээн гарч ирдэг нь монголчуудын авьяаслаг, чадварлаг, шаргуу хөдөлмөрчийг гэрчилнэ. Таны хэлдгээр эх оронд маань гагцхүү монгол залууст боломж нөхцөл нь дутагдаад байгаа хэрэг. 

	— Харин тийм ээ. Боломж нөхцөл нь бүрдэх аваас өнөөх “Надад тулах цэг өг. Би дэлхийг эргүүлнэ” гэдэг шиг бид бүхнийг хийж, бүхнийг амжуулж, сурч чадна. Арав гаруй жилийн өмнө “Монголчуудын барилга барьдаг гэж хаашаа харсан юм?” гэсэн яриа нэлээн сонсогддог байв. Одоо хар л даа, манай залуусын барьсан барилгыг. Бид хэнээс дутахгүй барилгаа барьчихдаг болов. Бас олон зүйлийг эхлүүлж байна. Бидэнд нөөц их бий. 

	Ингэхэд манай залуус залхуудаа Солонгост очиж ажиллаад байгаа хэрэг биш шүү дээ. Эх орондоо хөлсөө урсгаад олсон мөнгө нь амьдрах боломжгүй учраас л гадагшаа зүтгээд байгаа. Тэгэхээр Монголчууд биднийг хэрвээ залхуу, арчаагүй гэж дүгнэж буй үгс сонсогдож буй аваас тэр нэг бол гэнэн тэнэг хөнгөн хөөргөн дүгнэлт, эсвэл хорон явуулга. 

	Гэхдээ мэдээж олны дотор үнэхээр залхуу, унхиагүй нь байлгүй яах вэ. Гол нь энэ яриа бол бидний нийтлэг төрх төлөвийн тухай юм гэдгийг анхаарах хэрэгтэй. 

	— Тантай санал нэг байна аа. Манайхан хаа очсон газраа амжилт гаргаж, бүтээж, ахин дэвжиж байгааг бид ямагт харж, сонсож байсан. Одоо ч сонсож л байна. Энэ монголчууд хаанаас гараад ирэв ээ хэмээн дуу алддаг. Америкт маш олон монгол залуус амжилттай бизнес эрхэлж, салбартаа тэргүүлж, өсөн дэвжиж байгаа. 

	— Өмнөд хөршийнхөн “Монголчууд хэзээ ч цөөддөггүй” гэж болгоомжилдог уламжлалт сэтгэлгээтэй. Энэ үг угаасаа биднийг ямар чадварлаг, адтай болохыг л гэрчилнэ шүү дээ. Харин бид эх орондоо л тэр чадвараа гаргах боломж хомс байгаа маань харамсалтай. Гэхдээ энэ бол цаг хугацааны л хэрэг гэж итгэдэг. Нэг л өдөр бид эв нэгдэлтэй болж, нийтлэг эрх ашгаа эрхэмлэдэг болж, авьяас чадвараа эх орондоо бүрэн дүүрэн шавхан гаргаж чадах боломж нээгдэнэ. Тийм цаг ойрхон байгаасай л гэж хүсэх байна. 

	— Та бидний хооронд санаа нийлсэн сайхан яриа болов. Танд уран бүтээлийн их амжилт хүсье. Цаг давчуу, цаас тоотой учир яриагаа өндөрлөе. 

	 

	Ярилцсан А. Зоригт

